
ГАШЫЙКЛАР СЕРЕ


Поэма




Чү, күңелем!





Сабырлыкта





Синең өчен назым бар,





Мәхәббәтнең бакчасында





Кич уздырды язым-яр!

     
    Сүз башы

Гашыйкларның моңы йөрәгемдә

Гөлбакчадай чәчәк атты да,

Серләренә кереп адаштым мин

Һәм коендым нурда-яктыда.

Сөйләр өчен кулга каләм алдым,

Тыңласыннар дуслар-иптәшләр,

Җырга салып кызлар моңлансыннар,

Егетләре — назлы сердәшләр!

Мәхәббәтнең мең ел сөйләсәң дә

Агып торыр сүзләр чишмәсе,

Йөз яшәгән өлкән агайның да

Киләдер ул серләр чишәсе.

Сөйлим, сүзләр энҗе булып тезелә,

Каләм йөгерә, хисләр — ялкынлы,

Бу дөньяның кояш белән тулы

Самим чагы, көннәр салкыны

Ерак калды, яз тантана итә,

Килеп керә өйнең түренә,

Сүнгән гөлләр кабат яңаралар,

Хисләремә хисләр төренә.

Языйм, дидем, шушы сөенечне,

Күчсен, дидем, миннән сезләргә,

Нинди балкыш күмгән бу дөньяны,

Нинди сафлык безнең йөзләрдә!

Азга булса онтып торыйк, тормыш,

Синең авырлык һәм җәфаңны,

Бер моңланып, бер сокланып алыйк,
Җырлап алыйк, тартып тальянны:
“Чәчләреннән сыйпап,

Җилләр белән уйнап,

Хисләремдә, дуслар, адаштым,

Төннәремдә елап,

Һаман аны уйлап,

Мәхәббәттән шулай саташтым”.

Аңламаслар, димә, сөю хисе

Йөрәкләрдән күчә йөрәккә,

Мәңгелеккә омтылабыз икән,

Янып алу кирәк көйрәп тә.

Бездән генә калды, димәсеннәр,

Мәҗнүн, Фәрһад тусын яңадан,

Таһир-Зөһрә кайтсын кыйссалардан,

Безнең нәсел килә алардан.

Минем кебек меңнәр сөйсә-сөйсен,

Әмма ярышырлык чамам бар,

Сезнең күздә сөю уты булса,

Аһ, белмисез, ә мин — янамнар.

Йөрәктә ул янгын, ә сүзләрем

Шул учакның салкын төтене,

Шушы яшькә җитеп, әле яңа

Аңладым мин гомер итүне.

Сөйлим әле гыйшык серләрен һәм

Йөрәкләрнең ничек көйгәнен,

Гашыйкларның, мәхәббәттән туймый,

Өзлеп-өзлеп кенә сөйгәнен.

Сүзнең башы яңа әйтелде ул,

Ахырына кадәр бик ерак,

Сез укырсыз аны көлә-көлә

Һәм, һичшиксез, хәтта бер елап.

Исегезгә төшерерсез ничек

Яшь чакларда янып көйгәнне,

Бер сүзеннән, хәтта шәүләсеннән

Дулкынланып үзәк өзгәнне.

Кемнәрнеңдер әле башланмаган,

Алда кабатланмас яшьлеге,

Кадерләрен белеп яшәсеннәр,

Шагыйрь абзаң сезгә баш иде.

Юк, бу сүзем үгет кенә түгел,—
Ансын гына әйткән бар инде,—
Үзем хакында һәм сезнең турда

Күңелемә илһам-зар иңде.

Аңлыйсыздыр, бәлки төшенмисез,
Сүз кайтарып сорар чакмыни?

Уйна, дустым, әйдә, җырлап алыйк,

Сөйлисе бар әле шактыйны:

“Яшьлек чаклар үтәр,

Үпкән-кочкан бетәр,

Сөйгән ярлар гына онтылмас,

Искә төшәр, үртәр,

Күздән бозлар китәр,

Мәхәббәткә дәва табылмас.

Юллар очраштырыр,

Хисләр кавыштырыр,

Тик тормышлар гына кушылмас!

Еллар адаштырыр,

Мең кат саташтырыр,

Хатирәләр мәңге җуелмас”.

Һай ул кичне, һай ул вакытларны,

Дигән чаклар була, ни кылыйм?

Син дөньяның аргы башында шул,

Бирге башта сагынып мин елыйм.


   Беренче бүлек
         Яшьлек иртәсе

Бу — яз иде, моңсу һәм ягымлы,

Бу — яз иде, дөнья алышкан,

Алышынган чаклар, күк һәм җир дә

Сагынышып ничек табышкан!

Кавышканнар һәм дә табышканнар

Йолдызлар да зәңгәр чишмәләр,

Киек-җанвар, бөҗәк, болын, чәчәк!

Җилләр изүләрен чишкәннәр.

Җай-җай гына исеп куялар да,

Биеп кенә, җырлап алалар,

Тургайларның дәртле сайравына

Үзәннәрдән колак салалар.

Икмәк тәме сеңгән туфрак исе

Борыннарга кереп кытыклый,

Ду килсә дә дөнья, сулар ташып,

Төннән узган көннәр ашыкмый.

Исемнәрен сора, тәрәз ачып,

Ул кем анда дөнья күзенә

Багып көлә, җырлый һәм моңлана,

Бар ямьнәрне җыеп үзенә?

Җил тибрәтә назлы толымнарын,

Сер сөйләгән кебек тиз генә

Колагына дәшеп үткән була

Һәм егыла килеп тезенә.

Итәгеннән тарта... Кая дәшә?

Чыгаргамы болын-кырларга?

Аны күреп бар да уяныр дип

Уйлыймы соң әллә юкларга?

Аны күрсә, әлбәт, йокысызлык

Кермәс бүтән һичбер тарафка,

Ничә егет үтеп-сүтеп йөри

Сәбәп табып кирәк-яракка.

Күз сирпесен иде ул берсенә,

Аңлап алып йөрәк серләрен,

Егетләр дә елап килмәс иде,

Берсен-берсе узып кичләрен.

Һәммәсендә өмет, ни дисәң дә

Хаклары бар, яшьләр, карт түгел,

Әгәр берсен сайлап алса, алар

Үзара һич дошман, ят түгел.

Язгы дәртнең җырлы чагы бүген,

Зәңгәр күктә кояш бәйрәме,

Агачларда, купшы куакларда

Шаулы күркәм чәчәк бәйләме.

Кояш уйный — кереп тәрәзләрдән,

Шаярта ул карап көзгегә:

“Һай матур кыз, ничек исемнәрең?

Белү ярыйдыр бит безгә дә?”

Ул сер бирми, ишетми дә төсле,

Уйга чумып укый китабын,

Имтиханнар якынлашып килә,

Тәмамлый ул быел мәктәбен.

Моңа кадәр гел “Бишле”гә укып,

Сынатсынмы инде сынауда?

Күңеленә моңнар тулы, бары

Сер бирәсе килми шулай да.

“Илсөяр!— дип дәште кемдер анда,—
Чыгып керче, сүзем бар иде!”

 “Аһ шөкәтсез, йөрмә, йөрмә монда,

Көпә-көндез, кит, дим, бар инде!”

“Кем сөйләшә анда? Имтиханың

Килеп җитә, ачма алгычны,

Ялкаулангач, уку буламыни?

Уйламыйсың бер дә алдыңны!”

“Әни, нигә алай дисең һаман?

Радиога кул да сузмадым,

Җил йөридер, ачык тәрәзәдән

Кергәндер ул, әллә сизмәдең?”

“Ярар-ярар, ялгыш ишетелде,

Дәрес биреп — колак сагайган,

Укы, кызым, юкка бүлдергәнмен,

Чәй китерим, чәем кайнаган!”

   

 5
Чәчләреннән сыйпап Илсөярнең,

Алгы яктан кергәч әнисе,

Тәрәзләрне ябып чыгып китте,

Җил йөрмәсен, диеп, янәсе.

Бераздан ул чәй китереп бирер,

Җимеш салып һәм дә каймагын,

Шушы кадәр рәхәт тормышларны

Сагынырсың әле, аппагым!

Кочагына алып ничә еллар

Үстерделәр сине, и бала,

Сынау арты сынауларың көтә,

Киләчәккә тормыш юл ала.

Мәктәпкә дә ул җитәкләп йөртте,

Газиз әнкәң, саклап җилләрдән,

Дәрес бирде сезнең барчагызга,

Сабак бирде: булма юләрдән!

“Оятка син салма мине!”— диеп,

Әйтә иде тәртип бозганда,

“Ярыймы соң, алай шапырынма!”—
Дия иде алга узганда.

Инде болар артта калып бара,

Кошлар очкан кебек оядан —
Илсөяр дә үз иркенә китәр,

Еллар кайтмас кире, яңадан.

“Аһ бу дәрес, аһ бу имтиханнар,

Нигә инде башны катыру?

Тормышымда кайсы кирәк моның?

Нәрсә бирә белем арттыру?..”

Илсөярнең укып арган чагы,

Ятлап-ятлап керми башына,

Болай да ул белә, сөйли ала,

Китап сүзе кирәк барсына.

Ярамыймы мөмкин кадәр белсә?

Ятлаганы истән чыгачак,

Күңелеңә сеңгән белемнән дә

Яхшысы юк, шунсы чыны, хак.

Гаҗизләмә кызың, әй әнкәсе,

Мөгаллимә үзем, дигәч тә

Шушы кадәр таләпләрне куйма,

Инде җитә барын белгәч тә.

Макталганнан артык мактатасың

Киләдер шул газиз балаңны,

Шулар өчен күчеп бетә барган

Күңелеңне аңлыйм, чамаңны.

Әмма алар шуңа карап кына

Белерләрме кадер-хөрмәтне?

Юк, ялгышам, хәтта наданнарны

Ак-карага тормыш өйрәтте.

Мөгаллимнәр, минем мөгаллимнәр,

Булмадыммы ялкау, тыңлаусыз?

Сездән бүген гафу сорыйм, берүк,

Үземә дә юк сүз уңайсыз.

Бераз гына шаян идем төсле,

Рәхәт булган икән ул чаклар,

Яз җитүгә, дәрес ташлап качып,

Тауда яга идек учаклар.

Юрый идек, төтен кайсы якка

Юлын салса, шунда китәбез,

Алар бар да күккә аша иде,

Ә без җирдә гомер итәбез.

Юрый белсәң генә юш килә ул,

Ишеткәннән белеп буламы?

Яккан учак чәчрәп янсын икән,

Ут югында төтен чыгамы?

Мөгаллимнәр, бөек, сабыр затлар,

Мөгаллимәләр илне күтәрә,

Нинди бетмәс гыйлем чишмәседер,

Күңелләргә алар үткәрә.

Юккамы соң элек-элекләрдән

Татарларның ата-баласын

Бер мөгаллим — мулла тәртип иткән,

Төзек тотып намус бинасын.

Дәрес әйтеп мәктәп-мәдрәсәдә,

Мәсҗедендә укып хөтбәсен
Хезмәт иткән ул затларның бүген

Берсен тапсаң, эзен үбәрсең.

Юк, ялгышма, исән әле алар,

Ышанмасаң, әйтәм, белеп кал,

Белем бирә белде мөгаллимнәрем,

Белим, дисәң, әйдә, барып ал!

Бу көндә дә дәрес әйтә алар,

Үзем булып сөйли үземә,

Гомер буе шулай булачак һәм

Сөенерсез дөрес сүземә.

Мөгаллимнәр ана кебек алар,

Тиңләп буламы соң башкага?

Әниең дә мөгаллимә икән,

Бәхетләрең шуннан башлана.

Бәлки әле аңламассың моны,

Сөенерсең әмма соңыннан,

Канат асларында җиңел бит ул,

Сакланасың җилдән-суыннан.

Тидерми ул сиңа ут һәм ялкын,

Яна-көя, әмма, балам, ди...

Мөгаллимәләр шундый булалмаса,

Ялганлыйлар, димәк, хәрәмли.
Мондыйларын мәктәп бусагасы

Уздырмаска тиеш ишектән,

Мондыйлардан дәрес алма берүк,

Яман алар шайтан-ишәктән.

“Кызым, инде чәең суынадыр,

Ял итеп ал, арып киткәнсең,

Артык уку башка каба бит ул,

Ахырына барып җиткәнсең!”

Ансы шулай, әмма Илсөярнең

Күңелендә — болын, күбәләк,

Соңгы битне юри ачып куйды,

Күренсен, дип, бераз күберәк.

Аның күзе һаман тәрәзәдә,

Көпә-көндез, оят, ичмасам,

Өеңә дә килеп керер әле,

Чакырганда әгәр чыкмасаң.

Ярый әле күрми калдылар да

Сизенмәде бугай әнисе,

Яшерделәр шомырт чәчәкләре,

Аның белән, белмим, нишләсе?

Йөргән була шунда җан көйдереп,

Аптыратып, борчып юкларга,

Ничек инде болай мөмкин икән?

Тынгы бирми хәтта йокларга.

Элекләрне бик тәүфыйклы иде,

Тартмый иде хәтта чәчтән дә,

Хәзер, кара, тәмам бозылды шул,

Юлын бүлми койма, читән дә.

Сандугачлар булып кыландыра,

Шигырь белән хатлар язгалый,

Егетләргә кушылып җырлый-җырлый
Уңлы-суллы йөри, узгалый.

Һай шөкәтсез, һай тәртипсез ничек,

Аңламый да белми ялгышын,

Начарлыкка башы җитә аның,

Эшли алмаса да яхшысын.

Ничек кенә әйтсен икән аңа,

Йөрмә, диеп, вакыт уздырып?..
Юк-юк, йөрсен, килә күрсен берүк,

Аптырагач — дәшсен сызгырып.

Ә Илсөяр күңелдәге серен

Белдерергә бер дә ашыкмас,

Тәрәзәдән күчеп тәрәзәгә,

Ул килде, дип бер дә ашкынмас.
... Аһ, ялган сүз! Түзү мөмкинме соң?

Буламы соң тотып йөрәкне?

Мәхәббәте белән килеп яшьлек,

Илсөярнең җанын көйрәтте.

Хискә салды, алды йокыларын,

Адаштырды дәртле уйларда,

Бу беренче-тәүге сөю ничек

Сала икән утка-суларга.

Сизенмәсен, диеп, әтисе һәм

Төшенмәсен, диеп, әнисе,

Сер бирмәскә ничек тырыша ул,

Җанның килә чишелеп китәсе.

Дус кызы бар аның, сабый чактан

Бергә уйнап, бергә үстеләр,

Кимсенгәндә бергә еладылар,

Шаяртканда бергә көлделәр.

Апа-сеңел, сеңел-апа төсле

Икесе дә — гүя туганнар,

Сәрвәр җанаш һәм Илсөяр туташ

Бер үк көндә алар туганнар.

Бер үк җырлар җырлап тирбәлгәннәр,

Янәшәдә хәтта йортлары,

Әй җиләс җил, тәрәзләре — каршы,

Сүзне сүзгә илтеп йөрт әле.

Аһ, дигәндә берсе, ваһ, дисен ул
Сәрвәр җанаш, уйлап дускаен,

Ваһ, дигәндә үзе, аһ, дияр ул
Илсөяре, тоеп җаныен.

Берсе — таңда, кичен икенчесе

Бу дөньяга килгән чагында,

Ике өйне ду китереп туйлар

Ясаганнар җыелып табынга.
“Кичен туган бала — кара толым,

Таңда туган бала — ак буза,

Ир егетләр күңеле яна икән,

Сөюләре генә хак була!”

Сер бүлеште Сәрвәр белән, хисләр

Төреп алгач дәртле йөрәген,

Әйтте аңа ничек каушауларын,

Егет, килеп, тотса беләген.

“Искәндәрнең буен-сынын күрсәм,

Өзелепләр китәм, и җанаш!

Бу ялкынга ничек түзим икән?

Сәрвәркәем, бирче бер киңәш?

Әнкәемә әйтсәм, ачуланыр,

Әткәй, берүк, сизә күрмәсен!

Искәндәргә ничек белдерим соң?

Кеше күрер, килеп йөрмәсен!..

Оялам бит шушы хисләремнән,

Аңламаслар дуслар-иптәшләр,

Сабырлыгым бетә, һай Сәрвәрем,

Гайбәт сөйләр кебек көндәшләр.

Хәбәрчем бул, тапшыр Искәндәргә

Минем шушы теләк-сүзләрне!

Аны сөям... Юк-юк, монсын әйтмә,

Кызартырсың алай йөзләрне.

Бары тапшыр, килеп йөрмәсен ул,

Имтиханнар бетсен, аннан соң

Укырга да керәсебез бар бит!

Бераз гына, бераз соңласын.

Ни әйтергә, тапшырырга белмим,

Яратам мин аны, җанашым,

Әгәр аңлый алса иде сизеп,

Савыктырып йөрәк ярасын!”

Илсөярнең әллә күңелкәе,

Әллә акыл киткән саташып,

Серен чиште елый-елый һәм дә

Торды алар бераз карашып.

Бу сүзләрен көтмәгәнме иде,

Әллә бүтән уйлар кичерде?

Дусты Сәрвәр боек хәлдә калды,

Бәйле күзе шулай чишелде.

Искәндәрнең буй-сынына түгел,

Йөрешенә, тавыш, сүзенә,

Күзләренә, чәче, кашларына

Гашыйк иде Сәрвәр үзе дә.

Нишләдең син болай, Илсөяркәй,

Нигә кистең дустың өметен?

Ник иртәрәк белдермәдең моны?

Ни өчен соң җанын кол иттең?

Сәрвәр үзе җаен эзли иде

Серләренә сине дәшәргә,

Киңәшергә барсын сөйләп биреп,

Кич уенга бергә төшәргә.

Инде бетте, инде үтердең дә
Челпәрәмә ваттың күңелен!

“Синең янга килеп йөримени?

Алга таба әле күрермен!..

Мин бит аны бу тирәдә күргәч,

Уе төшкән, диеп уйладым,

Ул бит сиңа килеп йөри икән,

Болай булса, барсын җайлармын!”—

Кыз уйлады шулай, башкаеңны

Дустың ашар инде, Илсөяр!

Сәрвәр җанаш Сәрвәр көндәш булыр,

Бер дә юктан бәгырь-җан көяр.

Син еларсың әле, ялгышыңны

Аңлагач һәм көйгәч күңелең,

Төшенерсең беркөн мәхәббәтнең

Сер саклаудан түбән түгелен.

Йөрәк серен чишәләрме инде?

Ул бит сөйгәнеңә аталган,

Дуслар алар тормыш өчен терәк,

Инде күр син, йөзе каралган.

Аңламассың нинди уйлар һәм дә

Мәкер белән тулган ул хәзер,

Менә үзе елап җибәрергә,

Йә көләргә инде бик әзер.

Кимсеттең шул аның саф хисләрен,

Ул да сине шулай җәзалар,

Әйтсәк тә без, бар да тәкъдирдән, дип,

Кешеләр дә аны язалар.

Күрәсене мөмкин түгел күрми,

Бирәм, дисә, ала акылны,

Хәтта әүлияләр ялгышалар,

Тотып кына йөрсә сакалны.

Ни дип әйтим, нинди киңәш бирим?

Сер чишелде, күңел тишелде,

Сәрвәр җанаш дусты Илсөярнең

Сүзләреннән бетте-ишелде.

Назлы ярга сүзне нидән башлап,

Ничекләр дип, белмим, әйтәләр,

Киңәш бирер, йә юатыр идем,

Илсөяркәй! Яшьләр үтәләр.

Ишетәсеңме, җырлар җырлыйлар да,

Бераз тынып, туктап торалар,

Тәрзәңдәге  утны күрәләрме —
Ярышкандай дәшеп куялар.

Нигә болай китте кәефләрең?

Хисләренә алар адашып

Мактаганда сине, сөен генә,

Йөрмиләр лә бер дә алдашып.

Чәчләреңнең коңгырт бөдрәләре

Пар толымнар булып үрелгән,

Бәхетеңә бит очыңда миңең

Саклый сине яман күзеннән.

Ак йөзеңдә алсу наз билгесе,

Кыйгач кашың, уйчан күзләрең,

Сине күреп бакчадагы гөлләр

Оныттылар хәтта үзләрен.

Илсөяркәй, нигә яратмадың

Егетләрнең атап җырлавын?

Илсөяркәй, нигә сагышландың,

Кузгалдымы күңел кылларың?

Ник ташладың әле укуыңны?

Имтиханың килеп җитте бит,

Тормыш — алда, килер көткән ярың,

Күңелеңне бераз җитди ит!..
Тукта, каләм, тукта, артык киттең,

Юк сүз бит бу, алай ярамый,

Гашыйкларның дәртле йөрәкләрен

Мондый киңәш бары яралый.

Илсөярнең, күр син, якты йөзе

Кинәт сулды, батты сагышка,

Урыныннан күчеп, онытылып,

Тынып калды шушы сулышта.

Җырлап килгән яшьләр икенче кат

Урамнарны урап әйләнде!

Нинди моң ул җитми үзләренә? 

Йөзкәеңә томан бәйләнде.

Кем тавышы, моңы, диеп сора,

Искәндәрең юк шул арада,

Югалтудан хәтта шаулы чәчәк
Гөлләрнең дә йөзе карала.

Исеңдәме, сылу Илсөяр-җан,

Искәндәрнең әйткән сүзләре?

“Мин бит сиңа әллә ничек кенә

Гашыйк булдым, җанның түзәре

Калмады да инде, аңла үзең,

Көлә, диеп, берүк, уйлама!

Башка төрле сөйли белмим инде,

Син, кимсенеп, берүк, елама!

Яратмассың, бәлки яратырсың

Бәхетемә тиңем яр булып,

Мөмкин түгел икән, ул вакытта

Хәбәрең бир, үлим ярылып.

Әллә ничек, сүзләр таба алмыйм,

Ачуланма инде, Илсөяр,

Мин мәңгегә сине яратырмын,

Шул көенчә бәгырь дә көяр.

Яратмасаң, көчләп таләп итмим,

Мәхәббәттә артык андый эш,

Мәҗбүр иткәч — дөрес булмый сөю,

Бәхет килер булса — җаннар иш!
Ачуланма, берүк, үпкәләмә,

Сорап килми икән ярату!

Моны сөйләү кыен үземә дә,

Кирәк түгел сүзне тарату!

Оныт барсын, ишетмәдем, диеп

Уйла, мәгәр кабул кылмасаң,

Бу бер юләр, ахмак, диеп сана,

Сүзләремне аңлый алмасаң.

Исеңдәме, гармун уйный-уйный

Биеткәндә бөтен мәктәпне,

Сине берәү чакыра кала икән,

Юри боза идем үлчәмне.

Үчекләнеп гел үчекли идем,

Туктап-туктап калып уйнаудан,

Минем хисне, минем сагышларны

Ерак идең сизү-уйлаудан.

Ә беркөнне түзми чакырдым мин

Биергә дип, парлап, үзеңне,

Аһ ул бәхет — менә нинди икән,

Дип уйладым, йомып күземне.

Аңламадың хәтта шунда мине,

Саташылган, кыстым билеңнән,

Көй тукталды, ә без басып калдык,

Тик айныдым тарткач җиңемнән.

Илсөяркәй, бәгърем, җан кисәгем,

Диеп әйтсәм, берүк, аңлый күр,

Мин бары тик ачтым күңел түрен,

Йә чык аннан, яки үзең кер!

Ни сөйлим мин, гафу, инде күптән

Синең сурәт йөрәк түрендә,

Ай-йолдызлар синең исемеңне

Әйтеп балкый һәр кич күгемдә.

Таләп итмим, вөҗдан-намус кушмый,

Хисләреңә үзең хуҗасы,

Һәркемнең дә килә бу тормышны

Сөйгән яры белән узасы!..”

Ул сөйләде үзен-үзе онтып,

Онытылып, чишеп йөрәген,

Бер очкыны сиңа күчеп шунда,

Илсөяркәй, син дә көйрәдең.

Аңламаган кебек кылансаң да,

Бөтенесен тойдың, төшендең,

Йөгереп кереп, йомшак түшәгеңә

Син капландың, гүя ишелдең.

Үкседең дә, туктый алмас булып

Күзләреңнән яшьләр коелды,

Бу бәхет һәм куанычлар сиңа

Бер әкият кебек тоелды.

Ышанырга, ышанмаска белми

Аптырадың җаның газаплап,

Моңа кадәр һич билгесез булган

Серләр ачылдылар мең яклап.

Шулай яшьлек сиздермичә генә

Алып керде сине үзенә,

Гыйшык салып самим йөрәгеңә,

Ул елатыр, инде түз генә.

Сәрвәр җанаш — Сәрвәр көндәш иде,

Аңламады аны Илсөяр,

Сер бүлешеп, киңәш көтсәң аннан,

Кайгы-хәсрәт сиңа ул өяр.

Шулай шул бу тормыш әүвәлгедән,

Һич үзгәрми яшәү кануны,

Үз бәхете өчен яши һәркем,

Онтып дошман булып калуны.

Балачакта кала уйнап үскән

Якын дуслар, яшьлек килүгә,

Онытыла кардәш-туганнарың,

Сөйгәнеңә күңел бирүгә.

Гомер узгач, күп ялгышлар кылгач,

Килеп җиткәч тормыш чигенә,

Каерылып бер карыйсың икән

Кабат яшәр булып, тик менә
Мөмкин түгел юу хаталарны,

Гомерләрне кире кайтару,

Мөмкин бары гафу сорап, барсын

Хәтереңнән читкә аудару.

Искәндәрне дәшеп алды Сәрвәр,

Сүзем бар дип, җаен китереп,

Иптәшләре җырлап узып китте,

Илсөярнең җанын өздереп.

Каян гына чыгып, салкын җилләр

Китерделәр болыт төркемен,

Йолдызларны кабып йота-йота,

Ул — җәелде, каплап төн ямен.

“Ни бар иде, Сәрвәр, ник ялгызың?
Илсөярне нигә дәшмәдең?

Күптән инде күренгәне дә юк,

Ничәнче кат монда төшмәдем!”

Искәндәрнең шушы сүзләреннән

Йөрәгенә каннар тамса да,

Көлеп куйган төсле итте Сәрвәр, 

Күңеленә якын алса да.

Әйтер сүзе әллә онытылып,

Каушый калды юктан кимсенеп,

Бераз гына тормыш күргән булса,

Егет алыр иде төшенеп.

Әмма уе башка кызда аның,

Илсөярдә, Сәрвәр дустында,

Серләрен дә белешеп куйганнардыр,

Хәзер әйтер, бераз көтсен дә.

Очрашуга бәлки чакырадыр,

Сагынгандыр үзен, мөгаен,

Яки берәр хатмы язган икән,

Шигырь белән төреп сүз җаен?

“Йә Сәрвәркәй, әйе, әйт тә инде?

Күлмәгең дә юка өстеңдә,

Салкын җилләр әллә кайдан чыкты,

Калтырана бугай тәнең дә.

Мә кәчтүмне, салдым, куй җилкәңә,

Җылынырсың бераз үзең дә,

Ник туктаттың, инде сөйлә хәзер,

Мең сорау бар күңел түремдә!”

Сынган хәтер, күңел парә-парә,

Ничекләр соң сөйлим барчасын?

Күздә яшьләр, бәгърем — кара күмер,

Искә алам гыйшык парчасын.

Ал таңнарын, серле төннәрен һәм

Өзгәләнеп уйлыйм көн ямен,

Һай яшәлгән икән, диеп куям,

Бит очыннан алып күз яшен.

Кемнәр аңлар, кемнәр көлке табар,

Хакыйкатьнең юлы күп төрле,

Бәндәләрнең акыл тигез түгел,

Кеше сүзе кеше үтерде.

Сынган хәтер, көннәр тарау-тарау,

Бу юлларым бигрәк лә урау,

Килеп-китеп гомер кичерәм мин,

Анда — шатлык, монда — гел елау...

Ярлыкый күр, Ходам, берүк инде,

Ялгышларсыз бармый бу дөнья,

Сурәтләре күңел түрләремдә,

Исләремдә йөри көн-төндә.

Сынган хәтер, янган йөрәкләрнең

Бәһаләре дөнья бәрабәр,

Ярлыкый күр, Ходам, гашыйкларны,

Йөрәк түрләрендә яра бар!

Йөрәкләрне йөрәк аңлар кичтә,

Сергә серләр төшәр бу төндә

Ничек мөмкин йоклап яту болай?

Җан юктыр шул мәгәр ул тәндә.

Илсөярнең арган керфекләре,

Кургаш кебек авыр-авырлар,

Син — укыйсың, бөтен халык — ялда,

Җырга чумган барча авыллар.

Сандугачлар, кайдан шулай отып,

Ят моңнарны илгә китергән,

Яшьләр, тынып, тыңлый тирәкләрдән,

Чыгып килгән җирдә күпердән.

Әле берсе, әле икенчесе

Сузып ала, китә дәртләнеп,

Юк, сандугач кына түгел алар,

Фәрештәләр йөри “җенләнеп”.

Анда — кошлар, монда киек-кортлар

Бер-берсенә җанаш тапканнар,

Сүз алышып, уйнап һәм биешеп

Арыганнар, ялга ятканнар.

Йолдызлар да хәтта бер-берсенә

Күз кысыша, гаҗәп, серләшә,

Бу көннәрдә бөтен дөнья — бәхет,

Күркәм яздан җәннәт көнләшә.

Бәхет бит ул тормыш һәм яшәеш,

Хакның биргән татлы җимеше,

Һаман  шулай бәхет белән тулып

Аксын иде гомер инеше.

Син үзеңчә яшә, хыяллар кор,

Туры юлың буйлап һаман бар,
Максатына килеп ирешкәннең

Артларыннан яргән калганнар.

Маяк булып, юл күрсәтеп илгә,

Килер көндә читкә чикмәскә,

Олуг затлар мирас иткән безгә

Явызлыкны җирдә түкмәскә.

Илсөярнең шушы уйларыннан

Балкып китте кинәт күңеле,

Гүя берәү серле фонарь белән

Юл яктыртып дәште үзене.

Җиңел булмас, сынаулардан тора

Бу тормышның килер һәр көне,

Күп вакытта уңай исми җилләр,

Агачлар да коя күркене.

Яшәеш тә шулай үз җаена

Барган җирдән китә тайпылып,

Исемнәрен югалтучылар бар,

Әле кичә генә ат алып.

Ышанычны кирәк югалтмаска,

Тайпылмаска барган юлыңнан,

Бәхетеңә килеп җитәчәксең,

Максат йөртер тотып кулыңнан.

Бәхет бит ул — тормыш һәм яшәеш,

Хакның биргән татлы җимеше,

Хисләр тулып ташыгандай була

Язларымда гомер инеше.

Искәндәрнең кайнар карашыннан

Иркәләнеп, чәчәк кебексең,
Гүзәлләнеп, балкып, чибәрләнеп,

Арада бер булып үстең син.

Хисләр — ташкын, күмә акылларны,

Хыял канатларын  үстерә,

Әгәр яшьлек мәхрүм итсә хистән,

Гомерләрне бушка кичтерә.

Мәхәббәт ул кирәк йөрәк өчен,

Мәхәббәт ул җанның азыгы,

Яр сөюнең һичбер гөнаһы юк,

Мәхәббәтнең һич юк языгы.

Гайбәт итеп аны сөйләмиләр,

Яратулар өстен һәр сүздән,

Мәхәббәт ул кеше сайлап йөрми,

Үтеп китми сездән һәм бездән.

Искәндәрнең уйчан күзләреннән

Син оялып башың игәндә,

Бит очыңнан үбеп куйды кебек,

Кулларыңа кулы тигәндә.

Һай җанашым, нинди утлар алды

Бәгыреңне төреп, җаныңны?

Бөтен тәнең кинәт кайнарланды,

Җуйган кебек булдың аңыңны.

Бәйрәм киче иде, мәктәп белән

Җырлап-биеп күңел ачканда
Шатлык белән тулды күңелләрең,

Каршыңа ул килеп басканда.

Шуннан бирле нинди дуслар булып,

Бер сыйныфта укып, партада,

Әллә ничек онытылып китеп,

Күңелләрең аңа тартыла.

Кимсетсәләр әгәр вакчыл җаннар,

Елатсалар тартып чәчеңнән,

Ул бит сине гел юата иде

Һәм дә яклый, килсә көченнән.

“Нәнүгем,— дип,— алай өзгәләнмә,

Елама һич күзең бетереп,

Үсеп җитсәм, кирәкләрен бирәм,

Торачаксың, җаным, син күреп!”

Инде менә буйга үсеп җитте,

Егет булып, мыек чыгарып,

Иртәгәдән имтиханнар көне,

Ә ул йөри җырлап-кыланып.

Илсөяркәй шундый хисләр белән

Күңелләрен тәмам тутырып,

Тәрәзәдән карап торды бераз,

Аргач китап укып утырып.

Ераклашты яшьләр җырлый-җырлый,

Сайрап алды моңлы сандугач,

Тулган айдан нурлар ява торды,

Йөрәгеңне, диеп, җаным, ач!

Алыйк серләреңне бер сөйләшеп,

Үткәнне һәм килер көннәрне;

Утырасың нигә өйдә качып?

Шундый күркәм майның төннәре!

Илсөярнең ташып күңелләре
Өйдән чыкты, йөрде бакчада,

Үзен-үзе белештермичә кыз

Әйтеп куйды: “Үзең тап чара!”

Тәрәзәдән төшеп, кача-кача,

Ай нурыннан яшереп шәүләсен,

Ян капкага килеп бавын чиште,

Бөгә-бөгә сылу гәүдәсен.

Менә хәзер чыгып йөгерәчәк,

Яшь колындай чөелеп күкләргә,

Игътибар да бирмәс ертылыр дип

Өстендәге җиңел күлмәккә.

Дәшеп калыр җырчы чикерткәләр,

Колак сал, дип, безнең моңга да,

Көязләнеп хушбуй исләр белән —
Күзен кысар сирень монда да.

Һай бәхетле яшьлек, һай гүзәл чак,

Үзе — кайнар, үзе — канатлы,

Иреннәрнең бал саклаган чоры,

Шул бәхетле — кемнәр яратты.

Саташырлык, адашырлык булып,

Төннәр белән көннәр кушылып,

Күзләренең күзгә чумган чагы,

Йөрәкләргә йөрәк тотылып.

Кабат кайтмас көннәр бар икән ул,

Онытыла арып эшләүләр,

Йөрәгеңә дару — дәртле җырда,

Күк йөзеннән йолдыз күзләүләр.

Кемнәр анда серләр бүлешәләр?

Сүзләрендә бар бер усаллык!

Чү, Сәрвәре түгелме соң анда?

Искәндәре, таныш шулчаклык.

Илсөяркәй, тынып, каушап калды,

Күңелкәе китте түгелеп,

Нигә болай, яшьлек, алдадың да

Бар хыяллар бетте сүтелеп.

Ничек инде, Сәрвәр? Дусты? Җанаш?

Серләр җыеп, серләр бүлешеп

Йөри идең, менә хәзер шулай

Торасыздыр миннән көлешеп?..

Илсөярнең хәле чиктән ашты,

Күзләреннән тамды яшьләре,

Бер минутта дөм караңгы булды

Ямьле майның айлы кичләре.

Искәндәрне бераз гына күреп

Калмакчыңмы? Кара туйганчы!
Әнә ничек көлешәләр алар,

Акылларын тәмам җуйганчы.

Сөйләшәләр, әллә үбешәләр
Янган йөрәкләрне көйдереп?
Ничек болай булды әле бар да?

Ник көләләр шулай үтереп?

Хәзер барып әйтсен йөзләренә!

Куркырлыгы бармы алардан?

Искәндәрнең суксын яңагына

Һәм туктасын болай елаудан!

Юк шул, булмый, әрсезләнеп кенә

Мөмкинме соң аклау үзеңне?

Ничек барсын, ни дип әйтә алсын?

Бәгырькәе генә өзелде!

Белештерми кайда икәнлеген,

Тыя алмый хисләр ташкынын —
Егылды да елый башлады ул,

Кая куйсын икән башкаен?

Кемнәр аны кочып күкрәгенә,

Сыйпап чәчен хәзер юатсын?

Бүген киче шулай ямьсез булгач,

Яшьлек таңда ничек наз тапсын?

Ул елады энҗе яшьләр түгеп,

Нурлы айдан йөзен яшереп,

Ул елады үзен белешмичә,

Горур күңелләре ишелеп.

Ишетепме аһын Илсөярнең,

Өзгәләнеп шуннан бәгыре,

Былбыл кинәт, сузып-сузып, зарлы

Җыр башлады — җәннәт шагыйре.

Кушылдылар аңа бүтән кошлар,

Дөньялармы китте саташып,

Балкып янган Чулпан йолдыз шунда

Күктән төште җиргә адашып.

Бу кадәр дә авыр булыр икән

Яшь кызларның моңлы күз яше,

Бу кадәр дә олуг галәмнәрнең

Бармы моңа, юктыр түзәсе?

Хәтта йолдызлары егылалар,

Калтырангач күкнең гөмбәзе,

Кыз баланы рәнҗетүнең ничек

Түбән икәнлеген бел, яме!

Таң уянды, төне китеп барды,

Үзе белән алып серләрне,

Һәр көн шулай өр-яңача туа,

Сыйпап үтеп шушы җирләрне.

Адаштырган хисләр сүреләләр,

Чишелмәслек хәлләр кичелә,

Элек авыр кебек күренгән эш

Җиңеләеп китә кешегә.

Һәр көн шулай үз җаена йөри,

Үзенекен алып үзенә,

Шуңа күрә, вакытлыча, диеп,

Карыйбыздыр дөнья йөзенә.

Шуңа күрә миңа таңнар якын,

Һәр туар көн миңа кадерле,

Булган хәлнең үтеп китүенә

Сөенешик, онтып җәберне.

Яшиселәр алда әле безнең,

Менә барып һаман үрләргә!

Чиксез күккә илтеп ирештерер

Хыял тауларына үрмәлә!

Ул таң атты, балкып, кояш тулып,

Яңа бурыч йөкләп бәндәгә,

Минем күңел сынып китте шунда,

Тәнем булды утын-әрдәнә.

Бәхет таләп итү мөмкинме соң,

Әгәр шулай торса көннәрең?

Син әлегә яши генә башлап,

Беренче кат күрдең җилләрен.

Алда нәрсә алып китерерләр,

Нинди хисләр айкар күңелең?

Белү мөмкинме соң бу язмышны,

Килер көннең яман түгелен?

Таң уятты суык җиле белән

Илсөярне, кереп җиңеннән,

“Мин ник монда?”— дигән оят сүзе

Күтәрде дә алды иңеннән.

Кыз ашыгып керде бүлмәсенә,

Тәрәзәдән үтеп, атылып,

Төне буе янган утны басып,

Хур булырлык хәлдән котылып.

Йомшак түшәк, калын юрган аны

Кочагына алып чумдырды,

Калтыранган тәне назлар җыйды,

Дулкынланган җанын сүндерде.

Йокы алды биләп Илсөярне,

Алышынып шунда барлыгы,

Ул оеды, гүя орчык очы

Сихеренә тиеп бармагы.

Ул төш күрде, гүя бар авылны

Каплап алган иде пәрәвез,

Кояш угы тиеп үтү белән

Эреп төште, гүя балавыз.

Кыз уянды, күзен шардай ачып,

Сәгатенә салды карашын,

Тынычланды, имтиханы бүген,

Белгәннәрен сынап карасын.

Ничә көннәр тормый, укыды ул

Китапларын, өстәл яныннан…

Искәндәрне Сәрвәр белән күргәч,

Зиһененнән бизде, җаныннан.

Сынауларда сынатсынмы хәзер,

Түбән куеп үзен алардан?

Күңелләре бозылып киткән чагы,

Терәк тапсын икән кайлардан?

Имтиханга керде, белмәгәне

Юк иде дә төсле, югыйсә,

Әмма дөрес җавап таба алмый,

Башларында гүя җил исә.

Ничек болай? Соравы да гади,

Физиканы кемнәр белми соң?

Моның кадәр гади, җиңел фәнне

Ничек үзләштереп килмисең?

Юк, исендә түгел һичбер нәрсә,

Формулалар тәмам буталган,

Ничек итеп җавап тотарга соң?

Җанын-тәнен аның ут алган.

Кем ярдәмен бирер? Бер хәрефен

Әйтсәләр дә төшәр исенә...

“Сәрвәр, Сәрвәр!” ...Ә ул күтәрелеп

Карарга да сиңа ятсына.

Менә хәзер дәшеп чыгарырлар

Имтиханга, такта алдына,

Нинди оят! Нәрсә сөйләр икән,

Урыныңа сеңеп кал гына!

Язмышларың ничек булачагын

Алдан торсаң иде белешеп,

Кайсы җиргә ничек егылырга

Куйсаң иде әүвәл килешеп.

Аның чират, бар да тынып калды,

Чакырдылар такта алдына;

Ни сөйлисең? Ник исенә төшми?

Сорауларын тотып кулына,

Тәрәзәдән зәңгәр күккә бакты,

Тупылларны күздән кичереп,

Шушы җәфа-җәбер дөньясыннан

Шунда китәр булып күченеп.

Сынаучылар җавап көтә иде,

Аның уе иде башкада,

Менә шулай сынатудан әллә

Синең тормыш юлың башлана?

Белми идемени җавапларын?

Укымаганмыни көн-төнен?

Ничә кабат барсын өйрәнде ул,

Ныгыта биреп зиһен-күңелен.

Сөйләмәскә мөмкинме соң, ничек

Сораулары җиңел, ләбаса;

Нигә юктан болай борчылды ул?

Баш ката шул, юкны уйласа.

Тел ачылды, сүзләр чишмәсенең

Буалары китте бүселеп...

Каян чыга шушы кадәр гыйлем,

Ничек белгән тирән төшенеп?

Илсөярнең биргән җаваплары

Һәммәсенең йөзен балкытты,

Шушы кадәр сөйли алуына

Ул үзе дә шунда шаккатты.

Син могҗиза эзләп китаплардан

Китапларга күпме багасың,

Әмма тормыш беркөн могҗизасын

Күрсәтә дә, шаклар каласың.

Сынау буламыни сынатмасаң?

Сынатканда ятка сылтама,

Син, сыналып, үзең сыныйсың бит —

Акыл-зиһеннәрең ни чама.

Мәктәп-мәктәп, тәүге гыйлем йорты,

Ышанычым килер көннәрнең,

Син меңнәргә канат бирдең, гыйлем,

Аннан сагынып көттең үзләрен.

Кошлар кайта туган илләренә,

Тергезергә яшәү шатлыгын,

Сине шулай кайтып сөендерсен

Балаларың, сагнып яшь чагын.

Мәктәп-мәктәп, тәүге гыйлем йорты,

Ышанычым, тормыш терәгем,

Кадереңне бары шулар белер —
Кемнәр таныр гыйлем кирәген!

Бар кеше дә галим булып бетми,

Галимнәрне шактый күргән бар,

Бик азлары гыйлем чишмәсе шул,

Ә күпләрдә исем, гамәл бар.

Мәктәп-мәктәп, синең ишегеңне

Ачып керү белән сизенәм:

Могҗизалар атавыдыр үзең,

Мәңге тулып тора хәзинәң.

Мескен хәлгә калган чакларыңда

Сер бирмичә яши бирәсең,

Яннарыңнан үтеп киткән чакта

Кердем әле, килде күрәсем.

Син һаман да элеккечә кебек,

Бусагаң да, идән-түшәмең,

Ә юк икән, бик нык үзгәргәнсең,

Бу кемнәр ул, ничек исемең?

Танымыйлар, мин дә белмим, шулай

Үтәдер бу тормыш дигәнең,

Ничек әле болай саташылган?

Сабакташлар очрар, дигәнмен!

Бу кем әле? Тигез атлап килә,

Мөгаллимәм үзе түгелме?

Һай юк икән, чалымнары тартым,

Шуннан бутаганмын үземне.

Гомер узып, хәтер яңартырга

Тели икән әгәр күңелең,

Кереп чык син туган мәктәбеңә,

Сиздермичә генә кемлегең.

Мәктәп-мәктәп, тәүге гыйлем йорты,

Милләт ышанычы-терәге,

Син ябылсаң, татар булуымның

Киләчәктә юктыр кирәге.

Имтиханнар инде тәмамланды,

Бүген чыгарылыш кичәсе,

Илсөярнең күлмәге дә әзер,

Бетте тегәсе һәм кисәсе.

Аккош кебек булды, буй-сынына

Таман килде җөе-өлгесе…

Ә юк бугай, әллә юри генә

Шаяртамы, алдап, көзгесе?

Шикләндерә, ансыз булмас инде,

Бусы инде соңгы җыелыш,

Ә аннары, очып таралышкач,

Бар да бергә җыелу кыен эш.

Безне кемнәр бик аз белә, шулар

Бик күп белгән кебек сөйләрләр,

Кешеләргә охшап бетеп булмый,

Ә изгеләр бәхет теләрләр.

Күз тимәсен өчен буең белән

Тиңдер синең калын чәчләрең,

Кайгылардан арындырып көннәр,

Шатлык китерсеннәр кичләрең.

Моңсуланып калган мәктәп эче,

Яңгыраса да җырлар тасмада…

Җай килмәсә, дөнья аптырыймы?

Ясалма күк шушы тантана.

Сүзне башлап, барсын котладылар,

Теләделәр уңыш, изге юл,

Тик йөрәкләр катып калган төсле

Һәм буталган кебек уңы-сул.

Ничек болай? Бер “Дүртле”сез укып,

Гел “Бишле”гә белгән бар фәнне —

Илсөярне кимгә калдырдылар,

Санламыйча Ходай биргәнне.

“Алтын медаль” аңа тиеш иде,

Директорның йөзе кызарды,

Үз кызына атап тапшырды да

Илсөяргә ямьсез күз салды.

Ул исерек иде, мәгънәсезлек

Белән кылгач мәкер эшләрен,

Үз-үзенә тынгы табалмыйча,

Хәмер эчте, тотып эчләрен.

Бу гөнаһын үзе онытса да,

Бүтәннәрнең калыр хәтердә,

Хакыйкатькә терәк — Ходай бардыр,

Ул тотачак әле, хәтерлә!

“Җирдә таянырлык кемем бар соң,

Әгәр, Аллаһ, мине ташласаң?

Мин мәңгелек колың, яклаучым бул,

Хәлләремне генә аңласаң?”

Илсөярнең аңсыз минутлары!

Таләп итеп гадел хөкемне,

Нәрсә генә эшләргә дә белми,

Артка таба гына чигенде.

Әнисе дә башын иеп кенә

Утыра бирде өстәл янында,

Кызын яклар хәлдә түгел иде,

Эшлисе бар аның шушында.

Директорга каршы бер сүз әйтсә,

Мәктәбеннән кая барачак?

Йә түз, ана, яки чәчерәп чык,

Әмма бар да шулай калачак.

Син гаделлек көтеп картаерсың!
Җир йөзендә әллә юкмы ул?

Кызыңа да терәк булалмагач,

Нигә сиңа эшең, битең, кул?

Әгәр менә хәзер торып китсәң,

Кызың чыгып йөгрер кичәдән,

Ул бит аңа ничек әзерләнде…

Ояты бар әле кешедән.

Күңел ачсын, барып юатырсың,

Моның белән бетми дөньялар,

Үткән белән киләчәкләр генә

Кем кемлеген белеп торалар.

Һай Илсөяр, түз син, гаделлекне

Яклап меңнәр утка кергәннәр...

Ә ул һаман җирдә яши алмый,

Гаделлекне кемнәр күргәннәр?

Мәгәр  бар да гадел булса иде,

Гадел барса иде дөньялар,

Аллаһыны белми калыр идек,

Чынга ашар иде хыяллар.

Тик югалтма, берүк, ышанычны,

Ялгыш гамәл белән  адашма,

Яманнардан үрнәк алып, берүк,

Алар бәйрәмендә саташма.

Бу тантана синең өчен түгел,

Бозылганы өчен гаделлек,

Аттестатың — кулда, әйдә, кайтыйк,

Билгеләрең — дөрес, гел “Бишлек”!

Илсөярнең күңеле кайнап куйды,

Акыллары шашты, хисләре,

Кемнәр, килеп, зурлап котладылар,

Әмма аның янды битләре.

Өзгәләнде, җаны бәргәләнде…

Ничек тыйсын икән җай табып?

Күзләренә кайнар яшьләр килде,

Гүя йөрәкләре ярылып.
Харап булыр хәлгә килде, йөрәк,

Нигә шулай соң син һәрвакыт?

Ныклык кирәк чакта бозыласың

Һәм китәсең кинәт ватылып.

Шушы мәктәп иде ышанычы —

Хакыйкатьнең олуг сарае,

Һич көтмәде: саубуллашкан көндә

Ишекләре аның тарайды.

Монда кабат кермәс хәл белешеп,

Урап узар... Тагын нишләсен?

Җир читенә китеп олаксынмы,

Коя-коя күз яшь чишмәсен?

Илсөярнең күңеле тулып ташыр

Хәлгә җиткәч, чыгып йөгерде,

Күк капланып кара болыт белән,

Җир йөзенә яңгыр түгелде.

Ак күлмәге җебеп пычыранды,

Кыз йөгерде белми кай таба,

Үз җанына тынгы табалмыйча,

Йөрәгеннән аның кан тама.

Су буена төшеп, таеп китте,

Дулкыннары алды кочаклап,

Ташкын белән бергә агып китте,

Төпкә чума барып, йөз аклап.

Бу һәлакәт гүя аны яман

Кешеләрдән саклап калачак

Кебек иде, җаны тынычланды,

Үзен шулай яклый алачак.

Төпкә киткән саен ерагайды

Оятыннан, авыр хәленнән

Һәм уйлады: алар көенәчәк,

Сорар әле гафу соңыннан.

Әгәр инде үз хакыңны бүтән

Чарасы юк икән якларга,

Үлеп кенә мөмкин, диләр иде,

Хәтта намусыңны сакларга.

Ишетерләр, кылган яманлыктан

Тынгы тапмас барсы-барсы да,

Илсөярне аңлар танышлары,

Яклап чыкмады шул кайсы да.

Тормыш, синең шундый кадерсез һәм

Ямьсез икәнлегең аңларга

Күп кирәкми, дөреслекне табу

Мөмкин түгел бездәй җаннарга.

Элекләрдән килгән канун, диләр,

Үлем өстен, диләр, яшәүдән,

Әмма кемнең үләселәр килсен?

Туктагыз бу юк-бар сөйләүдән.

Шунда кинәт бар да үзгәрдеме?

Хак суздымы аңа үз кулын?

Батып барган җирдән Илсөярне

Күтәрде дә алды уң-сулын!

Ярга алып чыкты бата-чума,

Ни булганын дәшми-сорамый,

Әйтеп куйды: “Ярый өлгердем бит!

Ай-һай сеңлем, болай ярамый!”

Хәл алдылар бераз, ә аннары

Торып басты егет. Кем икән?

Илсөяр дә аны танымады,

Кем кемлеген генә кем белгән?

Ни дип әйтсен рәхмәтеннән ары,

Исемен дә сорап тормады

Һәм егет тә җөпләп бүлешүне

Ни өчендер кирәк тапмады.

...Бүген кичтә кайтып төшкән иде

Хезмәтеннән ялга — авылга,

Карт әнисе аны күп сыйлады,

Тәм-томнарын куеп табынга.

Әнкәсенә ялгыз бала булып

Үсте ул да шушы авылда,

Әмма җаны хәрби хезмәт өчен

Яралганмы, тарта давылга.

Алтын погон, яхшы китель киеп

Йөрүгә ул яшьтән кызыкты,

Әнисе дә аны аңлагандыр —

Фатихасын бирде, күз тотты.

Авырлыкта үзе калса калды,

Әмма балакаен күтәрде!

“Һич югында — кайтыр, күренер”,— дип,

Көн дә көтеп, җаны үртәлде.

Ә баласы елда тик бер тапкыр

Азга бушый иде хезмәттән,

Ялга кайта, атна-ун көннән соң

Китеп бара, кубып кинәттән.

Бу ел менә кайтып төште тагын,

Өй эчләрен нурлап-балкытып,

Куанычтан әй сыйлады ана,

Йөрәк парәләрен ялкытып.

“И Шамилем, балам, күзем нуры,

Кыендыр бит чит-ят җирләрдә?” —

Дип әнкәсе сорау яудырганда:

“Бу — килешә,— диде,— ирләргә!”

Шактый күп сүз булу мөмкин иде,

Әмма Шамил телгә бик саран,

Моны яхшы белә әнкәсе дә,

Гадәтләрен бозмый ул һаман.

Әткәсе дә шундый иде, мәрхүм,

Һичбер начарлыкка бармады,

Артык сөйләп кеше көлдермәде,

Гомре генә озын булмады.

Чәйләр чәйләп, җаннар тынгы тапкач,

Шамил чыкты һава суларга,

Яңгыр койды, ул ышыкта торды,

Карый-карый агар суларга.

Хәтерләре яңарудан җаны

Дәште аны елга буена,

Яз көннәре ташу купкан чакта

Төшә иде монда уенга.

Әйтә иде әнкәсенә яреп:

“Кайгыларны агыз, әй ташу,

Бәхет китер, бетсен авырлыклар,

Илләр булсын яхшы һәм тату!”

Ә әнкәсе алдан сизгән икән

Шамиленең хәрби буласын,

Тәкъдир шулай кушкан иде микән?

Каршы чыгып нәрсә кыласың?

Күпме диңгез һәм суларны күрде,

Әмма аңа якын бу инеш,

Туган авыл кебек изге урын

Юк дөньяда, аңла һәм килеш.

Шушы уйлар белән моңланды ул,

Тора бирде ярның читендә

Һәм дә күрде: бер кыз, ак күлмәктән,

Йөгереп төшә иде шушында.

Аяклары таеп киттеләрме,

Аһ итәргә генә өлгерде,

Йөзе түбән капланды да чумды,

Дулкын эчләрендә күмелде.

Хәлне күргәч, айнып китте Шамил,

Бераз гына калды аптырап,

Ул арада килде карарына,

Суны ерып керде җай карап.

Билдән чумды, әмма кыз кая соң?

Суы ага бигрәк куәтле,

Илсөярне табып чыгарганда

Чибәрлеге җанын кузгатты.

Сер бирмәде, серен дә алмады!

“Хәлең ничек?” — диеп сорады,

Бераздан соң күтәрелеп киткәч,

Эше юктай читкә карады.

Гүя Шамил көн дә гадәтләнгән

Бурычын менә тагын башкарды,

Кыз — югалды, ә ул элеккечә

Яр читендә басты да калды.

Бу вакыйга гүя булмагандай

Иде аңа, исең китмәсен,

Очраклы хәл, намус кушкан эшне

Батырлык дип кабул итмә син.

Ә бераздан юеш киеменнән

Сизеп алды тәне туңганын,

Илсөярнең чибәрлеген сагынып,

Күңеленә утлар тулганын.

Кем иде ул, нигә белешмәде,

Моның гаебе юктыр егеткә,

Артларыннан йөгереп барсын микән?

Куып кына җитәр кебек тә!

Калтыранды тәне Илсөярнең,

Бигрәкләр дә авыр хәл инде,

Кеше алларында оят аңа,

Суга илтеп үзең сал инде?

Ничек болай килеп чыкты соң бу?

Сөйләү генә җиңел үлемне,

Әмма яшәү бар нәрсәдән өстен,

Үлемнән дә олуг түгелме?

Мөмкин идемени шушы хәлдән

Котылырга, китереп җиткергәч,

Күңелләрен, намусын да таптап,

Ышанычын аның үтергәч?

Әгәр килгән икән җиргә кеше,

Җавап хисен тоеп яшәсен,

Дан-дәрәҗә ике тапкыр артык

Җаваплылык өсти, беләсең.

Балаларның күңел бигрәк зәгыйфь,

Мөгаллимнәр белсен монсын да,

Җаваплылык хисен онытмасын,

Аермасын аның кайсын да.

Төрле-төрле була укучылар,

Шуның белән алар кызыклы,

Берсе — шукланудан туктый белми,

Икенчесе — пөхтә, җай, ипле.

Һәммәсе дә хөрмәтеңә лаек,

Мөгаллимнәр, яхшы беләсез,

Әгәр алар ялгышканнар икән,

Гаеп —  үзегездә, күрәсез.

Илсөярнең чыгып йөгерүен

Иптәшләре тиздән онытты,

Дәвам итте бәйрәм тантанасы,

Тик Искәндәр генә зарыкты.

Урап керде ишек алларыннан,

Сыйныф бүлмәләрен карады,

Илсөярне таба алмавыннан

Аптырады, юк-бар уйлады.

Шулай йөри иде уңга-сулга,

Каршысына чыкты Сәрвәре:

“Аптырама, ул гел үзсүзләнә!

Әйдә биик,— диде,— йөрмәле!”

Искәндәрне җитәкләп тә алды,

Шулай керде бәйрәм эченә,

Елмаерга әмер бирде һәм дә

Бии башлады ул тиз генә.

Төн югалтты барча каралыгын,

Җан онытты шиген-шөбһәсен,

Дәртле көйдән бар да очындылар,

Оялуның ишеп киртәсен.

Мондый кичә бәлки соңгысыдыр,

Бәлки кабатланыр, кем белә?

Яшьлек уты яна йөрәкләрдә,

Чаткылары йөзгә сибелә.

Мәктәп белән бүген саубуллашып,

Таралышыр алар иртәгә,

Ярдәм итсен Ходай үзләренә,

Ега да ул тормыш, күтәрә.

Үз бәхете белән туа һәркем,

Кем — югалта, кемнәр — саклыйлар,

Намус белән яшәүчеләр җирдә

Аллаһ хакын саклый-аклыйлар.

Ышанычын югалтудан башлап

Адашалар якты көнендә,

Онытмагыз: җаның әрнүләре

Көтмәсен ул тормыш көзендә.

Сез яшьлекнең таңын уятырсыз,

Таянырсыз күңел-хисләргә,

Бара-бара, сизелми дә кала,

Килеп керәсе бар кичләргә.

Яңгырдан соң бөтен дөньялары

Елап арыган кыз шикелле

Шыңшый күңле тәмам юылудан,

Сөртеп бетереп булмый битене.

Бу кичә дә тәмам, таралырга

Вакыт җитте, ничек арылган!

Ә яшьләрнең уе җыр-биюдә,

Тасма ничәнче кат куелган.

Күңелләргә сеңеп калсын әле,

Диләр инде әллә үзләре?

Көлешәләр, шаярталар һаман,

Тик сагышлы тиктер йөзләре!

Бер-берсенә карап куялар да

(Гүя соңгы тапкыр күрешү),

Болай тагын кайчан очрашырлар,

Мөмкин булмас серләр бүлешү.

Соңгы тапкыр тасма җырлады да,

Тынып калды барсы шул заман,

Саубуллашып чыкты алар, мәктәп

Килүләрен көтәр гел һаман.

Казлар оча көзен җылы якка,

Куллар болгап, озатып калабыз,

Һәр ел кайта алар, барсы түгел,

Шунда сагышланып алабыз.

Ни уйлыйдыр безнең мөгаллимнәр,

Елыйлардыр искә төшереп,

Көтәләрдер, кайтып киткән чакта

Керерләр, дип, хәлләр белешеп.

Алай түгел, диеп әйтә алмыйм,

Алар тора мине сорашып,

Вакыт кына тими кайтырга һәм

Заманага булмый җайлашып.

Уңай вакыт килеп күрешкәндә

Күтәрепләр генә алмыйлар,

Үзләренең туганнары кебек

Якын кешеләргә саныйлар.

Алар һаман дәрес сорар сыман,

Шулай кереп калган күңелгә,

Алар алдындагы бурычымны

Түләп бетерәлмәм гомергә.



      35

Таң беленеп килгән вакыт иде,

Әйдәгез, дип, барыйк кояшка,

Тауга таба борылдылар бар да,

Үсеп киткән кебек бер башка.

Алда нинди юллар көтәр сезне?

Әмма түбән таба илтмәсен,

Һаман шулай югарыга атлап
Барган юллар кире китмәсен.

Җырлый-җырлый алар менә бирде,

Аяклары тайды сукмактан,

Менеп җиткәч, кояш каршы алды,

Нурга чумып дөнья һәр яктан.

Яшьләр шунда учак тергезделәр,

Йөрәкләргә күчте очкыны,

Һәммәсен дә буйсындырды кинәт

Бөтреп алып хисләр ташкыны.

Әмма инде җыр да артык иде,

Биеделәр ничек төн буе!

Җан-тәннәре тынлык теләде һәм

Бик арыткан иде «җен туе».

Киләчәктә, тагын биш елдан дип,

Очрашуга сүзләр куешып,

Үз хыялын һәм дә өметләрен

Һәркем язып, бердәй кубышып,

Тау өстендә ташны күтәрделәр,

Ул мәктүпне шунда салдылар,

“Серне сакла!”— дигән сүзләр белән

Таш йөзенә билге куйдылар.

Илсөярне һичкем уйламады,

Искә төшермәде: кайда ул?

Кешеләрне уйлар вакытмыни?

Һәммәсен дә көтә алда юл.

Кайсылары уку йортларына

Килеп керер, гыйлем җыярлар,

Кайсылары хезмәт юлын башлар,

Тормышларын төзеп куярлар.

Бәхет үзе юлдаш була күрсен,

Төрле вакыт була тормышта,

Юлларыгыз сезне очраштырсын,

Хәл белешеп тору фарыз ла!

Мин белмәдем, кеше гомеренең

Иң бәхетле чоры — мәктәптә!

Кайтып кереп, парта арасына

Утырырга минем исәптә.
Искә алып бергә уйнап үскән

Дусларымны — шаян булганбыз!

Ничек дия идек соң әле без?

“Бер җан, бер тән,— дипме,— туганбыз!..”

Мәңге шулай иңгә-иңне куеп

Яшәрбез, дип ялгыш уйланган,

Беребез — анда, беребез — монда бүген,

Ә кайсылар күздән югалган.

Кошлар кебек таралышырсыз да,

Онытырсыз, дигән идеме?

Укытучым әйткән шушы сүзнең

Дөреслеге инде килдеме?

Сез ничектер, ә мин бик көнләшәм,

Чын ярату белән сокланып,

Бәхетлеләр — укытучы була,

Бала чагы кала сакланып.

Һәр иртәдә мәктәбенә килә,

Шау-гөр килеп каршы алалар,

Ваклап-ваклап биргән белеменнән

Йөзләр-меңнәр илһам табалар.

Бу дөньяда изгелекне татыйм
Диеп типсә яшьтән йөрәгең,

Укытучы булудан да артык

Хезмәт юк ул, иреш, теләгең.

Икенче бүлек

      Туташ

Җәй узганы беленми дә калды,

Көз дә килеп керде дөньяга,

Илсөярнең күңелләре тулды,

Каршысында — биек бусага.

Уку йорты кабул итте аны,

Ишекләрен ачып: “Хуш килдең!”


Сораулары җиңел булдылармы,

Ничек болай “Бишкә” син белдең?

Җәен-кышын сынауларны узып,

Тырышыплар гыйлем тупларсың,

Лекциядән-лекциягә чабып,

Кайчак җитешәлми соңларсың.

Мәктәптәге төсле монда сине

Мөгаллимнәр йөрмәс җитәкләп,

Сагынырсың әле дусларыңны,

Су ташыган чагың чиләкләп.

Көянтәңнән килеп тотар иде

Искәндәрең, ул да ят хәзер,

Түзсен йөрәк, гомер кичә барып,

Онтылачак күргән күп җәбер.

Беренче көн лекцияләр тыңлап,

Торагына кайткач Илсөяр, 

Хат язарга утыруга гына,

Хәл белешеп керде күршеләр.

Исемнәрен атап таныштылар,

Әрсезләр һәм чая үзләре,

Икенчедә укыйлар шул алар,

Гыйлем нуры сибә йөзләре.

“Әле иртә болай утыргансың,

Китап-дәфтәр куеп алдыңа,—
Дип көләләр сынап,— җитешерсең,

Белем килә үзе җаена!”

Чәч таратып, итәк кыскартканнар,

Чибәр алар берсе берсеннән,

“Сине дә шул көтә, сала кызы

Булып йөрмә,— диләр,— бүгеннән!”

Чәч кисәргә кайдан кайчы табып

Китерделәр, буяу-башкасын

Тутырдылар өстәл өсләренә:
“Ишек — бикле, һичкем ачмасын!”

“Кил, Илсөяр, әйдә, утыр бире,

Ник кызардың, алай килешми,

Бу хәлеңдә бүлек дәрәҗәсен

Синме төшерергә тиешле?”

Ай-һайларга һич тә карамыйча,

Чәч тәртибен белеп, хикмәтен,

Ничек килеш булыр икән, диеп,

Тетте алар чәчнең тетмәсен.

Гүя кияү эзли чыккан кыздай

Кабарттылар төсен үзгәртеп,

Ясадылар кашын, бит, керфеген,

Хәтта буен-сынын төзәтеп.

“Болай булмый, бу ни йөреш инде?

Сыер сауган кызга охшыйсың!

Күкрәкләрең киер, калку торсын,

Билең нечкәрт, камыр ашыйсың!”—
Дия-дия итәк китерделәр:

“Йә сал, киеп күрсәт шушысын,

Яңа гына алып бүләк итте

Әнкәй, димә, ташла анысын!”

“Саланыкы калсын авылыңда,

Шәһәрчә бул, кала җир бит бу!

Әйдә, тагын йөреп күрсәт әле,

Менә, килешә дә кебек бу!”

Шулай сөйләп, һичбер үгетләми,

Таләп итми теләк-фикерен,

Илсөярдән кала кызын ясый

Күршеләре, сүтеп үзлеген.

Шуннан алар, калма ялгыз, диеп,

Бергә-бергә чыгып киттеләр,

Бүген — бәйрәм, дәртле кичә икән,

Анда тиздән барып җиттеләр.

Мәйдан тулы яшьләр, кемнәр — бии,

Кайсы — җырлый, шау-гөр киләләр,

Студентлар, дөньяларын онтып,

Күңелләрен ача беләләр.

Каушау алды Илсөярнең җанын,

Әллә нишләп китте күңеле,

Ә аннан соң онытылды, җырга

Биюләре бигрәк күңелле.

Егет халкы үҗәт була бит ул,

Уңай чагын көтми вакытның,

Танышырга хәйләләрен табып,

Дәртләндерә йөрәк ялкынын.

Әле алга, аннан янга чыга:

— Исемең кем?

— Белеп карале!

— Энҗе мәллә? Гөлчәчәктер әле?

Йөрәккәем синнән яралы!

Кара чәчен артка чөеп куя,

Һаман безли, китми яныннан,

Бер сүз арты икенчесен таба,

Түгелеп тора аның җаныннан.

Кичә беткәч, өмет сүндермичә,

Иярә килде егет юл буйлап…

“Болай булсаң, ярты Казан синең

Арттан йөрер кулларыңны сорап!”

Дус кызлары шулай көлештеләр,

Сер бирмәде әмма Илсөяр,

Ни эше бар аның Казаныңда,

Учаксыз да көя һәм көяр.

Укыйсы бар аның, биләм йөреп

Үткәрсенме гомер иртәсен,

Кичә — туып, бүген яшәргә дә

Өлгермисең, инде китәсең!

Йөрмә, егет, нәфсең сүнә төшсен,

Баш әйләнсә, ай-һай, харап эш,

Үз-үзеңне тәмам онытканчы,

Акылың җый, пешсәң, карап пеш.

Сөю бит ул бер көнлек тә була,

Иртән сүнгән утлар шикелле

Сүрелергә мөмкин әле кайчак,

Бу яуларда күпләр җиңелде.

Халыкларның тарихларын укы,

Тарихлылар хәтер саклыйлар,

Үткәннәрдән хәбәр белгән затлар

Бәгырьләрен утта якмыйлар.

Лекциядән чыгып җитешүгә,

Кайтып тормый ятак-бүлмәгә,

Китапханә ишегенә килә,

Фәннәр нигезләрен өйрәнә.

Уку залы үзе кебек кызлар,

Егетләргә һәрчак шып тулы,

Ялы да юк, һаман уку белән

Үтә китә бара һәр көне.

Мөмкиндер ул бәлки бер бәйрәмнән

Икенчегә йөреп тә яшәү,

Имтиханнар ничек бирерсең соң,

Зачетларны? Барсы унбишәү.

Кеше белмәс фәннәр түгелдер лә,

Күктән төшкән гыйлеммени ул,

Кеше башы уйлап чыгарганны

Ничек төшенмичә калсын ул?
Ашыкмаса, тәртип белән барса,

Һәммәсенә җитәр акылы,

Тырыш, әйдә, тырыш, Илсөяркәй,

Синдә янсын гыйлем ялкыны.

Сизелмичә үтә китә икән

Чылбыр булып көннәр тезмәсе,

Әле кайчан укый башладылар,

Инде имтиханнар бирәсе.

Сессия дә җиткән, ул — тәүгесе,

Алда тагын күпме сынаулар!

Бар тиешне белеп бетергәнме?

Сорау арты туа сораулар.

Мөмкин хәлдән түгел, ансы шулай,

Гыйлемнәрнең барсын белүләр,

Ә шулай да тырышырга кирәк,

Юкка булмасын бу йөрүләр.

Лекциядән китапханә юлын

Таптап, такырайтып бетердең,

Фәннәр нигезләрен өйрәнгәндә

Күңел канатларын үстердең.

Инде күрсәт нәрсә белгәнеңне,

Иҗегенә кадәр сорарлар,

Белем бит ул бер мизгелдә килми,

Аны гомер буе җыялар.

Кешелекнең ничә меңәр еллар

Яшәп тәле шушы дөньяда,

Бар серләрне аңлап бетерергә

Башы җитми, шуңа хыялда

Тутыра ул үзенә кирәк кадәр,

Барсын белү аның теләге,

Офыкларга якынайган саен
Бушый бара белем иләге.

Тырышлыкта — кеше асылы, дип 

Белми әйтмәгәндер өлкәннәр,

Тырышлыкны юлдаш итүчеләр

Дөнья серләренә җиткәннәр.
Аңлатырга күп нәрсәнең төшен

Уйлап чыгарылган фәннәр ул,

Дөньялыкның исә үз кануны,

Адашмыйча, шуны аңлар бул.

Имтиханнар — узды, сессия дә

Җәфалары белән онтылды,

Яңа елның шаулы бәйрәме дә

Шулар арасында йотылды.

Профессорлар һични аңламыйлар,

Фәннәреннән артык китмичә,

Батканнар да гыйлем диңгезенә…

Чыгалмыйлар аннан ник кенә?

Бәйрәмнәрсез, шатлык-сөенечсез

Яшиләрдер алар, мөгаен,

Юкса болай таләпчәнлек белән

Куймас иде һәрчак соравын.

Сөенәләр, әгәр белеп барсаң,

Ә адашсаң, “йөзә” башласаң,

Аптырыйлар, сорау арты сорау,

Җавап эзләмичә ташласаң,

Баттым, диген! Ә сораулар алар —

Ярдәм кулы, белгән кешегә,

Аны бирә-бирә чыгаралар

Баткан җирдән тартып белемгә.

Каникуллар — сөенечле вакыт,

Сагындырган туган-тумача,

Тынычланып, алар назын күреп

Килик әле, әйдә, булмаса.

Юл ерагы безгә казамыни?

Машиналар йөреп торганда,

Карга чумып, авыл катык ашый,

Ятканда һәм иртән торганда.

Илсөярнең кайтып керүенә,

Эшләр эшен ташлап әнисе:

— Кы-зым!— диеп кочагына алды,

Йөгереп килеп җитте һәммәсе.

Ничәнче көн көткәннәре икән,

Бүген кайтырмы дип, иртәгә?

Көн дә коймак, бәлеш пешергәннәр,

Ә бүген — юк, ни хәл итәргә?

Кичтән буран кубып, юлны япкан,

Җәяүле дә калган чарасыз,

Дигән хәбәр ишетелү белән

Бүген көтмәгәннәр, күрәсез.

Ә Илсөяр кайтты, хәвеф-хәтәр

Юлда юлыкмады, “Иншалла”,

Буран иде, машиналар гүя

Карда йөзде туктап-бутала.

Газапсыз юл булмый инде, ансы,

Үзегез дә яхшы беләсез,

Юлда йөргәннәргә шуның өчен

Ачык йөз һәм сыйны бүләбез.

Аллаһ хакы белән юлчы хакын

Бердәй күрмәсәк тә дөньяда,

Онытмыйбыз, юлчы хакын хаклау

Аллаһыны зурлау шулай да.

Элекләрдән килгән хәбәрдер ул —

Юл газабы — Аллаһ кадере,

Юлдан чыгып адашканга, берүк,

Юлын күрсәт белгән кадәре.

Юл хәвефе — иң зур хәтәр гөнаһ,

Юл басу һәм гафу ителми,

Юлчыларга зыян эшләү, талау —

Зур явызлык, дөнья күтәрми.

Юлда — коткы, шайтан котыртуы,

Аннан саклан, җиңел адашу,

Юлда кылган гөнаһ куа килә,

Төзәтелми  юлда ялгышу.

Борынгылар юлны саклаганнар

Күз карасы белән тиң күреп,

Михнәте дә, гыйбрәте дә була,

Шуңа юл ул, кара бер йөреп.

Юлда йөреп юлдан язган булса,

Андыйларның саны бер тиен,

Юлда йөрсәң, дөрес йөри бел син,

Бар юлчы да булсын үз тиңең.

Түргә кереп утырса да кызы,

Ана бераз калды аптырап,

Һай үзгәргән, чәчен дә кистергән,

Тавышы да бераз ятырак.

Бала гына төсле иде, ничек

Үтә-китә икән гомерләр,

Туташ булган, күрче, Илсөяре,

Күзе — сөрмә, чия — иреннәр.

“Берүк Ходай саклый күрсен инде!”—
Шушы телдә газиз ананың...

Нинди уйлар икән күңелендә

Җан кисәге, назлы баланың?

Сер килешеп сөйләшерләр иде,

Кайдан, ничек башлап китәргә?

Мәктәбен дә сөйләп алды ана,

Зар белдереп — җанга үтәргә.

Ул сөйләде ничек кайтканнарын

Күпләренең кире авылга,

Ни сәбәпле уку йортларына

Керәлмәгәннәрен тагын да.

Кемнәр хәзер кайда эшләп йөри,

Кемнәр китеп барган кайларга…

Искәндәрне һаман телгә алмый,

Нәрсә булган икән Сәрвәргә?

Сөйли ана, үзе коймак ясый,

Бал-каймагы килә өстәлгә,

Бүген — бәйрәм, нинди куаныч бу,

Куанычка шатлык өстәлә.

Үзе сорар әле, дигән кебек

Сөйләп ала күрше-тирәне…
Ә һаман да Искәндәрне әйтми,

Телгә алыргамы теләми?

Илсөяр дә сорау бирә белми,

Әллә инде ишетеп алганмы?

Нинди дуслар иделәр шул, күрче,

Күтәрәлми ничек ялганны.

Гаҗизләнеп кенә әйтә куйды

Ана сүзен, сүздән буталып:

“Сине сорап аптыраткан иде

Дус кызларың, беркөн, тукталып”.

Бу сүзләрен ишетмәгән төсле,

Илсөярнең исе китмәде,

Сәрвәрен йә Искәндәрен сорап,

Сорау арты сорау түкмәде.

Үзе беләдер дип исәпләгәч,

Әнисе дә кирәк тапмады,

Сөйләмәде ниләр булганын һәм

Бу сүзләргә кире кайтмады.

Көндез бераз тынып торган буран

Кичкә кабат чыкты оядан,

И хәерсез, сызгыргалап йөрде,

Рәхәт табып карлар бутаудан.

Ак бураннар авылларда икән,

Шәһәрләрдә бер дә сизелми,

Бураннарын күрер өчен генә

Кайтыр идем, җайлар күренми.

Менә шулай сагынып яшәрмен дә

Бер кайтырмын әле, “Иншалла!..”
Васыятем бар, дуслар белеп торсын,

Соңгы юлым анда туктала.

Сынык икмәк йөртә безне читтә,

Туган туфрак дәшә торса да,

Гомер буе кайту хыялында

Яши бәндә — киткән тупсага.

Ходай тәкъдиреннән узып булмый,

Ничек кенә йөреп карама,

Гафу, әнкәй, шулай язган икән!
Күзең яше төште ярама...

Хак тәгалә үзе ярдәм бирә

Бәндәсенә, сүзен бозмаса,

Денсезлеккә һич чыгасым килми,

Яшәү өчен һәркем тырмаша.

Үкенерлек гамәл бирмәсен дә
Саулык-сәламәтлек өләшсен,

Хаклык белән иман гел янәшә,

Без кемлектән дошман көнләшсен.

Амин сәгатьләре җитәр әле,

Шатлык үзе алыр җитәкләп,

Дөнья бәлки юри шаяртадыр,

Ризыкларны читкә эткәләп.

Нур балкытып килеп керик әле

Төшләренә генә булса да,

Абау, инде әллә биегәеп

Киткән безнең өйдә матча да?

Шулай булсын һәм дә иркен торсын

Кече йортта һәрчак күңелләр,

Хәл белешеп, бәхет-шатлык табып,

Кереп йөрсен яхшы кешеләр.

Почта йөри, дөнья читләреннән

Килеп җитеп хәтта авылга,

Почта йөри, өйдән-өйгә кереп,

Карамыйча җил һәм давылга.

Начар сүз ул үзе килеп җитә,

Яхшысына кирәк ярдәмче,

Сөенечләр килсен почта белән!
Хәле ничек, хәбәр бирсәңче?

Хат ташучы йорттан-йортка йөреп,

Газеталар, журнал өләште,

Илсөяргә хат калдырып китте,

Ни хәлләре барын белеште.

Кемнән диеп ачып каравына,

Исе китте, гаҗәп, белмәде,

Армиядән берәү язган, аңа

Моңа кадәр андый килмәде.

Искәндәрме әллә дип уйларга

Һич урын юк, бүтән берәүме?

Конверты да матур, серләр тулы

Булса кирәк, шактый күләмле.

Ә юк икән, котлау открыткасы

Аны шулай калын күрсәткән,

Хаты артык озын түгел, әмма

Язылуы матур сурәттән.

Кызлар кулы төсле, һәр хәрефе
Тигез, йомшак, күзгә бик җылы,

Ә шулай да сүзе егетләрчә

Һәм дә бераз гына борчулы.

“Сәлам,— дигән,— Нарыл каласыннан!”

Бигрәк ерак җирдән түгелме?

Шушы кадәр араларны үтеп,

Ничек таба алды үзеңне?

“Исәнмесез, җан-җанашым, туташ,

Исемнәрең дә бик кадерле,

Илсөяркәй, күптән кулда каләм,

Сүз табалмый йөрим тәэсирле.

Без — танышлар, һич борчыла күрмә,

Тынычлыгың артык барсыннан,

Ул кичәдә инеш минем өчен

Ташып чыкты яры эченнән.

Очратмаган булсам, суда тотып,

Белми калыр идем сөюнең

Нинди бөек көче барлыгын һәм

Бу йөрәкнең ничек көюен.

Туган илдән китеп, ничә еллар

Хезмәт итеп ерак җирләрдә,

Газиз әнкәм генә истә иде,

Менә хәзер син бар, нишләргә

Белми калам кайчак, океаннарны

Айкап-йөзеп кайткан чагында

Сине эзләп китеп барыр булам,

Очратмаммы, диеп, тагын да.

Минем бәхет шаулы дулкыннарда

Икәнлеген тәмам  аңладым,

Йөрәгемә капкан ут ялкынын

Сүндерәлмәм инде, соңладым...

Егетең бардыр, ә шулай да, берүк,

Дөрес аңла минем хисләрне,

Арагызга керү уемда юк,

Гафу ит син мине, исәрне!
Хәл белешеп кенә язам, дидем,

Ошамаса, ертып ташларсың,

Меңнәр сиңа гыйшык тотсалар, бел,

Аралардан мине табарсың.

Әйе, минем кебек бер исәрнең

Барлыгын да белеп сөенсәң,

Начар булмас, тагын гафу сорыйм,

Әгәр моны укып көенсәң...

Ничәнче кат яздым бу сүзләрне,

Ничә кабат ертып ташладым,

Тик бу юлы җибәрергә булдым,

Күтәрәлмәс йөктән бушармын...

Җавап язсаң иде дип үтенмим,

Бары телим бәхет-шатлыклар,

Тормышыңа ишек каккан өчен

Гафу сорыйм, Хода ярлыкар”.

Хаты тәмам! “Шамил”, — диеп куйган,

Илсөярнең йөрәк жу итте,

Исеннән дә чыгарган ул аны,

Тәне буйлап ут йөгереп үтте.

Гомер уза, бары хәтер генә

Үткәннәрне кабат яңарта,

Онытыла хәвеф һәм хәтәрләр,

Еллар кимеп бара, сан арта.

Озакламас, гыйнвар бураннары
Адашкалап йөрер-йөрер дә
Кереп качар урман эчләренә,

Карлар белән бергә эрергә.

Тормыш шулай алышынып торыр,

Кыштан язга кереп, җәйләргә,

Кар салкынын, эссе көннәр  җиткәч,

Сагынырбыз әле безләр дә.

Илдә бүген буран, әле һаман

Күчергәләп йөри карларны,

Кыеклардан узып таулар өя,

Мең кат урап килеп кырларны.

Ә яшь кызлар, аулак өйләр ясап,

Егетләргә сала хәбәрне,

Ишек биген  бикләп куйган булып,

Хәрәм санап юк-бар сөйләүне.

Йон җегерләп, бәгырь маен ягып

Җырларында һәм дә шигырьдә —
Серләшерләр, ансыз мөмкин түгел,

Йоклап ятма яшьлек чагында.

Аулак өйгә дәште Илсөярне,

Ятма, диеп, болай ялгызың,

Сыйныфташы Гүзәл, ул авылда

Күзәтүче халык саулыгын.

Шәфкать туташ, эше җайлы аның,

Бик саваплы, көнен, сәгатең

Ялгышмыйча укол сала һәм дә
Дару бирә — кайта сихәтең.

Сүз җылысы үтсә күңелләргә,

Чәчәк кебек балкып китәсең,

Дус кызларың сердән сергә күчеп

Сөйләшүен бәхет итәсең.

Кемнәр кемне сөя, газаплана,

Кемнәр кайда яши бу көндә...

Никләр өчен язмыш шулай икән?

Хаклар бардыр, юкса, безнең дә.

Моңланышып җырлап та алдылар,

Үз-үзләрен генә белешеп,

Күңелләре түгелепләр калды,

Серләренә серләр килешеп.

Тормыш, безнең мәгърур язмышларның

Кораблары йөзгән диңгез син,

Шаулыйсың да, тынып та каласың,

Иңгә-буйга бигрәк тиңсез син.

Үз карарын карап юлга чыккан

Күпме язмыш синдә югалды,

Яр читендә ялгыз калган күпне

Аналары көтеп юанды.

Кайтыр кебек иде чыгып киткән

Шул уллары, кызы, көн килеп...

Кая алар? Җимерек авылларда

Күпме ана елый баш иеп.

Тормыш — диңгез, чайкап кына ала,

Алып китә ерак тарафка,

Бәхетеңә төбәп барган кебек

Буласың шул — алга карауга.

Нәфсе дәшә, йөрәк тына белми,

Ашыгыла, соңга калына,

Бәхетеңә килеп җиттең генә,

Әмма шунда дулкын чалына.

Язмыш — кораб, яки төпкә китә,

Яки кала күз-баш адашып,

Мәңге шулай уен уйный дөнья,

Дөресләгән булып алдашып.

Тормыш диңгезләрен кичәр өчен

Максатыңа юлың төз микән?

Җилкәннәрең ныкмы? Давыл чыгып,

Калдырасы микән өзмичән?

Аулак өйнең уты сүнәр вакыт —

Каршыларга, диме, таңнарны?

Элекләрне ничек булды икән?

Килгәннәрдер аулап кызларны.

Гармун алып, җырлап, ә аннары

Тынып калып, чиртеп тәрзәгә,

Ул егетләр, җанашларын барлап,

Сикергәндер әле киртәгә.

Хәзер нәрсә?.. Монда җаннар кибә,

Шиңә тулып пешкән алмалар,

Юри генә, аһ, йөрәккә үтеп,

Хет бер генә күренеп алсалар —
Нәрсә булыр иде, һәй егетләр,

Кай тарафта алай адашып

Йөрисездер, белмим, арагызда

Минме булсам, дөнья шаулатып
Килеп керер идем, ишекләрдән

Бикле келәләрен күтәртеп,

Телне дәрттән яшермичә генә,

Сүзне җаннарына үткәртеп.

Сөйләр идем әкияттәге кебек

Тәмләп-тәмләп төрле хәлләрне,

Серләренә кергән кебек итеп,

Гиздергәндәй итеп илләрне!..
Нишләсеннәр, ике бөртек чибәр —

Гүзәл туташ һәм дә Илсөяр,

Аулак өй, дип утны саклап чыкты,

Нигә кирәк? Аңа кем тияр?

Шулай инде, гореф-гадәт китә,

Онытыла булган йолалар,

Таһир-Зөһрә кебек унөч яшьтән

Гыйшык тоткан ярлар юк алар.

Каян килсен, космос заманы шул,

Хыялыбыз әллә кайларда,

Җир кешесе генә булып, юкса,

Яшисе ич, менми айларга.

Анда нәрсә калган без гафилгә,

Көтеп торалардыр, дисезме?

Бик исләре китәр инде, күреп

Хиссезләрне һәм дә ипсезне.

Төн буена кызлар ут яндырды,

Маяк итеп — йөргән юлчыга,

Кыш уртасы, бер дә керфек какмый

Кемнәр инде шулай төн чыга?

— Чү, кайсы ул? Ишек шакыдылар,

Кем бәхете? Тәнне боз алды...

— Һәй, юктыр ла, кичтән тынып калган

Бурандыр ул, кабат кузгалды.

— Юк-юк, кеше бугай, йа Ходаем,

Тәрәзәгә килеп капланды...

— Булмас-булмас, агач ботаклары

Тибрәнгәләп бераз җай алды...

— Илсөяркәй, чынлап, кемдер йөри,

Аяк атлауларын ишетәм...

— Әй Гүзәлкәй, нигә куркып калдың?

Егет булса, керер ишектән!

Вакыт-вакыт шулай юри генә

Шаярттылар сөйләп юк-бар сүз,

Көлештеләр аннан, егетләрне

Үзләренә санап яраксыз.

Ә таң белән алар йоклап китте,

Шушы булды аулак өйләре!
Моннан түбән егет санга кереп,

Кемнәр булыр икән йөргәне?

Урам буйлап кайтып килгән чакта

Илсөярнең күзе-карашы,

Сәрвәрләрнең капка төпләрендә

Эзләр күреп гүя адашты.

Искәндәрне исенә алды һәм дә

Хыяллары таулар ясады,

Сәрвәрен ул төне буе кочып,

Шушындадыр тапкан ояны.

Күгәрченнәр кебек бигрәк парлар,

Диеп сөйлиләр шул, югыйсә,

Бу эз — Искәндәрдән, монсы — Сәрвәр…

Нәрсә була иде кар өйсә?

Күзләреннән кинәт яшьләр килеп,

Илсөярнең сынды күңеле...

Мөмкинме соң бу егетне сөю?

Сәрвәренә генә тиң үзе!

Берсен аның сыер сава, диләр,

Алдынгы, ди, хәтта эшендә,

Искәндәре машинада йөри,

Яши Гүзәлләргә күршедә.

Элек ничек тынгы бирми иде

Илсөяргә, хәзер нишләде?

Мәхәббәтне еллар сыный — хак сүз,

Моның — исенә дә төшмәде!

Шулай тиеш булгандыр ул, бәлки

Ялгышкандыр үзе — Илсөяр,

Әллә ничек кенә күңелендә

Ут кабынды, хәзер ул көяр.

Һәм ул көяр әллә соңгы кабат,

Әллә тәүге тапкыр, кем белсен,

Искәндәре кочып Сәрвәркәен,

Әйдә, бәхетләрне күп күрсен!

Үпкәләүнең монда кирәге юк,

Үзе гаепле шул, нишләсен,

Искәндәрне ялындырыйм, диде,

Хәзер иреннәрен тешләсен.

Юк, кирәкми, алай сызланмасын

Һәм көймәсен, нигә артыгы,

Бу — сагыну үткән елларын һәм

Шуңа гына яше саркыды.

Ә шулай да ничек яратты ул

Искәндәрне... Кадерен белмәде…
Бәхетеннән үзе башын чөйде…
Ә ул кабат аңа килмәде.

Бер югалган табылмаган төсле,

Киселгән дә кабат ялганмый,

Тормыш шул бу, кемнәр үзсенми дә
Кемнәр генә анда ялгышмый.

Кышкы көннәр мамык юрганыннан

Баш төртә дә дөнья йөзенә,

Иснәп куя, аннан йокысына

Тагын чума, рәхәт үзенә.

Әле генә күзен ачкан иде,

Инде йомды, йолдыз энҗесе

Чәчелде дә күккә, шыгыр-шыгыр,

Калтыранып кышның көнчесе —

Суык йөрде өй артында посып,

Җылы иснәп морҗа башыннан,

Кемнәр анда сөйләшәләр, диеп,

Узып китте тәрәз каршыннан.

Үз җайларын үзе белештереп,

Бәя биреп үткән-сүткәнгә,

Йөрде шулай кичне каравыллап,

Исе китми үзен сүккәнгә.

Капка буе, ике пар күгәрчен

Гөр-гөр килеп нидер сөйләшә,

Якаларын төптән күтәрттереп,

Суык басты, алар — көлешә.

Ачуы чыкты, зәмһәрирен өрде,

Сөякләрен генә чатнатып,

Ә тегеләр һаман көлештеләр,

Күзләреннән күзгә ут атып.

Кочаклары — җылы, иреннәре

Бозларыңны хәтта эретер!

Мөмкинме соң ике, пар йөрәкне

Суындыру? Ялкын йөгертер!

Эше барып чыкмаснымы аңлап,

Суык шунда артка чигенде,

Ишек ачып кемдер чыкты анда,

Суык аны шундук сизенде.

Йөгереп барды, борыныннан чиртте,

Бит очларын алды суырып...

“Абау, суык!”— кыз, йөгереп, кире

Кереп китте чыр-чу кычкырып.

“Кем булды ул? Илсөярме кайткан?”—
Пар йөрәкнең берсе кузгалды,

Суык үтте шунда кочакларга,

Җиңнәреннән тәнгә юл алды.

“Кайткан булса, белми калмас идем,

Керер иде безгә йөгереп”,—
Сер бирмәскә Сәрвәр шулай сөйли,

Бәгырьләре генә өзелеп.

Әле генә үпте, кочты, юкса,

Әй Искәндәр, шулай ярыймы?

Илсөярне һаман онытмыйсың,

Йөрәкләрең әллә ярылды?

Шулай уйлап Сәрвәр моңайды да

Егетенә сынап карады,

Ә Искәндәр, берни булмагандай

Элеккечә тагын сайрады.

Илсөярне кемдер чакыргандай…

Йөгереп кенә чыкса урамга,

Суык аны өтеп кенә алды,

Кереп китте тизрәк, туңарга

Теләгендә дә юк, уенда да,

Ул салкында аңа ни калган?

Җылы өйдә генә утырсын да,

Инде сәгать күпкә соңарган.

Ә шулай да әллә нәрсә аны

Һаман чакыра, дәшә урамга,

Шикләнмичә бер әйләнеп керсә,

Бигрәк яхшы булыр шулай да.

Ул киенде. Калын, җылы итеп:

“Әни,— диде,— һава алмашып

Керик әле бераз, әйдә инде,

Күзләреңдер беткән камашып
Укый-укый, карап дәфтәрләрен?..

Әйдә, чыгыйк, төне яп-якты!”

Бу тәкъдимен ана хуп күрсә дә,

Вакытым юк, диеп ым какты.

Күзлеген дә салып тормый гына,

Борыныннан түбән шудырып,

Дивардагы сәгатенә бераз

Карап торды күзен тутырып.

“Бар, кызым,— дип киңәш бирде шунда,—
Озак йөрмә, биш-ун минуттан

Йөгереп әле үзең керәчәксең,

Курка калып зәһәр суыктан!”

“Әй әнием, әйдә инде бергә,

Урамнардан үтик әйләнеп,

Ялгызыма бик күңелсез булыр,

Йә берәрсе алыр бәйләнеп”,—
Илсөяре юри шулай сөйли,

Ә әнисе — белә, сер бирми:

“Ярар,— дия,— сиңа да берәрсе

Бәйләнсә ни, һичкем күренми!

Бу суыкта эт тә оясыннан

Борын күрсәтергә теләмәс,

Бар, инде, бар, өч-дүрт дәфтәр калды,

Миннән башка һичкем тикшермәс!”

“Әни, син гел шулай инде”,— диеп
Чыгып китте кызы, шаяртып,

Бу юлысы җылы сыман булып

Тоелды кыш, ирен турсайтып,

Ишек алдын өч кат урап узды

Илсөяркәй, санап адымын,

Ә аннан соң капка биген тартты,

Төне нинди, күрсен, авылның.

Ә урамда этле җаннар да юк,

Ә урам — тын, сүнгән утлары,

Калач кадәр тулган ай яктырта

Һәм коела йолдыз чүпләре.

“Һә-һә-һәй!”— дип аваз салган иде,

Кырлар җавап бирде, болыннар,

“Һа-һа-һай!”— дип бераз калынырак

Дәшкән иде, дәште урамнар.

“Кем бар анда? Төн уртасы, дими,

Шаяртучы кем ул? Илсөяр?

Кайттың мәллә? Хәлләр ничек? Бу — мин,

Искәндәр мин, әйдә, Сәревәр!”

Бу сүзләрдән башта куркып калды,

Кузгалалмый торды Илсөяр,

Көтмәгәндә әллә ничек шулай

Коелыплар төшсәң, җан көяр!

Алар килде Илсөяргә таба

Тотынышып кулга кулларын,

Алар килде, шыгыр-шыгыр кар да

Табаннарын ялый шуларның.

“Бүген кайттыңмы соң, әллә кичә?

Мең ел була бугай күрмәгән-

Күрешмәгәнгә дә, юкка чыктың,

Шунда, кайткач, безгә кермәгән?..”

Бу сүзләрен Сәрвәр юри сөйли,

Әллә чынлап әйтә, белмәссең?

Менә ничек ике йөзле булган

Икән синең дустың, үләрсең!

Кыланышы нинди? Искәндәрне

Буып тоткан ике куллатып,

Нигә шулай кыландыра инде,

Ачуларны гына кузгатып?

“Казаннарда укыганың белдек,

Бик сөендек, әйме, Искәндәр?

Шулай, кайткач, бер күрергә диеп,

Безнең дә бар иде исәпләр.

Әллә инде бигрәк үзгәрепләр

Киттеңме соң? Әллә оныттың?

Ник дәшмисең? Исәнләшмисең дә?

Сөйләшмисең? Нигә боектың?”

Сәрвәрнең бу сүзләренә каршы

Хәтер җыеп шунда Илсөяр:

“Исәнмесез”,— диде, моннан артык

Ни дияргә белми интегер.

Кереп чыкса, көлеп калачаклар,

Адашкан, дип уйлап, акылын,

Торып калса, хәле көлке сыман,

Үчеклиләр кебек астыртын.

Искәндәрнең сүзе нигә чыкмый?

Элек сайрый иде туктаусыз,

Сәрвәр генә телен әйләндерә,

Сорый, җавап бирә юк-бар сүз.

Әллә каушый, әллә көлүе бу,

Әллә якын итеп сөйләве?

Онытканмы: аралары — өзек,

Болай итеп аның нишләве?

“Бигрәк салкын”,— дигән булды шунда

Илсөяр дә, хәйлә күзәтеп,

Аякларын аягына кагып,

Якаларын төптән күтәреп.

“Шәһәр кызы булып беткәнсең,— дип

Көлә Сәрвәр,— безгә сизелми,

Шушы ямьле төнне ташлап өйдә

Ятулары бер дә килешми!”

Аңа җиңел болай сөйләүләре,

Сөйгән яры булгач янында…

Һай Искәндәр, хәлең ничек икән?

Көясеңдер нинди ялкында?

Сәрвәреңне үлеп сөясеңме?

Шулай укмы синең хәлләрең?

Илсөярне онытып бетердеңме?

Уйчанланып калган күзләрең.

Тормыш шулай үз җаена килеп,

Аннан тагын җаен югалта,

Бәндәләрнең кемлекләрен барлап,

Кара чәчләрне дә агарта.

Хискә-моңга тулы яшьлекнең дә

Үз җае бар, яме, сагышы,

Сизелми дә кала икән ничек

Гомерләрнең җиңел агышы.

Эш артыннан безне йөгертә дә

Һаман-һаман үзен көйләтә,

Бәгырьләрне ерта, ә аннары

Оныттыра, җөен җөйләтә.

Мәңге онтылмаслык үпкәләүләр

Чыгып китә беркөн хәтердән,

Юктан гына балкып куябыз һәм

Котылабыз кебек җәбердән.

Тормыш шулай җайны-җайга көйли,

Җайсызланып китә җаеннан,

Безне гүя үз санында йөртә,

Чыгармыйча гына юлыннан.

Ә бервакыт төшереп калдыра ул

Арбасыннан юлы читендә,

Кем дә безне шунда искә алмый,

Ялгыз калу бигрәк читен лә.

Дусларсыз һәм хәтта дошманнарсыз

(Алары да кирәк кайчакны),

Балкып яшәү мөмкин түгел икән,

Кабызыйк бу тормыш-учакны.

Кара төндә адашканнар күреп

Килсен аңа, тапсын юлларын,

Кышкы суык өшеткәндә җанын,

Җылытсыннар килеп кулларын.

Сүндермичә аны яши белсәң,

Сиздермичә хәвеф-хәтәрен,

Сокланырлар һәм дә сөенерләр,

Онытырлар тормыш җәберен.

Сер бирүдән кемнәр ота? Бары

Сер алучы сөйли серләрен,

Күңелдәге серне сер кузгата,

Сер сөйләтә яшерен сүзләрен.

Һай Илсөяр, шушы кышкы суык

Күңелеңә үтеп кердеме?

Хәлләреңне кемнәр аңлар синең,

Кем бүлешер йөрәк сереңне?

Сәрвәркәен Искәндәре кочып —
Капка төбен саклап калдылар,

Өйгә кереп киткән Илсөярнең

Йөрәккәен утлар алдылар.

Еларгамы аңа, көләргәме,

Кемнәр генә хәлен аңласын?

Бәгырьләре көйгән кешеләрнең

Савыктырып булмый ярасын.

Әнисенең эше инде беткән,

Дәфтәрләрне өеп куйган да
Йокы өчен урын  әзерләве,

Үзе акрын гына моңлана.

Нидер җырлагандай көйли-көйли
Җәймәләрне сыпра, мендәрне!

Әллә уйлыймы ул яшь көенчә

Ире кочагына кергәнне?

Сере юктыр инде яшерен һәм

Белдермичә генә йөргәне,

Яшьлегендә яры калмагандыр,

Үлеп бетеп кенә сөйгәне?

Һай, юк, димә! Безнең өчен генә

Яңа түгел бит бу яшәеш,

Яр сөюләр элекләрдән калган,

Мәхәббәт ул — җанга юаныч.



   24

Йөрәк шундый сер сандыгы икән!
Барсы аңа ничек сыядыр?

Аның авырлыгы җанга төшә,

Башны салындырып куядыр...

Пар күгәрчен булмый бөтен яр да,

Пар канатлар булмый һәр гашыйк,

Тән ялкыны җанны берләштерми,

Мәхәббәттән булмый һич качып.

Гомер буе озата бара сине
Яхшыда һәм хәтта яманда,

Шуңа күрә әйтәләр шул аны:

Сөйгән ярың белән янарга

Насыйп итсен, диеп, дөньялыкта! 

Бәхетлеләр шулай итәләр,

Авырны да, җиңелне дә бергә

Күтәрепләр яшәп үтәләр.

Шушындадыр инде яшәү тәме,

Рәхәтләре, тормыш, дигәннең!

Йа Ходаем, нигә һәммәбезгә

Шундый гомерләрне бирмәдең?

Нинди ямьле булыр иде тормыш,

Тыныч булыр иде илләр дә,

Һәр кешенең өлеше бар, беләм,

Күбен эзләп чыкмыйк юләргә.

Мәхәббәтнең сараенда яшәп,

Сөенечтә узсын гомерләр,

Бу тәнебез ахыр туфрак булыр,

Янсын, әйдә, йөрәк! Күмерләп
Әверелсен көлгә, акыл шашсын,

Мәҗнүн-Фәрһад тусын яңадан,

Зөләйхалар итәкләрдән тартсын,

Зөһрәләрдә шифа ярадан.

Көйрә, йөрәк, көйрә, утка төрел,

Җылынсын бу көннәр суыгы,

Илдән-илгә бездән хәбәр йөрсен,

Ишетсеннәр бөтен бар-югы.

Яман сүзнең шартлап куыклары,

Яхшысына юллар ачылсын,

Мәхәббәтнең бөек сарае бар,

Шул тарафка меңнәр агылсын.

Күрсеннәр: ул нинди серләр саклый,

Нурландырып күңел түрләрен,

Очкын хәлдә төшеп  йөрәкләргә,

Ялкын булып күккә  үрләсен!

Сүзне сөйләп бетерерлек түгел,

Бер кузгалса, китә агылып,

Күз яшенең йөзне сугаруын

Тыеп булмый, йөрәк ярылып

Сыктасак та кайчак, ә соңыннан

Үзебезгә үзебез үпкәләп,

Тынычлыкны тәмам җуябыз да

Тәннән уза ачу үрмәләп.

“Әнкәй, сөйлә әле,— дип ялынды

Кызы — Илсөяре, әнкәсен

Кочып алып, кереп куенына,—
Бер дә яратмадың әллә син?

Егетләр дә юлларыңа чыгып

Басмадымы әллә һичвакыт?

Сөйлә инде?.. Күңелеңдә ни бар,

Гомер уздырганчы тик ятып?..”

Шулай диеп үгет кылды үртәп,

Шаярткалап, җанын үчекләп,

Учы белән үтте маңгаеннан,

Йөзе җыерчыгын үтүкләп.

Мондый чакта ничек кузгалмасын

Икән инде, ана, күңелең?

Сер белергә кызың ниләр эшли,

Куеныңа кереп үзеңнең?

Сөйләсенме яшьлегендә ничек

Гашыйк булып чәчәк атуын?

Әллә инде барсын яшерсенме?

Ачуланып: “Нишләп ятуың?”

Бу тормышта мәхәббәттән башка

Яшәү гөнаһ булыр, мөгаен,

Яраталар белеп яратудан

Ник сакларга күңел сараен?

Тик сүндермә аның яктылыгын,

Кайгы-сагыш кертеп түреңә,

Мәхәббәтең кояш кебек булсын,

Мәхәббәтсез дәрт тә сүрелә.

Тормыш дәрте, хезмәт, яшәү дәрте

Мәхәббәттән ала егәрне,

Арып-талып беткән чагыңда да

Көч бирә ул, ача күзләрне.

Мәхәббәтне юкка дисезме сез

Гомер бәясенә күргәннәр?

Мәхәббәтсез тормыш узучылар

Яшәмичә гүя үлгәннәр.

Ярата бел, хисләреңнең тәмен,

Дәрәҗәсен тоеп, сөенеп,

Ярата бел, әмма серең чишсәң,

Тик яшәргә калыр көенеп.

Төн суыгы гүя диварлардан

Керер өчен шулай маташып,

Урам якта ышкынгалап йөри,

Караңгыда ялгыз адашып.

Арыган тән йокы сорый, ә җан

Әллә нинди ерак язларда,

Май аеның чәчкәләрен өзеп
Такыя үрә, киек казларга

Ияреп оча, җилләр белән уйный,

Итәк чөя, көлә, шаяра,

Мәхәббәтнең татлы шәрабыннан

Исергән ул ничек шул ара?

Күз алдыннан китми буе-сыны,

Сүзләренең ширбәт кенәсе!

Ничек диде әле? Бәгърем, диме?

Сине үбеп килә үләсе!

Нинди юләр, ай-һай, нинди ахмак,

Үләр булгач, нигә үбәргә?

Кирәк түгел, алай үлә калсаң,

Миңа сине ничек күмәргә?

Менә шулай сөйләшкәннәр иде

Ул вакытта, әле кичәме?

Бигрәкләр дә гомер тиз узылган,

Саный китсәң, озын исәбе.

Ничек кенә иде әле яшьлек

Ул чакларда — утлы-һавалы,

Хәзер инде истәлекләр генә

Күз яшедәй күздән таммалы.

“Йокла, кызым, бигрәк арылган шул,

Бүтән вакыт булыр безгә  дә,

Көне буе дәрес бирәсем бар,

Әниеңне кызган, безләмә!”

Шулай җайлап әйткән кебек иде,

Әмма кызы, аңа үпкәләп,

Борын тартты: “Әнкәй, нигә шулай

Гел торасың мине төрткәләп?”

“Юк ла, кызым,— дип акланды ана,—
Дөресе — шул, бүген — арылган,

Әле вакыт булыр, белешерсең,

Йоклыйк әйдә, барсы — соңыннан!”

Ә төн — узды! Гүя йокламаган,

Күз йоммаган кебек тиз үтеп,

Ә урамда яздыр төсле иде,

Зар кыш тора икән тик көтеп.

Шулай инде, җаның айкап кайта

Яшьлегеңдә калган язларны,

Адашыплар, саташыплар бетеп,

Бер аңлыйсың — уйлап соңлауны.

Чынлап әгәр, уйлый калсаң, җирдә
Ни кирәге байлык-башканың?

Алар була, бетә, очсызлана,

Кадере юк баштан ашканның.

Әмма җан бар, кемнәр яшиделәр
Татып мәхәббәтнең җимешен —

Җанга җәннәт менә кайда икән!
Шуңадырмы, Ходам, бирмисең?

Кышкы авыл үшән сыер төсле

Башак күшәде дә күшәде,

Ә аннары авышты да ятты,

Җиргә караңгылык түшәлде.

Иртәгә көн юлга чыгасың бар,

Чатта туңып калсаң — нишләрсең?

Әнекәең озата барыр бераз,

Айрылганда кулың изәрсең.

Шундый сагынып, ашыгып кайткан идең,

Көтәләрдер, диеп, җан атып...

Кемне шулай уйлый идең икән?

Сагына идең икән яратып?

Инде күрдең, инде белдең барсын,

Өзелепләр калган күңелең

Кабат урын табар һәм ялганыр,

Авылыңны бигрәк үз күрдең.

Онытылыр ул да, бәлки ерак

Хәтер булып кайчак яңарыр,

Тормыш шундый, өмет — яшәтүчең,

Һәр туар таң шулай яралыр.

Юлың — ерак, Казан кадәр Казан

Көтә сине, ашык юлыңда,

Таңнан чыксаң, кичкә килеп җитеп,

Күңел утырыр дуслар янында.

Тулай торак моң һәм җырга тулып

Бәйрәм итә иде гадәтчә,

Барсының да шатлык йөзләрендә,

Хәл белешү өчен кергәнчә
Дәшә алар берсен-берсе: “Әйдә,

Китап тотып укыр вакытмы?

Бәйрәм итик, җырлап-биеп алыйк,

Чыгар сыең, ансы артыкмы?”

Өйләреннән килгән күчтәнәчләр

Өелделәр өстәл өстенә,

Каймагы да казы, балы монда,

Әллә нинди ят сый өстәмә.

— Сыйлан, әйдә, менә, безнең якның

Татлы сые бусы — бавырсак!

— Минем әни бәлеш пешергән дә

Күчтәнәчкә салган, тансык чак!

— Кая ди ул! Кайтуымнан бирле

Ничә ашаттылар мең кыстап,

Кабар урыным да калмаган шул,

Берне генә алыйм, бавырсак!

— Абау, тәмле, авызымда эри,

Ничек пешергәннәр, хикмәтен

Өйрәт әле, бер пешереп ашыйк,

Нигә аны элек әйтмәдең?..

— Менә монсын татып кара, ничек?

— Ансы нәрсә? Тәмле күренә!

— Нигә монсын читкә алып куйдың?

Китер-китер, өстәл түренә!

Берсен-берсе узып мактый-мактый

Сыйландылар, барча күчтәнәч

Авыз тәме өчен килгән иде,

Бармак очына да тимәгәч,

Нинди таты була инде аның?

Калак-чәнечкене кузгатып

Аптыратмый кызлар сыйланалар,

Җимеш кабып, чәйләп, сүз атып.

— Абау, кызлар, әйдә, кузгалыгыз,

Төшик, биик, киен затлысын,

Егетләрнең күзләр уйнасыннар,

Йөрәкләре йокы тапмасын.

Көйгә көйләр ялганыплар торды,

Хисләр хискә һаман кушылып,

Яңа таныш, сагынып очрашулар

Белән бергә күңел очынып.

Һәр хәрәкәт үзенә күрә серле,

Һәр хисләрдә үзгә булып дәрт,

Ярын ярлар кочты, өзгәләнде,

Йөрәкләргә тулып моң-рәхәт.

Илсөяр дә ялгыз калмады һәм

Асыл җанаш белән биеде…

Буйга — калку, бераз кыенсына,

Берәр сылуныңмы егете?

Сөйләшми дә, юри, тәртип өчен

Сораштырмый нигә исемен?

Сүз башласа — җиңел булыр иде,

Болай — кыен, белмәү кешенең

Кемлеген һәм кайдан килүләрен,

Дустынамы, әллә тик-томал,

Көй ишетеп, монда керде микән,

Биеп китәргә дип бер шулай?

Нигә кызыксынмый, җае килеп,
Исемен дә кызның сорамый?

Әллә инде танышырга хәтта

Юри булса да ул уйламый?

Үзе башлап сораштырсын микән:

“Син кем?”— диеп әллә шушында?

Һай читен лә, бигрәк ямьсез була,

Оят кебек аның каршында.

Йә инде, йә, егет, сөйләп җибәр

Йөрүләрең монда адашып,
Танышырга күптән теләдем, дип,

Бераз гына юри алдашып.

Чынга алыр Илсөяр дә сүзең,

Бераз көләр, шуклык иткәндәй,

Егетем бар, дигән булыр, хәтта,

Хәзер килер, дияр, көткәндәй.

Кыенсыныр, мескен, курка калыр,

Йөрәгенең дәрте үзгәреп,

Күзен алыр һәм дә кимсенер ул
Балкыган ак йөзе күгәреп.

Шулай кызык итә алмый гына

Интегә шул кызый, шук чагы,

Ә көйләрне көйләр алмаштыра,

Тасмаларда җырчы кыз сайрый.

Сагынып җырлый дәртле яшьлек чагын,

Искә алып яры-җанашын,

Өзгәләнә, елый һәм тилмерә,

Яңартып бар йөрәк ярасын.

Бию һәм җыр һаман дәвам итте,

Сөенечкә күмеп яшьләрне,

Егет, мескен, бераз телгә килде,

Бер-бер сөйрәп алып сүзләрен.

Илсөярне күптән белә икән,

Күзләп йөргән, һаман хәтерләп,

Белдермәкче булган үзенә дә...

Егет сөйли сүзне кадерләп.

Күргән икән кайчан кемнәр белән

Узганнарын урам буйлатып,

Кайда кемнәр аңа юл бирмәгән,

Каш сикертеп, күзләр уйнатып.

Ялгыз аккош кебек шактый йөзгән

Мәхәббәтнең сихри күлендә,

Йолдызларның нурын ялгыз җыйган,

Шаша калып назлы кичендә.

Болай яшәү аңа яме булган

Һәм җәзасы — тәкъдир Ходаның,

Менә бүген ул асыл кош тоткан,

Чиген табып хистән елауның.

Ничек болай сизенмәде икән?

Хәзер инде барсы беленде,

Бер сүзеннән аңлашылды һәм дә,

Сере күчеп, җаннар теленде.

Алар озак сөйләштеләр ул кич,

Ялгыз калып, карап күзгә-күз,

Мөгаен да күкләр сизми калган,

Җан берләште килеп үзгә-үз.

Ике энҗе гүя бергә килеп

Йөзләнделәр айның нурында,

Бөтен дөнья сихри тынлык белән

Моңга тулды шушы урында.

Ике аккош гүя күлгә төште,
Йөзеп үтте бәхет түренә,

Кузгалырга җил дә кыймый торды,

Кулларга кул салмак үрелә.

Ике йолдыз гүя күк читеннән

Гөмбәзенә таба юл алды,

Бу хәлләрдән саташтымы җиһан,

Таң беленеп, шәфәкъ кызарды.

— Инде бик соң, керим, иптәш кызлар

Нәрсә уйлар, ничек карармын

Күзләренә, төшсәм телләренә,

Калмас җанда һичбер карарым!

Үзе — каушый, үзе сөйли сабый

Бала кебек самим Илсөяр,

Тыңла, егет, кызлар шулай инде,

Каушасалар, алар күп сөйләр.

Тулай торак! Студентлар йорты,

Үзенә бер сере бар аның,

Анда һәркем белеш һәм танышлар,

Дошман түгел берәү берәүнең.

Тәрәзәләр һәр төн якты анда,

Гыйлем нуры яна йөзләрдә,

Тулай торак, туласың көзләрдә,

Бушап калып һәр ел язларда.

Туган йорттай җылы һәм тыныч син,

Бертугандай монда һәр кеше,

Кичә ни хәл булса, бүген инде

Хәл белешеп керә бар күрше.

Тулай торак, еракларга карый

Тәрәзләрең, туган якларга,

Ничәләргә син җылыңны бирдең,

Күңелләре салкын чакларда.

Китәләр дә, ничә еллар үткәч

Килеп җитә алар бер ара,

Яшьлекләрен сагынып йөрүләре,

Күңелләрендәдер бар яра.

Вакыт — табип, ул төзәтер җанны,

Чәч агартып, тәмам картайтып,

Тик җан гына тынгы таба алмый,

Хәтер сәхифәсен актартып.

Тулай торак — студентлар йорты,

Һич картаймый, мәңге яшь кала,

Монда вакыт үзе туктап тора,

Монда тарих кабат башлана.

Тормыш һаман кабатланып бара,

Кат-катланып, китап шикелле,

Дүрт тарафы меңгә төрләнә һәм

Һәр җаеның була үз көне.

Һәр сәхифә үзенчә ачыла,

Кабатланган кебек булса да,

Һәр күңелләр үзенчә ватыла,

Күз яшьләре белән тулса да.

Гомер үтәр, сизелми дә калыр,

Истә калыр агы-карасы,

Барыбыз да үткән көннәр аша

Киләчәккә таба барасы.

Күңел йөге һаман арта торыр,

Хәтер йөге булыр авыры,

Төзәлмәслек яраларым гына

Йөрәгемне биләп алырмы?

Үз җаныңдай назлы ярың булса,

Син аңларсың яшәү мәгънәсен,

Ярың китеп, әгәр ялгыз калсаң,

Елап үтәр гомер, аһ-зарсың...

Үпкәләттем, берүк, гафу сорыйм,

Ялгыз булмасаң да так шул син,

Пар саннарда саналсаң да, бәгырь,

Ялгыз иттең, дисең, хак шул син!

Өченче бүлек

Мәңгелек яз


1

Исәнме, матур киләчәк,

Исәнме, туар көнем,

Бәхеткә очар минутым,

Канатлы чагым минем!

Күкләргә очып менәрмен,

Кочармын мәләкләрне,

Әйтерләр: “Күптән көттек!”— дип,

Сөйләрләр хикмәтләрне.

“Кайларда йөрдең, ник алай

Югалып тордың күздән?”—
Һичнәрсә белмәгән кебек

Сорарлар алар бездән.

“Берни түгел, дөнья йөзен

Күрдем”,— дип әйтерменме?

Әллә инде елмаермын,
Берсүзсез торырмынмы:

Бар серләрне белгән кебек,

Куанычларга тулып,

“Сезнең белән җан тыныч!”— дип,

Аллаһка дога кылып?

Хыял шундый олуг бер көч икән,

Кадереңне кадер итүче,

Татлы хыял барсын оныттыра,

Яраларны сихәт кылучы.

Боекканда, күңел сүрелгәндә,

Югалганда яшәү тәмнәре,

Хыял канатына утырам да

Җыям җанга бөтен ямьнәрне.

Шунда арта кадер,

Хөрмәт белән

Карый башлыйм дөнья йөзенә,

Мыштым гына арттан  бәхет килә,

Басып кына һәрбер эземә.

Күзне кысып йомшак кулларына:

“Бу кем?”— диеп сорый,

Мин юри

Белмәгәндәй серне әйтми торам,

Имеш минем күзем һич күрми.

Ә ул — көлә,

Челтер-челтер килә,

Гөлдер-гөлдер!

Арта кадерем,

“Таный алмыйм,— 

Дигән булам һаман,—
Чуалгандыр инде хәтерем!”

Бәхет белән уйнап яшәү

Шундый

Рәхәт икән хәтта тормышта,

Ник артымнан килеп

Кочмадың син,

Уралынып минем язмышка?

Сөенечем һәркөн кояш кебек

Уятачак иде йокыдан,

Миңа җирдә җәннәт булыр иде,

Миһербанлы Аллаһ хакыннан.

Шуның өчен бирәдер мәхәббәт,

Сөю-сәгадәтен бәндәгә,

Ә без аны саксыз югалтабыз,

Тәмуг теләмәгән хәлдә дә.

Җан йоклаган чакта кылдым микән,

Әллә инде акыл саташып —

Хаталарны?

Һич төзәтеп  булмый,

Җаннар-җанга булмый аңлашып.

Күңел язым чәчәк атты,

Сайрар кошы канат какты,

Ничек моңа хәйран булмам —
Йөрәгемә утлар якты.

Кичә-көндез күңел аяз,

Үземдә — көз, үземдә — яз,

Шушы кадәр булыр, белсәң,

Йөрәгемдә моңлы дәрт саз.

Чиртә кылын күз керфегең,

Елмаюың, кылануың,

Мин хәзергә белми йөрим

Бөеклеген яратуның.

Мин хәзергә бер дивана,

Уйныйм-көләм, сүзем барда

Уйламыйча әйтә барам,

Ни эшләдем бу арада?

Үпкәләвең юкка булыр,

Күзләреңә яшьләр тулыр,

Яңгыр сыйфат ява калса,

Минем күңел язы сулыр.

Әле кайчан гына уку  башлап,

Гомер үткәнен дә сизмичә,

Инде менә чын тормышның үзе

Каршы алды колач җәймичә.

Инде үткән, беткән, онытылган

Кебек барсы, уку заллары,

Ул бәйләнчек әрсез егетләре,

Мәхәббәтнең серле базары.

Студент чор, хушлашырга вакыт,

Әллә ничек кенә моңсу да,

Күңелле дә, алда ниләр көтә —
Искә алмый моны берсе дә.

Нәрсә булсын, алда эшең көтә,

Дипломың бар, ерак сәфәргә

Чыгып киткәч, соңрак искә төшәр,

Күзләреңә тулыр яшьләр дә.

Авылына кайткан Илсөярне

Каршы алырга дип чыккандай,

Кызын җитәкләгән, ул кем килә?..

Сәрвәр икән, казык каккандай
Буен-сынын бигрәкләр төз йөртә,

Үзе — көлә, кояш йотканмы?

Искәндәре машинада аның, 

Бар белгәне, дөнья тотканы —

Үз бәхетен кадер итеп яши,

Һаман аны мактап сөйлиләр:

“Илсөяргә исе дә китмәгән,

Сәрвәрен ул сөя!”— диделәр.

Бигрәк яхшы, нигә аптырарга?

Егет күңеле утлы тай бит ул,

Көеп кала арттан үлән-урман,

Тел — сөяксез, сүзгә бай бит ул.

Язың белән көзең бергә йөрми,

Акыл белән хисләр бер түгел,

Күпме яшәп, соңы үкенечле

Булмасын бу тормыш, шуны бел!
Саташыла, уң һәм сул бутала,

Җан кыйнала, акыл тутыга,

Ә күңелең һаман сүнә белми,

Мәңге тартылачак яктыга.

Бәхет бит ул үзе килеп керә,

Кайчак эзләсәң дә табылмый,

Сан чыгып та санга кереп була,

Дүрт аяклы атмы абынмый?

— Сәлам, дустым!

— Ә, Илсөяр икән,

Казаннанмы кайтып киләсең?

Күчтәнәчең бигрәк күпкә охшый,

Чак күтәреп, көчкә сөйрисең.

— Юк ла, Сәрвәр, китап-дәфтәрләрем,

Уку — бетте, куям кайтарып…
Диплом алдым,

Көздән эшкә башлыйм…
Сез яшисез, диләр, сайратып!
— Кызыбыз бар, үсеп бетте инде,

Менә, күрәсеңме, бик шаян,

Көне буе чаба, туктый белми,

Ничек шундый булган ул, каян?

Искәндәр дә тыныч, әрсез түгел,

Мин үзем дә тыйнак, беләсең,

Бик карама, әби-чәби әйтә…

Күзең генә тия күрмәсен!
...Сәрвәр, Сәрвәр,

Нигә шулай итеп

Сөйләнәсең дөньяң онытып,

Каушадыңмы?

Юкка борчыласың,

Көпә-көндез аңың югалтып!
Искәндәрме әрсез түгел иде,

Син үзеңме чая булмадың?

Нинди кире иде, юаш ясап,

Итәккәме бәйләп куймадың?

Шулай  уйлап өенә кайтып кергән

Илсөярне күргәч әнкәсе,

Кулындагы табакларын куеп,

Кочып алды, җаны-бәбкәсе

Кайткан, нигә хәбәр дә салмаган,

Алдан белеп торса, ни була?

Балаларны әрләү килешмәстер,

Күзләренә яшьләр җыела.

— Нәрсә булды, әнкәй,

Әллә инде

Елыйсыңмы?

Бу ни хәл инде?

— Ә юк, кызым,

Сөенечтән генә,

Вакытсыздан күзгә яшь килде.

Ана күңеле шундый сизгер, барсын

Белеп тора бала хәленнән,

Нигә болай күзен яшерә ул,

Илсөярнең оялып үзеннән?

Кич клубка чыгар, анда әле

Элеккечә бию-танцадыр,

Егетләрен саташтырып алсын,

Ул — бизәнер, бераз ясаныр.

Искәндәре инде Сәрвәр белән

Ятып йоклар кояш баюга,

Алар хәзер картлар исемлеген

Ишәйтүче шушы авылда.

Егетләр дә юктыр, булганы да

Бала-чага гына калгандыр!

Иптәшлеккә кемне дәшсен икән?

Сабакташлар килен булгандыр?

— Кызым, анда, ишетелгән иде,

Бүтәннәр дә кайткан Казаннан,—
Әнисенең шулай әйтүеннән

Илсөярнең күңел кузгалган.

— Ничек алай? Бер авылдан булып,

Очрашмыйсызмыни Казанда?

— Әнкәй, кеше эзләп йөреп кемнәр

Вакыт үткәрсеннәр ди анда?

— Әллә нинди заман килде әле,

Күрше күршеләрен белешми,

Ничек инде алай? Кызым, болай

Сөйләүләрең бер дә килешми!

Алар гәпләштеләр, замананы,

Гадәтләрне сүкте әнкәсе,

Ә Илсөяр, киресенчә, үзен

Аклагандай аклый барчасын.

Тормыш шулай, һаман үзгәрүчән,

Кеше күңеле чуар булганнан
Ул үзе дә чуарлана бара,

Чуарлардан чуарланганнан.

Кичкә таба Гүзәл килеп керде,

Ул да чыккан икән кияүгә,

Шәфкать туташ булып эшли һаман,

Хәле — яхшы, болай, сөйләүгә.

Теле телгә йокмый, сагынуларын

Яшерәлми, иптәш кызы шул,

Әллә ниләр сөйләмәкче аңа,

Сүзләре дә колак назы шул.

Әле бүген Искәндәрне күргән,

Илсөярне никтер сораган,

Сәрвәренә өйләнсә дә һаман

Илсөярне оныта алмаган.

Юләр инде бу егетләр шулай,

Бозау белән бердер, мөгаен,

Казык кагып, бәйләп куйсаң әгәр,

Ялап куяр болын-тугаен.

Көлештеләр, Илсөярнең инде

Искәндәргә исе дә китми,

Ышанмый ул аңа, яраткандай

Тоелгандыр! Тик нәрсәдер үтми?

Яшьлек таңын сагынумы, әллә

Үпкәсеме, аңлап бетәлми,

Әй Илсөяр, нигә исең китә,

Узылган юл кире кайтылмый!

Авыл һаман элеккечә икән,

Тик үзгәрә әмма кешеләр,

Өлкәннәре ерак китеп бара,

Буй үстерә сабый, кечеләр.

Күпчелеген танырлык та түгел,

Әле кайчан гына бишектә

Ятканнары инде йөгереп йөри,

Ундагысы хәзер унбиштә.

Гадәтләр дә бераз үзгәргәннәр,

Егетләре хәзер чаярак,

Кызлары да һич алдатып тормый,

Әллә тормышлары җайлырак.

Илсөярне күргәч кенә, бераз

Шикләнгәндәй курка калдылар,

Өстен-башын карап, тикшеренеп,

Сынап кына күзләп алдылар.

Егетләрнең күңеленә шунда

Ут йөгерде, барсы җанланып,

Өелешеп серләшкәндәй итте,

Карашкалап, гүя таң калып.

Берәүләрнең күңел чуарланды,

Икенченең борын чөелде,

Берәүләре җанын угалады,

Икенчеләр юктан сөенде.

Мәш булганда шунда яшь егетләр,

Илсөярне, кунак кызы, дип,

Студентлар килеп керү белән

Бераз гына артка чигенеп,

Юл бирделәр мескен яшь әтәчләр,

Кикрикләре шиңеп, тынычлап,

Студентлар түргә кереп китте,

Илсөяргә таба турылап.

Берсе — Сәет, әмма башкаларын

Танымый да иде Илсөяр,

Болар кергәч, кызларга җан иңде,

Карашкалап шунда ут күзләр.

Биергә дә алар ашыкмады,

Катнашырга һәм дә төркемгә!

Ни хакында сөйләштеләр икән,

Игътибар да итми беркемгә?

Илсөяргә әүвәл күз салсалар,

Хәзер юри сүз дә катмыйча,

Алар һаман сөйләшкәли бирде,

Чибәрләргә баш та какмыйча.

Китәргәме алар кузгалдылар?

Якынгарак барып ишеккә,

Сәет белән нидер сөйләштеләр,

Ямь тапмыйча монда бөртек тә.

Шунда кемнең башы эшләгәндер,

Көй ялгады, тасма кузгалды,

Бию җыры бүлде алар юлын,

Чыга баручылар тукталды.

Итагатьме саклап, әллә инде

Оялыпмы болар алдында,

Сала егетләре диварларга

Сеңә барды, бар да тартына.

Зал уртасы биючесен көтте,

Көйнең дәрте үтте җаннарга,

Шунда Сәет бии башлады һәм

Илсөяргә дәште чыгарга.

Ялындыру — кызлар гадәтендә,

Тезләндерсәң иде егетне!

Аһ шулаймы, исең дә китмиме?

Кара инде шушы Сәетне!

Илсөярнең баш тартуын күреп,

Бүтән кызны дәште, тегесе —

Чүперәк баш, ялындыра белми,

Чыкты, бии, адәм көлкесе!

Аһ чукынчык Сәет, кызлар үртәп
Нишләмәкчең? Кемнән көләсең?..

Ачуланып шулай Илсөяркәй,

Белми калды җаны көясен.

— Кайттыгызмы? Ничек? Диплом — кулда,

Эшкә, дисез, инде алайса?—
Шулай Сәет сораштырып куйды,

Сүз булсын дип шунда, булмаса.

Илсөяргә аның исе китми,

Күңелеме кемгә бирелгән,

Ә шулай да ул биюгә алды,

Сер чыгармый йөрәк түреннән.

Егетләрен сораштырган була,

Имеш, Илсөярнең йөрәге

Бер яхшыга багышланган икән,

Булгалаган бергә күргәне.

Ни сөйли ул? Кайдан уйлап таба?

Белгән кебек әйтә, юриме?

Әллә чыннан, Ходай белсен, ничек

Аңларга соң аның үзене?

Ә шулай да Илсөяр дә ахмак

Түгел инде юкны сөйләргә,

Кем үпмәс тә, кемнәр кочмас икән

Яшьлек чакта, нигә көнләргә?

Койрык булып азмы егет йөреп

Карадылар, исе  китмәде,

Ә бу Сәет, борынын күккә чөеп,

Нигә аны болай үртәде?

Әллә кем дип белә әллә үзен?

Буе да бар, килеш-кыяфәт,

Андамыни хикмәт, акылыңны

Күрсәт, егет, кылма җәрәхәт!
Кыз күңеле юка пыяладай,

Бармак чиртсәң — шундук уала,

Үртәмә, син, берүк, Илсөярне,

Әнкәсенә сөек ул бала.

Ә Сәетнең һич тә исе китми,

Нәрсә дигән була, чукынчык?..

Бу кич үзем озатырмын, диме?

Сайра әле, сайра, и чыпчык!

Сиңа алдатырлык кыз дип әллә

Белдең Илсөярне? И юләр!

Борыныңны чөеп бик шаяртсаң,

Илсөяр дә синнән бер көләр.

Егет халкы бозау кебек бит ул,

Сыерлар су эчкән чагында,
Бозауларны боз ялый, ди халык,

Сәет тә шул булыр чынында!
Бер — үртәлде, бер — уйларга батты,

Күңелләре тузып Илсөяр,

Ә Сәетнең исе дә китмәде,

Тел — сөяксез инде, гел сөйләр.

Ни эшли ул, нәрсә кыландыра?

Бүтән кызны алды уенга,

Хәзер аның белән сер алыша,

Аны озатумы уенда?

Егет халкы язгы боздай инде,

Таянырлык түгел һичберсе,

Менә сиңа, үртәде дә китте,

Ну бу Сәет, адәм көлкесе!

Илсөярнең аңа исе китмәс,

Нигә әле калды югалып?

Аһ нишли ул? Инде анда сайрый,

Күрсәтәләр инде кыланып.

Бер-берсенә нидер пышылдашып,

Хәтта көлешкәләп алалар,

Сәетнең дә күзләр тынгы тапмый,

Илсөяргә карап куялар.

Кызлар сөйләштереп, шулай үртәп

Аптыраткач Сәет, Илсөяр
Җыр-биюле дәртле бу кичәне

Калдырды да китте, күп сүзләр

Булмасын дип уйладымы, әллә

Җаны шунда тынгы тапмады,

Яшьләр уйнап, җырлап, биеп калды,

Ә Илсөяр өйгә атлады.

Аның өчен түгел бу кичәләр,

Аның өчен түгел җыр-бию,

Аның өчен түгел бу шатлыклар,

Аның өчен бары — көенү!
Ә нәрсәгә исе китте әле?

Кем соң әле Сәет дигәне?

Моңарчы ул аны белмәде һәм

Аның өчен түгел килгәне!
Шулай уйлап юанды ул, хәтта

Көтелмәгән җирдән кузгалган

Хисләре дә чит-ят тоелдылар,

Ничек болай акыл югалган?

Сине генәме соң, күпмеләрне

Үртәү гадәтендә Сәетнең,

Ишеткәне юк идеме аны?

Исенә төште булган гайбәтнең

Ничек авыл буйлап йөрегәне,

Имеш, төндә өчәр кыз башын

Әйләндереп, озаткалый, диләр,

Күпләр коя елап күз яшен.

Күбәләк ул, бер чәчәктән очып

Кунучысы бүтән гөлләргә,

Андыйларның хисе камил булмый!

Нигә исең китте юләргә?

Шулай уйлап үчекләде үзен

Илсөяркәй, җаны кузгалып,

Ә аннары ачуланды үзен,

Юк-бар уйлавына оялып.

Шушы Сәет, шайтан малаедыр,

Дөньялыкка исе китмичә,

Кешеләрнең җаны белән уйный,

Йөрәгенә ялкын үтмичә.

Мондыйлардан ерак йөрүләрең

Яхшырак ул, Аллаһ сакласын,

Күпмеләрнең җаны — күмер, диләр,

Сиңа утны, берүк, якмасын!

Аһ шөкәтсез, нәрсә дигән була?

Кайда үстең, диме, чибәркәй?

Моңа кадәр күзе сукыр булган,

Инде ачылганмы, юләркәй?

Ахмак диеп уйлый торгандыр ул

Илсөярне, сала ишәге,

Казанда да шулай йөридер шул
Үзен белми, арыш кибәне!

Үртәлгәннән үртәлде дә тагын,

Үзен ачуланды Илсөяр…

Ул Сәетнең ни гаебе бар соң?

Нигә үпкәләдең, и юләр?!.

Егетеңме синең? Гомереңдә

Тик бер килде бүген яныңа,

Ә син аны тетеп тә ташладың,

Кайт, кызыкай, тиз кайт саныңа!
Уйларны уй әйди, сүзләрне — сүз,

Кабарталар, белми идеңме?

Ни гаебе аның, уйлап кара?!.
Тыя күрче, берүк, нәфсеңне!

Кызы бардыр аның, яратканы,

Мондый егет ярсыз булалмый!
Элек аны белми дә идеңме?

Һәм хәзер дә белмә, хыялый!

Әнә, кара, ничә йолдыз, балкып,

Күкнең йөзен чигеш иткәннәр,

Мондый назлы кичтә ачулану

Хата булыр, Ходай үпкәләр.

Туган ягың, туган туфрак сине

Гомер буе назлар-иркәләр,

Еракларга китеп барсаң да ул

Үзенә дәшәр, исеңә төшкәләр.

“Илсөяр!”— дип тавыш бирде берәү,

Караңгылык китте куркынып!

— Әй, кем анда?

— Бу мин әле, бу — мин!

— Искәндәрме?

— Әйе, “җен куып”

Йөрим әле төннең уртасында,

Эштән кайтып килеш иде дә…

Бераз гына төшереп тә алдык,

Безнең “бырат” шулай тилерә!

Клубтанмы кайтыш? Шулай инде,

Яшьләр чаба җырга-биюгә!
Безнең ише картлар ятып йоклый

Офыклардан кояш иңүгә.

Кыз үстереп ятабыз бит әле,

Исеме дә үзе кебек үк

Матур аның, Сөмбел дип атадык,

Чык әле бер безгә күренеп.

Сәрвәр белән дуслар идегез бит!

Һай, башымны гына бутады,

Хәзер менә кул-аягым бәйле,

Өмет чәчәкләрен утады.

Яратмыйм мин, Илсөярем, аны,

Сине генә сөйдем һәм сөям,

Минеке бул, әйдә, китик моннан,

Җанны сора, менә, ал, бирәм!..

Аракыдан артык исерепме,

Әллә инде хискә буталып,

Илсөярне кочаргамы теләп,

Җилкәсенә кызның кул салып,

Тагын-тагын сөйләнгәләп алды,

Чын идеме, әллә саташу?

Һай Искәндәр, гомер буйларына

Куа килер шушы ялгышу.

Сәрвәрнеңме итәгенә тагып

Куйды әллә сине Илсөяр?

Тел сөяксез инде, җан буталса,

Саташудан шактый күп сөйләр!
Әгәр инде табышкансыз икән,

Кавышкансыз икән, яшәгез!

Илсөярме исләреңә төште?

Йә-йә, инде хәзер сөйлән сүз!
Бу хакларда уйлап бетермәде,

Сүзен әйтәлмәде Илсөяр,

Искәндәрнең нәфсе кузгалды һәм

Кочып алды, кысып һәм үбәр

Өчен аның иреннәрен эзләп,

Бите буйлап йөрде ирене,

Күзләреннән, борыныннан үпте,

Теләгәне шушы идеме?

— Илсөяр,— дип кабатлады һаман,—
Һай Илсөяр, җаным, бәгырем!..

Ә Илсөяр тораташтай калды,

Аңламыйча аның җәберен.

Бераз үпкәч, җавап табалмагач,

Искәндәр дә калды тынычлап,

Кочагыннан кызны чыгарды һәм

Артка чигенеп куйды бер атлап.

Нинди көче каян кузгалгандыр,

Әллә инде булган барысы —

Үпкәсе һәм ачу, рәнҗүләре,

Җыелыпмы агы-карасы!

Яңагына сукты чатнатып һәм

Күзләреннән утлар чыгарып

Искәндәрнең!

— Хайван,— диде,— юньсез!

Йөрмә монда җиңең чылатып!..

Каккан казык булып Искәндәр һәм

Кузгалалмый баскан җиреннән,

Күзләрендә утлар уйныйлармы,

Әллә инде коела күгеннән?

Моңа кадәр кызыл күмер булып

Көйрәп торган өмет уты да

Акрын гына шунда сүнде-бетте,

Тир йөгерде аның сыртына.

Нишләгәнен аңлап алган кебек

Булды, әмма җаны тибрәнде,

Яшәү яме, яшәү тәме аның

Күз алдыннан китте, төкәнде.

Илсөярнең күңелендә шаулы

Дулкыннарын чөеп бу мәлдә

Ачу катыш рәнҗү диңгезенең

Тынмас чагы иде, шул хәлдә

Капка төпләренә килеп җитте,

Аны каршы алып шушында

Сәет тора иде: “Иртәләдең,

Таң аттыру юкмы уеңда?”—

Диеп юри сөйләп, әллә чынлап,

Ходай белсен, тотты беләген,

Илсөяр дә никтер туктап калды,

Җиңә алмый иде йөрәген.

Акылына хисләр каршы төшеп
Томалады күзен, и дөнья,

Шушы кадәр сынау арты сынау

Китерәсең безгә!.. Бу төнгә

Әллә нәрсә булды, гүя күкнең

Капкалары шунда ачылды,

Нурга тулды барча тараф һәм дә

Күңел кошы канат кагынды.

Гомер буе җыйган белем, акыл

Онытылып шушы минутта,

Тик хисләрнең тантанасы иде,

Җаны-тәне янды дәрт утта.

Янды тараф, янды бөтен дөнья,

Яктырып һәм нурга күмелеп!

Эһ син, Сәет, никләр өчен генә

Беләгеннән тоттың үрелеп?

— Иртә түгел микән керергә, дим?
Әниеңме көтә, түшәген

Йомшак җәеп?.. Ярар, бар-бар, йөгер,

Өзмәсен шул, әнкәң, үзәген!

Ни сөйлисең, Сәет, үртисеңме?

Рәнҗетәмен, диеп белмисең,

Көлмә алай, ни усаллык кылдым?

Ул чагында нишләп йөрисең?

Әйтмәкче дә була бу сүзләрне,

Теле генә никтер әйләнми,

Илсөярнең җаны бәргәләнә,

Акылына һаман киләлми.

Ә егетнең теле телгә йокмый,

Һаман үрти — сөйләп юк-барны,

Ничек шулай арымыйдыр, белмим,

Кузгаткалап җыен чүп-чарны?

Ул бит шундый: көттермичә килә,

Сиздереп һәм изеп йөрәкне!

И мәхәббәт, кемнәр генә уйлап

Тапкан икән синдәй хикмәтне?

Моңа кадәр булмагансың кебек,

Моңа кадәр тик җан шаярган,

Менә ничек өзеп аласың син,

Айкап килеп әллә кайлардан.

Җир һәм күкләр телен аңлый башлый

Акылың да, һәрбер сулышын

Ишетәсең һәм тоясың, шулай

Күңелеңә бәхет тулу — чын!
Сөю-сәгадәтнең ни икәнен

Белер чүлләрендә калучы,

Утларында янган чакларыңда

Булмас иренгә су салучы.

Көяр җаның, урын табалмассың,

Җиңәлмәссең аның сихерен,

Бер мәртәбә шулай яшәп карап,

Шулай татырсың бар кадерен.

Югалтырга теләмәссең сөю-

Сәгадәтнең татлы хисләрен,

Ярату һәм сөю бәхет шул ул,

Назлый шул ул кара кичләрең!
Мәхәббәт ул синең көчең, дәртең,

Мәхәббәт ул кояш нурыдай,

Үләр чакта терелтәчәк үзең,

Мәхәббәт ул Хода хакыдай.

Уйламаган җирдән җан белән җан

Уены анда китә башланып,

Аннан сагыш һәм гамь тула сиңа,

Күңел сараеңда ясанып,

Тәхет тота, күзнең яше белән

Бәгырь каны кайный, үксетә,

Ничә еллар шулай яшисең һәм

Дөнья йөзләренә сүз китә.

Ә аннан соң җаның тынычланып

Калган кебек була бер таңда,

Нурга чума бөтен тараф, җаның

Инде үзгә булып очына.

Сөю-сәгадәтнең ни икәнен

Шунда гына аңлый башлыйсың,

Аһ син, тормыш, кадерләрең арта,

Сагыш күлмәкләрен ташлыйсың.

Мин үзем дә сөя белеп сөйдем,

Көя белеп көйдем, көл булдым!

Көлгә калган җаным ничек болай,

Беркөн килеп, шулай гөл булдың?

Илдә юкмы гыйбрәт алыр хәлләр,

Телдә юкмы хикмәт сүзләре?

Кемнәр генә яшәп үтмәделәр
Таһир-Зөһрә кебек үзләре!
“Асылынсаң да асылын

Каенның асылына!..”

Асылындым төзе-затлысына,

Насыйп булды бу хәл кайсыгызга?

Йә әйтегез, сөйләп күрсәтегез?

Китапларда хәтәр хәлләр бар,

Ә минеке китапларга сыймый,

Хәтта калыннары миңа тар.

Мин дөньядан кадер эзләмәдем,

Ис китмәде агы-карасына,

Мин бары тик дәва эзләп яшим

Бу йөрәкнең дәртле ярасына.

Дуслар әйтте, үпкәләгән булып,

Үзеңне, дип, текә тотасың,

Күкләрдәме оча шулай җаның?

Белмәделәр утлар йотасын.

Минем җаным җиргә ятып елый,

Бәргәләнә, үкси, иләрә,

Ә сез мине, борын чөя, дисез,

Ә мин чыгып  барам юләргә.

Ә сез анда тел чайкыйсыз көлеп,

Өстәл ябып бәйрәм итәсез,

Гашыйкларның серен гайбәт итеп,

Көлке-уен ясап сүтәсез.

Кемнәр кайсы кызны кочкан, ничек

Нәфсегезне яшькә сузасыз,

Яман гамәл, ахмак сүзләр белән

Гайбәт тартып гомер узасыз.

Минем җаным гөлбакчада йөри,

Үтеп керә хыял түренә,

Мин соң ничек күтәрелмим икән

Аллаһының гарше-күгенә?

Гашыйкларның урыннары — җәннәт,

Китапларда моңа хәбәр бар,

Сагышларым инде төкәнделәр,

Онытылды кискән җәбер-зар.

Кемнәр шәһәр бирде сөйгәненең

Сынган керфегенә, кемнәр — җан,

Ә мин исә булган бар нәрсәмне

Таратучы, күздән яшем ал!
Тик Ходаем аның назлы сүзен

Ишеттерсен, дәртле карашын

Миннән ятка берүк төбәмәсен,

Бәгырькәем бит ул, җанашым!

Илсөярнең җаны коелып төште,

Ни әйтергә диеп белмәде,

Калтыранды, нигә йөри инде

Аптыратып, адәм көлмәге!

— Әллә ятып йокларгамы исәп? —

Сәет һаман сүздән туктамый,—
Бер әйләник әле болыннарны,

Бу вакытта кем дә йокламый!
Үзен дәшкәч, әллә чыннан бераз

Йөреп килергәме дип уйлап,

Кыз беразга икеләнеп калды...

Ник йөрмәскә урам юл буйлап?

Монда калса, алар сөйләшкәне

Уятачак әти-әнисен,

Җылы төнгә түр тәрәзә ачык,

Җилләр йөртә әйткән һәр сүзең.

Кузгалуга, каршы яктан чыккан

Машинаның утлар көлтәсе

Алар күзен чагылдырып  узды,

Бу — Искәндәр, адәм көлкесе.

Хатынына кайтып йокламыйча,

Нәрсә эшләп йөри төн куып?

Алар узган чакта туктап калды

Һәм Сәетне алды чакырып.

Ә Илсөяр юлын дәвам итте,

Сүзләренә тотып колагын,

Әйтештеләр кебек, ул арада

Куып тотты Сәет, сүз җаен

Белешмичә үзе әйтеп бирде,

Шырпы сораганын, тартырга,

Салганлыгын сизеп-белеп алган,

Машинасы — ватык, кайтырга.

Кабына да сүнә әнә ничек,

Кабына да сүнә, интегә…
Һай Искәндәр, ниләр булды сиңа?

Кемнәр тиде икән теңкәңә?

Икенче көн назның кочагында,

Сөенечтә ялгыз уянып,

Иркәләнеп ятты бераз шунда

Илсөяркәй, тәмам куанып.

Сәет белән таңны аттырдылар,

Сөйләштеләр юкны-барларны,

Бәхет белән җаны тәмам тулган,

Нурлар били шулай ярларны.

Моңа кадәр, белмим, мондый хисне

Кичердеме икән йөрәге?

Кичке хәлләр искә төшү белән

Өзгәләнеп китте үзәге.

— Сәет,— диеп пышылдады теле,

— Сәет,— диеп җаны чакырды,

Сагынудан аның күзләренә

Кайнар яшьләр килде-йөгерде.

Әле яңа гына хушлаштылар

Иде юкса, әллә кайчан күк,

Кая Сәет? Нигә янда түгел?

Нигә кичкә ерак шулай ук?

Ничек түзәр көннең озынында

Күзе күрми Сәет җанашын,

Ничек болай йөрәгенә кертте,

Язмышыдыр инде, күрәсең.

Аһ син, Сәет, янда идең төсле,

Кочкан-үпкән идең төштә дә!

Ничек соң бу болай, өндә түгел?

Яннарыма килеп китсәнә!

Күзен йомды, гүя шулай Сәет

Күренәчәк иде янында,

Гөлләр булып шаулы чәчәк атты

Мәхәббәте шушы таңында.

Искә алды ничек узуларын

Урамнарны, болын сукмагын,

Бу кичәне хәтер мәңге җуймас,

Хыял сүтте серләр йомгагын.

Сөю-сәгадәтнең ни икәнен

Моңа кадәр бер дә белмәгән

Кебек тоеп җаны, киләчәккә

Ышаныч һәм бәхет димләгән.

Аһ син, Сәет, нигә күренмисең,

Урамны да буйлап үтмисең?

Яткан җирдән сикереп торды кызый…
Болай сыктап әле нишлисең?

Бәлки Сәет, ничәнче кат йөреп,

Турыгыздан үтеп киткәндер?

Бәлки әле су буена төшеп,

Анда озак сине көткәндер?

Йөгерде кыз үзен белештерми

Чыклы үлән буйлап болынга,

Тәпиләре җир җылысын тойды,

Үзе ашкан иде болытка.

Инештә ул кулын-битен юды,

Салкын икән әле, саф, чиста,

Тәне буйлап сулар йөгерделәр,

Җаны тиберәнде наз хистә.

Шарлавыкны ерып керде тездән,

Инеш аңа нидер эндәшкән

Кебек челтер-челтер ага бирде,

Гүя дусты иде, сердәштән.

Аның саен сулар чәчерәтеп,

Кыз яудырды нурлы тамчылар,

Аның саен инеш челтерәде,

Ага бирде иң саф, пакь сулар.

Бәхетлеләр кайгы-хәсрәт белми,

Бәхетлеләр нурлар эчендә!

Нигә болай сагышланды җаның,

Илсөяркәй, нәрсә өченгә?

Тынычланып кайтып керде, судан

Күлмәкләрен сыгып алмалы!

— Кызым, әллә анда яңгыр ява?

Болыт әсәре дә калмады!

Әнисенең болай әйтүенә

Үпкәләгән төсле Илсөяр:

— Әнкәй, ярар инде,— дигән булды,

Йөрәктә ут аның, җан көяр.

Ахмак Сәет! Нигә күренмәде,

Нигә инде килә белмәде?

Сагына шул, өзелепләр китеп,

Илсөяре җанмы телмәде?

— Иптәшләре белән Сәет үтеп

Китте әле, кайчан кайткандыр?

Сездән соңрак уку тәмамлады,

Очраганы да булгандыр?..

Әнисенең шушы сүзләреннән

Һушын җуеп азга Илсөяр,

Кайнар аһны җаны очырды һәм

Ватылыплар китте күңелләр.

Ә әнисе берни сизмәгәндәй,

Һични  белмәгәндәй сөйләнде,

Аның саен кызы утка пеште,

Аның саен дәрте көйләнде.

Ничек аны күрми калды икән,

Хәзер кая барсын, күрешсен?

Авылдан ук китеп барганнармы?

Кемнән аны, кайдан белешсен?

— Буйга-йөзгә чибәрләнеп киткән,

Менә сиңа егет солтаны!

Мәктәптә бик алай түгел иде,

Үзем игътибарсыз булганмы?

Исәнләште, сине сораштырды,

Яхшы, дидем, кичә кайтканың

Әйткән идем, бераз елмайды да

Саубуллашып китте, син аның

Ниндилеген әле белмисеңдер,

Укуында алда иде ул,

Тәртибе дә начар түгел иде,

Сөйләшсәгез, сүздә җитди бул!

Әнисенең шушы сүзләреннән

Кызы һаман җанын кайнатты,

Ник Сәетне болай мактаганын

Уйламады, күздән яшь акты.

Яратам бит шул егетне, диеп

Ничек әйтсен икән, әнкәсе

Берни белми аңа егет димли,

Гүя бүген сорап киләсе.

Кичә алар таңга кадәр йөрде,

Әллә инде беркем күрмәгән,

Берәр егет кыз озата барса,

Ярты авыл инде сөйләгән

Була иде элек, сүзгә кереп;

Борын чөеп кызның әнисе,

Егет ягын үлчи башлый иде,

Алдатмасын, гүя, янәсе!

Илсөярне Сәет озатканын

Күргән-белгән булса әгәр дә,

Әнисе һич болай әйтмәс иде

Илсөярен санап юләргә...

Үбештеләр... Сәет ничек итеп

Кысып кочты сөеп-яратып,

Илсөяр дә аны үзе үпте,

Моңа кадәр шулай җан атып,

Егет сөеп караганы аның

Булды микән, юктыр, мөгаен,

Ничек шулай килеп чыккандыр ул,

Багышлады җанын тулаем.

Бер күрүдә гашыйк булу дигән

Сүзгә элек ышанмаса да,

Менә хәзер үзе шушы хәлдә,

Йөрәккәе дөрләп янса да,

Ник әнкәсе сизми аның хәлен?

Әллә ниләр сөйләп үчекли,

Имеш, Искәндәрне исерек күргән,

Кичке якта эштән кайтышлый.

Турларында озак туктап торган,

Кабызалмый машинасын да,

Үтеп-сүтеп тәмам аптыраткан,

Йоклатмыйча кичен барсын да.

Тәрәзәдән тәрәзәгә йөреп

Көн үткәрде мескен Илсөяр,

Бөтен өйне җыештырып чыкты,

Керләрне дә юды күпме бар.

Әнисенең куанычка тулды

Күңелләре — шундый сөенде,

Илсөяре бакча чүбен утап,

Уңга-сулга да күп йөренде.

Көне генә узмый аптыратты,

Сәет кайда йөри торгандыр?

Бер күренеп үтсә, нәрсә була,

Сагынгандыр, искә алгандыр?

Көн эссесе тарафларны биләп,

Сулышларга капты, күңелгә,

Су коенып чыккан кешеләргә

Мондый көннәр килә җиңелгә.

Илсөярне Гүзәл дәште кереп:

— Коенырга төшик буага,

Чыдап булмый көннең эссесеннән,

Тәнем буйлап кайнар тир ага.

Илсөяр дә һичбер киреләнми

Яреп китте  иптәш кызына,

Яр буенда чыр-чу бала-чага,

Кайсы — йөзә, кайсы — кызына.

Бер читкәрәк барып, куе таллар

Үскән җирдә кием калдырып,

Гүзәл белән йөзеп кереп китте,

Рәхәт иде суы, туңдырып

Ала кайчак кайбер урыннары,

Эссе көннең назын арттырып,

Алар йөзә бирде, ул арада

Чит авазлар җанны куырып

Ишетелде ярдан! Төркем-төркем

Ул егетләр нишләп йөриләр?

Текә ярдан бер-бер артлы чумып,

Тирән урын эзләп йөзделәр.

Берсе — Сәет, көтелмәгән җирдә

Очратуга монда шушылай,

Илсөярнең хисләр кузгалдылар!

Ә ул аны күрми дә бугай?

Егетләре белән ярышалар,

Чумып-чумып уйный һәммәсе,

Дәррәү кубып тагын кычкыралар,

Көлешәләр, кызык, күрәсең.

Яр буеннан барча бала-чага

Авыз ачып карап торалар,

Әле тынып, әле кузгалышып

Көлешәләр, аһлар оралар.

Шулай тәмам онтып дөньяларын

Уйнаганда Сәет, сизенеп,

Илсөярне күргәч, танып алды,

Читкә китеп чумды күмелеп.

Кабат калкып, колачына гүя

Буа суын тәмам сыйдырып,

Җиңел генә бик тиз йөзеп килде,

Илсөяре калды куркынып.

— Сәет, тия күрмә,— дип үтенде
Кочаклашыр җирдә шушында,—
Батармын күк, миннән көлмә инде,

Көчем бетә бара, һушым да.

— Ник курыктың алай, нәрсә булды?

Илсөярем, ничек кимсетим?

Син шикләнмә! Әллә су иясе,

Әллә албастыдай ымсыттым?—
Диде Сәет, гүя шунда аның

Ватылыпмы китте күңеле,

Егетләргә таба йөзде хәзер,

Илсөярдән җаны сүрелде.

Ничек болай бик тиз үпкәләде?

Нәрсә диде әле Илсөяр?

Акыл кошы оясыннан чыкса,

Тел — сөяксез, юк-бар сүз сөйләр.

Көне буе аны сагынудан

Күңеле дә урын тапмады!

Менә күрде, никләр яннан куды?

Нигә аңа кочак ачмады?

Ни гаебе булыр Мәҗнүненең,

Әгәр коча калса Ләйләсен?

Гайбәт белән кемнәр сүз йөгертер?

Чәчләренә чәчләр бәйләнсен!

Ничек кенә артларыннан йөзеп

Куып тота алсын Сәетне?
Илсөяр һәм ярга чыгып басты,

Ачуланып шунда егетне!
Ә Гүзәле, шаяртырга теләп,

Көлке итеп аны үртәде:

— Бу Сәетләр бала-чага төсле,

И ахмаклар, кара, күр әле!..

Киенүгә, сукмак буйлап кызлар

Акрын гына чыкты болыннан,

Ә Гүзәле һаман такылдады,

Ә Илсөяр чыкты үзеннән.

Әллә кайда, җиденче кат күктә

Җаны елый, сызып бәгыре!

Аңламассың бу кызларны бер дә,

Нигә алар шулай бик кире?

Урам якка күтәрелгән чакта,

Барган җирдән туктап беразга,

Яр буйларын күзләп зар Илсөяр,

Бара алмас булды һич алга.

Сәетләр дә чыккан, яр буенда

Тән корытып басып торалар,

Илсөяргә карамый да бугай,

Ерагая барып аралар...

— Ә мин кабат тирләп чыктым әле,

Бигрәк эссе көне, и Гүзәл,

Әллә кире төшеп коеныйкмы?

Бер генә дә әмәл юк түзәр!

Шулай әйтеп караса да, дусты

Ашыкмады аңа ярергә,

Шунда аның күңеле сизендеме,

Күзләренә карап, белергә

Теләгәндәй аптырашта торды,

Сүз әйтәлми, дәшми, эндәшми,

Елмайгандай итте, серне аңлап…

Илсөяре аңа көндәшме?

Кемне шулай күзли икән? Кайсын?

Сораштырса, әйтми инде ул!

Гүзәле дә төшеп калган түгел,

Эзли башлады сер белер юл...

Әнә ничек, тәмам онытылып,

Илсөяре күзли су буен,

Өзелеп китәр булып аһы чыкты,

Ник яшерә икән ул уен?

Кич җиткәнен шушы кадәр итеп

Һич көтмәгән кебек моңарчы,

Илсөярнең җаны көеп бетте,

Тәкате юк аның бер тамчы.

Бүген Сәет озата килер микән?

Әллә инде, юктан үпкәләп,

Илсөяргә күз дә салмас инде?

Бәгырьләрен генә өзгәләп,

Юкка бетеренде әллә үзе,

Күптән күзем төшеп йөредем
Дигән булып юри шаярттым, дип

Әйтеп салса, шунда үзенең

Акылларын җуяр Илсөяре,

Ничек болай кинәт мәхәббәт

Уты аның җанын чолгап алды?

Йөрәгендә хәзер җәрәхәт!
Нигә инде үпкәләтте икән

Җан Сәетне? Бер дә теләми

Шулай килеп чыкты, нәрсә кылсын,

Хәзер менә җанын телгәли.

Өметләнә, аннан хыялларын

Кисеп ташлый уйлар кайчысы,

Күзләреннән яшьләр агып чыга,

Бигрәк авыр күңел ачысы.

Бу тормышны белгән кебек яшәп,

Борын чөеп йөргән булабыз,

Ә ул безгә һаман сабак бирә,

Аптырашып, курка калабыз.

Сынатасы килми йөз ел яшәп,

Гомер сөреп үтәр өлкәннең,

Яшьләрнең дә, хәтта баланың да,

Онытканның, үзен белгәннең.

Вакыт-вакыт Илсөярнең җаны

Кузгала да кинәт, аһ орып,

Елар дәрәҗәгә җитә яза,

Кичне көтеп алып зарыгып,

Әгәр Сәет аңа сәлам бирми

Китә калса, нәрсә эшләр ул?

Моңа кадәр шулай янды микән?

Бигрәкләр дә инде юләр шул!

Юк-юк, ялгыш, нинди юләр булсын?

Кыенсынган иде Сәеттән,

Якынырак килеп кулын тотса,

Халык сөйләр иде гаептән.

Илсөяр дә тыныч кала алмый,

Үрелер иде аңа табарак,

Шәрә икәнлеген белми шулай

Сихерләнер иде бу йөрәк.

Ярый әле вакытында аны

Этәрә белде читкә үзеннән,

Ни ахмаклык эшләп ташлады шул,

Нуры качты хәзер йөзеннән.

Шулай әле үзен аклады да,

Гаепкә дә мең кат чыгарды,

Илсөярнең сабыр калмады һич,

Бер кызарды, аннан агарды.

Һай син яшьлек, һай син самим йөрәк,

Сиңа инде ничә яшь булды?

Унҗидедә җенләнәләр кызлар,

Синең җанга әле дәрт тулды!
Кешеләргә әгәр хәл беленсә,

Көләр генә алар, аңламас!

Сер чишәргә мөмкинме соң инде?

Йөрәк серен ачу ярамас.

Моңа кадәр нинди китаплардан,

Нинди генә хәлләр тапмады?

Таһир-Зөһрә, Хөсрәү-Ширин аның

Күпме йөрәк маен якмады?

Инде үзе нинди хәлгә калды?

Гомер буе сөйгән шикелле,

Әсир итте аны сөю уты,

Коелып төште җиргә сипкеле.

Чәч тарады көзге алларында,

Бизәнде һәм мең кат ясанды,

Әле аңа иннек килешмәде,

Әле кершән дөрес ятмады.

Күлмәге дә килеш төсле иде,

Әллә ничек, капчык, диярсең,

Әбиләрчә булган ансы-монсы!

Инде хәзер нәрсә киярсең?

Аптырады, моңа кадәр ничек

Уйламаган акны-караны?

Китте генә көзге алларыннан,

Инде кайтып, мең кат каранды.

Ә аннары кәефләре китеп,

Ямьсезмен, дип, Сәет карамас,

Дия-дия бер офтанып алды,

Ансы — начар, монсы — ярамас!

Инде кояш таулар артындагы

Түшәгенә чумды күптәннән,

Дөнья күзләп ничә йолдыз чыкты,

Күзен алмый үткән-сүткәннән.

Клубка — соң, әллә бармасынмы?

Әйдә, өйдә генә утырсын!

Сәет аны инде оныткандыр,

Ярар, теләгәнен озатсын!..

Ә юк инде! Ул юләрдән булыр,

Сөенмәсен әле берсе дә!
Нәрсә җитми күлмәк, кершәненә?

Болар тия күпнең төшендә!

Яшьләр инде әллә кайчан җырга,

Биюләргә күчеп тәмамын,

Күңел ачып ял итәләр иде,

Җанга җыеп дөнья ямьнәрен.

Илсөярнең килеп керүенә,

Йөрәккәе никтер кысылып,

Тетрәп куйды җаны, бу хәлләргә

Суык алган кебек күшегеп.

Зар булды җан, сагыш тугаеннан

Наз кошлары аваз салгандай,

Бөтен хисе һәм барлыгы аның

Җан түрендә тәхет алгандай.

Аһ син, йөрәк, ничек шушы кадәр

Сизенәсең барын һәм югын,

Хатирәләр кенәгәсен укый

Башлыйм андый чакта мин тагын.

Гомер буе дәртле хисләр белән

Нурга төрдем күңел түремне,

Мәңге шулай сагыш һәм моң белән

Назлармын мин һаман үземне.

Бәлки әле үсмер елларымның

Хатирәсе булган көннәрем

Алда мине чыгар каршыларга, 

Очратырмын сине, гүзәлем!

Шул вакытта без аңларбыз барсын,

Дөресләрне һәм дә ялгышны,

Ә хәзергә тормыш читтә йөртә,

Йөрәкләргә сыймас сагышны

Без саклыйбыз, онытырга теләп

Карасак та файда булмады,

Безнең көннәр язда калды бугай,

Сихерләнеп кара урманы.

Илсөярне каршы алган төсле,

Ишек яңагына сөялеп,

Яшь-җилкенчәк сүзләр бутый иде:

Җайлар җайга килеп һәм китеп.

Кирәкмәстән көлә кирәксенеп,

Этлек уйлап дөрес гамәлдән,

Үсмерләрнең аермасы шунда,

Артыгы да шушы сөйләмнән.

Яшьләр биюенә катышмыйча,

Читтә торды бераз ялгызы,

Илсөяргә кем дә күз салмады,

Сәете дә — читән казыгы!

Бүтән белән бии, озын чәчле

Нинди кыз бу, кемнең кунагы?

Йөрәгендә янган утлар белән

Илсөярнең кызыл яңагы.

Юри шулай сөйләшәләр бугай,

Үчекләргә теләп мескенне,

Һай син, Сәет, бигрәк ышанычсыз,

Бераз ачып кара күзеңне!
Күрмисеңме? Илсөярең килгән,

Сизмисең дә, җаның буталган!
Анда кемне шулай сөйләштереп,

Күзләреңне дәртле ут алган?

Көй тукталды, канәгатьсез калып,

Яшьләр бераз читкә таралды,

Ну бу Сәет, теге озын чәчнең

Яннарыннан бер дә калмады.

Сүзләреме бетмәгәнгә, әллә

Илсөярне шулай үртиме?

Әллә инде шушы кунак кызын

Итте микән хәзер үз тиңе?

Илсөяр дә төшеп калганнардан

Түгел иде, исе китмәсен,

Үртим, диеп, берүк, уйламасын,

Ялыныр да диеп көтмәсен!
Ә шулай да нигә алай итә?

Гөлдән гөлгә очып кунучы

Күбәләктәй канат каккан була,

Юк, диме ул, үзен күрүче?

Кичә ничек Илсөяргә назлап

Сөйләгәнен бүген бу кызның

Колагына токмач итеп эләр,

Ә иртәгә зәңгәр күзенең

Яшьләреннән кайнар күлләр булыр,

Хәтерләре калыр чуалып…

Ә ул Сәет бүтән кызны күзләр,

Ә мескен кыз калыр югалып.

Тагын бию башлаганда яшьләр,

Никтер Сәет чыкты мәйданнан…

Кунак кызы шунда ялгыз калды,

Әллә җаны артык сайланган?

Аны бүтән егет килеп алды,

Ә Илсөяр һаман ялгызы,

Кем килсә дә кире бора барды,

Тинтерәтмә, егет сагызы!
Шунда гына Сәет кабат кереп,

Туры барды аның янына:

— Килдегезме?— диеп исәнләште,—
Ә мин — көттем, күңел ялына

Менә әле кызлар белән биеп

Алган булдым, кайткан күршегә,

Миңа яртеп чыгардылар аны,

Бар да хәйран аның күркенә!
Сәетнең бу сүзләренә каршы

Ни әйтергә белми аптырап,

Илсөяре тик авызын ерды,

Әйдә-әйдә, алда яхшырак!
Егет халкы язгы боздай инде,

Ышанырлык түгел берсе дә,

Дөнья йөзе ничек күтәрәдер,

Ялганчылар алар барсы да.

Бу — Илсөяр шулай уйлап алды,

Җан үртәлеп, күңел кимсенеп,

Сәетенә сөеп караш салды,

Ә тегесе китте үзсенеп.

Сүзгә сүзне кушып сайрый бирде,

Телгә теле йокмый егетнең,

Көндезгене сөйли, үткәнене,

Назларында йөзә бәхетнең.

Синең хакка нурланды бу күңелем,

Сөекле яр, нигә мине зар кылдың?

Китте көн, калды кич күз алдымда,

Син миннән гыйшык каласын салдырдың.

Минме, җанаш, теләмәдем алырга

Ирен-ияк очыңнан ак алманы?

Әйтмәдеңме: сабырлык — ярты бәхет?

Минем инде тәкатем дә калмады.

Ышандым, күңел көтте: көн килер!

Син мине төндә мәңгегә калдырдың,

Таңны көтеп аһ булсам да, кулыма

Сабырлыклар йөгәнен һәм алдырдың.

Синең хакың бу дөнья бәһаседер,

Минем хакым иренең алмасыдыр,

Бакчаңа кереп хушлашсын бу җаным,

Сайраганым — мәхәббәт ярасыдыр.

Мәхәббәтем каласында ялгызым

Йөрим төнне аралап һәм үпкәләп,

Ник кермисең хәл белешеп булса да,

Киткән чакта яннарымнан үпкәләп?

Бераздан соң туктап калды Сәет,

Сүз коесы тәмам корыды,

Ышанырга мөмкин, ышанмаска,

Кулларына куллар орынды.

Һәммәләрнең күзләр — тик аларда,

Колаклары җыя сүзләрен,

Кинолардан күргән хәлгә тарып,

Тәмам оныттылар үзләрен.

Моны сизеп, Илсөярнең йөзе

Комач булды, оят шикелле,

Йөрәгенә хәнҗәр кадап алды,

Кызларда ул күзләр — төрткеле!
Хәлне сизеп, көе бетмәс борын,

Кунак кызы өзеп биюне,

Алар каршысына килеп басты,

Нурландырып ике күзене.

— Сәет, әллә сиңа күңелсезме?

Бу егетләр бигрәк әрсезләр,

Озатырга рөхсәт сорап тора,

Әллә белмиләрме, юньсезләр!

Безнең инде күптән дус булганны,

Балачактан бергә уйнадык,

Миңа алар берсе кирәк түгел,

Озатам, ди, утырып еларлык!..
Кунак кызы шулай сөйли бирде,

Илсөярнең җанын үчекләп,

Хәтта Сәет аңа бер сүз әйтми,

Ә кыз сөйли барсын бөртекләп.

Иңнәренә кулын сала килеп,

Сыпыргалап Сәет җанашны...

Әллә инде юри кыланамы,

Әллә инде чынлап саташты?

Илсөярнең җаны телгәләнә,

Күзләренә яшьләр тыгылды,

Инде хәзер үкереп елар кебек,

Бәгыренә сагыш егылды.

Авыр чакта күңел буталучан,

Адашучан хәтта уйларың,

Бу тормышның, берүк, кадерләрен

Югалтмагыз, килер туйларның

Шат авазы кайтсын хәтереңә,

Уен-көлке җанны саф итә,

Ничә тапкыр сагышларга төштем,

Затлыларны гамьнәр юк итә.

Кичке тынлык җаннар кайнарлыгын

Үз иркенә алып сүндерде,

Яшь йөрәкләр, йолдызларны күзләп,

Урамнарга шатлык иңдерде.

Илсөярне озата килде Сәет,

Кунак кызы калды клубта…
Сизендеме икән киткәннәрен?

Качкан кебек булды чынлыкта!
Ә ул анда биеп калды, элек

Гел Сәетне дәшеп торса да,

Бу юлысы бүтән аны алды,

Сәет чыккан иде тупсага.

Илсөяр дә, моны сизү белән,

Китеп барды... Әйе, иярер,

Аннан калмас ярты адымга да,

Яратамы, шунда беленер!

Әмма Сәет икеләнеп калган

Кебек булды аңа әүвәле,

Шактый юлны ялгыз гына узды,

Ну бу Сәет, нишли, күр әле!

Кичә әйткәннәре әллә бар да

Ялган булдылармы, шаярту?

Илсөярнең күзләренә яшьләр

Килеп төртте, сөю-ярату

Шулай авыр була икән, яшьлек

Бүләк иткән хисләр җан били,

Мәхәббәтнең шундый дәртлеләрен

Кем кичерми икән, кем белми?

Адаштыра, акылларны ала,

Иреннәрдә ирен сагышы,

Сөю-сәгадәтнең диңгезендә

Беленми дә гомер агышы.

Аһ син, Сәет, аһ син, ахмак егет,

Ничек шулай сизми йөрисең?

Син озатсын өчен Илсөярең

Чыгып китте, нигә сизмисең?

Иртә, димә, төн узганын әле

Сизенми дә калырсың үзең,

Әллә инде Илсөярдән күчеп,

Бүген кунак кызын күзлисең?

Нәрсәләр дип уйлап бетермәде,

Ачуланды үзен, үпкәләп,

Елар җирдән тагын туктап калды,

Күзләреннән яшен сөрткәләп.

Әллә инде кире барсын микән,

Җан Сәетне эзләп биредән?

Шулай диеп уйлап бетермәде,

Сәет килеп тотты биленнән.

— Нигә болай әйтми-нитми генә

Качып  киттең миңа сиздерми? —

Нигә алай дисең, и җан Сәет,

Әллә инде синең күз күрми?

Каршыңнан дип махсус үтте синең

Илсөярең, борын төбеңнән,

Ә син, имеш, сизми дә калгансың,

Кайнар яшьләр тамып  күзеннән,

Илсөярең монда аһ-зар итте,

Ничә кабат җаны сыкырап,

Күзләреннән кайнар яшьләр акты,

Ә син анда калдың ник йоклап?

Ачулана алмый — ачуланса,

Үпкәли дә алмый, ни хикмәт,

Аһ син, йөрәк, хисләр богавында

Кол итәсең, шуннан без тинтәк

Кебек акыл-аңны югалтабыз,

Мәхәббәтнең күркәм бакчасы

Түрләрендә күздән яшь агызып,

Җан атабыз, күңел ярасы

Мәңгелеккә төзәлмәслек булып,

Гомер буе сыктый-үксетә,

Хисләр җырга күчә, дастаннарга,

Кыйсса булып сүздән сүз китә.

— Илсөяркәй, бигрәк сагындырдың,

Көннәр буе сине уйладым!—
Сүзен Сәет әйтеп бетермәде,

Илсөяре, онытып елавын,

Аның сүзләренә әсәрләнде,

Әсирләнде очар хисләре,

Кулларына куллар тотындылар,

Нурга тулды җәйнең кичләре.

Йолдызларның шаян җемелдәве

Сихерләде назлы ярларны,

Сүзләр артык иде, иреннәрдә

Иреннәрнең тәме зарларны

Оныттырды, күздән яшьне алды,

Савыктырып йөрәк ярасын!

Һай син гыйшык, утларыңа салып,

Дәртле җаннарны ник ягасың?

Көннәр үтте сагыну сагышында,

Кичләр узды хискә төренеп,

Сәет белән Илсөярнең сере

Телгә күчте, бар да беленеп.

Бәхетлеләр, диеп кем сокланды,

Ә кайсының күңел кузгалды…
Дус һәм дошман азмы бу дөньяда?

Көнчеләрнең — томан күз алды!
Кемнең күзе Илсөярдә булган,

Кочаргамы ният иткәннәр,

Юк сүз сөйләп алар, Сәет җанын

Адаштырыр гайбәт сипкәннәр.

Икенчеләр, азмы җиткән кызлар:

— Сәет!— диеп таңда уянып,

Хыялында аны йөртүчеләр?
Алары да калды сызланып.

Эшкә чумып, авыл кышлык өчен

Утын яра, чаба печәнен,

Кайсылары түбә яңарталар,

Төзәтәләр койма-читәнен.

Сәет белән Илсөярнең генә

Хәсрәте юк, алар — гашыйклар,

Күңелләре бәхет белән тулган,

Мәңге кабатланмас вакытлар.

Яшьлек бит ул сиздермичә үтә,

Картлык кына килә белдереп,

Чибәрлекне алып, бар ямьнәрне,

Күркәмлектә тәмам бөлдереп.

Ә яшьлек ул самим яздай ямьле,

Җәй көнедәй назлы һәр таңы,

Сәет әгәр гөлгә сабак булса,

Илсөяре — чәчәк, ямь таҗы.

Шундый чакта, бөтен дөньяларның

Бәхет-нигъмәт белән тулган көнендә,

Шамил кайткан, дигән хәбәр килеп,

Һәркемнең дә булды телендә.

Күркәм, диләр, алтын погоннары,

Хәрби кием аңа килешә,

Кешеләргә бигрәк игътибарлы,

Хөрмәт белән генә сөйләшә.

Кайткан көндә туры килеп керде

Илсөярләр өен үз күреп,

Каушап калган кызга күзен салып,

Йөзләренә шатлык йөгереп.

Өйләнергә исәп икән аның,

Бүләкләрен куйды өстәлгә,

Сезнең, имеш, җиткән кызыгыз бар,

Пар булмаслык түгел кемгә дә!
Кара чәчен артка чалып куя,

Дулкынланып тора, җемелдәп,

Кара күзе, йөзе, буй һәм сыны

Гашыйк итәр, җаның сихерләп.

Илсөярне белә икән күптән,

Күңелендә йөрткән ничә ел,

Кулын сорый, ашыкмаска куша,

Сүзнең җаен таба белә ул.

Илсөярне дәшеп китерделәр,

Утырттылар өстәл янына,

Әтисе дә бераз тотып алган,

Әверелгән дөнья ханына.

Кызын мактый, ә Шамилнең моңа

Мохтаҗ түгеллеген аңламый,

Менә бүген биреп җибәрәчәк,

Ай-вайларга бер дә карамый.

Илсөярнең хәлен сорамый ул,

Күңеленә сала кайгыны,

Мондый кияү килеп керсен әле,

Югалтырсың булган акылны!
Ә әнисе нигә бер сүз әйтми?

Ник туктатмый шушы мәхшәрне?

Илсөярнең җаны кузгалды һәм

Инде күзләре дә яшьләнде.

Әни, диеп дәшәр иде, белмим,

Тыңларлармы? Юктыр, мөгаен!
Эһ син, Шамил, бик вакытсыз килдең,

Югалтып бу көннәр уңаен.

Илсөярнең башын ашарсыңмы?

Сине әле монда кем көткән?

Авыл тулы кызлар, сайла берсен,

Барсы — чибәр, барсы — саф, җиткән.

Күзләренә яшьләр тулган кызын

Ачуланып кискен караган

Ата хәзер сүз башларга тиеш,

Мәрхәмәте бетеп баладан.

Бу хәлләрдән бары Сәет кенә

Хәбәрсез һәм берни белмәде,

Ул ышана иде Илсөяргә,

Бәхетеннән язмыш көнләде.

Кич клубка чыккач, килер, диеп

Көтеп йөрде йөрәк ярасын,

Уенга да катнашмады, хәтта

Ярмады ул сүзләр ярмасын.

Ә Илсөяр һаман күренмәде,

Инде вакыт шактый соң иде,

Аптырагач, Сәет эзләп китте,

Күңеленә сагыш-моң җыйды.

Сәер иде барсы, хәтта урам

Бушап калган иде бу кичтә,

Әмма Сәет берни сизенмәде,

Шикләнмәде җаны бөртек тә.

Илсөяре аны көтә сыман!
Юри үртәведер килмичә?
Менә хәзер турларына җитәр,

Дәшеп алыр исе китмичә.

Бергә-бергә алар таң аттырыр —
Моны күптән гадәт иттеләр,

Назлар җыеп шулай серләшерләр,

Җаннар җанга күчеп беттеләр.

— Яратам!— дип әйтер Илсөяре,—
Синсез, бәгырь, ничек яшәдем!

— Җәем булдың!— дияр һәм Сәет тә.—

Инде, җанаш, синсез нишләрмен?

Илсөярнең эшкә китәсе бар,

Көздә Сәет булыр Казанда,

Зарыксалар, ничек очрашырлар?

Сагынышалар бергә чагында!

Аерылгач, ничек түзәр алар?

Зар булырлар елап кичләрен!
Бер күрешү — бер гомергә торыр,

Күз яшьләре каплар хисләрен.

— Илсөяр!— дип әйтә тәүге сүзен

Уянганда Сәет көн саен,

— Бәгырем!— дип күзен ача кызы,

Үбеп туймас булып ул тагын.

Мондый мәхәббәтнең бәндәләрдә

Күптән күренгәне булмаган,

Таһир-Зөһрә заманасы үткән,

Яңа Ләйлә-Мәҗнүн тумаган...

Юлдан килгән Сәет туктап калды:
Илсөярләр бәйрәм итәме?

Өйләрендә ни бар утлар янган!
Сагыныплар сине көтәме?

Бакча якка ачык тәрәзәдән

Ишетелеп куя сүзләре…

Ә юк икән, анда кемдер җырлый!

Сәет Илсөярен күзләде.

Күренмәсме, имеш, эше күптер,

Нигә кичә әйтеп куймаган?

Бушар әле, бераз көтеп торсын,

Таңга — ерак, вакыт узмаган.

Капка төпләрендә утыруны

Оятлыга санап, күршеләр

Ягынарак чыгып басты егет,

Кыен булыр, әгәр күрсәләр.

Шактый көтте, төркем-төркем яшьләр

Кайтып китте күптән клубтан…

Сәетнеме танып көлештеләр?

Әллә кызык табып бер юктан?

Ә Илсөяр һаман күренмәде,

Юри генә чыгып кермәде,

Белми микән, аны Сәет көтә,

Нинди хәл соң болай, күр әле!

Күк йөзеннән караңгылык китеп,

Күзен йома башлап йолдызлар,

Берәм-берәм сүнә бардылар һәм

Таң беленде, җырлап ардылар

Кунаклар да, капка төпләренә

Чыкты Илсөярнең әтисе,

Кем беләндер нидер сөйләштеләр,

Шунда бетеп аның әйтәсе,

Кулларына куллар сугыштылар,

Айрылдылар, Сәет — таныды:

Югарочка Шамил кайтып китте,

Туры тотып гәүдә-сыныны.

Ә Сәетнең җан киселеп калды,

Йөрәккәе китте ярылып,

Күкрәгеннән бер аһ чыкты шунда,

Акылыннан үзен аерып.

Ни уйларга белми аптырады,

Илсөярен эзләп тапмады,

Йөзе буйлап кайнар яшьләр акты,

Күз алларын томан каплады.

Исеректәй кайтып егылды ул

Урын-җиргә, кием салмыйча,

Җаны әрнеп, арып йоклап китте,

Кабат уянасы килмичә.

Эһ син, йөрәк, шундый кимсенәсең,

Арысландай булыр чагында,

Юкса үзең утлы күмер генә,

Нур сибүче тормыш юлында.

Илсөярнең күңелендә ниләр

Барын белми, нәрсә буласын,

Икенче көн Сәет хәбәрләрнең

Ишетүгә үзе барчасын,

Аптыраудан һични уйлый алмый

Гаҗизләнде, җаны киселеп,

Аның өчен җирләр иңгән иде,

Күкләр төшкән иде ишелеп.

Илсөярне ул күрергә тиеш,

Сөйләшергә, гайбәт кенәдер!..
Бу ишеткән сүзләр дөрес булмас!..

Халык аннан юри көләдер?

Шамил белән кайчан танышканнар?

Йөргәннәрме әллә күптәннән?

Никләр өчен алдан сөйләмәгән?

Нәрсә була иде белгәннән?

Авыл буйлап мактап сөйлиләр шул:

— Шамил,— диләр,— егет асылы,

Буе-сыны килгән, килеш-килбәт,

Күркәмлеген бизи акылы.

Ә Сәет соң кайсы җире белән

Тиңләшерлек аңа? Илсөяр

Аны сайлап алса, гөнаһ түгел,

Яратырлык булгач һәм сөяр.

Исенә дә алмас бу кичләрне,

Китеп барыр куллар тотышып,

Эһ син, Сәет, матур яшьлегеңдә

Калачаксың икән саташып.

Бәгырьләрең суелып кына төшәр,

Өзелеп кенә калыр йөрәгең,

Син түгелме идең чибәрләрнең

Кочкан-үпкән егет сирәген?

Инде хәзер нуры сүнәр көннең,

Төннәр узар кайгы эчендә...

Кемнәр сорар синең хәлләреңне?

Саташырсың хәтта төшеңдә.

Моңа кадәр бер шаяру булган,

Яшьлек белән уйнау баладай,

Инде менә йөрәккәең яна,

Күңелеңдә бушлык даладай.

Ничек булыр хәлең? Шушы кадәр

Кайгыларны җыеп күңелең,

Түгелепләр китәр көннәрдән бер

Көннәрендә шушы гомерең.

Зар елаган чаклар аз буламы?

Төзәлмиме сынган-киселгән?

Ә йөрәкне мәхәббәттән, белмим,

Ничек дәваларга? Өзелгән

Чакларыңда кабат аһ орырсың,

Тынгы таба алмый дөньяда...

Кайсы тараф китеп югалырсың?

Җан уалыр гүя пыяла.

Эһ син, Сәет, үзең дә белмичә,

Сизенмичә утка чолгандың,

Мәхәббәтнең татлы хыялында

Киләчәккә таба юл алдың.

Инде бетте барсы бер мизгелдә,

Дөнья сине ничек алдады,

Ялгыз калдың яшьлек тупсасында,

Сараеңда бүтән нурланды.

Еласаң да, еламасаң да юк

Йөрәк ярасына дарулар,

Гыйшык сырхавында зар булырсың,

Бәхетеңне ятлар алдылар.

Тынгы тапмый Сәет күңеленә,

Шашынырга җитеп зарыкты,

Хис диңгезе ярдан ташып чыкты,

Ә бераздан тагын саекты.

Су буена төште, инешенә,

Челтерәпләр акты зар сулар,

Ефәк үләннәрне чайкый-чайкый,

Басылгандай булды ярсулар.

Сагышларын агызырга теләп

Дулкын дәште килеп ярларга,

Күзләрендә кайнар яше кипте,

Килә алмый торды карарга.

Нәрсә кыла алсын, Илсөяре

Юри генә аны шаярткан,

Яратам, дип әйтүләре ялган

Булган икән, бәгъре — кара кан!
Халык сүзе әгәр ялгыш булса,

Нигә килеп хәбәр бирмәде?

Туйламакчы икән Шамил тиздән,

Әзер, диләр, кызга күлмәге.

Шул күлмәген киеп Илсөяре
Туйлар белән үтәр урамнан...

Шул чакларда мескен Сәет нишләр?

Йөрәк сыкрар шунда яраңнан.

Ә Илсөяр көләр һәм елмаер,

Ире булыр егет солтаны…
“Әче!”— дигән тавыш яңгыратыр

Таңга кадәр авыл-урамны.

Үбешерләр! Ничек мөмкин икән?

Сабырлык бир аңа, йа Ходай!

Көлешерләр, биеп җырлашырлар…

Аңлашылмас: ни хәл, ник алай?

Ә бәлки дә онытырсың әле,

Азнымы соң үптең һәм кочтың?

Йөрәк бүтән ярны кабул итәр,

Инде ишекләрен шар ачтың!

— Сәет, сәлам, сине эзләп йөрдем,

Күренмәдең бүген урамда? —

Илсөяр дип белеп дәшүчене,

Куркып китте егет һәм анда.

Үз күзенә үзе ышанмады,

Әллә шәүләсеме күренә?

Сәерсенеп бераз карап торды

Шул чагында кызның йөзенә.

— Ишеткәнсең икән, сизеп торам,

Әллә танымыйсың үземне?

Гүзәл бит мин, Илсөярнең дусты,

Бетеренмә болай, түз инде.

Хат китердем, анда барсын язган,

Укырсың да аны аңларсың,

Мә, ал инде, Илсөярдән килдем,

Ни эшләргә үзең карарсың!..

Шулай диде, бүтән сүз әйтмәде,

Хат калдырып китте үзенә,

Хәл сорарга сабырлыгы җитми,

Яшь тыгылды зәңгәр күзенә.

Гүзәл биргән хатны ул шунда ук

Ачты, тиз-тиз укый башлады,

Сүзләреннән җаны тетрәнде һәм
Йөрәккәен кулга учлады.

“Исәнмесез, Сәет! Хатым белән

Аңлатырга булдым барсын да,

Ышанам мин, син — акыллы егет,

Утырасың кебек каршымда.

Беренче көн син озата килгәч,

Исеңдәме, бер хәл сөйләдем?

Ул кеше бит шушы Шамил иде!..
Мин әйтергә генә теләдем...

Тик син генә моңа исең китми,

Бүтән сүзне шунда башладың,

Ә аннары мин дә онытканмын,

Әйләндергән идең башларым!..
Ялган түгел, дөрес, сине, Сәет,

Яраттым мин барсын онытып,

Син яшьлекнең нәрсә икәнлеген

Дуслык белән бирдең аңлатып.

Рәхмәт сиңа! Кызлар күзе бары

Синдә генә, белеп торасың,

Гомерлеккә тиң булырлык ярны

Очратырсың әле, табарсың...

Ачулансаң, һичбер үпкәләмим,

Аңа хакың бардыр, кадерлем,

Ә мин инде һични эшли алмыйм…
Биргән сүзем иде, бәгырем!

Соңгы вакыт онытылган, белмим,

Ничек шулай килеп чыккандыр?

Мин Шамилне инкарь итә алмыйм,

Тәкъдиремнән шулай булгандыр.

Суга баткан чакта коткарды шул!

Ул булмаса, без дә күрешмәс,

Яратышмас идек, рәхмәт аңа!..

Кайгыларга егет бирешмәс!

Мин Шамилне әгәр инкарь итсәм,

Кайта калсам биргән сүземнән,

Синең белән миңа бәхет килмәс,

Оят уты сүнмәс йөземнән!
Адарынган идем, нишли алам?

Син гафу ит, Сәет, ачулан!

Мин — Шамилгә тиеш! Берүк кенә

Зыян кылма аңа ярсудан!..

Гомерем белән мин бурычлы аңа,

Аңлыйсыңдыр, сөю хакына

Син гафу ит, бәхет юлдаш булсын

Үзеңә һәм сөяр ярыңа!

Онытмам, дип әйтмим, онытырмын,

Бер төш кенә булып хәтердә

Калыр безнең бергә булган кичләр,

Үз-үзеңне, берүк, бетермә!

Исән яшә, рәнҗи күрмә миңа,

Тормыш белән булмый ярышып,

Рәхмәт сиңа, яшьлек бүләк иттең,

Юлдан чыга күрмә ялгышып.

Әйе, дөрес, мин яраттым сине,

Әллә ничек кенә булды ул,

Онытырмын, син дә мине оныт,

Күңелеңдә тынсын зар-давыл.

Ике көннән безнең туй булачак,

Ачуланма, сине чакырмыйм…
Тик белеп тор: мин яраттым сине!

Бәлки онытмамын, акыллым!

Инде сау бул! Чиксез бәхет телим,

Тиң яр телим сиңа, кадерлем!..
Әгәр төшләремә керә калсаң,

Хәлләреңне шуннан белермен.

Очрашмабыз инде, әмма сине

Сагыналар калсам, елармын,

Хуш, бәхил бул, бәгырь, сөйгән ярым,

Аерылды барыр юлларым!..”

Укып чыккач, Сәет аңлады да

Аңламады шушы сүзләрне...

Ни әйтмәкче аңа Илсөяре,

Өзгәләнеп китеп үзәге?

Яратканын яшермәгән, үзе

Шул Шамилне нигә сайлаган?

Нәзер, имеш, нинди сүз бу тагын?

Кайдан тапкан, кемнәр уйлаган?

Нигә үзе килеп сөйләми ул?

Нигә кача алдап Сәетне?

Яраткач, ник Шамил аңа кирәк?

Ник язмышка сылтый гаепне?

Ә туйлары ике көннән икән…

Нигә алар шулай ашыга?

Ул Шамилен чибәр егет, диләр,

Барып күрсәң иде каршына!

Юк, кирәкми! Акылсызлык булыр…
Илсөяре генә кызганыч,

Яратмаса, бергә ничек яшәр?

Кайда терәк табар, ышаныч?

Мәхәббәтсез яшәү тәмуг белән

Бер, диләр бит, дөнья йөзендә!

Нигә аңа риза булды икән?

Аңламассың инде үзен дә!

Бәхет тели, рәхмәт инде, әмма

Үзе алып китә бәхетне,

Илсөярсез Сәет өчен нинди

Бәхет булсын! Барсы да бетте!

Көн болытлап, яңгыр түгеп үтте,

Җирнең битен юып, ташытып

Елгаларны, суны, ерганакны...

Коеп-коеп яуды ашыгып.

Ә аннары тупылларның исе

Сафландырды җәйге һаваны,

Моңсу таллар сулып еладылар,

Үләннәрдә — кояш куяны.

Илсөяре ничә тапкыр күрде

Сәет җанның үтеп киткәнен,

Тәрәз аша күзләр очраштылар,

Йөрәккәен бу хәл теткәнен

Сөйләргәме теләп күзеннән яшь

Аккан кебек күреп егетне,

Кызның җаны кайнар аһын орды,

Бигрәкләр дә инде сөекле!

Тәрәзәдән тәрәзәгә күчеп,

Озата барды күзе Сәетне,

Инде генә елар кебек иде…

Үзе бит ул, үзе гаепле!

Моңа кадәр мәхәббәтнең нинди

Икәнлеген әле белмәгән

Булган икән, инде соңга калган,

Насыйбына бәхет килмәгән.

Ике утның арасында торган

Кешеләрнең хәле бик яман,

Илсөярнең күзләреннән тамган

Кайнар яшьләр җанын камаган.

Бу Сәетне сагынырмы икән?

Әй, юктыр ла, кемнәр кочмаган...

Үпкән-кочкан җилгә оча, диләр,

Баш бәласе хәлләр булмаган!
Ә шулай да Сәет тә кызганыч,

Ничек кенә аңа аңлатсын?

Әллә кайчан хатны да алгандыр?..

Инде бүтән ярны яратсын.

Моңа кадәр белеш-таныш түгел

Иделәрме? Хәзер онытсын,

Аңа кызлар бетмәс, еламасын...

Илсөярме инде сынатсын?

Шулай уйлап алды, тынычланды,

Эше төшеп, тотты чиләкләр,

Инештән су китерергә диеп

Уйга килде, йөгерек аяклар

Төшеп китте тар сукмаклар буйлап,

...Ярда кинәт таеп егылды,

Чиләкләре түбән тәгәрәде,

Күлмәк итәге дә ертылды.

Нишләп йөрим әле монда, диеп

Исе китте шунда үзенә,

Болганчык су булып аккан инеш

Кызыл кандай күренеп күзенә,

Курка калды моңа Илсөяркәй...

Нәрсә соң бу, нинди саташу?

Яңгырдан соң бөтен җир дә тайгак,

Ага сулар, гүя зур ташу...

— Кайсы  җирең авырттырдың, җанаш?

Сынмадымы аяк, йә кулың?..—
Сәет, килеп, беләгеннән тотты,

Җирдән алды төшкән яулыгын.

Ярдан үргә дәште, бала кебек

Кулларыннан аны җитәкләп,

Ә аннары чиләкләрен алып,

Су китерде, куйды җай-ипләп.

— Сынган җирең юкмы? Туй алдыннан

Авыр булыр аяк аксаса!..

Ни сөйлисең, Сәет? Нигә алай

Әйтәсең, бу җаның кайнаса?

— Ничек монда килеп чыктың, Сәет?

Очратырмын диеп белмәдем!—
Илсөярнең бүтән сүзләре юк,

Кулы каплый ертык күлмәген.

Әмма тездән ачыла да китә,

Биленәчә тәне күренеп,

Чибәрлеген дөнья күзләреннән

Йөргән икән һаман яшереп.

— Алай итеп карама син, Сәет,

Миңа оят болай торуы! —
Кызның үтенечен ишетүгә,

Бәгырен кисте аһлар оруы.

— Хатны алгансыңдыр, укыдыңмы?

Мин барсын да анда аңлаттым,

Кабат очрашуның кирәге юк,

Әйе, Сәет, сине яраттым.

Алдый алмыйм, әмма бик соң инде,

Шамил белән никах укылды,

Иртәгә — туй, аннан китәчәкбез,

Сөйләшүләр күпкә сузылды!..

Илсөярнең шушы сүзләреннән

Ватылып китте егет күңеле,

Кызыл кандай сулы чиләкләргә

Илсөярнең куллар үрелде.

Мескен Сәет гүя таш сын иде…

Ачылып киткәч кызның күлмәге,

Шунда аңа җаны кабат кайтты,

Кайнап чыкты хисләр чүлмәге.

— Илсөяр!— дип кочагына алды,

Битләреннән үпте җанашын…
— Юк, кирәкми, бәгырь, алай итмә,

Кузгатма бу күңел ярасын!
Алай итеп мине рәнҗетмә син,

Ялгышып бер начар уйлармын! —
Илсөярнең шушы сүзләреннән

Җан Сәете җыйды кулларын.

Оялудан башын түбән иде:

— Гафу сорыйм, болай эшләвем

Әллә ничек бер саташу гына…—

Илсөярдән алды күзләрен.

Җанын кая куяр урын тапмый,

Икесе дә шунда калтырап,

Тиз-тиз атлап Илсөяре китте,

Сәет калды ялгыз аптырап.

Өзелде җан, югалды сан, мескен

Гомер өчен шушы мизгелләр

Мәңгелеккә тиңләшерлек иде,

Ватылыплар калды күңелләр.

Болын чәчәкләре ачылмыйча,

Яңгырдан соң коеп күз яшен,

Көнне каплап килгән кичкә керде,

Еракларда уйнап ут-яшен,

Калтыранып алган төсле дөнья,

Шундый ямьле җәйне куркытып,

Салкын җилләр исеп куйды, гүя

Көзләр килә иде ашкынып.

Өйдә бар да туйга әзерләнде,

Җыелдылар туган-тумача,

Илсөярне барсы да котлады,

Күз һәм колак — кода-кодача.

Кыз үзе дә сер бирмәде артык,

Сагышланды һаман да ялгыз,

Тик әнисе нидер сизенгәндәй

Сорап куйды: — Нигә канатсыз

Калган коштай болай моңсуланып

Йөрисең дә сүзең әйтмисең,

Күзләреңне миннән яшерәсең,

Серләреңне бер дә чишмисең?

Шундый затлы егет ирең булыр

Диеп сизә иде күңелем,

Чибәрлектә, күркәмлектә — тиңсез,

Ишетүгә, һәрбер сүзенең

Мәгънәсе бар, дия әтиең дә,

Һәммәбез дә сиңа сөенә,

Бәхетләрең генә була күрсен,

Тиң кылса да тиң шул үзеңә!
Сагышланма, ерак китәбез, дип,

Бераз кайткалап та йөрерсез,

Генерал да булыр, ди әтиең,

Насыйп итсә, без дә күрербез!
Бүләкләрен алдык, бар да затлы,

Туй күлмәге генә ни тора?

Борыныңны болай салындырма,

Сагышланма, яхшы, дип юра!
Кыз язмышы шушы: үсә, оча!
Мин дә шулай килдем әткәңә,

Бәхетеңә күз тимәсен, кызым!..
Бер елмаеп сүзең әйтсәнә!..”

Әнисенең шушы сүзләреннән

Тынычланган кебек йөрәге,

Илсөяр дә авыз ерган булды…

Килеш түгелме соң күлмәге?

Көзге алларына барып басты,

Бөтерелде, тагын каранды,

Әнисенең йөзе шатлык белән

Якты кояш кебек елмайды.

Тынычланып чыкты кыз яныннан,

Кияү килер вакыт җитәсен

Бар да көтә иде өстәл ясап,

Сагынды, дип, килен иркәсен!
Ә Илсөяр көзге алларында

Уң-сулына тагын әйләнде,

Хәтерендә Сәет иде аның,

Күз яшеннән күзе бәйләнде.

Урын-җиргә авып, үкси-үкси

Елаудан һич туктый алмады...

Нигә генә ризалыгын бирде?

Нигә генә үзен алдады?

Сөйми идемени ул Сәетне?

Шамил аңа әле кем иде?

Нәзереннән атлап үтәлмәде,

Хәсрәтле уй җанын кимерде.

Бераздан соң Шамил килеп җитәр,

Алып китәр аны, туй булыр,

Вакыйгалар үз чиратын бозмас,

Дәртле күңеле дә утырыр.

Онытылыр Сәет, көлке булыр

Шушы хәлләр, искә алмас ул,

Тормышына куанып яшәр һәм дә

Сагышларга мәңге бирмәс юл.

Кем сөймәгән, кемнәр яратмаган,

Бу дөньяда хәбәрләре күп,

Шамил белән Илсөяр, дип сөйли

Бөтен халык, җаны-яры күк.

Сәет белән булган дуслыклары

Бер айга да тулмый, сөйләсәң,

Сиңа кадәр күпләр белән йөргән,

Синнән соң да йөрер, белмәсәң.

Шулай диеп уйлап бетерүгә,

Юатуга җанын, кабаттан

Күңел дәрте урыныннан күчте,

Күз яшьләре екты аяктан.

— Сәет!..— диеп пышылдады үзе,

— Шамил!— диде аңа акылы,

Бу тарткалаш үзәкләрен өзде,

Дөньялары китте аркылы.

Әллә хәзер тәрәзәдән чыгып

Качсын микән, ташлап авылны?

Кеше көләр, алай булмый инде,

Аягына оят тагылды.

Чарасыздан уң-сул болганды кыз,

Бер генә дә җаен табалмый,

Вакыйгалар үз чираты белән

Бара торды бер дә тукталмый.

Тәвәккәлләп тәрәз ачуына,

Урам юлдан дәррәү кычкыртып,

Бер-бер артлы машиналар килде,

Кыз күңелен кабат кузгатып.

Бизәгәннәр, чәчәк-тасмаларның

Кызганмыйча төрле төслесен,

Барсы да ак машиналар икән!
Кайдан җыйган икән һәммәсен?

— Кызым, нигә бизәнмәдең һаман?

Кияү килде, әле нишләдең?

Күлмәгең дә бөгәрләнеп беткән,

Йөзеңне сөрт, нидән күз яшең?..—
Ачулана-ачулана аны

Җилтерәтте шунда әнкәсе,

Ашыктырды, көзге алларында

Җир убылса, шунда китәсе

Килде Илсөярнең, ә аннан соң

Кинәт кенә башын күтәрде,

Горурлыгын җыйды ул үзенә,

Сагышларын читкә этәрде.

Кияү кергәнчегә соңармыйча

Йөзен ясар, кашын, керфеген,

Аның анда ишек бавын сатып

Аласы бар, белеп кемлеген.

Йола-гадәт тәртибеннән җиңел

Уза алмас, башын катырыр

Өчен анда кызлар көтеп тора…
Ә Илсөяр иң соң сатылыр...

Язылышыр, туе булыр, халык

Бәйрәм итәр анда куанып,

Хуш, яшьлегем, диеп елагандай

Тоелыр бу хисләр, югалып.

Килеп керде Шамил, бүлмәдәге

Сагыш шунда, җыеп итәген,

Чыгып таю ягын тиз карады,

Үзенә алып күз яшь иләген.

Кара чәчен сыйпап тараган һәм

Чибәр йөзен тәмам балкыткан,

Ак тешләре тезмәсендә шатлык

Көлеп тора, бигрәк зарыккан.

Гашыйк кияү аны килеп кочты:

— Илсөярем, мине көттеңме?—
Диеп никтер сорап куйды шунда,

Тешләгәндәй йөрәк итене.

Бит очыннан үпте: — Сагындым,— дип…

Илсөярнең җаны калтырап,

Күзләренә энҗе яшьләр чыкты,

Гамь һәм кайгы булып ялтырап.

Ә Шамиле моны сөенеч дип

Кабул итте, алды күтәреп,

Бәхетенә ул куана иде…
Кызның җаны иде күгәрек...

Нишләтсә дә, кияү иркендә ул,

Үпсен-кочсын, аңа яр булды,

Бөтен кеше сөенечтә хәзер,

Бөтен йортка шатлык-ямь тулды.

Кыз йортыннан туй башланып китте,

Мактадылар кияү-кәләшне,

Ә аннан соң барсы кузгалдылар,

Пар килгәннәр, бигрәк килешле.

Язылышкач, дәррәү котладылар,

Бәхет күмде асыл Шамилне,

Тик Илсөяр генә тыныч иде,

Алдап булмый иде күңелне.

Болар барсы әкият төсле генә,

Гүя язмыш юри шаяртып,

Курчак уйный бу бәндәләр белән,

Үз җаена барсын зар итеп.

“Әче!”— диеп кычкырганда бар туй,

Күз алдына килгән Сәеткә

Илсөяре мул елмая иде,

Һичберәү дә алмый гаепкә!
Шулай алар тормыш башладылар,

Тост күтәргән — бәхет теләде,

Бергә-бергә имин яшәгез, дип

Нотыкчылар күп сүз сөйләде.

Тик берсен дә ишетмәде бары,

Илсөярнең җаны карышты,

Күзләренә яшьләр килеп һаман,

Ал йөзенә элде сагышны.

Шушы көннән бөтенесен онтып,

Яңа тормыш аңа башласы,

Мәхәббәте бер хатирә булып

Гомерлеккә җанда каласы.

Искә алган чакта туган ягын,

Күз салганда йолдыз күгенә,

Ничек түзәр икән сагышланмый?

Мәхәббәте керер төшенә.

Таңда уянганда елый калса,

Кем юатыр аны, кеме бар?

Еракларда, ятим бала кебек

Эче-тышы аның булыр зар.

Очрашмаслар кабат, күрешмәсләр,

Озак йөрмәс, Сәет өйләнер,

Ир-ат халкы ныклы була шул ул,

Тормыш корыр, барсы көйләнер.

Ә Илсөяр нишләр? Нәрсә өчен

Ялгышты ул, шулай саташты?

Вакыйгалар аргамагы аның

Уй-хисләре белән ярышты.

Шамил чыннан гашыйк иде аңа,

Илсөярсез яши алмас ул,

Бәхетенә ай һәм кояш көнли,

Мондый бәхетле зат булмас шул.

Ә Илсөяр! Ә Илсөяр — тыныч,

Яхшыдан да әйтми, яманнан,

Тәкъдиренә ул буйсынган инде,

Аерылды хәзер барыннан.

Туташ түгел, ханым инде ул да,

Изге заты шушы дөньяның,

Күкләр белән кемнәр ярышмыйлар —
Сөеклесе шулар Ходаның!
Язмыш белән уйныйлар димени?

Шаяртырга һич тә ярамый!
Сәет аны аңлар, гафу итәр,

Юкка гына җанын яралый.

Шамил белән Илсөярнең бергә

Тормышлары ямьле башланып,

Һәр таңнары шатлык белән туды,

Зарыкмасын күзләр яшьләнеп!..
Артларыннан карап калыр булды

Авылдашлар сагынып яшьлекне,

Урамнардан бергә узган чакта

Белгән кебек алар кемлекне.

Һәр кешегә сәлам бирә барды,

Һәр күрешкән хәлне сорады,

Сәет кенә ялгыз янды-көйде,

Үпкәләүдән җаны елады.

Әмма көннәр үз чираты белән

Үтә торды, яра төзәлер

Өчен дәва табылгандай булды,

Аның язмышы да үзгәрер.

Кич утырып кызлар егет сайлый,

Чибәреннән кирәк чибәре!
Язмышлары кемгә насыйп булыр?

Барсына да кирәк сирәге!
Солтан булсын, олтаннары илдә

Бик күп аның, алар качмаслар!
Егет сайлый кызлар кич утырып,

Тик солтаннар тәрәз какмаслар!
Андыйлары аның качып йөрми,

Куркып тормый ишек катында,

Килеп керә, үзе сайлап ала,

Качып калма андый барында.

Олтаннардан солтан чыкмас инде,

Заманалар күптән үзгәрде!
Егет сайлый кызлар әле һаман,

Бәгырьләре генә күгәрде.

Яшьлек уза, язгы көннәр кебек

Беленми дә кала кадере,

Чәчәкләрнең гомре бигрәк кыска,

Шундый инде Ходай тәкъдире.

Бәхет белән тулып торган көнне
Бер мизгелдә болыт капласа,

Күзләрдәге яшьләр яңгыр булып

Туфрагыма шунда һәм тамса,

Чәчәк кебек шытып чыгар җаным,

Мәхәббәтнең кызыл гөледәй,

Син үзең дә чәчәк кенә идең,

Ачылачак идең бөредәй.

Язмышларның салкын җиле, әллә

Замананың кара кыравы

Таҗларыңны көйдерделәр синең?
Бәгырьләрең инде яралы!

Гомер буе савыкмассың, диеп

Юрамасын дуслар-туганнар,

Һәр сырхауның үз дәвасы була,

Кабат яңарачак сулганнар!
Кич булды дип таңнар атмый тормый,

Кыш артыннан килер язлар бар,

Көзләреңдә туңып калган орлык

Шытып чыгар әле, яралар

Төзәлерләр, җөен калдырса да,

Вакыт дигән табип барсын да

Үз дәвасы белән сихәт итә,

Тормышларың алга барсынга.

Кайвакытта дөрес гамәлең дә

Сынала һәм чыга ялгышка,

Шөкер, дибез, рәхмәт әйтә-әйтә,

Озата барган шушы язмышка.

Сөенечләр шаулап чәчәк атсын

Күңел бакчасында, бәгырем,

Ышанычлы булсын килер көннәр,

Туктат инде күз яшь яңгырын.

Ялгышларны төзәтерлек көч тап,

Язмышыңа хилаф булмаса,

Тәүбә сараенда меңнәр тездә,

Гомер — үтә, сафлар — алмаша.

Илсөярнең хәтер дәфтәрендә

Сәет калды саклап яшьлеген,

Гомер буе аны искә алыр,

Искә алыр шулай яшь чагын.

Күңел бит ул шундый, бар нәрсәне

Теркәп бара, кайчак онытсак,

Беркөн килеп, актарына башлый,

Укый — өмет шәмен кабызсак.

Шамил сүздә йомшак иде, һаман

Илсөярнең сыйпап чәченнән:

— Нигә болай кәефең юк?— диеп

Кызыксына иде үзеннән.

— Болай гына, әллә ничек кенә,

Сизми калдым, бар да үзгәрде,—
Дия иде аңа Илсөяре,

Ялган түгел иде сүзләре.

Нәрсә генә әйтә калса ире,

Илсөяре өчен кайгырып,
Тизрәк аны юатырга тели,

Илсөяр дә назын кайтарып.

Көн ямендә алар өчен кояш

Яктыртып бу дөнья сараен,

Нурлар белән күмде, болытларның

Җил йөретте мамык кәрванын.

Онытылды барча сагышлары,

Илсөярнең күңел түрендә

Шатлык оя корды, элеккечә

Елмаюы кайтты йөзенә.

Үз чираты белән барды тормыш,

Гадәтенчә юкны барлады,

Сагыш һәм моң үз җайларын алды,

Кайгыларга урын калмады.

Шамил белән аны кавышыр дип

Уйламаган икән дуслары…

Алар белмәс серләр дөнья тулы!

Нигә юкка китә исләре?

Тормыш яме бүләк була икән

Көтмәгәндә һәммә кешегә,

Кадерләрен югалтмаска кирәк,

Сер бирмичә дошман-көнчегә.

Бүген алар кунак булып төште,

Санаулы көн калды китәргә,

Илсөярнең әниләре сыйга

Җыйды бүген, хөрмәт итәргә

Кияүне һәм барча туганнарын,

Туй дәвамы кебек һәрберсе

Гел яхшыны теләделәр, сүзнең

Артыгы юк, киме, һәр кеше

Бәхет өчен туа бу дөньяга,

Ятлар өлешенә кермәсә,

Тормышлары төзек һәм мул була,

Нәфсе белән бергә йөрмәсә.

Илсөярнең изге хисләрендә

Һичкемнең дә шиге булмады,

Бигрәк аны шундый сөя икән,

Өрмәс җирләргә дә куймады.

Алда нинди юллар көтә икән?

Ничек булыр тормыш итүләр?

Моны уйлар чаклар идемени?

Соклансалар, берүк, күз тияр.

Мәҗлес бетеп, бар да таралышкач,

Кунакларны озата чыктылар,

Инде вакыт кичкә кергән иде,

Шактый озак бәйрәм иттеләр.

Кайтып килә иде алар бергә,

Сокланышып авыл киченә,

Парлар үтте исәнләшеп кенә,

Илсөярнең күзе берсенә

Төште шунда, җаны урыныннан

Кузгалгандай булды, тәненә

Суык җилләр тиеп киткән төсле

Куырылды, гүя үзенә

Үч иткәндәй Сәет бара ике

Кочагына алып берәүне!
Бу егет һич алдатачак түгел,

Көтеп тормый үгет бирүне!
Юк-юк, Сәет түгел иде бугай?
Бу — яшьлеге узды урамнан!
Ничә кайтып, аны таба алмас

Җәйләреннән, кышкы бураннан!
Бераз узгач, яшьләр җыр суздылар,

Моңга күмеп назлы җаннарны,

Шушы вакыт кемнәр күккә ашты,

Кем елады җуеп саннарны.

Бу җыр ачык тәрәзләрдән кереп
Дәртләндерде һәммә йөрәкне...

Нигә шулай өздерәдер икән

Яшьлек җыры безнең үзәкне?

Алар — китте, олы юлга кадәр

Озата килде тагын әнисе,

Бу юлысы, кайтам, димәде шул,

Инде тагын тормыш арбасы

Үзе белән алып китеп бара,

Еракларга, чит-ят җирләргә!
— Сагынырсың инде безне, кызым,

Вакыт булса, кайтып килгәлә?..—
Дип үтенгәч ана, Шамил шунда

Елмайды да җавап кайтарды:

— Хаттан өзмәссеңме, Илсөярем?..

Юкка гына ана кайгырды.

— Ник кайтмаска, хәзер ялгыз түгел,

Бергә шул без, әни, кайгырма,

Сагынмыйча гына булмас инде,

Тырышырбыз ешрак кайтырга!—
Шамил кияү шулай ышандыргач,

Ананың да күңеле тынычлап,

Кайгы шәлен салды йөрәгеннән,

Йөрмәс булды юкка сагышлап.

— Сагынырмын, әни, сез дә мине

Бетермәгез онтып, ярыймы!—
Илсөярнең шушы сүзләреннән

Ана җаны гүя ярылды.

Ничә тапкыр Казан юлларына

Озатырга чыккач шушылай,

Изгеләрдән аермасын, диеп

Теләп кала иде, гел шулай

Килеп тора иде борчулары,

Юл йөрүләр җиңел түгел шул,

Изгелектән чыкмасыннар, берүк,

Шул чагында имин булыр юл!
Киткән чакта хәерле юл теләп

Озаталар, арта ышаныч,

Кайтканнарны зарыгып көтәләр шул,

Шатлык белән табып юаныч.

Юлчыларның юлы имин булсын,

Кайгы-хәсрәт бирә күрмәсен,

Борынгыдан килгән ышаныч бар:

Юл йөрүче — изге, беләсең!
Юлчыларны максатына илтсен,

Бәхетенә таба юллары,

Тормышлары даим имин булсын!
Юлларында күпләр соңарды...

Соңармагыз, кайткан-киткәннәрне

Онытмагыз, көтәр кеше бар,

Юллар — кыен, җәен яңгыр бүлсә,

Кышын аны күмеп китә кар.

Петербурга алар килеп җитте,

Бик күпләрнең хыял шәһәре,

Кай ягыдыр Казан кебек аның,

Хәтта халкы шундый, күр әле!

Шамил күптән монда хезмәт итә,

Элекләрне, кайткан-киткәндә,

Казанга да кереп чыга иде,

Илсөяргә атап килгәндә,

Дус кызлары үртәп әйтә иде:

— Урлыйбыз,— дип,— синең егетне,

Көне буе көтте, китапханә

Сиңа гына инде, белепме

Юри шулай аптыратасыңдыр,

Ялындыру гадәтеңдә бар,

Мескен Шамил көтеп гаҗиз булды,

Синең өчен ничек шулай зар!
Китапханәгә дип китеп барды, 

Анда сине эзләп табарга,

Ул арада кайтып та җиткәнсең,

Кыен булыр инде аңарга!..

Шамил шулай килә иде кайчак,

Алдан хәбәр итеп тормастан,

Илсөярнең бер дә исе китми!
Картайсынмы инде тумастан?

Чәчәкләргә күмә иде кызны,

Егет, дисәң, егет иде шул!

Ул килүгә, бәйрәм була иде,

Бергә кушылалар җиде юл.

Илсөярнең иптәш кызлары да —

Тәмле тамак инде үзләре —

Торттан, башкасыннан туя иде,

Уйный иде әмма күзләре.

— Безгә бир син Шамилеңне! — диеп

Әйтә иде алар юридән,

— Кайсыгызга кирәк, шуңа булсын! —
Дия Илсөяр дә киредән.

— Әй юләр, син! — диләр иптәшләре,—
Санламыйсың белеп кадерен,

Мондый егет юлда аунап ятмый,

Бераз киметә төш җәберең!..

Ә Илсөяр алар үгетенә

Колак салып тормый бер генә,

Үчекли дә үрти Шамилне һәм

Үтә аның үзәк-бәгъренә.

Аның саен егет үҗәтләнә,

Аның саен җанын көйдерә,

Илсөярдән бүтән һич кешене

Якын итә алмый үзенә.

Шулай алар күпме очраштылар,

Әмма Шамил аңа үз иде,

Суда баткач, коткарганы өчен

Илсөяр бит аңа сүз бирде.

Болай гына, юри шаярыпмы

Әйткән иде, әмма чын чыкты,

Шамил бары Илсөяр дип яшәп,

Ә Илсөяр аны онытты.

Соңгы елда алар очрашмады,

Шамиле дә никтер килмәде,

Ялыныплар йөреп туйгандыр дип,

Илсөяре көтә белмәде.

Аңа җаны һаман ялгыз кебек

Тоела иде хәтта ул барда,

Тормыш барсын урынына куйды,

Ис китәрлек түгел боларга.

Без күп вакыт үз җаебыз өчен

Яшибез һәм искә алмыйча

Хаталымы булдык, әллә инде

Эшләр безнең аллы-гөллечә?

Уйларга да вакыт җитми кала,

Тик ахырдан гына беләбез,

Алдатасы килмәгәнгә шулай

Тормыш белән уйный-көләбез.

Ә ул бездән шактый хәтәр, юкса,

Ә ул безне санга да алмый,

Мактандыра, хәтта җиңдерә дә,

Шулай җиңел генә тиз алдый.

Гомер ахырында куанабыз,

Имеш, чиста һәм саф яшәдек,

Ялгышулар онытылган кебек,

Әмма хаталардан түшәдек

Тормыш юлын, алга барсын өчен,

Тукталмасын өчен чатларда,

Иртәгәдә гүя җитешербез

Кебек барсын кабат акларга.

Акланудан узылгандыр инде,

Каралыкта калды язмышлар,

Бездән җавап сорап килер беркөн

Тормышларда кылган ялгышлар.



   34

Тормыш монда үз җаена керде,

Шамил көн дә эшкә ашыга,

Илсөяр дә мәктәбенә килә,

Дәресләрен мактый барсы да.

Шулай алар гомер кичерерләр,

Сагынырлар көтеп бер-берсен,

Балалары туар, исемнәрен

Иң матурны сайлап куйдырсын.

Җәйгә алар сабан туйларына

Атап кайтыр әле авылга,

Ә хәзергә хатлар алышырлар,

Вакыт тими кала сагнырга.

Илсөярен Сәет уйлый микән?

Ә юктыр ла, исе китмидер!
Егет халкы шулай була инде,

Тик үпкәсе генә үтмидер.

Бәлки әле өйләнгәндер күптән?

Бәхетлесе аның кем икән?

Сер сөйләшер дуслар ерак хәзер,

Кәндилләрдә мае кимегән.

Ә беркөнне, кышкы иртә иде,

Эшкә ашыкканда юлында,

Сәетме, дип Илсөярнең җаны

Урын табалмады, кулында

Портфель иде, кайдан килеп чыккан,

Нишләп йөри иде биредә?

Янәшәдән барган бер кыз белән

Сөйләшәләр иде, күр генә.

Ул чибәрнең күзләрендә күзе,

Гүя ашый, йота егетне,

Күкрәгенә кереп китәр булып

Сыена һәм шулай Сәетне

Сихерләргә исәп итә, ә ул

Нидер сөйли, нидер аңлата,

Илсөярнең күңеленә үтеп

Керә сүзе, җанын елата...

Ә юк икән, Сәет түгел икән,

Күзләренә генә күренгән!
Нинди хәл бу тагын? Шамиле бар,

Алар бер тән, бер җан береккән!
Яшь чагында кебек тәрәзәдән

Икенчегә чабып йөрсенме?

Онытылыр әле, онытылыр,

Истән чыгар хәтта исеме.

Ул ничек соң аңа гашыйк булды?

Уен гына иде, югыйсә,

Вакыт уздырырга, дигән иде,

Хәзер менә уе җан кисә.

Шамил, кайтып, әгәр өйләнмәсә,

Сәеткәме барыр иде ул?

Башын тәмам әйләндергәч кенә

Онытыр иде, шундый егет ул!..

Юк-юк, болай... Юри, үзен аклап,

Шулай уйлый торгач Илсөяр,

Үз ялганын чынга чыгарды һәм

Онытылды сагыш-ярсулар.

Ә шулай да яшьлек сагындыра,

Сәет булып килә алдына

Һәм шулай ук сүзсез китеп бара,

Артларыннан җаны талпына.

Киселгәнне ялгап булмый, диләр,

Үтелгәнне булмый кайтарып,

Без бары тик хәтер дәфтәреннән

Сәхифәләр генә актарып,

Укыйбыз ул узган гомерләрдә

Калган хәлне алып яхшыга,

Шул сәбәптән җаннарыбыз һаман

Кыштан язга таба ашкына.

Гүя анда безне көтәләрдер

Кебек тоела, хыял итәбез,

Ничек калган булса анда тормыш —
Үзгәрмәгәндер, дип беләбез.

Яшьлектәге сөекле яр һаман

Көтә кебек, карап юлларга,

Ашыгабыз кайта башлаганда,

Гүя машинабыз соңара.

Әмма тормыш безне көтеп тормый

Икән шул ул, хәтта юксынмый,

Очрашканда — танымыйча үтә,

Ятсына һәм безне хаксынмый.

Киләчәккә кереп китәбез дә,

Соңарабыз шулай үткәндә,

Үпкәлибез әле егылганда

Маңгайлардан туфрак үпкәндә.

Тормыш безне шаулы дулкыннарга,

Дәрьяларга гына ташлады,

Килде безгә заман, ваклады да

Башыбызга гына басмады.

Килде безгә заман, шундый рәхәт,

Чыдап кына булмый рәхәткә...

Иле-иле белән халык елый,

Бәддогада явыз михнәткә.

Үзе — сукыр, үзе — җансыз, әмма

Теле белән нәфсе җитәрлек,

Дәүләт машинасы җилекләрне

Суыра һәм аннан көтәрлек

Ышаныч юк, көне-төне алдый,

Ялганына үзе ышанып,

Ярый, әйдә, шушы кирәк безгә,

Калсын инде бераз кыланып.

Тормыш бит ул гел искечә бармый,

Үзгәрә дә куя, көн килеп,

Фарс булып кабатланды тарих,

Кул-аягын гына киенеп.

Үз җаена барсын бутап тормыш,

Көннәр җаен бәндә югалтты,

Киләчәккә текәп күзләрне һәм

Һәммәбез дә җанын юатты.

Илсөярнең җаны тынгы тапмый,

Нәрсә җитми инде, югыйсә?

Хисләр белән ничек шаярасың, 

Хисләр генә җанны гел кисә.

Бәхет белән тулыр көннәренә

Болыт булып килә дә ява,

Күз аллары куе томан була,

Йөрәгендә һаман ут яна.

Көйле күңел көйсезләнеп кала,

Кайда-ничек түксен сагышын?

Болай булыр диеп кем уйлаган,

Күтәрә ул кемнең каргышын?

Яшьлегенең үтүеме шулай,

Әллә инде йөрәк януы?

Бу хәлендә ничек яшәр икән,

Авыр булыр алга баруы.

Шулай сыктап кына янды ялгыз,

Беркемгә дә серен белдерми,

Сабырлыгы бер дә төкәнмәде,

Яшәтми дә сагыш, үтерми.

Вакыт узган саен хисләр сүнә,

Тоныклана, диләр, ялгыш сүз,

Болай гына, сер яшерү өчен

Уйлап табылган сүз, белегез!
Илсөяргә кояш нуры кебек

Бәхет булып тоела бу хисләр,

Алар аны суыклардан саклый,

Татлы була күргән бар төшләр.

Күңелендә генә йөртә шул ул,

Сәет җанны, белә, сөядер,

Сагынадыр аны үзе кебек,

Сөю утларында көядер!
Кемне генә озата барса, һәрбер

Чалымыннан һаман эзлидер

Илсөярнең төсен, кыяфәтен,

Табалмасын гына белмидер.

Шушы хәлдә суынадыр җаны,

Актарадыр күңел дәфтәрен...

— Илсөяр! — дип ул да эндәшәдер,

Бутап шунда юлда берәвен.

Гомер буе саклар бу сагышны,

Оныта алмас авыр чакта да,

Бу сагышы аңа назы булыр,

Җитәр инде, җитәр, сыктама...

Мөмкинме соң, сыктау гына түгел,

Күлләр булыр хәлгә кала ул,

Андый чакта дәвасы да юк шул,

Судан үзен утка сала ул.

Нигә алай үчеклидер җаны,

Тота аны нинди языгы?

Мәхәббәте — аңа яшәү тәме,

Мәхәббәте — җанга азыгы.

Кулга китап тотып укый калса,

Күз алдына килә Сәете,

Оныт инде, оныт, ул кемнеңдер

Мәхәббәте инде, егете.

Аның  белән серләр бүлешәдер,

Кочагында йөртеп, назында,

Аның белән бәхетледер әле,

Хәсрәтләре юктыр җанында!
Әллә нинди уйлар учагында

Янды кич һәм көндез Илсөяр…
Ул онытсын, ансы аның эше,

Ә Илсөяр янар һәм көяр!

    Сүз ахыры

Җәй дә килде, илдә сабан туе,

Авыл-авыл бәйрәм итәләр,

Борынгыдан калган гадәт бит ул,

Илләр белән кунак көтәләр.

Илсөяр дә юлга чыкты, аны

Көтәләрдер кебек туганнар!
Ничек инде көтмәсеннәр икән?
Сагындырган аны барчалар!
Кайтып-китеп йөрде укыганда,

Хәзер генә кайтмый калырмы?

Юллар — өйдән ерак тоелалар!
Юлчыларга озын булырмы?

Күптән инде күрешкәннәре юк —
Дус-ишләре искә алгандыр?
Әнкәсе дә инде күптән юлга

Ике күзен бердәй салгандыр?

Бәлки әле Сәетне дә күрер,

Нишләп йөри икән, хәле ни?

Илсөяргә үпкә саклый микән,

Уйлап бетердеме әллә ни?

Күрешерләр, бәлки сөйләшерләр,

Сүз алышу язык түгелдер!
Тик Шамиле ачуланмас микән?

Таянычың бары түземдер...

Авыл һаман элеккечә икән,

Бары яшьләр генә үзгәргән,

Малайлары үсмер егет булган,

Кызлар һаман туймый сүзләрдән.

— Иртәгә көн сабан туе була! —
Диеп барсы шундый сөенә,

Анда-монда тальян тарта-тарта

Халык җырлый авыл көенә.

Кунак төшкән йортның капка төбе

Кеше белән тулган, туйлыйлар,

Үткән-сүткән туктап сәлам бирә,

Бәйрәм табынына димлиләр.

Шамил белән Илсөяр дә кайтып

Сөендергәч барча туганны,

Бергәләшеп урам әйләнделәр,

Сәламләп һәм читне, белгәнне.

Урам баштан кыңгыраулар таккан

Атлар узды, кереп өйләргә,

Сабантуйга бүләк җыя алар,

Онытмыйлар бәхет теләргә.

Йоласы шул, элекләрдән калган,

Һәркем белә, бозмый тәртибен,

Бүләк белән туйлар ямьле була,

Кадере бар чагы һәр сүзнең.

Тик Сәетне очратмады никтер,

Аны һичкем искә алмады,

Кемнән генә сорасын һәм белсен —
Илсөярнең тәкать калмады.

Кич иңгәндә капка төпләрендә

Утырдылар сүзләр алмашып,

Үтеп-сүтеп торды кунаклар да,

Сәлам биреп, хәлләр сорашып.

Барчасының күңелләре җырлы,

Һәммәсен дә шатлык биләгән,

Туй алдыннан авыл гөрләп тора,

Арада юк хөрмәт белмәгән.

Кешеләрнең кешелеге шунда,

Бәйрәм-туйда яхшы беленә,

Әллә кемгә чыккан кешеләр дә

Начар сүзне алмый теленә.

Сабантуйны авыл шулай алдан,

Кичәләрдән башлап китә дә,

Икенче көн мәйдан ясый халык,

Сөенешә, шатлык кемгә дә.

Бил алышу, көрәш һәм уеннар

Инде күптән бара онтылып,

Алар бары кызык өчен генә,

Заманасы үтте баш алып.

Һәммәләр бар: таныш һәм белешләр,

Тик Сәет юк иде, күренми!
Ничә тапкыр узды мәйдан урап,

Илсөяргә бәйрәм беленми.

Нәрсә булыр иде, ялгыз чагы,

Каршысына чыкса, сүз катса?
Кайтмаганмы әллә? Юньсез икән!

Кайтыр иде, әгәр яратса!

Аны күрермен дип хыялланган

Иде күпме, ни хәл итәрсең?

Күрешмичә үтеп китә калса,

Шул да җитәр иде, күрәсең.

Ә ул кайда йөри икән хәзер,

Юлда микән, әллә дуслары

Белән табын корып утырамы?

Күрми микән әллә күзләре?

Нишләсә дә аның иреге бар,

Илсөярне искә алмыйдыр,

Күңелләрең тынычлансын инде,

Йөрәгеңне утлар камыйдыр.

Белмисеңме әллә, үзең кистең

Бәхетеңә илтер юлыңны,

Шамилеңә сыен, Сәетеңә

Күз салырга хәзер соң инде.

Шушы кадәр яраткансың икән,

Нигә аны ташлап калдырдың?
Моның өчен улмы гафу итәр?

Әле мең кат искә алырсың!

Монда сине ирең назлап кочса,

Йөрәк анда булыр һаман да,

Белми идең әллә, хәбәрләр күп

Калган тарихларда чыннан да.

Җанны җиңеп була, диеп уйлап

Ялгышканнар азмы дөньяда?

Җанны алдау мөмкин шул ул!
Җанның кадере дә шуңарда!

Мәхәббәттән кемнең дә көләргә

Кодрәтеннән килми, сабыр бул,

Гыйшык хәле дастаннарга керә,

Син шулардан гыйбрәт алыр бул.

Ширин өчен Фәрһадме тау-ташны

Ярып-кисеп, белсәң, узмады?

Зөһрәм, дип Таһирмы хансарайны

Ташлап һәлакәткә кайтмады?

Син сабыр бул... Алдама җаныңны,

Ялган белән бармый бу тормыш,

Ялгышыңнан авыр җәза алдың,

Гел бәхеттән тормый бу язмыш.

Ярат, әмма газап белән түгел,

Шатлык белән бизәп җаныңны,

Күпме толлар гомер буйларына

Искә алып яши ирене...

Гыйбрәт табар хәлләр азмы илдә?

Син үзең дә ярдең аларга,

Тәнгә бәя булса да дөньяда,

Җанны илтеп булмый базарга.

Көенечкә әгәр башың бирсәң,

Кителепләр китәр тормышың,

Ныклык белән сафлык зур бәхет ул,

Бәхет белән үтсен җәй-кышың.

Илдә адәм беткән чагында да

Гыйбрәт китмәс, диләр халыкта...

Ялгышсалар бәндәләрең, берүк,

Рәхмәтле бул, Ходам, ярлыка?..

Күзем яше керфек очларыннан
Шигырь булып тама дәфтәргә,

Күптән инде минем исем китми

Бәндәләрдә булган хәтәргә!

Кичке якта авыл буйлап, җырга

Урамнарны күмеп, яшь-җилән

Үтеп китте, тәрәз пәрдәләре

Киерелеп чыкты нәкъ җилкән.

Бәйрәм узды... Шушы соңгы җырны

Исенәме алыр Илсөяр?

Сәетне ул таныгандай булды…

Болай йөрер иде һәм кемнәр?

...Чәчләреннән сыйпап,

Җилләр белән уйнап,

Хисләремдә, дуслар, саташтым,

Төннәремдә елап,

Һаман аны уйлап,

Мәхәббәттән шулай саташтым...

Сәбәп табып йөгреп чыгар идең,

Нигә әле тоттың йөрәгең?

Авыл һаман исләрендә саклый
Күңеленә якын көйләрен.

Ул без генә хәтерләрсез кебек,

Онытабыз — китеп читләргә,

Авыл безнең аяк эзен саклый

Ялан тәпи йөргән җирләрдә!
Нигә болай алар җырлый, димә,

Һәр кешенең сөйгән яры бар,

Аларгадыр багышланган бу җыр,

Аларгадыр әйтер сүзе бар.

...Яшьлек чаклар  үтәр,

Үпкән-кочкан бетәр,

Сөйгән ярлар гына онтылмас,

Искә төшәр, үртәр,

Күздән бозлар китәр,

Мәхәббәткә дәва табылмас...

Табыла димени? Әгәр булса,

Әллә кайчан бөтен кешелек

Гамен белмәс иде, сагышларны…
Кыла белмәс иде изгелек.

Мәхәббәтнең ни икәнен тоймый
Авырмыйча калган адәмнәр

Гомер буе яшәү тәмен сизми,

Дөрес булмый аның гамәлләр.

Сөю-сәгадәт ул, бәхет, шатлык,

Изгелекнең башы — мәхәббәт,

Мәхәббәттән акыл югалтканга

Ходай кыла, диләр, мәрхәмәт...

...Юллар очраштырыр,

Хисләр кавыштырыр,

Тик тормышлар гына кушылмас,

Еллар адаштырыр,

Мең кат саташтырыр,

Хатирәләр мәңге җуелмас...

Кемнең җыры иде икән бу җыр?

Кемнең йөрәк шулай кайнаган?

Тавышы да көе таныш сыман,

Нигә шундый сүзләр сайлаган?

Моны инде беркем белмәс, ахры,

Сорашсаң да җавап табылмас...

Әллә юри үртәп җырлыйлармы?

Йөрәк урталайга ярылгач,

Дөньялыкка сыймас шашкын җан да

Җырга сыеп бетә тулаем,

Син бәхетнең ни икәнен сора,

Җавап бирер шунда җырларым!
Җыр ул җанны савыктыра, әгәр

Дәва таба алмый интексәң,

Әмма мәхәббәтнең дәвасы юк,

Аның барлыгына күнексәң,

Югалтасың килмәс, бу авыру

Үзе бәхет булыр, сөенеч,

Мәхәббәтне кемнәр югалттылар,

Гомер буе җыйды көенеч.

Илсөяр төш күрде, мондыйны ул

Күргән иде бугай бер тапкыр,

Имеш, шундый матур бер җәй ае,

Хәтфә үлән, ә юл тап-такыр!
Ул арбада бара, кояш аның

Күзләрендә уйный, кулында,

Челтер-челтер көлә, тәгәрмәчләр

Тузан куптаралар юлында.

Әнә таулар, алар ямь-яшелләр,

Үлән сарган хәтта очларын,

Анда аны кемдер көтеп тора,

Ә ул икән, җәйгән кочагын!
Анда йортлар, әйе, таныш урын,

Чишмә ага, суы — саф, чиста...

Күңеленә наз ургылып керә…

Мондый чакны белә, бик истә!
Җыр сузыла, кояш нурларында

Тургай оча, сайрый онтылып,

Илсөяр дә монда килеп керде,

Йөгереп керде тәмам омтылып.

Тик шул сәгать барсы югалдылар,

Таулар калды, калды такыр юл,

Бар тарафны самим тынлык басты,

Ул кемнедер хәзер чакырыр...

Нигә генә исенә төшми икән?

Кем соң кирәк аңа шушында?

Ялгызлыктан исәренә яза, 

Йөрәк тына, аннан шашына.

...Юллар очраштырыр,

Хисләр кавыштырыр,

Тик тормышлар гына кушылмас,

Еллар адаштырыр,

Мең кат саташтырыр,

Хатирәләр мәңге җуелмас...

Бу нинди җыр, кайдан белә аны?

Кемнәр җырлап аңа өйрәтте?

Ник өзелде төше, ник уянды?

Ни яндырып узды йөрәкне?

Хәтер... Безләр синең хөкемеңдә,

Яңарасың һаман-һаман да,
Хисләргә дәрт биреп ут саласың,

Тере чыгарасың янганда!
Кузгатыла намус, вөҗдан, иман,

Хәтер белән булмый шаярып,

Дөньялыктан качу мөмкиндер дә,

Тик хәтердән булмый баш алып.

Хәтер хөкемендә яши бәндә...

Үз-үзеннән кемнәр качалган?

Тәүбәләнеп кеше тынычлана,

Тәүбәләрдә күзләр ачылган.

Гомер— кыска, Кичтә уянабыз,

Инде Таңда йоклап китәбез,

Караңгыда юлны таба алмый

Абынабыз, ватылып бетәбез.

Бик сирәкләр, йолдызларга карап,

Юлын сайлый белә хатасыз,

Йолдызлар һич алдамыйлар, ә без

Ышанмыйча гына барабыз.

Йолдызлар ул безнең намус төсле,

Иман кебек терәк булырлык,

Алар күрсәткән юл — адашмыйча,

Буталмыйча дөрес барырлык.

Сагынабыз, яшьлек бит ул шуңа,

Ямьле, назлы, серле, бәхетле!
Сагынырбыз яшьлек белән бергә

Онытылып калган бәхетне.

Сагынырбыз сөйгән ярын ничек

Җанкайлары өзелеп сагына,

Гомер буе безнең самим җаннар

Яшьлеккә дип канат кагына.

Оча гына алмый, ә хыялның

Могҗизасы чиксез булса да!
Моңа гына җан канәгать түгел,

Җаннар елый ятып тупсага!
...Яшьлек чаклар үтәр,

Үпкән-кочкан бетәр,

Сөйгән ярлар гына онтылмас,

Искә төшәр, үртәр,

Күздән яшьләр китәр,

Мәхәббәткә дәва табылмас...

Бу поэма сезгә дәва булсын,

Йөрәкләре ватык гашыйклар!
Мәхәббәт ул үзе олы бәхет,

Сөя белеп сөяр вакытлар!



     Казан — Дүсем — Казан,

ДӘФ​ТӘ​РЕН​НӘН (1999-2001)


МИЛЛӘТЕМӘ

Бу дөньяның якты язларында

Чәчәк атып бәхет кочагында,

Кояш булып яшим,

Рәхмәт, Ходам,

Насыйбыңа,

Бирдең барчасын да:

Гыйлемең дә,

Дәрте сүнмәс җанны,—

Кайсыларның бездәй янганы бар?—

Болытларны ертып чыга кояш,

Кара җаннар хәтта —

Яктырдылар!

Рәхмәт сиңа, Тормыш!

Сабакларың

Өйрәттеләр кемнең кем икәнен,

Ялганчының, ике йөзлеләрнең

Вак булуын

Күңел иләгенең!

Рәхмәт сиңа, Язмыш!

Дуслаштырдың

Кешеләрнең бөекләре белән,

Читтән караганда —

Әллә кемнәр!

Якын килсәң,

Сынып төшә билдән!

Рәхмәт сиңа, Яшьлек!

Чибәрләрнең

Мәхәббәттә көйгән иреннәре

Тәмен әле

Һаман саклый хәтер,

Сагынып сөйли алар

Һәммәләре.

Рәхмәтем — зур!

Чиксез галәмнәрнең

Чигенәчә илтеп ирештерер,

Рәхмәт, Ходам!

Догам булсын шушы

Шигырь сиңа,

Безне күрештерер!

... Бу дөньяның якты язларында

Чәчәк атып бәхет кочагында,

Кояш булып яшим,

Тамчы булып —

Гашыйкларның бөртек күз яшендә!

Күгегезне әгәр болыт сарса,

Кайгыларга батса

Җаннарыгыз,

Узып булмый

Ходай бирмешеннән —

Булачакмын якты кояшыгыз!




10 апрель, 1999, Казан.


АК ӘБИ

Сүзе — гамәл, һәрчак бисмилласы

Озата килде кара көннәрендә,

Бәндәлеге — йөрәк-җан ярасы,

Куанычы, бәхет — күзләрендә.

Ак кыш кебек сабыр һәм дә тыныч,

Сафның-сафы аның дөньясы,

Энҗе калфак — яшьлек дәрте, сагыш,

Сүзләрендә — якты кояшы!

Эше — гамәл, дөньялыкның яме,

Күләгәсендә ул Ходайның,

Сүтелә дә китә күңел гаме,

Рәхмәтендә йөреп бар җайның.

Намазында, догасында һаман,

Ахирәтнең көнен зарыгып,

Янасылар күптән тәмам янган,

Искә генә ала сагынып.

Оныклары йөри, әле генә

Монда иде барсы — бер оя,

Таралышып бетте инде менә

Көлешүләр сибеп һәркайда.

Сүзе — гамәл, үзе — гамәл, җаны...

Фәрештәләр килер озатып,

Югалмасын гына дөнья яме,

Ходай каршысында оялтып!




   Апрель, 1999.

   КЫШ ҺӘМ КОЯШ

Боз сөңгесен кыш күрсәтте көнемә,

Чагылып китте мәгърур кояш йөзенә,

Нур укларын очырды кыш өстенә,

Сөңгеләрен ташлап суык чигенә.

      СҮЗЛӘРНЕҢ ДӘРЬЯСЫ

Җитте-җитте,

Сүзләрнең артыгыннан

Саташырга мөмкин бу дөнья,

Һәр әйткәнең җанны изә-кисә,

Башны төя, берүк,



     күз тия!
Күз тия ул сүзең матур булгач,

Ямьле булгач йөзең, якын дус,

Тагын да бер кереп сәлам алгач,

Сөйләп бетерерсең, ярый, хуш!





        07.04.99.

БЕР ВАКЫЙГАМ ШӘРЕХЕ

Усалландым, кайнарландым,

Гүя
Ак һәм кара шунда беленеп,

Барча төсләр качты,

Йомарландым

Йодрык булып,

Утка кабынып.

Киселеп төште дөнья урталайга,

Ярылып китте дошман йөрәге,

Усалландым әле,

Бер нахакка

Китереп суккач сүзләр күсәге!






14.04.99.

ТӘМУГ УТЫ ХӘБӘРЕННӘН

Күзеңдә, керфек очыңда

Самим энҗеләр
Тезелеп ләйсән булдылар,

Тәмам тулдылар...

Инде дә агып китәрләр,

Бар дөньяң ташып…

Кызыл чәчәкләр сулдылар,

Сагышың тамып...

Сабырым иде кулымда,

Ут булып янып…

Тузаның идем юлыңда,

Сәҗдәгә барып.

Кояшың ник уятмыйсың?

Язым соңарды,

Җәемә алып керерсең,

Кочагың ачып...

Көннәрем төндә югалды,

Таңым-кичем бер калып.

Күзеңдә, керфек чугыңда

Кайнар миләшләр,

Җилме уйнап коелдылар,

Күңелгә сибелделәр;

Бар дөнья ялкын учында

Калды шул мәлдән:

“Яндырма бу тәмугыңда,

Коткар бу хәлдән!”

Күз яше минем җаныма

Тәмуг-ут икән!




Март, 1999.

БЕЛМӘДЕМ ШУЛ, БЕЛМӘДЕМ

Белмәдем, шушы чәчәкләр 

Гашыйк җан икән...

Кояшка баккан ул “күзләр”

Гыйшыктан икән.

Белмәдем, өзелгән чәчәк —

Харабы икән,

Һаман да гашыйкка үлмәк
Тәкъдире икән.

Белмәдем, иртәнге бу чык —

Күз яшең икән,

Төн буе ялгыз йолдызчык

Елаудан икән.

Белмәдем, иртәнге кояш —

Гыйшыгы икән,

Ярыңны күрсәң, күздән яшь

Югала икән.

Белмәдем, әллә сизмәдем

Синең сереңне,

Нигә дип җанны өзмәдең,

Әйтеп сүзеңне?

Белмәдем, инде мәңгегә

Гаепле булдым,

Карауга бу көн көзгегә —

Шәүләңне күрдем!




    09.03.99.

БАКЫЙЛЫК СЕРЕ

Барчабыз да бөек мәңгелекнең

Бер мизгеле булып дөньяда

Балкыр өчен яратылган, кемнең

Артыгы юк, киме кайда да.

Мәңгелектә балкый һәрбер мизгел,

Мәңгелекнең эзе — мизгелдә,

Кайвакытта авыр була мизгел,

Ә кайвакыт кала җиңелгә.

Мизгел чиген мәңгелектә тапкан

Даһиларның юлы — бакыйлык,

Һәр мизгелдә балкыр йөзләр булса,

Мәңге сүнмәячәк яктылык.

Барчабызга бөек мәңгелекнең

Бер мизгеле насыйп тәкъдирдән,

Көлгә кадәр тәмам бу януың —

Кулыннанмы килми һәркемнән?

Безгә кадәр меңнәр янмадымы?

Бездән соң да сүнмәс бу кояш!

Хәтта күкне болыт сармадымы,

Җир йөзендә буран уйнагач?

Бер мизгеле булып мәңгелекнең

Балкыдым да шушы тормышта,

Кабыздым мин үзен бу кояшның

Һәм калдырдым сүнмәс балкышта!





        Март, 1999.
    КОЯШ БУЛЫП БАЛКЫ

Ялгызлыктан җан сыкрап куйды —

Куркынып һәм тетрәп бу мәлдә,

Миңа кемнең кирәге бар иде,

Ялгышларым бармы гамәлдә?

Минем кебек кайсылары дөрес,

Минем кебек туры сүзендә?

Һәр язмышка Үзе биргән өлеш,

Хаклары бар җирдә кемнең дә.

Ялгыш була кайчак мең дөресем,

Хакыйкатькә чыга ялгышым,

Күрмәгәнеңне дә бер күрерсең,

Җыелып җанга барлык сагышың.

Ялгызлыктан җан сыкрый калса,

Таба алмый бу көн дәвасын,

Йөрәгеңне чолгап ялкын алса,

Тоташтырып җирне-һавасын,
Көйгәндә дә, көлгә калганда да

Күмер каралырга базмадым,

Бар дөньямны болыт капласа да

Кояш булып балкып карадым.

Хакым бармы минем каралырга,

Бозылырга, бетеп сафлыгым?

Бөтен дөнья, тынып, караңгыда

Көтеп тора Таңның атуын!




    Февраль, 1999.

САЗ СЫЗАРДЫҢ

Уйнады саз елап һәм бөгелеп —
Нәзек бармакларың биюеннән,

Назлы тавышыңа сөенүдән
Көй артыннан көйләр һәм тезелеп.

Ай күченде, елап йөрде йолдыз,

Мәҗлесеңә бар да кушылдылар,

Синең кояшыңа тотылдылар,

Гомум моңда һәммәсе дә, 
ялгыз!..

Һәркайсының үзе генә белгән

Сагышы бар һәм дә хатирәсе,

Охшаш булмый бәндә күрәчәге,

Сан югалтты инде башка килгән.

Уйнады саз синең кулларыңда,

Җан адашты шушы туйларыңда,

Кемнәр иде икән уйларыңда,

Кемең келәм икән юлларыңда?

Таң атканда кояш чыкты елап,

Күз яшьләре янды һәр тарафта!
Ник бакмадың шунда хәлем сорап?
Төс югалды, калдым кара-акта.

Уйнады саз инде күңелемдә,

Үзең булып җырлый, туктый алмый!
Кояшмы, ай синең күкләреңдә?

Минекендә күз яшьләрем балкый...


КЫШНЫҢ РӘХӘТЛЕГЕ

Кайнады көн, буран боргаланды,

Ишеп-ташып карны,

Юллар өзеп,

Минем күңел дәртле язда иде,

Йөри иде бакчаларда гизеп.

Тыңлый иде былбыл моңлануын,

Төн буена йолдыз сөйләшүен;

Тыңлый иде кичнең уйлануын,

Ал таңнарның җырга әйләнүен.

Назда иде дөнья мәртәбәсе,

Үз серендә үзе адашудан
Кузгалды да китте...

Юк тәүбәсе —

Хәрәм белән хәләл саташынган!
Кайнады көн, буран ялкынында

Кар боткасы ташып күперенде,

Җирне нигъмәт күмде,

Һәр ягында

Буран малайлары бөтеренде.

Канатсыз да ничек очалардыр,

Түбән иңеп, әле күккә ашып,

Чабышалар, кемнән качалардыр,

Җилнең чанасына тотынышып?
Инде мин дә чаптым артларыннан,

Калды язым,

Калды җәйрәп җәем,

Урап кайтып малай чакларымнан,

Күңелемә җыеп кышның ямен!

ДӨЛДӨЛ ДӨЛФӘТ





*Шагыйрь Зөлфәткә
Бала елмаюы төсендәге

Тышлык белән чыккан китабың

Укыдым да:

— Менә, егет!— дидем,—

Хикмәте бу бөек Ходаның.

Әйтеп куйды дуслар:

— Ни сөйлисең?

Ташла әле юк-бар сүзеңне!..

...

Эһ син, дустым, юк-бар гына булсаң,

Укып тормас идем үзеңне.

Шашкын бит син, уйнаш ат сыйфатлы,

Дөлфәт... Зөлфәт...

Дөлдөл шикелле,

Шигырьләрең укыганда таныйм —

Минем хакта яздың түгелме?

Әле кичә сабый аякларда

Чеби үстерүче малай без,

Каз куганда, тилгән килә, диеп,

Чиксез күккә күпме бакканбыз.

Бүген инде олуг бөеклектән

Барсы карап — калган гаҗәпкә,

Ярый әле биреп тордың миңа

Китабыңны, дустым, әҗәткә.






26.01.99.

МИЛЛӘТЕМ БАР

Милләтем юк, дип әйтмәгез,

Үләр-үлмәс булса да — бар,

Иманыма ташланучы

Карчыга тик мулласы бар...

Байлыгым юк, дип уйлама,

Салым белән талаучы бар,

Хикмәтем юк, дип белмәгез,

Хөкем йөртеп янаучы бар.

Безнеме сез, Илсез, дисез,

Йортсыз, җирсез һәм тарихсыз?

Безнеме сез, юньсез, дисез,

Киләчәксез һәм яраксыз?

Безнеме сез, затсыз, дисез,

Үзегез дә шул ук хаксыз,

Безнеме сез, үлгән, дисез,

Үзегезме һәм терек сез?

Телсез, диеп уйламагыз,

Гайбәт-талаш тынып тырмый, 

Булмый яшәп бер дә зарсыз, 

Гаепләнми кем дә калмый...
Сезнең сүзләр бар да хаксыз!
Бездән яхшы кеше бармы?

Эшләребез күптән сансыз —

Сөйләрлеге генә калды.




Январь-февраль, 1999.

    ШУНДЫЙ ХӘЛЛӘР ӘЛЕ

Өзелепләр калгач, киселепләр

Бәгырьләрең, җаның, бәхетең —

Өскә килсә дулкын ишелепләр,

Чайкалып бу биек тәхетең,
Хәтта шунда хәлең аңламассың —

Хаталарың болар барчасы!
Хәтта шунда гафу сорамассың,

Бу хәвефең — йөрәк ярасы,

Яшьлегеңдә калган асыл ярның

Чакыруы еллар артыннан,

Тормышыңны бүген уздыр барын

Бу яшьләнгән күзең алдыннан!
Өзелепләр генә калына шул

Тормыш куган чакта узганың,

Үрелепләр карыйм, җитәлми кул,

Җыелалмый бер кат тузганың.

Өскә килгән хәтер дулкынында

Гарык булып калгач башаяк,

Йомылуга тынлык тоткынында,

Ябылачак уң-сул барча як.

Гафу, дөнья, гафу, узган гомер,

Ярлыкый күр, ялгыш саташып,

Адашыплар бик күп йөргәч, хәзер

Алмак булдым сезгә ярашып.






Февраль, 1999.

ЗАРЫМ-ЗАР, ЯР!

Зарым — зар, көнем — көн түгел, күңел
Ник кузгалды? Үксеп-үксеп елап
Түгел, күңел, үз дәрьяңа күмел,

Озатырлар сине ике куллап.

Зарым — зар, заман бөртек кадерен

Ник кызганды? Теләнчедәй соран!

Каберең дә күрсәтмәс кадерлең,

Озаттылар сине ике кулдан

Зарым — зар, шәфәгыңның кызылын

Алыштырыр төн карасы, бик соң!

Югалтып сан, табалсаң әҗерен,

Зарга калган хәлең көлгә китсен.

Зарым — зар, кышкы салкын йөзеңдә

Кызардымы, әллә алма күрдем?

Җилдәнме хәбәрләр бар телеңдә?

Синме серләремне белми идең?

Зарым — зар, төннән төнемә салдым,

Күңелем күгенә йолдыз сардың!

Шулар фалы — бәхетем сынадым:

Гомергә тулган ай булып калдың.

Зарым — зар!..

Кояшым булып мәгәр

Чыга калсаң күгемә бу көннән,

Исем китмәс, барыбер сиңа яр —

Ефәктәй болыт кебек сарылам.





  
Январь, 1999.


БОЕРГАНЫ

Уйланылган гамәл кебек иде,

Үлчәнелгән иде һәр адым…
Син чишмәгә суга төшкән идең,

Мин, тукталып, атны сугардым.

Сүз башларга теләп талпынсам да,

Канатланып кайнар хисләрем,

Ник бер әйтим, үртәп карасаң да,

Киткән булсалар да исләрем.

Ай йөзеңә болыт булмыймын дип

Уйлаганым гына хәтердә,

Үз-үземне шулай инкарь итеп,

Төшеп беттем хәвеф-хәтәргә.

Син чишмәгә суга килгән идең,

Яратмыйча якын коеңны,

Билең — чыбык, көянтәңне кидең,

Буш чиләкләр бүлде юлымны.

Ат — ашыкмый, суда борын йөртте...

Ник тутырып һаман алмыйсың?

Сүз әйткәнне хәтта Күкләр көтте,

Бүтән чакта коштай сайрыймын.

Уйланылган кебек иде бар да,

Үлчәнелгән иде һәр адым!
Торып калдың чишмә яннарында,

Ә мин китеп бардым, югалдым...


ТӘҮГЕ КИЧӘ ВАКЫЙГАСЫ

Бөтен дөнья шатлык хозурында,

Җиргә иңгәч ап-ак ефәк кар,

Яңа елның тәүге кичәсендә

Икәү генә калгач ялгыз пар,

Йолдыз җыйдык, күктән ява иде,

Сизми иде шуны һичбер кем,

Безгә генә бәхет шулай иңде

Булса кирәк, биреп бар күркен.

Ә аннан соң, тыныч кына купкан

Җил күтәрде кышның буранын...

Инде хәзер хатирәләр тулган

Шул урамны ялгыз урадым.

Бөтен дөнья шатлык хозурында,

Җиргә ята ефәк ап-ак кар,

Һәркайсының бокал кулларында,

Бәхет кочагында һәрбер яр.

Бүген кемнәр вәгъдәң алды икән?

Йолдыз иңә чиксез күкләрдән,

Яңа елның тәүге кичәсеннән

Син бәхетле тагын һәркемнән.

Ә иртәгә бәлки купмас буран,

Иркенлеккә җаның сөенер...

Ишек алдым өеп кар тутырган,

Язга кадәр юллар күмелер.





1 январь, 1998

КӨЗДӘН КИТТЕМ

Көздән китеп, язга кергән чакта

Кочагыңда ярың булса икән!

Күңел — чуар, уйлар — нокта-нокта,

Әйтер сүзләр артык күпкә киткән.

Кочактагы ярың белсә икән:
Әйтелгәннән әйтми калганы күп!..

Бу башыңа ниләр килеп үткән,

Аннан башка һәммә кочканың чүп!
Күңел — чуар, уйлар — тәмамланмый

Калган җөмлә кебек, ахыры юк,

Акыл — алдый, хисләр — ялганламый,

Яшьлегемне булам чакырырлык.

Әйтер сүзләр артык күпкә киткән…

Сөйлим-сөйлим, нигә ишетмисең?

Әллә сиңа кирәк түгел микән?

Хәлләреңне бер дә белдертмисең!

Ишетәсеңдер, мөмкин түгел белми

Йөрүләрең болай көн дә мәнсез,

Көздән китеп, үттем язга керми!
Ник кирәге аның миңа синсез?



   Декабрь, 1998 — январь, 1999


МОҢЛАНЫП АЛ БЕРАЗ, МОҢЛАНЫП

Сагыш белән тулса синең йөрәк,

Моңланып ал, җырлап, көннәрнең

Уңай гына булган чагы сирәк

Дип уйлама, үтәр көзләрең.

Тагын килер язың, тагын китәр,

Гел әйләнеп йөрер замана,

Ак-карасы бер-бер артлы үтәр,

Яхшысы да чыгар яманга.

Буталмыйча калмас, бутаучылар

Булмый тормас бүген-иртәгә,

Сүзләренә колак салучылар

Көлке була барды күпләргә.

Бусыннан да көләчәкләр әле,

Сүгәчәкбез чама югалтып,

Шулай көлке безнең милләт хәле,

Акыл керә төштән соңлатып.

Әгәр болар барсы тәкъдир икән,

Хәсрәтләнер һичбер әйбер юк,

Әгәр инде, үз чиребез, дисәң,

Насыйп итсен Ходай сабырлык!
Сагыш белән тулган йөрәгеңне

Түктермичә калмас бу дөнья,

Өзеп кенә алса үзәгеңне,

Моңга күмел, зар-зар җыр тыңла.





Декабрь, 1998

ЕЛАМА, ТҮЗ ИНДЕ!

Күкләр белән сөйләшәсең, гүя

Хәлләреңне алар аңлар кебек,

Ә яшьләрең җиргә түгелә дә

Эз югалта кибеп һәм сүрелеп.

Аңлый алмас хәлләр була шул ул,

Хисләр өермәсе тынычлана,

Сабырлыгың бирсә иде дә кул,

Әмма саның гүя очсызлана.

Күкләр әгәр ишетсәләр сүзең,

Инде күптән иңәр иделәр шул,

Янар иде яшең тамган җирең,

Чарасызга ачык булып һәр юл.

Күкләр белән сөйләшәсең кебек,

Әмма ләкин үзең белән үзең!

Төшмә, берүк, болай тәмам җебеп,

Ачылсын бу кайгы сарган йөзең.

Очсыз хакка сата бу дөньялык,

Хәтта даһиларны — тиененә,

Заманасы шундый — болгавырлык,

Күзеңне сал әле кемлегеңә!

Үзең әгәр бәяң белми йөрсәң,

Кемнәр сине санга алыр икән?

Күзеңне сөрт, тәкъдир барын белсәң,

Онтылырлар мондый үткән-сүткән.






        18.12.98.

ЮЛ СОҢАРЫ

Тузды күңел, дөнья әйләнеше

Хәтерләрне генә яңартканда,

Киләчәккә үткән һәрбер кеше

Чатларында юлның соранганда.

Хәтерләрне генә яңартканда,

Искә төшеп: җаның сыкраулымы?

Тузган күңелеңне елатканда —
Хәтердәге юллар юраулымы?

Чатларында юлның соңартканда
Тургайлармы җырлый, әллә буран?

Сүз биреп тә кабат сынатканда

Җаннар сыкрый, елый бөтен дөньяң...

Хәтердәге юллар — юраулыны —

Ничә генә кабат уралган да
Өметеңнең елгыр ак колыны

Чабып киткән, кая юл алган да?

Артларыңнан эзләп барган сыман

Тагын юлга чыктым, чатларында

Туктап калсам, тагын бурар буран,

Эз югала барып артларыңда.

Киләчәккә үткән һәрбер кеше

Кем дип каршы алыр, санга куеп?

Чатларында юлның соңаручы

Булдың инде, кичләреңә калып!





Декабрь, 1998

СҮЗСЕЗЛЕК

Сүз күп бит ул —

Сүздән чыгып китсәң,

Сүзең сүздә булып,

Сүзгә җитсәң!



        Ноябрь, 1998


БУРАНЛЫ КИЧ

Төкердеме күкләр? Буран булып

Кайнап төште җиргә, болганып,

Халык уза торды боргаланып,

Сүнгән сукмаклардан юл алып.

Син кибеткә кердең, өйгә кайткач

Бүтән чыгып йөреп булмасын

Уйлаганмы идең, калач-калач

Балаларың кочып аласын?

“Әни кайтты, әни!”— диләр алар,

Куанышып сиңа йөгереп,

Ирең — эштә, көнен көнгә ялгар,

Тормыш арбасына җигелеп.

Бәлки әле бераз кызма кайтыр —

Төрле чагы була дөньяның —

Көен ялгап кына җырлап алыр,

Телен сизгән кебек буранның.

Болганды кыш... Эштән кайтырсың да

Чәй куярсың, ашың яңартып...

Йа Ходаем, дустың очрады да —

Калдырачак сине соңартып.





        3.11.98.

ХОДАЙ ӘМЕРЕ

Сез мине аңламассыз,

Көя җаным!

Бер гүзәл калдырган уттан

Бетеп даным!

Сорамыйм су, кирәкми,

Шулай яныйм...

“Тәкъдирдән узмыш юк!”—

Диде Ходаем.





19.11.98.

ӨЛЕШ ӨМЕТЕ

Монда да ут язмыш булды миңа,

Анда да ут көтеп торадыр...

Бер җәннәтлек мең гамәлем санга

Алынмыйча гына калгандыр.

Монда да ут, түзгән кадәресе

Савап булса, җәза — калганы,

Аллаһының бар да кадерлесе —

Бәхетсезе, бәхет тапканы.

Кулдагы кош бөркет булалмады,

Һавадагын орып алырга!
Анда да ут имин калдырмады

Җәннәт ишегенә барырга.

Өлешемне сораргамы бу көн?

Әллә китек булды мең догам?

Болыт сарды Аллаһының күген,

Каршысында хөкем көтеп торам.





             19.11.98.

СОҢАРУ ХӘТӘРЕ

Ак кар ятты, йөзен табигатьнең

Акшарлады, карт бер хатындай

Әллә кемгә куйды дөнья көнен,

Җиргә төште күктән салкын ай.

Куырылды яшь җилкенчәк, хәтәр

Киемендә тәне юкарып,

Суык көннәр ничек кенә үтәр,

Югалуда калам соңарып.

Үзем белән үзем сөйләшкәндәй

Тешләр тешкә тибеп биеде,

Бер-берсенә серне өләшкәндәй

Исәр җилләр канат киерде.

Юл читендә юлсыз торудан да

Хәтәре юк икән җәбернең,

Зәмһәрир кыш — өрәк, уянган да

Ачып чыккан кебек каберен.

Ак кар ятты, табаннарга үтеп,

Буыннарны бозга катырып,

Бетә гомер, яшәешем китеп...

Нигә форсат килә соңарып?




       Ноябрь, 1998

КӨЗГЕ УЧАК

Көн салынып төште болыт-болыт,

Салкынында көзне күшектереп!
Озаккадыр... Китте алып-алып

Ямен җәем, илдән күтәрелеп.

Караңгылык иңде һәм моңсулык,

Күләгәсез калдык без барчабыз,

Тәрәзләрең елый сулык-сулык,

Тәкъдиребез бигрәк инде явыз.

Йортта — учак, яна ялык-йолык,

Җылы биреп сүнгән көннәремә,

Син дәштеңме: “Ач кочагың, җылыт!”—

Учагымнан карап күзләремә?

Көздә калган идең... Шәбәренеп

Беткән тәнең, Хода бәндәседәй;

Учак белән яндың калтыранып,

Ялкынланып Ләйлә йөрәгедәй.

Көлең түгел, миңа үзең кирәк!

Чыгып китте хәтер — көзләремнән,

Җәйге болын, урамнарны урап,

Кайталмыйча йөрде үткәнемнән.

Учак янды, җылы иңде көзнең

Кара тәрәзәле бүлмәсенә,

Искә килдем, төште шунда күзем

Ишегемнең ябык келәсенә.





    5.11.98.

КҮК КҮГӘРЧЕН 



ВАКЫЙГАСЫННАН

Түреңә кунган күгәрчен

Ник елый дип уйлама,

Тәрәзәң ач, килгәч, керсен,

Йөк иттем хәбәр аңа.

Минем хәлне сөйләведер,

Адәм телен белгәндәй,

Аңламасаң, елавыдыр,

Чыккан чагы тулган ай.

Йолдызлар белән тиңләми,

Күз алдында торсаң да,

Коръән укый, үгетләми,

Яучыга тиңләсәм дә.

Күктән төшеп, җиргә иңә

Ай нурыннан сер аваз,

Ят түгелдер сиңа-миңа,

Сүзеңнән сүзләрем аз.

Гөр-гөр... Ни хөтбә кыладыр,

Никахым яңартамы?

Еракта чагым, беләдер

Елларда соңарганны.

Никахның шарты — пар булу

Ярга-яр, Аллаһ — шаһит!

Күгәрчен очты... Зар тулы

Күзләреңдә бу яшь ник?




    Октябрь, 1998

ЯЗМЫШ ТАСВИРЫ

Күңелемә кердең, йөрәгемә!
Һич сәбәпсез генә түгелдер...

Ничәнче ел тоташ көннәремә

Яңгыр ява, кояш күренер

Иде юкса! Калдың йөрәгемдә…
Тар түгелме сиңа ул урын?

Монда — иркен, чык син түрләремә,

Бергә күрик булса булырын!

Кемнәр генә алыштырды икән

Сине, бәгырь, миннән аерып?

Тормыш диңгезенә алсу җилкән

Белән кердем, җилгә каерып.

Әллә шуны азга санагансың?

Әллә бүтән йолдыз күгеңдә

Яктырган да, шуңа кабынгансың,

Белмисеңме әллә үзең дә?

Тормыш диңгеземдә давыл уйнап,

Җилкәннәрне телде өзгәләп,

Адашырга мәҗбүр идем ул чак,

Көн чайкалды җанны изгәләп...

Күңелемә кереп качкан идең,

Инде яңгыр туктар, мөгаен,

Чык түремә, монда урын иркен,

Җил дә куяр шунда уңаен.





   7.10.98.

АЛАР ДА ХӘТЕРЛИ

Әйткән сүзең һаман хәтеремдә,

Каеннарда шавы, чишмәләрдә...

Ни күрәсең икән төшләреңдә?
Ачма, җаның, берүк, чишмә бер дә!

Каеннарда шавы, чишмәләрдә,

Әйткән сүзең һаман хәтеремдә,

Сине эзлим якты иртәләрдә,

Боегып калам ялгыз кичләремдә.

Ни күрәсең икән төшләреңдә,

Каеннарда шавы, чишмәләрдә...

“Яратам!”— дип әйткән сүзләреңдә,

Мин адашып калдым үткәннәрдә.

Ачма җаның, берүк, чишмә бер дә:
Ни күрәсең икән төшләреңдә?
Каеннарда шавы, чишмәләрдә

Әйткән сүзең, һаман хәтеремдә.






17-19.09.98.
“ДӨНЬЯМДЫР УЛ — БАЛАМДЫР!..”





                *Татар мәкале
Дөнья үзе сабый бала кебек

Килеп керде бу көн кочагыма,

Кулларымны, бит очымны үбеп
Дәште мине сөю учагына.

Килеп керде көлеп кочагыма,

Бу көн мине: “Егет!”— диделәр,

Ул пышылдый торды колагыма,

Сөюенә дәлил иделәр.

Кулларымны, бит очымны үбеп

Иркәләнә, болан баласы

Кебек бераз куркып, калтыранып,

Гүя бар күк йөрәк ярасы.

Дәште мине сөю учагына,

Янасылар әле калган икән,

Моннан Анда киткән чакларымда

Бу дөньялык сагындырыр микән?






   16.09.98.

ЗУР ХАЛЫК

Әллә кемнәр булып йөри алар,

Зур эшләрне генә майтарып,

Өстәлендә калын язмалар бар,

Гомерләре үтә актарып.

Зур эшләрне генә майтарып

Булса икән кәгазь актарып,

Кеше, имеш, аның ни зары бар,

Утыра бирә кәгазь кайтарып.

Өстәлендә калын язмалар бар,

Алганнары кире кайтарып,

Хәл ителмәс, имеш, бар да болар,

Хәтта бетсә дөнья таркалып.

Гомерләре үтә актарып,

Уңы-сулы тәмам тар калып...

“Адәмнәрдә нигә бу кадәр зар?”—

Аңлый алмый эшләр майтарып.





      10.09.98.

ТӨШҮ-БЕТҮ

Төчелеккә чыкты... Кешелеккә

Керергәме иде исәбе?

Төшеп бетте тәмам кечелеккә,

Ни эшләтми икмәк кисәге!

Тәмам кечелеккә төшеп бетте,

Керергәме иде исәбе

Кешелеккә, төчелеккә чыкты —

Ни эшләтми икмәк кисәге!

Керергәме иде исәбе?

Төшеп бетте тәмам кечелеккә,

Ни эшләтми икмәк кисәге —

Төчелеккә чыкты, кешелеккә.

Ни эшләтми икмәк кисәге?

Төчелеккә чыкты, кешелеккә

Керергәме иде исәбе?

Төшеп бетте тәмам кечелеккә.





22.09.98.

БЕЗ ЯШЬ КЕБЕК ИДЕК

Көтми вакыт, елдан елга күчә,

Чордан — чорга, заман үзгәреп,

Без яшь кебек идек әле кичә,

Көзге җилләр йөри күгәреп.

Без яшь кебек идек әле кичә,

Син дә йөри идең бизәнеп,

Дөрес ятмый хәзер кершәне дә,

Көзгең вата күрмә кизәнеп.

Көтми вакыт, елдан елга күчә,

Сәгать туктап, калам соңарып,

Вакытмыни, гомер җилдәй исә,

Булган-булмаганы югалып.

Вакытмыни, гомер җилдәй исә,

Чордан — чорга, төсләр үзгәреп,

Без яшь кебек идек әле кичә,

Син дә йөри идең бизәнеп.





14.09.98.


ЯНА КӨННӘР, ГОМЕР КӨЛГӘ КАЛА

Дөнья кайнарлыгы йөрәкләрнең

Эреткәндә калын бозларын,

Алышына акыл, бөекләрнең

Чынга килгән дөрес сүзләрен
Яттан белеп, гамәл итә алмый

Аптырашып, күңел тозларын

Юа безнең каннар кайнарлыгы,

Белми калып гомер узганын...

Юа көннәр хәтер һәм хисләрне,

Тик акыллар кала агарып,

Яна көннәр — каннар кайнарлыгы,

Йөз һәм тәннәр кала ярылып.

Йөз һәм тәннәр яргаланып беткәч,

Сыры саен хәтер сызылып,

Безнең белән кем дә бәхәсләшмәс, 

Йодрыкланып, беләк сызганып…
...

Хәтер уйный күзләр энҗесендә,

Көннәр кайнарлыгы кызарып.

Калын бозлар эри, тик йөзләрнең

Тирән сырларына дәва юк,

Дөнья кайнарлыгы йөрәкләрнең

Ташы булды инде күптән үк.

Җылынырмын кебек, кайнарланып,

Самун җиле булып исәрмен,

Маңгай сырларыңа сыпырылып,

Бит очыңнан үбеп үртәрмен.





     Апрель, 1999

НИЧЕК ЧИБӘР ИДЕҢ

Учымамы төште якты кояш, 

Йөрәккәме узып ялгызы,

Бар бүлмәмдә утлы шәмнәр сүнгәч,

Күзләремнең утын кабызды.

Фәрһад булдым, Мәҗнүн һәм Таһиры,

Иреннәрдә ирен шәрабы,

Җан адашты, күңел бәйрәмнәре

Йолдыз булып күккә чәчрәде.

Биеделәр җырлап — әйлән-бәйлән,

Дөнья гына, диләр, түгәрәк,

Ә мин аның тигез чагын беләм,

Бүген генә бераз үзгәрәк.

Учымамы төште якты кояш,

Алтын тәхетенә утырып?

Бер-берсенә генә парлар булгач,

Сайрап яши кошлар,

Уздырып...

Йөрәккәме ялгыз узып кердең,

Әллә инде үттең арырак?

Җәннәтнеңме гүя үзен күрдем,

Тәмугныңмы уты яктырак?


СУ ИДЕМ, УТ БУЛДЫМ

Моңсу хисләр белән тулган йөрәк

Саф чишмәләр булып сыктады,

Ничек кенә өзелсә дә үзәк,

Көләч йөзнең яме йокмады.

Болай гына атмас кебек иде

Язмышымның бәхет таңнары,

Әле җилле, әле болыт иңде,

Киләсе һәм китәр соңарды.

Гомер акты хисләр моңсулыгын

Чайкый-чайкый язмыш ярында,

Дәва иттем кара таң суларын

Төзәлмәслек кайнар ярама.

Ничек кенә өзелмәсен үзәк,

Бөгелмәсен таллар сагышта,

Ямь күрсәтми дөнья һаман, бигрәк

Саташып бер шунда ялгыш та.

Чишмәләрне генә кайсы үчле

Болгаткалап китә, кул юып?
Учларыма күзең яше төште,

Кайнап киттем шунда ут кабып.

Янып бетсәм дә мин ахыргача,

Әверелсәм дә судан ялкынга,

Һаман син дип кенә йөрәк яна,

Үзең булып җиргә таң ата.





Май, 1999

УЕННАН ТУЕҢА, ТУЕҢНАН УЕМА

Уй адашты уйда, көнем — төндә,

Хәтер сайлыгына мең зарлы без,

Җан дөрләде өмет очкынында,

Өскә яуды яңгыр һәм карлы боз.

Юл адашу җәфасыннан кемнәр

Азат икән? Дөнья гел искечә,

Үз ягына дәшә, көнем төннәр

Кабатлана, хәтта таңым-кичә.

Уй, мутланып, кереп качты синең

Куеныңа, җәннәт җаен эзләп,

Хатирәләр тарта калса җиңең,

Намус йөрер минем янда безләп.

Керфек чыңың йөрәк кыңгыравын

Кузгатыр да, шаулар бөтен дөнья,

Туй атлары биеп ут уйнавын

Көтеп алыр килен, бабай, кода.

Уй адашты...

Йөрәк шундый хәйран,

Дөнья белән уйный әйлән-бәйлән,

Андый чакта әйткәләшү хәрәм,

Булганы юк илдә мондый бәйрәм.

Уй адашты, хәтер кичәләре

Ничәнче көн туйлый таңга кадәр,

Ак келәттә мамык түшәкләре

Ишек бикләп көтә, бетеп хәлләр.


ТОРМЫШ ШУНДЫЙ

Тормыш шундый — һаман үзгәрүчән,

Килгән — китә,

Кире кайта үткән;

Сүнгән хәтер яңара да беркөн,

Киерелә шиңеп төшкән җилкәң.

Тормыш шундый — ышанычсыз һаман,

Калдырганың, килеп каршыңа,

Җавап көтә, үткән — беткән сыман

Тоелса да,

Күңел ярасына

Кагылып китә, әйләндереп ташлый,

Бирмешләре булып күрмешең,

Ялгышларың булып язмышың.

Үзгәрәсе килә, үзгәртәсе,

Дөнья — шундый,

Сынып киртәсе,

Төзек җирдән бозыла да куя,

Борыла да куя,

Төнгә күчеп якты иртәсе.

Таянычым эзлим...

Дөнья шундый —

Таяндырса бүген күпләрне,

Ә иртәгә —

Әйләндереп ташлый,

Иләп ала, коеп чүпләрне!


УТЫРМЫШ ҺӘМ СӨЙЛӘШМЕШ

Бу утырмыш мең утырыш кебек,

Бу сөйләшү мең сөйләшмеш кебек,

Кичә-бүген булган безнең хәлләр

Утырмыштан бер кузгалмыш кебек.

Гомер узды утырышлар белән,

Утырмышлар белән калдырып соң!

Кузгалганда, оешкан бу тәннән

Ком-тузанын гына койдырырсың.

Бу утырмыш — мең утырыш кебек,

Бер үк сүз һәм бер үк сөйләшүләр...

Кайчаннарга кадәр барыр үтеп —

Юк һәм бушны шулай өләшүләр?
Бу сөйләшү мең дә беренчесе,

Маҗарасы бары шушы гына!
Бу утырыш — җанның утырмышы,

Зарланышы дөнья барышына.

Утырышлар мең дә, өч тә булыр,

Башкасы да...

Алышыныр күпләр,

Нәтиҗәсе генә шул ук калыр,

Онытылып кичә булган сүзләр.

Бу утырмыш — буш утыру китеп,

Бу сөйләшү — юк сөйләшү кебек,

Кичә-бүген булган күпме хәлләр

Кагылмыйча гына үтәр килеп.


ХӘЛЛӘР ШУНДЫЙ БЕЗНЕҢ

Бу дусларның кайсы бөек,

Кайсы —

Егетлектә йөртә исемен,

Адәм баласына бер ялы юк,

Югалтканы шактый, кешенең

Бәхетләре кайда калганлыгын

Үзе дә ул белми, тапканын

Бер куаныч күрә, дөньялыкның

Белеп булмый кайдан сукканын.

Дөнья — суга,

Яшен бәргән кебек

Чайкалыплар китә тәхетең...

“Аллаһ сукты!”— диләр,

Аның кебек

Сукканы юк әле беркемнең!
Ул суксамы?..

(Берүк, сакласын!)

Ул суксамы, 

Үзе бу дөньяның

Әйләнепләр китә башаяк...

Бу тарихлар — дәлилләре аның,

Юлын бутап ташлый киләчәк!

Адәм баласының бер җае юк!

Ник җайлашу эзләп маташа?

Дәүләте дә
Әллә нәрсә кебек
Акча суккан булып маташа.





Түбән-биш авылы, 22.05.99.


ҮПКӘЛӘП ТОРЫРЛЫКМЫ БЕЗ?

Бер үпкәм юк минем бу тормышка,

Бер үпкәм юк Ходам бирмешкә,

Кешеләре төрле булсалар да

Калмышым бар шушы күрмештә.

Калган хәтер генә берни түгел,

Хәтерләрлек хәлләр күп алар,

Бәхет куып, кирәк, үргә йөгер,

Түбән сикер, бетеп карарлар.

Кем кадерен кемнәр күрсеннәр, ди,

Үз кадерең әгәр белмәсәң,

Сиңа ничек куллар бирсеннәр, ди,

Үзең башлап кулың бирмәсәң?

Кеше кадерен белгән заманмыни,

Кешелектән киткән чаклары,

Учларында җаннарымы кайный,

Тиеннәргә төшеп хаклары.

Бер үпкәм юк...

Нинди үпкә ди ул?

Сиңа үпкәләре булмаса —
Шул да җиткән,

Әле яшисе бул:
Күңел чәчәкләрең сулмаса.

Балкы, йөрәк, балкы Таңга кадәр,

Яктырсын бу гомер бүлмәсе,

Миңа гына иңмәде бу хәбәр,

Бүлешәсем дә бар, бүләсе!






Май, 1999

ТИК БЕРЕСЕ ГЕНӘ,





ТИК БЕРЕСЕ...

Илләр белән тулып мәйданнарга,

Җырларында табып куаныч,

Сөенеп бу бөек тантанага,

Җаннарымда каннар уйнамыш.

Каннар кайный — айный бара акыл,

Азатлыкта икән бар хаклык,

Инде күптән күңелләрдә ялкын,

Ничә гасыр яна бу халык!

Яна, яна —

Сугышларга кереп,

Күкрәк куеп салкын җилләрдә,

Хакыйкатьне табып була — үлеп

Һәм югалтып була яшәүдә.

Тапмадыкмы?..

Югалтканны эзләп

Тарих киштәләрен айкыйбыз,

Тәкъдим ителгән сүз йөзләп-меңләп,

Тик бересен генә тапмыйбыз.

Тик бересен генә —

Иң кирәген!

Ул булсамы?

Йөз һәм мең эшне

Авырлыксыз хәл итәчәк үзем,

Җырлар белән тулып көннәрем.


ЯНУ КИРӘК

Кояш — яна,

Шуңа яктырта ул!
Янмаганнар ничек нурлы булсын?

Хәтта кояшны да каплыйлар шул,

Алга чыгып басып,

Куеп зур сын.

Сында гына зурлык булса иде,

Сыннан гына артса иде акыл,

Бөтен дөнья тездә йөрер иде,

Бөтен юллар булыр иде такыр!
Кояш — яна,

Яктылыгын биреп,

Сөендереп барча тереклекне,

Һәммәләргә карый тигез көлеп,

Аннан өйрән мәгънә-бөеклекне!
Кояш — яна,

Шуңа нурлы-җылы,

Кар һәм бозлар эри дәрткә тулып!
Сынын куйган таулар тора бары

Түбәләре карлы бозлар булып.


ГОМЕРЛЕК ЯР

Йөзең алсу гөлләр кебек,

Сүзең йомшак чишмә кебек…
Нигә генә дип карады

Елмаеп моңсу күзләрең?
Утлар салдың яшь йөрәккә,

Авыр икән ул бигрәк тә,

Син диеп йөзем саргайды,

Калмады, һай, җанаш, түзәрем.

Таң җилләре искән чакта

Назлап керәләр кочакка —

Тәрәзәмне кемнәр ачты?

Ишеттем дәшкән сүзләрең...
Кошлар булып очар идем,

Үбәр идем, кочар идем —

Күктән юлны болыт сарды,

Син кайда, дип, җанаш, эзләдем.

Өстәлемдә кызыл гөлләр,

Серем белгән ал розалар,

Күзләреннән яшьләр тамды,

Аңладым шунда серләрен...
Ничек болай булды диеп,

Башкаемны түбән иеп,

Түгәргә дип сагышымны,

Синең хакта, җанаш, җырладым.



       2

Җырларымны ишеттеләр,

Йөрәккәемә үттеләр,

Бәгыремнән каннар тамды,

Табалмас булдым хәбәрең…
Хатларым бар да җавапсыз,

Ярама дәва яраксыз...

“Үзең янда булсаң иде!” —

Догамнарда сорыйм, бәгырем.

Өстәлемдә гөлләр сулыр,

Сагышлары онытылыр,

Гомергә исемдә калды

Елмайган моңсу күзләрең…
Ялгыз чакларың булганда,

Күңелләрем моң тулганда

Исләреңә төшсәм иде,

Калыр иде микән түзәрең?

Көннәр инде кичкә бара,

Өметләрем таңда кала...

Ишегемне кем шакыды?

Ни уйларга да белмәдем…
Сәлам биреп ачып кердең!
Әллә инде кочып алдың?

Ирендә яшьлек ялкыны,

Таптым, дисең, күпме эзләдем!


ХЫЯЛ БЕЛӘН ЯШИМ,




ӨМЕТ ТУЛЫП

Хыял белән яшәп, бу дөньяның

Яманына йөрсәң кызыгып,

Арбаңнан да төшеп калачаксың,

Күңелең һәм җаның бозылып!..
Хыял белән яшәмичә булмый,

Кызыкмыйча булмый дөньяга,

Мөмкинлектә намус ирек куймый,

Атлап булмый алай-болайга.

Хыял белән яшим, өмет белән,

Яктырыр, дип, көнем!

Кояшым

Түрләремә килеп керер, күптән

Яңгырлары булды күз яшем.

Күтәрелер чәчәк балкып бакчам,

Онытылган хисләр яңарып,

Иңем белән буем табар үлчәм,

Яшәрермен мин дә дәрт табып.

Хыял белән яшим, өмет тулып,

Тәрәзәмдә елый яңгырлар,

Нигә болай өзгәләнәм сулып —

Яңгыр арты килә явымнар.

Хыял белән яшәп, кояш көтеп,

Үрелдем бу күкне аралап,

Болытларны киткән болыт күмеп,

Туңдырачак тиздән кар бурап.






  Май-июнь, 1999


КЕМ КЕМЛӘНҮ

Чиксез күкләр зәңгәрлеген

Сөзеп алдым учларыма…
Мәңгелекнең-бүгенгенең

Фалын ачуларыма

Ачуланма!

Йолдызлар да,

Хәтта тузан бөртеге —

Бер-берсенә бәйле бар да:
Бөек җан һәм

Өтеге!

Чиксез күкләр йолдыз койды,

Мин сыкы дип уйладым,—

Итәк тотып дөнья җыйды,

Бәйрәм итте,

Туйладым!

Синең бәйрәм — минем бәйрәм, 

Сөенечләр бер генә,

Көмеш сукмак буйлап киләм,

Йә, тотын, беләгемә!

Тиң булырсың үземә!

Чиксез күкләр шатлык җыя

Сәламләп сине-мине,

Күңелләргә бик күп сыя...

Азлары күп идеме?

Чиксез күкләр

Олылыгын

Сөзеп ал учларыңа,

Беләбез кемнәр кемлеген,

Ышанам көчләремә.






Июнь, 1999

ҮЗГӘРЕШЛӘР ҮЗӘКЛӘРГӘ ҮТТЕ

Безнең чорга әллә нәрсә булды,

Җимерелде черек диварлары,

Ташкын булып хисләр шашып йөрде,

Үткән көннең сыкрап яралары.

Ачылды дан юлы, каһарманлык

Таләп итте тарих —
Кемнәр тели?

Акыл сорамый ул каһарманлык,

Үзгәрешләр үзгәләрне эзли.

Үзгәрешләр...

Үзәкләргә үтеп,

Көн тәртибен борып йөрәкләрдә,

Дөнья әйләнешен алды бозып,

Сүнгәннәр дә алды көйрәп мәлдә.

Безнең чорга әллә нәрсә булды,

Югарыда җилләр шаярдымы?

Әллә халык үзе дә уйнады —

Йөрәкләрдә кипте тарих дымы.

Хакыйкать — бер,

Сүзләр генә башка,

Хаклыгым да калды бер үк хакта,

Бүлештеләр казан янын, ашка

Элеккеләр йөри, ашый ботка.


СҮЗ ЕГӘРЕ

Сүз — сөйләнер!

Сүзнең хәтәре бар,

Ут йөрткәне, ташы һәм чүпләре...

Аңламый да калды сүзне күпләр,

Һәркемнең дә бар ул күргәннәре.

Яхшысы да, яманы да кайчак

Бәя тапмый, бәя үзе тайгак,

Сизелми дә кала үткәннәре,

Гомер шул ул —

Булган-беткәннәре...

Сүз — сөйләнер!

Хәл көйләнер кебек,

Без яшибез белмичә һәм белеп!

Күрәчәк һәм өмет —

Сугар чыбык,

Яшәмибез нигә бары көлеп?

Ходай биргән җәннәт түгелме бу —

Шушы дөнья, дүрт тарафы белән?

Диңгез булып күздән түгелде су,

Юләр кебек иләренеп көләм...

Көлеп булмас нинди көлде бардыр —

Үзеңне күр,

Кешенекен калдыр!

Анда-монда олы-кече сүзләр,

Анда-монда кендек өзгән серләр!

Сүз — сөйләнер,

Җиңеләеп китеп,

Кул болганып, төртеп, сыйпап, этеп,

Галәмнәрдән галәмнәргә җитеп,

Юклыгы һәм барлыклары бетеп.


ГАМӘЛ БӘЯСЕ

Олы — гамәл,

Хыял канат куя,

Күңелләргә җырлар уя-уя...

Күкләр бәрәкәте

Гади тамчы

Яңгыр булып тамды йөрәгемә!

Өметемне кисмә,

Күңелемне!

Җиңел тормыш исә,

Килерем ни?

Тәкъдир килә башын ия-ия...

Ни булмады әле бүген-кичә?

Хәл торышы — хикмәт,

Ипләп-ипләп

Җан орчыгы эрли көннәрне,

Бәхет иде безгә икмәк икмәк,

Күкләр — йоклый,

Ишетми дә дога сүзләремне.

Гамәл — олы,

Бездә кечесе юк,

Төчесе юк,

Хикмәт — гадилек,

Гадилеккә мең рәхмәт иңде,

Гадилектән килде камиллек.


ЯШЕНЛЕ ТУЙ

Яньчеде яшен, ярылды күкләр,

Коелып энҗе, шаулашып, сулар

Йөгерде юлдан, ясалып күлләр,

Кайнады хәтер — өзелде туйлар.

Җебеде килен, чишенде кияү,

Ирендә — ирен, төялде хисләр,

Кулларда — балдак, күңелләр — көйләү,

Көттереп килер иртәннән кичләр.

Үткән — югалыр,

Кочмады кемнәр,

Хәтер таралыр,

Җыелыр хисләр.

Яньчеде яшен, тып-тыныч күкләр,

Тукталган вакыт үткәнне чүпләр,

Хәбәр салынган аваз чәчерәр,

Калкыныр дулкын, саегыр төпләр.

Хәтер яңара —

Хәбәр тарала,

Җыелган туйда кемнәр бар анда?

Бәйрәм — мөбарәк,

Болыт ярыла,

Яшен чаткысы йөрәктә яна.




               Июнь-июль, 1999

    БАШ КАДЕРЕ

Игән башны кылыч кисмәгәнен

Беләсең, тик горур йөртәсең,

Синнән бүтән кем бәясен бирсен,

Баш бәласен үзең күрәсең.

Иелгән баш — татар башымыни?

Татар башы җиргә тәгәрәп

Киткәндә дә маңгай ора белми,

Дошманнары кала үрмәләп.

Ә шулай да

Башлар иелгәннәр,

Киселгәннәр иек килеш тә,

Без күргәнне күпләр күрмәгәннәр,

Күргәннәргә сөйләү килешә.

Тәхет беләнмени,

Тарих белән

Шаярыштык, эзләп кадерне,

Күргәнне дә искә алу күптән

Хәтеремне генә җәберли.

Игән башны кылыч кисми, имеш,

Күтәргәне бармы татарның?

Йөртеп кара әле горур килеш,

Киселгәнен күреп юк-барның!






    Июль, 1999

    КАЙГЫ ХӘБӘРЕ

Кайгы булып керәсең син төшкә,

Сагыш идең яшьлек таңымда,

Нигә шулай мине яратмаска

Иттең инде һаман тагын да?

Сагыш идең яшьлек таңнарымда,

Гашыйк идем, ялгыз, борчулы,

Тотмадым шул хәтта кулыңны да,

Карый идең миңа борчулы.

Нигә шулай мине яратмаска

Теләде соң синең йөрәгең,

Чәчәк аткан якты язларыма

Кар яуганын әллә күрмәдең?

Кайгы булып керәсең син төшкә,

Күрмәсәм дә күпме күптәннән,

Сабыр канатларым сынмас һич тә,

Кем теләсә, шулар үпкәннән.

Гашыйк идем,

Үзем генә белдем

Чәчәкләргә яуган карларның

Авырлыгын, җанны өшетүен,

Инде хәзер үзең соңардың.

Кайгы булып кермә, шатлык китер!
Нигә һаман җанны өзәсең?

Төшләрендә мине кемнәр күрер,

Өннәрендә шатлык күбәйсен!


ТАРИХ ТАРЛЫГЫНА ШӘРЕХ

Саташыла уяу булганда да,

Ялгышыла белеп торып та,

Болытларда яшен уйнаганда

Карлар эри кебек котыпта.

Карлар — эрер, агып китәр бозлар,

Һәр фасылның була хикмәте,

Саташуда коелып төшә йөзләр,

Күпләр өчен күп тә җитмәде.

Ялгышулар хәвеф белән түгел,

Килер көнең белән җәзалый,

Фасыллардан чыгып китте бу ил,

Үз көненә кайтып керәлми.

Болытларда яшен уйный, җирдә

Кар эрергә тиеш күптәннән,

Ялгышмаган кебек идем бер дә,

Яңгыр булып төшәм күкләрдән.

Саташыла, һаман дөрес кенә

Яшәүләре рәхәт, җиңелдер,

Сезгә-безгә бәхет иреште дә,

Шатлык булып җиргә түгелер.

Күкләр белән телгә килде дала,

Сыпырыплар үтте зилзилә,

Саташыла, һаман ялгышыла,

Ә татарга акыл соң килә.


        ИСКӘРҮ

Кеше көнен кем дә белмәс инде,

Хәтерләре генә калмасын,

Булган белән генә бетсә иде,

Бәйләр идем йөрәк ярасын.

Яраланган —

Йөрәк кенә түгел,

Өзгәләнгән безнең хәтерләр;

Тарих җуйган ничә кыз һәм угыл —

Аяз күктән яңгыр көтәрләр.

Бер тамчыдан күлләр җыелганда

Ерганакта көймә йөздердек,

Килер көнгә офык ачылганда

Йолдызларга таба йөгердек.

Тарихчылар — тарих өйрәнәләр…
Ә тарихны яза батырлар!
Халык сакчысына әйләнәләр

Һәм ачыла шунда хәтерләр!

Кеше көне —

Һаман сүтелүдә,

Җыелырга тиеш чагында,

Килгәне дә һаман кителүдә,

Күрше-күлән — күзләр агында.

Сүнә бара таңнар,

Ерагаеп,

Болытларга күчеп балкышлар,

Тутык сәнәкләр дә, сукыраеп,

Тарихларны гына сагышлар.






Август, 1999.

ЯЛГЫШМА

Көннәр — күбек,

Чүпкә чыга барып,

Чайкап атты аны замана!

Безнең кебек

Таңнан мең ярылып —

Җитешәлми кичкә калына.

Элпә тарта елга көзгесенә,

Яше тамып сукыр талларның…

Хәтерләрең — чуар, һәммәсенә

Үпкәң бардыр әле, юләрем!

Көннәр — күбек,

Шапырыну — юк эш,

Кем килмәгән, кемнәр китмәгән!

Безнекене алар күрмәде ич,

Маңгайларга бар да киртләнгән.

Уйнап алды талчыбыкта җилләр,

Яфрак коеп дулкын сыртына,

Көймәләрдәй йөзеп китте алар,

Агымнарга бар да тартыла.

Көннәр — күбек,

Тын-су җирне сайлый,

Ашкын сулар китә диңгезгә,

Адәмнәр дә тормышларын җайлый

Максатына таба килергә.


ГАМЬНӘН КИТҮ

Гамь — китүчән, хәтер — кала тора!

Сына бара асыл сөякләр,

Сөякме соң, хәтта иман сына,

Кала бара вак һәм төякләр.

Кала бара,

Калкан булып кара

Килер көннең намус угына!

Хәбәрдармын, димә,

Тормыш бара

Томырылып утның учына...

Без һәммәбез учта гына үстек,

Йомшагы да каты тоелды;

Кендекләрне туган җирдән кистек,

Иреннәргә тозы җыелды.

Гамь — китүчән,

Сагыш урамында

Хәтерләрем калды адашып,

Ак җәймәләр иде юлларымда…

Артык кашык —




булмый ярашып!


СИНЕ ЭЗЛӘДЕМ, ҮЗЕМНЕ ТАПТЫМ

Сүнгән йөрәк кинәт юктан гына

Кабыныплар китсә, түзем бетеп:

“Син кайда?”— дип дәшсәм, җилләр миңа:

“Без монда!”— ди, шунда үтә исеп.

Алар — монда!

Алар өчен хәтта

Чакрымнар да берни түгел бугай...

Бүген — монда, ә иртәгә — анда

Туйлар ясап йөри алар шулай.

Табигатьнең үтә җиләс чагы,

Юләр чагы хәтта чәчәкләрнең!
Сүнгән йөрәк кабат янып алды,

Ни буласын белми киләчәкнең.

Анда инде буласылар беткән,

Анда күптән картлык хөкем йөртә!

Яшьлегемнән сәламе юк микән?

Хат ташучы нигә читләп үтә?

Хатлар кебек укылды да тормыш,

Хәтеремдә бары хис калдырды...

Сүнгән йөрәк дөрләп алса ялгыш,

Күмере бар, димәк!

Төн яктырды...


КОРКЫТ, КУРКЫТ...

Таулар тауга сыендылар, бөркет

Хуҗа булып уң һәм сулына —

Күз ташлады,

Безнең дәдә Коркыт

Ук җәясен алды кулына.

Очрашачак күзләр күзне ертып,

Кузгалачак тимер йөрәкләр,

Күмер кебек янып, кайнарланып,

Тамчы-тамчы тамар үзәкләр.

Таулар тауга сыендылар, илгә

Канат җәйде бөркет,

Җәйрәде!..

Кыялар да чүккән кебек кенә

Җиргә сеңде,

Кояш көйрәде.

Мәңге шулай калса, нәрсә була

Йөрәклеләр тумый торсалар?

Нәрсә булыр иде бу дөньяга

Дәдә Коркыт булып тусалар?

Ук һәм җәя күбебезнең кулда,

Беләкләр — нык, бары йөрәк юк,

Хуҗа булып бөркет кунса монда,

Муеныннан алыр чама юк.


ҮЗЕБЕЗНЕКЕ УЛ

Хәерлегә булсын!..

Хәер эзләп

Алган язмыш түгел,

Үзебезнеке!

Кимсенсәк тә, еласак та бүген,

Иртәгә көн килер,

Ул — безнеке!
Тигез килми бәхет,

Тиңгә килми,

Азына да сөен,

Үзебезнеке!

Илдә — кояш,

Болыт сарса күгең...

Төндә ае чыгар,

Ул — безнеке!

Хәерлегә булсын!

Дөнья бары

Сөендермәсә дә —

Үзебезнеке!

Заман бетеп, заман киләсе бар,

Без күрәсен

Кеше күрмәс бер дә,

Ул — безнеке...
Үткәне дә, бүгенгесе, хәтта

Килер көннәре бар —

Үзебезнеке!

Кеше өлешенә кергән түгел,

Насыйбыннан бар да,

Ул — безнеке!


ЯКТЫЛЫК ЮЛЫ

Уң һәм сулны карап, һаман үлчәп

Маташудан бармы файдасы?

Уң һәм суллар күптән үлчәнелгән —

Төннәр белән төннәр арасы!

Ерагайса хафа, куркынычы

Булмагандай кебек тоела!

Хафамыни, бәла — умыручы,

Бәгырьләргә ташлар җыйдыра.

Уң һәм сулым —

Ике хакыйкатьме?

Әллә инде бары саташу?

Җан ачысы ачты җәрәхәтне,

Төннән төнгә күчте саташу...

Күңелләргә хафа юктан керми,

Һәр җәфага ияреп бәласе,

Чайкый безнең күңелдәге керне,

Агарына адәм баласы.

Уң һәм сулым —

Харап,

Таңга карап,
Ахирәтне уйлый өлкәннәр,

Минем күңелемдә — елгыр пар ат,

Төн һәм көнне үтеп киткәннәр.


ГОМЕР КЕБЕК ҮТТЕ

Җәйләр үтте, әнкәй, көзгә кердек,

Тиздән инде юллар өзелер,

Көн дә җаным кайтып килгән кебек,

Туган авыл төштә күренер.

Көянтәләп һаман су ташыма,

Беләкләрең инде талгандыр,

Сагышланма алай, күз алмаңа

Чиләк-чиләк яшьләр тулгандыр...

Җәйләр — үтте...

Әнкәй, көзгә кереп

Барган җирдән нигә авырдың?

Сагышларың чиләк-чиләк тулып,

Кадерләре бетте яңгырның.

Юлларда — эз,

Тояк-тояк сулар —

Тамчы-тамчы күз яшь шикелле...

Мәгърур иде —

Җәелеп төшкән таулар,

Аяк чалды, башны идерде.

Җәйләр — үтте,

Көннәр кыскардылар,

Ерагайды чишмә юллары,

Беләкләрең, әнкәй, талгандыр ла!..
Татлы, дисең, әллә сулары?


ДӨНЬЯ — УЙНЫЙ

Дөнья — уйный,

Көннәр, сыртын куеп,

Төн кызының тия җанына...

Җилләр дулый,

Бөдрә чәчен җыеп,

Сылу җанаш килә яныма.

Дөнья — уйный,

Мең кат уйлый-уйлый,

Бер кисәсе көннәр бар әле!

Яңгыр елый,

Тәрәзәмә шакый…
Әллә аның җаны яралы?

Дөнья — уйный…
Әллә күзе кылый,

Әллә юри туры карамый?..

Хәтер елый —

Гомеремне барлый!
Күңелемне нигә яралый?

Дөнья — уйный,

Җитди була белми,

Хәтта бөекләрне санламый...

Көнем көнме?

Төнем — йоклый белми,

Хәтта төшләрем дә ялганлый.






Сентябрь, 1999

   СИН — ЕЛАМА!

Күзләр дымы кояш бәйрәмендә

Сиңа сөрмә булып күренгән,

Безнең язмыш көннәр бүлмәсендә

Ишек түрләреннән сөрелгән.

Син елама, бу елгалар минем

Күзләремнән башлап юл алды,

Дулкыннары тозлы диңгезләрнең

Йөрәк әрнүеннән кузгалды.

Син елама, синең күз яшеңнән

Диңгезләр һәм сулар тулырлар,

Бакчаларда орган аһларыңнан

Чәчәкләр һәм гөлләр корырлар.

Миңа — ярый, мин алай ук түгел!

Ташып чыкмыйм, саркыйм бары тик…

Галәм бушлыгына ашып күңел,

Таянычмы шунда табар күк.

Әллә кемнәр буласылар кебек

Әллә ничек кенә яшәлгән,

Кичә кояш идем, бүген — сынык,

Безнең хакта юк сүз сөйләнгән!






Сентябрь-октябрь, 1999

ГОМЕР ЧИГЕН БАРЛАУ

Күкләр тузды,

Көннәр — ямау-ямау

Ишелә дә төшә күл булып,

Безгәме соң юкны-барны уйлау —

Аккош очты кыштан куылып.

Гомер чиге кайда?

Кемнәр белсен!

Айдан-айда чыгам елларга,

Аккош очты ак канаты очын

Фәрештәдәй

Сыйпап җилләргә.

Күкләр — тузды,

Затлы сүрүләр дә

Теткәләнә заман узуга,

Җир өстенә ак кар мамык тузды,

Тимераяк чыкты бозына.

Күл өстеннән йөзеп үткән аккош

Кебек күрдем, күзме алдады?

Шуннан бирле дөнья йөзе — балкыш,

Шуннан бирле күкләр яңарды.

Гомер чиге кайда?

Чәчеңнәнме

Сыйпап сөйгән көннән башлана?

Әллә инде пар аккошлар гаме

Ядкәр булды безгә, йа Хода?






Октябрь, 1999

    СӨЙЛӘШТЕ КӨЗ

Сөйләште көз яфрак коеп юлга,

Хәтеремне барлап, актарынып,

Калмадым мин бүген генә соңга,

Үткәннәрдә калдым каерылып.

Тормыш — дәшә, ерак юлларны да

Йөгерепләр генә үтәселәр,

Тауларны да, агым суларны да

Ничә кабат әле кичәселәр.

Юл чатында кемнәр көтәләр, дип

Аптырама, юлчы хәле — шундый,

Килер әле, алып китәр җыеп,

Машиналар йөреп тора, тынмый.

Кем сәламен алып китте әнә

Каурый болыт — кәгазь кыйпылчыгы,

Синең хатлар шундый гына, әмма

Сүзләрендә — җаным тыпырчыгы!

Сөйләште көз, эше беткән сыман

Роман кебек сузып сүзләр гамен…
Минем хәтер бүген өйдә калган!

Бүселмәсен, диме, тормыш, ямем?






   Сентябрь, 1999

ЯШЬЛЕК — ЯШЬНӘР ӨЧЕН

Яшь — яшьнәде,

Җиргә атылды ул,

Күккә чыкты — гүя сыешмый!

Яшьнәр өчен яшьлек бирелгәнне

Белмисеңме әллә?
Сынатмый

Яшәп кара картлык бакчасында,

Аңа әле анда бик иртә!

Ул — яшьнәсен,

Болытларга үзен

Ыргытсын да,

Егылып төшсә-төшсен,

Картлык килер беркөн кемгә дә!

Яшь — яшьнәде,

Сүзгә кертер өчен

Картлык торды аны сагалап,

Заман белән бил алышып,

Көчен

Юкка-барга тотты янгалап.

Безнең яшьлек озынгамы китте,

Әллә картлык килде

Соңарып?

Пыскый-пыскый җаннар тузып бетте,

Калмады да бугай

Янарлык!


НӘФСЕМНӘН ЗАР

Бу күңел базымда күпме

Якты шәмнәр яндырдым,

Зар булып, 




  зардан узармы —

Серне җанда калдырдым.

Синнән качтым, хәтеремнән

Алмады кайнар шәраб,

Догаңда булдым һәм һаман

Телемдә булды: “Йа Рабб!..”

Күккә үрелеп, кояшны

Кулга тоту мөмкинме?

Күземнән алсаң күз яшьне,

Күңелемнән сөрттеңме?

Сиңа нәрсә, бар дөньямны

Су басса, юк хәсрәтең!

Мин беләм утта януны,

Җәннәтнең бар рәхәтен!

Минме гыйшык бакчасыннан

Сиңа гөлләр өзмәдем?

Бу бозык күңел базыннан

Нигә чыга белмәдең?


ДӨРЕС СҮЗНЕ ТАБУ

Дөрес сүзем кыска борылышта

Уйнаклады, серне яшереп,

Бәндә хәле һаман ясалышта,

Бозылышта — хәтер ишелеп...

Бик зур кеше буласылар идем,

Таудан биек, хөкем чыгаручы,

Әмеремнән азат калды илем

Һәм бу адәм — хәреф чокынучы!

Һәр язмада тарих эзе калган,

Күз яшьләре, аһы һәм зарлары,

Хөкемдарлар халык җилеген алган,

Җаннарына салган яраларны.

Хәрефләрнең сурәтләре уңган,

Мәгънәләре һаман телдә йөри,

Безнең халык утны-суны узган,

Килер көнен гел яхшыга юрый.

Дөрес сүзем кыска борылышта

Уйнаклады, серләр түгелеп...

Бәхетлеме тормыш бу язмышта?

Мин кояшны тоттым үрелеп!

ШОМЛЫ ФӘРЕШТӘ





* Фәиз Зөлкарнәй рухына
Мин шундый бер гаҗәеп кош күрдем,

Хәйран идем, җиле куркытты,

Күтәрер дә алып китәр, дидем,

Хәтта аңа дөнья шаккатты.

Үлемме бу? Әллә яшәү үзе?

Мәңгелекнең ачы хәбәре?

Тормыш буйлап йөреп, чәчеп сүзне,

Табылмыйча калды кирәге!

Әллә бәхет?

Белмим, килер микән

Бәндәсенә үзе алданып?

Мин кош күрдем,

Гүя җиргә иңгән —

Җиңел генә канат селтәнеп.

Күтәрер дә китәр...

Тырнак очы

Урак кебек чәнчеп тотар да...

Ни бәядә мескен адәм башы?

Туфракларың җиңел булса ла!

Килгән — китәр!..

Җиле какты җанны,

Чәчелде дә тузды хыяллар!

Мин кош күрдем,

Очып барган чагы,

Тигезләнеп калды кыялар!


ТАРИХ КИШТӘЛЕГЕНДӘ

Тарих киштәлеге — китап-китап,

Язылганы, язмаганы бар!

Заманнарда калам туктап-туктап,

Киткәч аны, ерак, ары бар!

Сүз — пәрәнҗә,

Гамәл йөзләрендә

Нинди сырлар икән,

Күрәсе —

Беләселәр килеп күтәргәндә

Сыгылып төшә алла бәндәсе.

Сүз — пәрәнҗә,

Тарих киштәлеге —

Том-том китап, карый башласаң,

Бүгенге көн бары чүп чиләге,

Юк кына да таба олы сан.

Юклар идек,

Йоклар кебек идек,

Йоклап калды күптән замана!

Укый китсәң, тарих — мең киштәлек,

Яза башла, чыкмый китап та!


ИНДЕ ЯҢГЫР ТУКТАМЫЙЧА ЯВАР

Бәхетемне минем сынасаң —
Сыната, кару итми!

Сынасаң — кайгыны сына,

Сынатыр — кайгы үтми!

Олысы булып карасаң

Дөньяның, ваклый ташлый,

Кечелек мәртәбә булсаң,

Бәгырьләреңне ашый...

Бәхетне бик күп сынадың 

Көтеккә чыгып, көнем!

Бер бүген яшәп карадым,

Син — кара күлмәк кидең!

Сагынды, күңел кагынды —

Канаты иләс-миләс,

Шулай да хыял түрендә

Һаман да кояш көләч!

Бәхетне җиңел сынавы,

Кайгыны сынап кара!

Бу — күкләрнең сыкыравы —

Ишелеп яңгыр ява.


ӨЗГӘЛӘНГӘН КӨНДӘ АЧЫНУ

Өзелде көн, ачылды күк —

Дөнья белән сер сөйләште,

Бәндәләргә — бәндәлек тик,

Тәмуг-җәннәт телләште.

Өзелде көн...

Яңа баштан

Башланачак көннәрем тар,

Өзелде җен, дөнья — шашкан,

Алыначак өннәрем бар.

Ачылды күк,

Суык иңеп

Салкын сыкы йолдызлардан,

Килерсең тик

Мине күреп,

Юл сорама юлсызлардан!

Бәндәләрнең бәндәлеге —

Гамәлендә, ихтыярда!
Тәмуг-җәннәт ник телләште?

Якын калды ике ара.


БӘНДӘЛЕК ДӨНЬЯСЫ

Бу дөньядан ерак качтым, 

Табалмасын, эзләсә дә!

Үз уема җанны күмдем,

Чыга алмас теләсә дә.

Дусларым тиз оныттылар,

Кем кайгысы кемнәрдә соң,

Миндәй шәмне югалттылар,

Бу караңгы төннәр дә тын!

Гүя картлык иңгә басты,

Аның эше — ялгыз итү,

Түргә дәшеп ишек ачты,

Илдән чыгу — ерак китү.

Белмәдем, тик бу ялгызлык —

Үз-үзеңне харап итү!

Түгел идем югалырлык,

Бу ялгызлык — тәмам бетү.

Дуслар булу — сөннәт гамәл,

Халык ничек, син дә шулай,

Ялгызлыкка гомерләр жәл…

Дөнья, кайттым, сиңа шулай!


Ә МИН — КӨЗДӘ

Минем дөньям синең алда

Бу караңгы көземдер дә,

Синең күркең язны анда

Китердеме?..

Чуактыр ла!

Адаштырма, кышка керәм,

Җәем ерак калды хәзер,

Кәрван-кәрван булып, күрәм,

Бәхет китте...

Итмә җәбер!

Карлар төшәр, су өсләрен

Бозга сарып, туңга калып,

Урманнарның шомлы шавын

Ишеттереп, котны алып.

Минем дөньям —

Караңгы көз,

Синдәй язга җитү ерак,

Өшендергән тәннәрен төз

Тоткан каен тора елап.


УТ ЙОКМАСЫН

Сынма, күңел, син сынуга,

Китә бар дөньям яме,

Хис һәм тоем бәйләменә

Җыела көннәр гаме.

Сынма, күңел, сыкрап барган

Арбам туктый күрмәсен,

Зарлы илгә зурлар тулган,

Күккә утлар менмәсен.

Тәмугка зыяны тимәс,

Утны утлар сүндерми,

Күр кояшны, нинди көләч,

Кыш киләсен сиздерми.

Җәннәткә зыян итмәсен,

Керәсе бакчаң анда!

Сынма, күңел, сыкрамасын

Бар кылган Хуҗаң моңа!


ДӨНЬЯЛЫК БАКЧАСЫНДА

Бу дөнья бер бакча икән —

Көз килгәнче алданып,

Күпме чәчәккә чәчәктән

Күчте күңел бал алып.

Бу чибәрлек мәйданында

Азмы Фәрһад вә Ширин?

Мин Фәрһад булып та анда,

Син дә булдың һәм Ширин!

Бумы безгә ләгънәт түгел?

Бу түгелме рәхмәте?

Син — ярат яки дә өзел,

Ул — синең җан җөрьәте.

Зарның һич бәя алырлык

Дәртләре юк дөньяда!
Бәндәләргә бар авырлык —

Ышанычы югала!

Гүя алар бу дөньяның

Бердән-бер һәм терәге,

Минме аз кичтем, дәрьяңның

Бар идеме бер яме?

Һай, дөнья, зур бакча икән,

Көзгә кадәр ал һәм ямь…
Инде миңа кышлар кергән

Һәм күңелгә тулган гамь!

ТУКАЙДАН КИТҮ

Мин — Тукайның бер бәхете булып

Яшәп алдым... 

Үзе рәхмәт әйтсен!

Шигырь белән дөнья акты тулып,

Үзем генә белдем хикмәтен!

Ятим бала бераз җылы тапты

Һәм сыенды

Иркен кочакка!

Хәтта үзем Тукай тапкан җайны

Күргәнем юк шушы учакта!..

Яшәп алдым язмыш кушканга,

Ятимлектән күкләр акты тулып,

Ә мин — яндым

Көл булганчы шушы учакта!

Тукае бар халык кем икәнне

Мәйданнарда тойдым,

Җырларда...

Бүген дөнья алга килде,

Җанны

Колы итеп мәңге сайларга!







22.10.99.

ДӨНЬЯ — БӨЕК КЕБЕК

Сез — әллә кем,

Хәтта әйткәнегез,

Угы булып саллы җәянең,

Йөрәгемә килеп кадады — төз

Атылганы кайнар сүзләрнең!

Егылуы — җиңел,

Бирешүе

Берни түгел шушы дөньяда,

Бездән генә түгел

Күрелмеше

Кан кайнаткыч шушы дәрьяда.

Заман, дибез,

Бер мизгелнең хакын

Арттырырга теләп тормышта,

Ә үзебез күптән тиен затын

Күрмәгәнбез шушы каргышта!

Дөнья — бөек,

Мәгърур булучыны

Сөя, диләр, сөеп туймыйча!
Нигә миңа суздың бу учыңны,

Дәрәҗәңне шулай белмичә?

Затлы — сирәк,

Кеше барынача,

Югынача яши алданып,

Сез — әллә кем,

Дөнья күзне ача,

Мәңгелеккә үзе ялганып!


    КҮЧЕНҮ СЕРЕ

Тукай белән минем сүзгә кереп

Сөйләшерлек серем күп чакта,

Җанны иләп китә идең, килеп,

Әйткәннәрең һаман колакта!

Саташудыр бәлки,

Адәмнәрнең

Бик азлары сихәт дөньяда,

Мин кайларга куйыйм, бу гамьнәрнең

Ташып аккан чагы заяга!

Бик күпләрне ишеттерде тормыш,

Шигырь белән әйтеп язганны,

Бүген борчак уңды, кичә — арыш,

Болытларга болыт ялганды.

Тукай булып каләм көйли калса,

Тәгәрәпләр өстәл читенә,

Яза-яза әгәр кулым талса,

Гафу, Ходам, ялкау битенә
Таңның кызыллыгы яшен кебек

Сугачагын беләм, түз генә!

Минем җаным күптән өзек-өзек

Тамып тора дөнья читенә!


      БИЗГӘК

Без — гадиләр,

Гадәти бу тормыш

Җыеп алып сансыз сыйфатны,

Мал артыннан көтү итеп куа,

Күпләр шунда үзен югалтты!

Тиен хакы олы бәя түгел,

Шуның өчен җанны атарга!

Без — тиеннән узып киткән,

Йөгер —

Адәмнәре алтын актара!

Энҗе эзли,

Гүя бер бөртеге

Мең алтыннан зуррак бәясе,

Кеше хакы —

Сынык көрәк очы,

Ташка сабын орып бәрәсе!

Без — гадәти,

Тиен хакына да

Җанны сатып — җанны эзлибез,

Үткәннәрне күпләр сагынганда,

Килер көнебезне күзлибез.

Шулай — җиңел,

Шулай җаннар тыныч,

Гүя бәхет кайтып килер күк,

Ә шулай да

Киләчәкләр — баеш,

Бүгенге көн зарлы бары тик!


БАР ӘЛЕ СӨЙЛӘРЛЕГЕМ

Затлы сын кичте каршымнан,

Кояш калды егылып,

Бар өзелгән аһ җанымнан

Бара бирде тагылып.

Синме, гомер язым, әллә

Әбиләр чуагымы?

Чәчәкләр терелде гамьдә —

Язмышлар чуалуы...

Узды яшем, бер сөйләрлек

Сүзләрдә — сүзләр генә!

Кулдан килде тик китәрлек
Сыр сызып йөзләремә.

Затлы сын, хисап югалтып,

Таратып акылларны,

Үтте китте мең картайтып,

Кырдырып сакалларны.

Күз тими, күзгә кермәсәң…
Кергән чаклар бар иде!
Бу кояш, йолдызлар, күрсәң,

Һаман да шулай инде!


БУ — СОҢГЫСЫ БӘЛКИ,





БУ — СОҢГЫСЫ!

Бу көз миңа соңгы моңланудай…

Соңгы дәгъва булып җәемә,

Чәчәкләргә кабат җан биргәндәй

Алып керде язлар җаена.

Иртән томан җир йөзенә сарды,

Тәрәзләргә тартып пәрдәсен,

Ә кичләргә болыт кояш чалды,

Дөньям буталган чак, күрәсең.

Нинди сагыш болай, нинди уйлар

Йөрәгемне телеп яндыра?

Минем гомер әллә кайчан туйлар

Вакытлардан ерак узды ла!

Бу буталу — язмыш шаяруы,

Әллә инде бәхет-могҗиза?

Яфракларның көздә саргаюы

Гадәти бер хәлләр, көн туза.

Соңгысыдыр инде, ахыргысы,

Кабат яну булмас, мөгаен,

Баш очымнан кошлар очып узды,

Саташканнар әллә юлларын?


   ӨЗГӘЛӘМӘ

Минем күңелдә күптәннән

Тамчыдан күл җыелды,

Агып чыгып ике күздән,

Эзләреңә коелды.

Бу кызыл чәчәкләр бәлки

Шул хисләр билгеседер?

Барсы да мәхәббәт күрке —

Бәхетем өлгеседер!

Мин инде күндем язмышның

Сагышлар бирүенә,

Күземә карап кояшның

Үртәлеп көлүенә.

Яңгырлар нигә яумый, дип

Уйлама юкка көеп,

Төн узды төнне сыпырып,

Йолдызлардан чык коеп.

Минем күңелнең күленме

Чайкалдырды сүзләрең,

Нигә кирәк чәчәкләрне

Тамырыннан өзүең?


КӨННӘР СУЫК ИДЕ

Эссе, димә, көнне, үзең кайнар,

Җылыттым, дип сөйлә дөресен!

Салкын кышларда да эреде кар,

Син — язларга алып керүчем!

Минем әле язны күргәнем юк,

Узып кителгәнме сизмичә?

Син дәшәсең ерак языма ук,

Кышка кергәнемне белмичә!

Син үзең дә язның ниндилеген

Белмисеңдер әле, шуңа да

Дәшәсеңдер мине язга бүген,

Сөенеп яшәрбез, дип, дөньяда.

Эссе, димә, көнне,

Тәрәзәләр

Калын-калын бозга капланган,

Син җылыткач,

Хәтта эреп төшәр

Бәгырьдәге таш та һәм чыннан!


УТЛЫ ҖАН УЛ!

Шушы кадәр таләбеңә

Ташлар эрер, билләһи!

Шушы кадәр күз яшеңә

Ил күмелер гүяки...

Беләкләр җебеп төшәләр,

Җилкәләр көчен җуя,

Күкне тоткан пәһлеваннар

Кымшанышып куя.

Качып булмый су астында,

Җиргә кереп, еракта,

Шигем бетте табасына

Каберләрдә ятсаң да.

Бу никадәр кодрәт анда?

Фәрештәләр көнләшер!

Нигә кем дә әйтми аңа?

“Мин — лаексыз бер мәкер!”

Ансын гына әйтәләрдер!

Беләдер һәм үзе дә,

Ни эшләмәк кирәк, мәгәр,

Ут төшкән үзәгенә.

          БУРАН

Ил белән күк бер сыйфатка керде,

Изгелекнең артып кадере,

Безгә әле мең яшисе иде,

Нәзек җанны дошман кимерде.

Ул өйрәтте бәхет мәртәбәсен,

Үз тәхетен җайлап түремдә...

Нигә аңа минем күрәчәгем?

Йома белми хәтта күзен дә.

Ничәнче кат,

Инде ничә тапкыр

Алданачак икән милләтем?

Йөрәк — җитә,

Намус ягы такыр,

Кулдан киткән — кайтмый,

Нишләтим?..

Бабалардан мирас булып калган

Бу колларның хакы зур мәллә?

Йөрәккәме богауларын салган?

“Коллык түгел,— диләр,— хурланма!”

Әмма минем күңел күптән бүтән,

Сагынганмы

Гыйнвар буранын?

Ил белән күк бер сыйфатка кергән,

Үземнән дә узып дуладым!

    ЧАКЫРДЫҢ ДА

Шәһәр урамының такырында

Яктылыктан чумдым караңгыга,

Бу дөньяның куллар сузганында
Эләкмәдем хәтта тырнагына!

Шәһәр урамының такырында,

Шул бушлыкның шаулы ашкынында

Әллә күктән дәшеп чакырдың да
Караңгыга чумдым якты көндә.

Җылы да юк монда, суыгы да,

Колак куйдым галәм тынлыгына,

Шартлар булган вөҗдан куыгында

Йөрәк сулыш алды, кысылды да.

Туктап калдым, гомер мизгеленең

Куып тотсын өчен шашкын аты,

Киләчәккә кереп киткәннәрнең

Уң-сулына караңгылык ятты.

... Шәһәр урамының такырында

Барган чакта чумдым караңгыга,

Синең тавыш иде!

Чакырдың да —

Ачылыплар китте ярам гына!


ТИҢ ҖАНАШЫМ

Ә син — шигырь,

Шундый назлы җанаш,

Шундый иркә, шундый самими,

Җил-давылда сыгылып төшсә бу баш,

Әйләндереп үтсә аямый —

Кул сузасың иркәләргә диеп,

Егылдырмый тотып каласың,

Йөрәгемнән акылыма үтеп,

Назың белән чолгап аласың!

Син могҗиза түгелмени?

Хәтта

Серләрне дә ачык күрсәтеп,

Төзек итеп мине ватык чакта,

Авыр тормышымны үзгәртеп,
Бәхет чишмәсеннән су бирәсең,

Белдерәсең яшәү мәгънәсен,

Һичкем күрмәс мәгәр мин күрәсен,

Тәкъдир синсез ялгыз итмәсен.

Камиллекне, шигырь,

Синдә эзлим,

Югалтканда хәтта үземне,

Күземнән яшь —

Син сөртүче булдың,

Синдә таптым җанга тиңемне!






          3.11.99.

СИНДӘ — ЯҢГЫР,



МИНДӘ — КОЯШ ҺАМАН

Мин кояшка гел күмелеп яшим,

Синдә — яңгыр, беләм...

Күптәннән

Кышың да юк инде, җәең дә һәм,

Күгең — томан һаман иртәннән.

Сыктап кына ява, сыгып кына

Күңелеңнең эчке күлмәген,

Шәбәргәнсең, беләм,

Актан гына

Иде элек киеп йөргәнең.

Кояшыңны ник калдырып киттең,

Болытларга чорнап йөзеңне?

Синдә — яңгыр…
Ә мин бәхет чиктем,

Хис болыны гөлгә төренде.

Мәрхәмәтен белдергәләп торды,

Җәннәтләрдән иңеп чишмәләр…

Мин туйганча

Кемнәр ширбәт эчте?

Сиңа болар бар да төш, мәгәр!

Бу яңгырың туктар иде бәлки,

Кояш белән үтсәм түреңә,

Болытлардан йөзең арчылыр көн

Бүләк итим әллә үзеңә!

   КОЯШЛЫ ХАЛЫК

Сез кояшка карап яшисез гел,

Сез бәхетне кулда тоткан халык,

Сезнең белән җәннәт бакчасы гөл

Шауларына күмеләчәк!

“Сарык”,—



диеп атадылар сезне, гүя

Бер үзләре генә бүре, имеш,

Мактанышып башлар күккә тия,

Ә буйлары карыш булган килеш.

Халык бит ул — сабыр,

Акыл җуймый,

Дөнья сатып иман алыштырмый,

Юләрлеккә аңа баш кирәкми…
Ул минем дә җанны сагыш тырный!
Сагыш тырный,

Еллар исәбеннән

Әллә кайчан чыктым гасырларга,

Сез — кояшлы халык булганлыктан

Җылың өмет итәм!

Бәгырьләрдә

Эрер иде тырнап торган сагыш!

Минем әле,




йөрәктән кан агып,

Туар таңга таба шуып барыш,

Сез бәхеткә илне күмәр халык!


ШӨКӘТСЕЗ БЕРӘҮДӘН




ЧИРКАНГАННАН СОҢ

Дөресме, дип хакны ник сорыйсың?

Тиңләшерлек бәяң җитте мәллә?

Кемлегеңне беләм кебек, сүзең

Таныш кебек миңа шушы хәлдә.

Дөреслек ул бер дә ялгыштырмый,

Адаштырмый хис һәм акылыңны,

Яман белән безне буташтырмый,

Саклый һаман синең сафлыгыңны.

Хактан әле минем узганым юк,

Саташсам да күреп хаксызлыкны,

Синең, күрәм, авызыңда — күбек,

Таптап йөрисең гел яхшылыкны.

Тел — сөяксез, һаман сөйли торыр,

Тик узалмас мәгәр гамәлеңнән,

Ә хакыйкать киләчәккә барыр,

Барча чүпне кагып келәменнән!

Дөресме, дип хакны сорадың да

Үзең нигә ялган сөйләдең соң?

Шайтан ысы синең колагыңда,

Бетәсе юк шушы елавыңның.


    СӘЛАМЕМ БАР

Сер аңлаган булып маташабыз,

Белгән кебек гыйлем тирәнлеген,

Бер көн килә, ерак ашачакбыз,

Артка ташлап тормыш сүрәнлеген.

Кайнарланып нәрсә булдырдык та,

Суыкланып нәрсә югалтканың?

Ниләр артык иде бу барлыкта,

Ниләре ким шушы юклыктаның?

Серләр аңлау пәйгамбәргә генә

Тәтегән зур бәхет, дисеңдер дә,

Ялгышмыйсың микән?

Мәгънәсенә

Насыйп көн бар әле төшенергә.

Без — гадәти,

Ник яшереп торыйм —

Бөеклекнең суын эчкәндә дә

Гадилекнең хакыйкатен барлыйм,

Сәламем бар хистә кипкәннәргә!


ЕЛЫЙСЫҢДЫР ӘЛЕ

Син сагынып еласаң да

Мин искә алмам кебек,

Каршы чыгып елмайсаң да

Зар булмам инде кибеп.

Коелмас укам, көннәрнең

Кояшы качмас кебек,

Бу ае кара төннәрнең

Сердәшем булмас килеп.

Син — сагын, миңа зарыңның

Ут очы тимәс кебек,

Мин инде җирдә ничә мең

Терелдем мең кат үлеп.

Еласаң, еламасаң да

Исләрем китмәс кебек,

Мин инде артка карыйм да

Илерәм башым иеп.

Син сагынып елыйсыңдыр,

Исләрем китмәс кебек…

Юлыма чыксаң иде бер

Ялгышып,

Хәлгә кереп!


ТӨШЛӘР ХИССИЯТЕ

Төшләр алар ялган кебек кенә,

Саташтыра, имеш, бәндәсен,

Ә мин әле кояш күрдем, гүя

Күтәрде ул күңел пәрдәсен.

Хаклык юк, дип зар хәлемдә идем…

Ә кайчан соң һаман дөресне

Сөйләп кенә без турыдан йөрдек?

Килер көннәр көлеп күреште!
Төшләр алар серләр дәрьясының

Тамчы суы кебек, җанның да...

Акыл китеп, хистә саташуың

Кызлар кебек ай да сагына.

Иркәләми генә торсын әле,

Белсен әле кемнең кемлеген!

Юлларыма ай чәчелеп китте,

Ертып атып өрфи күлмәген!


СЕР ЧИШЕЛЕШЕ

Ник серләр дөньясын эзләп,

Күңел ишегенә килеп
Кагасың тавыш биргәләп

Һәм китәсең тилереп?

Килсәң — кил кояш кебек син,

Нурланып китсен дөньям!
Күрмисеңме чәчәкләрнең

Ачылганын шулай һәм?

Нигә яңгыр? Ник болытың?

Алар җәннәттә бармы?

Зәһәрлегең, бу караңгың

Тәмугтанмы алдыңмы?

Серләр дөньясы — ул үзе

Бу безнең яшәү инде,

Ачылмаган — ачыласы

Тормышың буйга иңе.

Кояшның кайчан диңгезне

Киптергән чагы булды?

Яңгырлардан бөтен җирне

Су басты, таулар иңде.


Ә ҖАВАБЫҢ НИНДИ?

Мин — кояшта идем,

Ә бу дөнья —

Шаяртмакчы була көнне бозып,

Сәлам киткән иде миннән сиңа,

Тәкъдир үзе хыялымны узып.

Зар елады нәзек тамчы булып

Күңелемнең керфек очлары,

Дөнья акты —

Елгаларга тулып,

Ачылып һәм иркә кочагы.

Мин — кояштан иңдем,

Тургайларның

Җырларында җаным тибрәнеп,

Син җәннәтне сора,

Капкаларын

Каерырмын ачып күрсәтеп.

Сәлам әле,

И күңелем назы!

Сәлам әле,

Зарлы җанашым!

Сынып кына китте күңел сазы,

Җавапка ник әрнү саласың?


КАЛГАН ИНДЕ,




КАЛГАН КАЙНАР ЯР

Күңел дәртен көннең гаме алды,

Чайкалдырды тормыш диңгезе,

Кичә кояш озатып йөргән юлны

Җилләр бүлде, явым, зар изде.

Максатыма якын идем кебек,

Умырылды кайнар изүләр,

Яши идем рәхмәтләрне белеп,

Хәзер күзләр офык күзлиләр.

Ә ул — ерак, якынайган саен,

Һаман артка таба чигенә,

Бар өметем — дөнья ачар җаен,

Әмма кала барам тиенгә.

Бар иде ул бәя торган чагым,

Бар иде ул хаклы вакытлар,

Төсләремне чайкый барды агым,

Кебек идем барсын кабатлар...

Тик кабатлау мөмкин түгел икән,

Хәтерләрдә генә калганнар,

Кулдагысы әллә кайчан үткән,

Хыял кочып калган кайнар яр.


КОЧАКЛАСАМ

Кочакласам, кочагыма

Сыеп бетмәссең кебек,

Зур кояш белән алышма,

Янып бетәрсең кибеп.

Мин синең яныңда бары

Йомшак болыт мамыгы,

Гайбәт сөйләп җилләр йөри,

Күзли койма ярыгы.

Син —

Кояш белән алышып,

Алмашып яшисеңме?

Әллә бу кояш, кавышып,

Тәхетен алышынды?

Әллә син чыгасың, әллә

Кояш үзе — бер тигез,

Мин — болыт, йөрим йөзеңә

Пәрәнҗә булып тиңсез.

Кочакладым, кочагыма

Сыйдың,

Сүнде дөньялык,

Сыктың,

Акты күз яшемә

Елга-дәрьялар тулып.


СИН КИЛДЕҢ ДӘ

Син килдең дә —

Бәхет нәрсә икәнлеген аңлатып

Китеп бардың,

Гүя белми идем

Һәм төшенми идем баш катып.

Син килдең дә

Җәзаладың мине,

Елап калды җаным сыкырап,

Бу дөньяның тиңе, сөеклесе

Булалмауга хәтер калтырап,

Коелдылар көннәр,

Чәчелепләр китте мәрҗәне,

Мин үзем дә белә идем,

Нигә

Кирәк иде сүзләр хәнҗәре?

Син килдең дә —

Үз хаклыгың өчен

Дәлилләрне санап сүз саен,

Китеп бардың,

Ә мин ялгыз калдым,

Карап калдым гомер узганын.

Китеп бардың

Хыял сараемның

Диварларын ватып-җимереп,

Хәзер инде

Күңел кураемның

Тыңлыйм уйнаганын

Җил йөреп...

      АК БӘЗГӘ ТӨРЕНҮ

Тагын котып үтеп керде көннәремә,

Туган туфрак кебек туңам инде мин дә,

Сеңерләрем зеңләп куя, тәннәремә

Туң төшкәндәй,

Тун тарая иңнәремдә.

Гүя язым килмәс кебек, курка калам,

Ак биләүгә биләгәндәй ак бәс төргән,

Иңнәренә күтәрерләр, бәракәллам,

Ак бураннар көннәремә килеп кергән.

Мин — китәрмен, китми калмам,

Хәбәр алсам,

Калыр өчен һич чарам юк, беләсездер,

Яшиселәр кемнең әле килми, дисәң,

Җавабым бар:

— Язга кайтып киләсе бер!

Җавабым бар, насыйбыны бирә калса,

Яшьлегемнең самим якты учагында

Тән җылынып, йөзем нурга һәм буялса,

Иркә ярның дәртле-назлы кочагында.

Җәннәттәге хур кызлары кем дә түгел,

Ярны күрсә, алар бар да оялырлар...

Тагын кышка керде әле минем көнем,

Фәрештәләр төнне бәзгә урадылар.


СҮТЕЛҮ СЕРЕ

Бүселде дә төште җилкәсеннән

Ак күлмәге кышның —






 каралып,

Декабрьнең чибәр кызы көннән

Төнгә качты чәче таралып.

Ай — чыкмады, йолдызларның күзе

Йомык чакта, юллар бозылып,

Сукмак буйлап сак адымнар тезде

Минем бәхет миңа сузылып.

Кочак җылысында каласыннан

Куркып калтыранды дөньялык,

Буема буй тиңем буласыннан

Күзне йомдым хәтер оялып.

Кыш киенде кабат ашык-пошык,

Ак оегын тартып тезеннән,

Туны җиңен табалмыйча шашып,

Качалмыйча буран күзеннән.

Җепшерде кар...

Кышның ничә кабат

Килеп кереп, чыгып китүе,

Бәхетемне тапкан идем,

Сызлап

Бу — сагышның икән үтүе.

ЮГАЛТЫЛГАН ВАКЫТ

Сабыр сынды күңел бозын ватып,

Мин кышларда яшим,

Сатты вакыт,

Көн елады учларыма ятып,

Төнем йөрде ялгызлыгын тартып.

Боз төбендә күл балыгы булып

Уйный хәтер —




соңгы сулыш табып...

Һәм мәңгелек сөйрәп алыр — убып,

Күңелемә пәрәнҗәсен ябып.

Рәхмәте — киң,

Минем тарлык сыйса,

Кемлегемнең коймаларын ватып,

Килеп керәм илдән-илгә — сиңа,

Сәлам алып,




 ишекләрең шакып.

Күңел бозы күтәрелер шашып,

Төпләрендә хәтер калыр ятып,

Вакыт кайтыр, хезмәт итәр ашып,

Кояш чыгар калган җирдән батып.


ДӨНЬЯ ТАРЛЫГЫНДА

Назлы йөрәк карның сыкысында

Җылылыгың җуеп сүнә барды,

Тик хәтерем гомер арбасында

Гел сөйрәлеп арттан килә калды.

Үзгәрергә тиеш идем күптән,

Онытырга юк-бар уйларымны…

Ява торды салкын сыкы күктән,

Күмә барып барыр юлларымны.

Назлы йөрәк кайчак кабынгандай

Күзен ача кызыл күмер кебек,

Салкын сыкы —

Дөнья гүя боздай,

Йөрәктәге очкын сүнә тынып.

Үзгәрергә тиеш идем күптән,

Онытырга синең барлыгыңны…

Салкын сыкы ява торды күктән,

Төшендереп дөнья тарлыгыны.


    ҖЫРЛЫ ГОМЕР

Бу дөньяның мәгърур дәртле кошы

Булып сайрап, 

Очтым күкнең гөмбәзенә,

Оя иде миңа фәрештәнең учы —

Тула иде җырлар 




кайнар йөрәгемә.

Көз киләсен бер дә белми идем,

Язларымның назы иде болыннарда,

Чәчәкләрдән бәхет балын җыйдым,

Баш очымда куермады болытлар да.

Көн яшьнәде, һәр тарафка тулып,

Бәхет күмде, шатлык белән күңел шашып,

Таңда кабат күтәрелде кичтә сулып

Калган гөлләр, 




караңгылык качты ашып.

Калды көнем — изүләре ачык,

Ил сагышы —



ил эчендә артык кашык,

Гомер сараема ишек кагып

Килеп керде мәхәббәтем —





киттем качып.

Бу дөньяның мәгърур дәртле кошы

Булып сайрый һаман сүнмәс йөрәк шашып,

Оя аңа фәрештәнең учы,

Җырлый көннәр Тубыларга ашып.



    ТӘБРИК

Мәңгелек яр белән яшәп илдә,

Бәхетләргә чумып һаман көн дә,

Бу гомернең таңын һәм кичләрен

Бергә үтү насыйп инде сезгә.

Җиңел булмас, беләм, бар көчләрең

Ала бара тормыш, мең эшләрен

Өскә өеп...

Ныклык телим сезгә,

Авыр, диеп, бәхет биштәрен
Калдырмагыз ташлап, гомер бер дә

Туктый белми аксын һаман үргә,

Кадерләре артсын һәммәләрнең,

Урыныгыз булсын һәрчак түрдә.

Көннәр даим гел кояшлы булса —

Кадерләре китә;

Болыт күрсә —

Нигъмәт теләп яңгыр сорый һәркем!
Хәере юк — килгәч үтеп китсә.

Тормыш бакчагызның чәчәкләре

Сулмасыннар,

Көзнең килгәннәре

Җаныгызны берүк өркетмәсен…
Сыйлары бар аның,




          үз ямьнәре!



Декабрь, 1999 — январь, 2000

НИЧЕК ИКӘН ИНДЕ?

Синең хәлең ничек икән инде?

Сыенырлык кешең бар микән?

Бу тормышлар җиңел түгел,

Сине

Күргәнем юк, күркең ни икән?

Чәчләреңне агарган дип сөйләп

Искә алган иде — дошмандыр;

Ул кешегә үпкәләдем...

Елап

Яшьнәгән бу күкләр сымандыр —

Минем хәлем!
Ә синеке ничек?

Ышанмыйм һич...

Гомер үтә, дип

Ялган сөйли булыр

Сүзләр күчеп

Дошманнарым —

Алар шундый бит!
Синең хәлең ничек?

Минекенең —

Ни икәнен төгәл беләсең!

Күптән инде кошлар китте очып —

Салкын кышка ничек керәсең?






Январь, 2000

ХУШЛАШУДЫР ШУШЫ

Күкләр — чиксез,

Шушы зәңгәрлектән

Бер тамчы юк күзгә салырлык!

Күкләр — чиксез,

Шушы зеңгелдәүдән

Котлар төште җиргә коелып.

Без — игелдек,

Урын җитмәс кебек

Тотты үзен дөнья — тараеп,

Гомер чиге —

Туу белән килеп,

Үлем белән калды югалып.

Күкләр — чиксез,

Мең шатлыгы булып
Көн буена йөрде бер кояш...

Төнгә кердем
Йолдыз белән тулып,

Тамызмады җиргә бөртек яшь.


СҮЗНЕҢ ЕРТЫГЫ ЮК

Сез — сөйлисез,

Сезнең сүзләр — тиле...

Ә үзегез — изге, акыллы!

Сез сөйлисез булыр көне-төне,

Эреткәләп кургаш-бакырны.

Сез — сөйлисез,

Корыч зеңләп  куя,

Җил кузгалып ерак гарептән,

Эстафета белән дәвам итә

Шәрыкларга үтеп




        ярыктан.

Сез — сөйлисез,

Сүздә — хикмәт, диләр,

Мин аларның меңен ишеттем,

Һәммәсе дә энҗе иде мәгәр,

Мин аларны кызыл мәрҗән иттем.

Сез — сөйлисез,

Чын йөрәктән чыкса,

Булмас иде болай үлчәнгән,

Уендыр ул,



болар бар да, юкса,

Төчеләнгән…
Бары көчәнгән...


КЫШКЫ ХЫЯЛ

Ни уйладың икән
Тәрәзәдән

Ерак офыкларны күзәтеп?

Сагышландың нидән?

Күңелеңнән

Бер аһыңны тагын югалтып?

Учакта ут чатнап куйды,

Хәтәр

Уйларыңны әллә төзәтеп,

Әллә инде шушы туйлы, гүзәл

Көнгә чыгасыңмы бизәнеп?

Ак кар ява,

Эре-эре мамык
Җилкәләргә кунып, шәлеңә;

Эзләр бара,

Һәркем сукмак табып

Һәм югалтып шушы хәлендә.

Ул да әле капка төпләрендә,

Кырын салып кына бүреген,

Кар көридер...

Керсәң үзләренә,

Яме булыр идең түренең!

СҮЗДӘ ЯНУ

Әйтәсеңне беләм

Сүз катысын 

Зиһен учагына томырып,

Шушы кадәр күндәм

Кош баласын

Канатыннан мәхрүм калдырып.

Әйтәсеңне беләм!

Гадәтеңдә —

Чир генә ул үзе китүчән!

Җан кысылып тынам,

Сүзләремдә

Мин бит хакыйкатькә җитүчән.

Дөрес сүз ул йомшак була алмый,

Ошап бетми,

Җанны кузгата,

Тәмугларга мең кат кереп булмый,

Бер кат җиткән,

Өче — сафсата!

Каты-каты сүзләр күмереңне,

Җан учагы тәмам яндырып,

Көл иткәннәр, ахры...

Күңелемне

Сүз кояшың ачты яктырып!

КАЙНАТКАННАР КАЙНАСЫН

Тормыш — кайнар,

Гел кайнатып тора

Казанына төшкән кешеләрен,

Ай һәм еллар

Шулай үтә бара,
Кичә бара газиз гомерләрең.

Тормыш — кайнар,

Аның казанында

Кайнаучылар данлы гомер уза,

Шуңадыр да кемнәр

Кайнатканда,

Кемнәр читтә тыныч кына туза.

Гомер уза
Үз җаена кереп,

Үз җаеннан чыгып бара-бара,

Тормыш — буза,

Төбенәчә эчеп,

Кемдер сәрхүшлеккә чыга бара.

Бу кайнарлык —

Әллә безнең бәхет,

Әллә инде аның киресеме?

Бер кабарып —

Сынып төште егет,

Кара инде шушы йөрәксезне!


ГАЗИЗЛЕКТӘ ГАҖИЗ

Газиз дөнья мәгърур чибәрлеге

Белән күпме гаҗиз иттереп,

Телгәләде, утта көйгәнлеге

Беленгәндер…
Кулын тидереп

Йөрәгемә караучылар әйтер,

Азмы янды

Үзләре дә дәрткә күмелеп.

Җаным — гаҗиз,

Дөнья, күркәмлеген

Ясанып һәм һаман арттырып,

Күз алдымнан үтте,

Хәсрәтемнең

Кара сакалларын тактырып...

Күзләремә караучылар әйтер,

Барсы калды

Үзләре дә елап, акырып.

Бүген үзем дөнья каршысына

Чыгып бастым,

Хәлең ничекләр?

Бер карт әби үтеп китте,

Аңа

Өреп калды мескен көчекләр.
Кемлегемне барлаучылар әйтер:

— Барсын күрде,

Бар иде шул,— диеп,— егетләр!


МӘҢГЕЛЕК ҺӘМ БЕЗ ФӘЛСӘФӘСЕ

Бу сүзләрнең күбе дөрес түгел,

Бу сүзләрнең күбе — мәнфәгатькә,

Мәгәр аны хакыйкать дип өзел,

Йә өзелмә — бу да сүз кирәккә.

Вакытлыча булган җирдә һич тә

Дөреслекнең юк бер кыйммәтләре,

Мәңгелеккә хезмәт иткән эштә

Гел дөреслек булыр хикмәтләре.

Сүз — сүз өчен, “әйе” кирәктә дә:

“Юк!”— дип тору үзе мәгънәсезлек,

Сүз сөйләве авыр иректә дә,

Сүзең белән йөрсә ирексезлек.

Иң әүвәле сүз булганын һәркем

Белә түгелме соң — бу җиһанда?

Мәңгелеккә тоташачак бу көн —

Бер дөреслек җитә безнең санга!

Вакытлыча безнең яшәвебез,

Вакытлыча хәтта әйткән сүзләр,

Мәңгелекне күзли хыялыбыз,

Дөреслектән куркып — кара йөзләр!

СҮЗ КАМЧЫСЫН ТАТУ

Син сөйлисең мәхәббәтнең

Ачысын белгән кебек,

Төчесеннән бизеп җаның —

Бәгырең өзек-өзек.

Син сөйлисең, сүзләреңнең

Кадере кими бара,

Мактанасың, бәхетеңнең

Төсләре генә кара.

Әллә кемнәрне сөйгәнсең —
Җаннарын телә-телә,

Үзең дә бераз көйгәнсең —
Миннән дә көлә-көлә.

Иреңнең яхшы икәнен

Күрмимме?

Бәхет эше!

Нәрсәнең бәя икәнен

Белми шул,

Белми, кеше!

Син сөйлисең, сүз тамчысы

Елганы диңгез итә,

Ничәнче кат һәр камчысы

Тәнемнән җанга үтә.


КЫШ КЫШЛЫГЫ

Кыш салкыны җанны өзеп алды,

Тәгәрәде кояш кар буйлап,—

Аның бүген бигрәк туңган чагы,

Бүген аның тәне калтырап,

Йөзе алсуланган —

Яшь кыз кебек,

Агач артларына качкалап,

Мыштым гына йөри,

Карый көлеп,

Оялудан керфек каккалап.

Кар шыгырдый,

Ботак чатнап куя,

Утын кертә авыл апасы,

Коймакка дип тугылап камыр куя,

Тиздән балалары кайтасы...

Мәктәпләре — монда гына,

Салкын

Куып тотарга да өлгермәс,

Бүрек чөеп,

Изүләрен ачып,

Малае да

Егет булып бүген йөремәс.

Кыш салкыны җанны өзеп алды,

Чатнап куйды дөнья, калтырап,

Бар чакларым бик бар иде,

Калды —

Калды инде хәтер аптырап.


   МОҢНАР СЕРЕ

Бу нинди моң икән? Гомер буе

Озата бара, көнем һәм төннәрем

Тулысынча бары аның туе —

Шушы минем тапкан һәм күргәнем.

Ул бит миңа бәхет китерергә

Тиеш иде, мәңгелеккә җитеп,

Адаштырмый һаман да йөртергә...

Ә ул борчый бәгыремне китеп.

Утта яну мәгәр берни түгел,

Көясең дә — бетә, күңелеңнең

Тәмугына төшсәң, һаман да гел

Ул көйдереп тора, гомереңнең

Ахырынача күзеңдә яшь була,

Акыл җитми торган эшләр күп шул,

Бәгырь каны берәүләрне йола,

Берәүләргә — бәя тормас хак ул!

Бу нинди моң икән, гомер буе

Озатып килде

Һаман көйдерде шул:

Салкыннарда эссе җаным үзе,

Эсселәрдә мине сугарды ул.


ҖЫРЛЫ ЙӨРӘК

Дус алдында сүзләр чыга калса

Әгәр сездә шагыйрь хакында,

Беләм, дигез, шундый берне, хәтта

Ут һәм сагыш аның эчендә!
Сез әйтегез, бу дөньяны, диеп,

Өнәмәде!

Әмма йөрәге

Сандугачтай һаман җырлап торып,

Җанын сүндерергә бирмәде!
Ул яшәүнең тәмен белә иде,

Кояш иде йөзе һәрвакыт,

Бәхетенең хакын түли иде,

Кимсетмәде илне йөз ватып.

Аның хәтта Анда киткән чакта

Гүре булыр җәннәт бакчасы,

Ул Анда да назлы сандугачка

Тиң торадыр,




ярдыр җанашы!..

Дус алдында сүзләр ялган булмый,

Бу дөресне һаман сөйләгез,

Минем йөрәк чыңы бер дә тынмый,

Шулай җырлап торыр — 





беләсез!







Февраль, 2000.

ЕРАК ЮЛЛАР

Бу юлларның изелеп төшкән сырты...

Итекләрне ашап тешләре 

Сынып беткән,

Сүз сөйләрлек барсы

Кайтыр юлда телен тешләде.

Илнең хәле кечек бер авылда

Томаланып калган күкләрнең

Дәһшәтеннән җиңел тоелганга,

Дога укып ашый икмәген.

Ил хәтәре азмы булды, хәтта

Илеңмени, тарих онытты,

Бу беркатлы татар баласына

Язмышы шул —

Насыйбына чыкты.

Бу юллардан ничә буын үтте:

“Кайтырмын!”— дип, 

Салып өметкә...

Әллә инде бигрәк ерак китте?
Күренмиләр күңел өченгә!

Бу юллардан олы дөнья эзләп

Мин үзем дә китеп баручы...

“Сыймады!”— дип калмадылар сөйләп,

Чөнки булдым сыендыручы.


УЙЛАРДАН УЗДЫК БУГАЙ

Халкымның бу тукайлары

Азмы сыенды,

Җанның

Үзен дә кызганмый, уты

Көйдерде,

Хыялыйның

Талмасын ак канатлары...

Әмма дә дөнья уйнады!
Бүселгән уйларымның

Яңгыры явымлады.

Сыгылыр хәлгә җиткереп,

Азмы мин-минләделәр?

Милләтнең кабыргаларын
Сан итеп сөйләделәр,

Үзләрен “алтын башак” дип
Исемнәр тагындылар...

Җил йөреп үтте, уйнады

Вакытлар, тарих кубып,

Коелды, бичаралар.

Дөньяның кайчан да булса

Бүленәсен белгәндәй,

Болар күптән уң һәм сулга,

Мин һәм сингә күчкәннәр,

Инде дә хакыйкать безгә

Һәм сезгә аергандай,

Үзенчә гамәлен кылды,

Әйтәләр: “Язылган суга

Язмышлар...”

Без дә шулай!


“СӘЛАМ... ХУШ ИТТЕК!”

Көнем — сынды,

Кышның күкрәгенә

Китереп төртте кайра чалгысы,

Гомерләрне урган зар вакытка

Берни түгел дөнья кайгысы.

Көнем сынды,

Тәкатеннән узып,

Уйсулыкка җәелеп кар суы,

Февраль елый,

Дөнья йөри йөзеп,

Томанланды күңел басуы.

Хәбәр китерүче булып карга

“Кар-кар” килде,

Мине чакырып,

Күндәм вакыт күндәм китеп бара,

Көтеп кала яшьлек сагынып.

Көнем сынды,

Язның килгәне дә

Китәр өчен,

Безгә — каласы,

Февраль күкрәгенә кадалды да

Урды гына вакыт чалгысы.


МИН ШУНДЫЙ ДА ИРЕК ЯРАТТЫМ

Мин шундый да ирек яраттым,

Киңлекләрне,

Зәңгәр тауларны!

Әгәр минем тәкъдир китабын

Ача калсаң,




белсәң хыялны,

Минем өчен сөен —




океаннарда

Йөзә торган мәгърур корабның

Берсе булып, чит-ят кыйтгалардан

Сәламләшеп дөнья урадым,

Мин шундый да ирек яраттым.

Галәм — чиксез, диләр,

Мин — чигенә

Җитәр өчен әллә ашкынып
Күккә аштым...

Йолдыз читләренә

Тиеп үтеп,

Түргә атылып...

Минем өчен сөен, үзең өчен!

Ватып чыгып күңел тарлыгын,

Мин шундый да ирек яраттым,

Шушы булыр юк һәм барлыгым —

Мин шундый да ирек яраттым!

ШАЯРТА УЛ, ҺАМАН ШАЯРТА

Көлеп үтте, шаярткандай итеп,

Әй елак җил, әле кем булдың?

Дөнья буйлап себерелеп йөреп,

Урамнардан кырга куылдың.

Ә шулай да һаман кәефле син,

Әллә инде юләр? Тәгаен...

Юкса болай азу-тузуларның

Чиген табар идең мөгаен.

Көлеп йөрү — яман гадәт түгел,

Шаярту да сөннәт, бик беләм,

Һәр сүздә дә мәгънә булмас, күңел

Бу арада бераз түгелгән.

Тулып җитмәү синең гадәт, ансы

Адәмиләрдә дә булгалый,

Һәркемнең дә үз җайлары, кайсы

Шаяртам дип җанны ботарлый.


МӘХӘББӘТ МӘХБҮСЛӘРЕ

Синең анда ике сүзнең берендә

Аһ авазың — җаннарымны көйдерә!
Нигә алай бәхетеңнең түрендә

Күз яшеңнән йөрәкләрең өзелә?

Азмы синең янганың һәм көйгәнең,

Терек хәлдән нигә китү теләгең?

Ул да сөя, өзгәли үзәккәен,

Бел аның да тулганын-түгелгәнен.

Читлегеңнән син очып чыгалмыйсың,

Җырлый, диләр, ә син һаман елыйсың,

Таң атып, кичләр җитә, сагышлыйсың,

Кыш җитеп, дөнья сүнә, син кайныйсың.

Читлегеңнән җай табып чыгар идең,

Атылып һәм бәрелеп очар идең,

Ни гаҗәп, киселгән ике канатың,

Калмады хәтта гомер үтәрлегең.

Син елама, сабырлык сәгате бу,

Вакыт җитәр, ул үзе килер сиңа,

Эһ, дисең, гомер үтте, булмады бу!

Ни диярсең, насыйбың җитсә шунда!


ФӘЛСӘФӘ БУЛГАН ФИКЕР

Миннән ашып, илдән илгә җитеп,

Бу фикер бер фәлсәфә булды,

Моңа кадәр сагыш игеп йөргән —

Елмайды да шатлыкка тулды.

Бу фикерем төшеп калган җирдә

Урман булды, инде ул шомлы!
Күптән мине шаулап шикләндерә,

Мең хыялны ул үзенә йомды.

Дөнья — бутый, җайга килгән булып,

Дәшеп ала чабудан җыеп,

Таралабыз, җыелабыз тулып,

Үзебездән китәбез узып.

Бу фикернең фәлсәфәсе — тирән,

Тик гамәлнең җаена килгән

Диеп булмый, сора аны ирдән,

Җавабы юк, тәхетеннән түнгән.



   ФӘРЕШТӘ


  
        Поэма

Син фәрештә булып төшкә кереп
Коча идең, үбә — яратып,

Ә мин моны сагышыма юрап
Елый идем йөзне саргайтып.

Күземдәге яшьнең бөртегеннән

Оялганым азмы булгандыр?

Син — фәрештә, хыял канатыннан

Төшкән каурый,

Шигырь тугандыр —
Бары шунда йөрәк савытына

Манылганы өчен!
Сер тулып
Балкып китә акыл, кайчагында

Диванага калам саташып.

Дөнья — мизгел,

Үткән юлым — хата,

Килер көнем бары томанлы,

Мине сата,

Ваклый, сыга, вата,

Оныттыра Хакны, иманны.

Дөнья һаман мәңгелеккә таба

Кулын суза, хәтта ябышып

Барасымы алга чаба-чаба —
Хаталана бар да ялгышып.

Ә мәңгелек юк бер нәрсә кебек

Киләчәккә кереп качкан да,

Мин монда, дип көтеп тора,

Үтеп

Киткәнбездер бәлки аннан да.

Әллә инде галәм әйләнеше

Юк кына бер физик хәл микән?

Әгәр шулай була калса, эше

Игътибардан түбән җай икән!
Димәк, кояш бүген генә түгел,

Иртәгә дә шулай чыгачак

Һәм, кич булып, кабат төне килер,

Шулай күчәрендә булачак.

Бу тәгәрмәч һаман әйләнәчәк,

Акрыная барып, әлбәттә,

Әллә белмибезме, моннан элек

Көн кыскарак иде, сөйләп тә

Яздырылган хәлләр моны безгә

Дәлилләмәдеме — беләбез,

Кеше гомере ул вакытта йөзгә

Җитә иде һичбер хикмәтсез!
Физиканы минем җенем сөйми,

Үтергәнгә күрә шигырьне,

Чөнки галәм миңа җырын көйли,

Тәрбияли җанны-бәгырьне.

Бу йолдызлар, бу ай һәм кояшы

Мәгънәсез бер җисем булсалар,

Таң атуның, кичнең һәм баешы

Физик халәт кенә исәләр,

Ул вакытта яшәп торуның да

Мәгънәсе юк, ул да — физика...

Мин төш күрдем,

Синең кочагыңда

Миннән сиңа күчеп җан китә!

Җаным күчә сине тергезергә,

Сагышларың бигрәк авыр ла,

Күпләр тели синнән биздерергә

Һәм үзләре кочып алырга.

— Ни хаклары?— димә,

Һәркемнең дә

Хаклары бар дөнья йөзендә,

Туганың да аңлар чакларында

Болытлары йөзә күгендә.

Мәхәббәтнең изге булуын һәм

Бәхәс итми хәтта Коръән дә,

Минем йөрәк күптән инде күндәм,

Тынып кала сине күргәндә.

Егетлек ул — үтә, ирлек килә,

Җитдилеге белән иярләп,

Яшьлек чаклар мәҗнүнлекне белә,

Исәрлеге тота көязләп.

Яшьлегемә җәннәт кызы булып

Килеп кердең, бордың юлымнан,

Хатирәләр сандыгына тулып

Калган энҗе-мәрҗән, юксынган

Чакларымда ачып актарам да

Бәхетемнән канат кагылып,

Җәннәт түрләренә талпынганда

Туктап калам — юллар ябылып.

Син көясең булыр, мөмкин түгел

Сүнеп калу янган җирләрдән!..

Эһ син, йөрәк!

Әйдә, бераз өзел —

Хыял татлырак бар күргәннән.

Утлар яна, көн карасын гүя

Яктыртырга теләп, көче аз!

Каләм һаман күзе яшен түгә,

Әйләнепләр кайтыр кебек яз.

Ә ул инде кабат кайта белмәс,

Кышлар быел суык килделәр,

Көн аралаш буран — иләс-миләс,

Каф тауларын өеп йөрделәр.

Котып күчте әллә йөрәгеңә,

Әллә миңа?

Беләм, гаепнең

Бәяләрен түләү кирәккәнгә

Изүләрен чиштең җәемнең.

Җәйне җылы булыр, диеп юрый

Ил картлары, әллә шаярта?

Бу сүзләре әллә мине юри

Адашсын бу диеп сагайта?

Ә кыш — уза,

Ә кыш китә икән,

Ни кадәрле салкын булса да,

Хис тургае күккә җырлар элгән,

Илгә йөзен ачкан бусага.

Түремә уз, анда гына торма,

Кунакка дип кермә, хуҗам бул,

Бишек ташый томшыгында торна,

Җанны иркәләсен кайнар кул!

Бу могҗиза болыннарга күчте,

Хәтфә күлмәк киде калкулык…

Бу мәңгелек бакчам чәчәк чикте,

Бәхет белән йөзне балкытып.

Белми идем, кышлар уза икән,

Яз да килә икән китмәскә...

Бәйрәм ясап пар атларын җиккән

Бу хәлемнән шатлык көнләшә.

Киткән чакта кыш та елый икән,

Тамчы коеп кына түгел шул,

Ташкын булып актарылып чыккан

Бу — күз яше, эзләп йөри юл.

Күперләрне кочып алып китә,

Буаларны бүсеп, актарып...

Миңа, юкса, ярты сүзең җитә,

Хәтта йөрәк кала тукталып.

Синнән хәбәр алдым, әллә инде

Күктән иңдерделәр,

Ничек бу?

Шушы кадәр яратасың иде, 

Миңа диме инде очыну?

Канатымны мин ачарга куркам,

Йолдызларга ашып китәрмен,

Дөнья ничек калыр?

Канат каксам,

Туфрагымны мәхрүм итәрмен.

Өч аршын җир —

Зур мәртәбә түгел,

Юк, кимсенү түгел бу сүзем,

Гүрең җылы булсын, димәгез гел,

Туфрак җиңеллеген сорадым.

Җәннәт туфрагымы авыр була?

Шулай микән?

Насыйп бардыр ул,

Синнән хәбәр килде...

Ела-ела,

Китеп барган идең изәп кул.

Алданырмын...

Алдап кара, мәгәр

Ялганыңа үзең ышанып,

Хыялларың ап-ак күлмәк тегәр...

Алмыйсыңмы бераз ясанып?

Чибәрлек ул 



туйда гына түгел,

Җанда булу кирәк,

Түгелеп

Китәсең дә,

Бәлки шулай җиңел

Буладыр ул күңел сүтелеп.

Әмма ярым-йорты калуың бар,

Бушаганнар тулы булмыйлар,

Гомер сукмаклары бигрәкләр тар,

Иңгә-буйга кат-кат йөрмиләр.

Син — фәрештә гүя,

Әллә күктән иңеп

Кочакладың, үптең яратып,

Иреннәрең — якут,

Озын кара керфек...

Яшел күзләреңне яктыртып

Карадың да,

Йөрәк, шашынудан
Урын таба алмый,

Кулымда

Кайнар күмер кебек зар янудан

Кояш булды шушы чагында.

Бу — төш иде...

Күптән күрдем аны,

Ни диеп тә белмим юрарга,

Һәркемнең дә газиз була җаны,

Авыр, диләр, ансыз калырга.

Ә мин гүя үз җанымны ул төн

Кулга алып, тотып карадым,

Әллә — үле,

Әллә терек үзем?
Әллә инде җаным сорадың?

Минем тормыш — тыныч аккан инеш…

Күзләремдә кояш уйнатып,

Агып барам әле шушы килеш,

Ышанычсыз дөнья буйлатып.

Җилләр хәтта каршы иссәләр дә

Исем китми инде күптәннән,

Минем агыш — шаулы дулкыннарда,

Китеп барам, узып күпләрдән.

Шаулы дулкын даулап ыргытыр да,

Урап алыр, болгар, ышану

Кая ди ул, бары мәңгелеккә,

Инануга гына таяну!

Сөйгән ярлар онытылыр димим,

Алар бар да — минем хәтерем!
Калса калган инде, ни эшләтим,

Чуар булалмады күңелем.

Җыр тибрәнде көннең канатында,

Томшыгыннан төшеп күңелнең,

Син бит миңа иң самими чакта

Фәрештәләр булып күрендең.

Җыр тибрәнде, кемнең кемлегеннән

Ис китәрлек түгел замана,

Узып барган чагым хәтеремнән,

Мине бәхетсезгә санама.

Җыр тибрәнде, дөньялыкның шулай

Эндәшүе әллә күкләргә?

Әллә инде сөйләшүе бугай,

Үтенүе бугай тикмәгә.

Бәхетемне елның аламасы

Каплый алмый, җай да эзләмим,

Танымаган кебек узса, аны

Ә мин танып калдым, и сеңлем!

Җыр тибрәнде, туган җиремнең ул

Сулышына тәмам кушылып,

Җыр тибрәнде, кайнар йөрәкнең шул

Китүләре иде очынып.

Сәлам, дустым, минем беркайчан да

Сиңа хатлар язган булмады,

Аңларсыңмы, белмим, кайчагында

Такыр була күңел урамы.

Шул такырга егылып төшә күзләр,

Җыеп кына алып булмас сүз!

Шул такырга карап бакра күпләр,

Үзләреннән чыгып күлмәксез.

Бу өстәге кара туннар тузар,

Эчтәге ак бетәр каралып,

Беләм-беләм, күзең яше юар,

Хәтерләрең төшәр таралып.

Минем күңел гел китүчән булды,

Кәефләнеп кайта иде ул,

Сәлам, дустым, фәрештәләр тулды,

Бергә калды минем җиде юл.

Яз, адашып, бүген килеп керде

Ак кышыма, зольмәт иленә,

Уң һәм сулым — караңгылык иде,

Уң һәм сулым — туңга киенә.

Бүрекләрнең колакчыны төшкән,

Шәл өстенә шәлләр бөркәлгән,

Аякларның биегән чак, күктән

Бәс коела тетрәп ютәлдән.

Зәңгәр тәрәзәсе уалганмы?

Энҗе чәчеп әллә җәннәттә

Туй итәләр?
Шуңа куанганмы —
Кояш ялгыз көлә бер читтә!

Йөзе — кызыл, күзләр — кысылганнар,

Бик оялчан нәни кызчыктай

Кет-кет килә,

Куллар сузылганнар,

Күтәреп ал, диеп, алыптай.

Буй җитмәслек эшкә алынырлык

Йөрәк юкмы әллә үземдә?

Кочагыма үзе сыенырлык

Хәтта дөнья шушы хәлендә.

Минем кайнарлыкка түзә алса —
Кояшны да җаным сыйдыра!

Калмас, беләм,

Боерганы булса —
Язлар, җитеп, туңнан яздыра...

Ак кар ява, җансыз агачларны

Язда уяткандай чәчәккә

Төрә-төрә,

Сезнең бакчаларны

Урап кайттым әле,

Үзәккә

Үтәр кебек иде кыш суыгы,

Сынып киткән, җаны җылынып,

Чишендерә,

Үзенең дә туны

Җилкәсеннән төшә шуышып.

Яшьлегемнең изге ядкәреме

Әллә инде шушы күңелем?

Ул һаман да унсигездә инде,

Шуны тойган чагым үземнең.

Картлыкка, дип, җәннәт ишекләре

Бикле булыр, дигән пәйгамбәр!
Шуңадырмы бәндә күңелләре

Картаюны белми һәм мәгәр?
Без яшьлекне тойган саен җанда —
Җәннәткәме якын киләбез?

Әллә инде алынабыз санга —
Шуның өчен хискә көябез?..

Хәтерлисез микән?

Ак кар иде,

Ява иде төреп серенә,

Ә аларны калдырылган, китте

Минем гомер буран түренә.

Аэропортның очкычлары туктап,

Оча алмас булды, китәргә

Тиеш җирдән әйләнәм дә кайтам,

Әйләнәм дә кайтам, нишләргә

Белми калган чаклар була икән,

Син — куасың, миңа юл ябык,

Яшьлек юкәләре минем арттан

Егылыплар калды һәм авып.

Ә барчасы, юкса, ап-ак иде,

Ак күлмәктән иде, туй алды

Гүя бүген, 

Февраль табын җәйде,

Ак ашъяулык иде ил алды.

Күмәч булып тәгәрәп төште кояш,

Шәраб булып иңде зәңгәрлек,

Агыйделдәй сылу кыздан көнләш…
Уфаларның хәлләр — көярлек!
Юллар бикле иде киләчәккә,

Кереп киттем тарих эченә,

Анда Мәҗнүн, җитеп соңгы чиккә:
“Ләйлә!”— диеп елый, төшенә

Минем хәлләр бер дә кермәгәндер —

Ул йокысыз мәгъшук иркәнең,

Анда Таһир елый, Зөһрәседер

Тегә олы туйга күлмәген!
Ак бураннар үтеп бара илдән…
Әллә инде фәрештәләрнең

Аһларыннан күңел зеңләп, җырдан

Җырга күчтем — бутап көйләрен?

Дөнья белән аңлашырга теләп,

Алышырга хәл вә әхвәлне,

Карга ятып, үксеп-үксеп елап,

Мәҗнүн эзли Ләйлә гүзәлне!

Ат уены дәртләренә чумып,

Озын итәк киеп, кыз булып,

Таһир керде:

— Зөһрә җанаш!— диеп,

Күзе — яшьле, йөзе сулыгып...

Сәлам әле, илдән илгә күчтем,

Сәлам әле, җиләс җилләрдән

Хәбәреңне алдым, туя эчтем

Сагышларны көләч чишмәдән.

Ирен читең ник калтырап куйды,

Нигә шулай елап илердең?

Дус-карендәш үз иттеләр туйны,

Ә син сагышыңа төрендең.

Бер гөнаһсыз нигә шушы кадәр

Үз җаныңны телдең, фәрештә?

Яр сөеп тә җаның ярсыз көяр,

Гомерләрең үтәр хәвефтә.

Оныт аны, оныт!

Нигә кирәк

Бертуктаусыз аны сагышлау?

Тәрәзәдән җилләр керде сөйләп:

— Сәлам әйтте сиңа, багышлау!

Нигә икән аңламады синең

Өзелепләр генә сөйгәнең,

Ышандыра алган булыр идең,

Әйткән булсаң!

Юктыр, мөгаен!..

Ул аңларлык булса,

Шул вакытта

Хисләреңдә, тәмам чөелеп

Йөргәнеңдә, һаман синең янда

Яшәр иде тәмам сөенеп.

Еллар сине ялгыз итү өчен

Генә инде әллә үстерде?

Ни хәлләрең икән,

Тарау чәчең

Әллә агарырга өлгерде?

Мин төш күрдем,

Әллә сине, әллә

Фәрештәне?
Җаным бүселде,

Бу дөньяның ап-ак күлмәгенә

Кызыл миләш яшьләр түгелде!
Көяз килен төсле йөреп кояш,

Тәгәрәп үтте күкнең читеннән,

Беләсеңме сиңа-миңа ни яшь?..

Ком коелып калган эземнән

Әнә генә йөгерешеп үтте

Шау-гөр килеп әрсез малайлар…
Янасылар күптән көеп бетте,

Буласылар — булды,

Яралар

Төзәлмичә калган, диясеңдер,

Насыйбыңа насыйп булмадым,

Дәва эзләп табип көткәнсеңдер,

Басалмыйча йөрәк сызлавын!
Быел язны иртә килер, диеп

Көткән идем, 




тагын соңлады,

Ничәнче кат җанны үртәп-изеп

Соңгы дигән буран елады.

Озын еллар кыска хәтеремнең

Тыкрыкларын мең кат урады,

Чишмәләргә суга төшкәнеңнең

Сурәтләрен күңел барлады.

Мәңгелекнең авыр арбасында

Китеп барсам, бәлки күрешеп
Сөйләшербез әле барчасын да,

Үпкәләшеп һәм дә көлешеп.

Ә хәзергә син фәрештә булып

Кергән чакта мәгәр төшемә,

Берүк, елмай,

Дәшмә ачуланып

Бу өч көнлек дөнья эчендә
Бер сүзлек тә гөнаһ кылалмадык,

Ялгышмадык хаклык өчен дә,

Бүген төштә

Син елмаеп тордың…
Мин дә керәм әле төшеңә!




       24.10.99. — 10.02.2000, Казан.

“КӨНДӘЛЕК МЕТАФИЗИКА” ДӘФТӘРЕННӘН

ИЛ ШОҢКАРЫ

Хәлләр кыенлашса чит-ят илдә,

Туган җиргә кайтып егыла

Шоңкар булып элек очкан ир дә,

Кабат тагын канат кагырга

Исәпләре юк та кебек, бар да...

Талган инде, ялгыз, борчуда,

Ил карты да илен сагынадыр,

Ил агасы — илгә сыена!

Хәл кыенын читтә йөргән белә,

Ил шоңкары читтә — күгәрчен!

Безнең арка чыбык тәмен генә

Татыгандыр, таяк бәрмәсен...

Кара тилгән, иңдә канат кагып,

Ил эченнән чебеш эзләде,

Куралардан җылы учак ягып,

Күңел сыенырга теләде.

“Тилгән килә!”— диеп өркегәндә

Бәбкә саклаучылар, йөгереп,

Бүз үләндә ялгыш егылганда

Тезләр ватылдылар изелеп.

Ил шоңкары кая? Ил күгендә

Тилгәннәрнең йөри шәүләсе!
Ил шоңкары булыр яхшы ир дә

Илгә кайтты —

Кайтты гәүдәсе!




        Сентябрь, 1999.

ХАТЛАРЫҢНЫ




МИН АҢЛАДЫМ БҮГЕН

Күңел — имгәк, хисләр — төргәк-төргәк,

Хатларының сере ачылды!

Ул вакытта дәртем түмгәк-түмгәк

Булган икән, хәзер — язылды.

Маңгай сырын фәрештәләр сыйпап

Оныттырган иде кайгымны!

Тән — язылды, күңел — түмгәк-түмгәк,

Урап кайттым яшьлек чагымны.

Ул вакытта яңгыр ява иде,

Исеңдәдер, күк-җир тоташып…

Әллә юкмы? Җанмы елый иде —
Беттем бугай тәмам адашып?

Хәтер — сандык, диләр...

Көя төшеп

Бозылганмы хәтер киндере?

Уйлый идем бүтәнчәрәк итеп,

Ә хатларың кояш иңдерде.

Мин юешнең көяселәр шушы!
Күңел — имгәк, хисләр төргәге

Ачылды да, ялгыз тәүбә кошы

Күтәрелде — тәкъдир бүләге.


САГЫНУ СЫКЫСЫ

Көн сүрелеп, көзнең караңгысы

Суык тәрәзәмне шакыды…
Җан калтырап челтәр күтәрәсең:

Айның яралгысы

Сулы сукмакларда балкыды.

Лепе-лепе...

Лач-лоч адымнарны

Суык тынлык тыңлап утырды!
Көтәсеңдер, челтәр күтәрәсең...

Күпме адәмнәрне

Бу сукмаклар ничә уздырды.

Көн буена яуган яңгыр үтеп,

Кич ачылган иде бу күкләр...

Җан калтырап челтәр күтәрәсең,
Хыяллардан хыялларга җитеп,

Күңел караңгысы —

Сөрмә тарткан синең бу күзләр.

Лепе-лепе...

Шушы күз яшьләрең

Сөрмәләрең юып төшерер...

Курыкмыйча пәрдә күтәрәсең —
Җилләр йөри буйдан иңгә үтеп!

Капка шакылдавы

Сискәндереп җаның күчерер!


ВАКЫТ ВАКЛЫГЫ

Төрле вакыт булды, төрле килгән,

Кинәнгәнем, юкка калганым,

Ялгышканым дөрес юлда йөреп,

Ялгыш юлда хакка чыкканым.

Төрле чагын калдым әле күреп,—

Тиз үзгәрә икән дөньялар,

Бәхет өчен һәркем гомер сөреп,

Чәчкәннәрне җыймак булалар.

Яшәеш тик яз һәм көздән тора,

Килү белән китү җаенда…
Кемнәр бәлки туйлап үтеп бара —
Рамазандай газиз аенда!

Төрле вакыт булды, төрле килде,

Төрле китте безнең кулдан да...

Бу кадәрле җәбер кемне телде?

Язмышларга бармы кулланма?

Коръәнне дә меңнәр меңчә аңлый,

Хакыйкатен тәмам белгәндәй

Уйлап йөри мулла, үзен аклый —

Сүз хатасы чынга килгәндәй.

Төрле вакыт булды, төртә-төртә

Чыгарганы халык алдына,

Яшергәне, тирес өя-өя...

Язны күрми кердек кышына!




Март-апрель, 1999.

САТАШУСЫЗ АҢЛАШУ

Күңел күзе керфек какты, бу көн

Чәчәк атып барча тарафлар,

Кошкайларым сайрап шашынудан

Ишек ачты җәннәт сарайлар.

Күңел күзе керфек какты, гүя

Уң һәм сулын биреп бу дөнья,

Кочагына дәште сөя-сөя,

Ә мин — юләр, җаным баш чөя.

Күңел күзе керфек какты, уен —

Шаяртудан түгел, зур гамәл!

Гамәлсезнең беләм әмәлсезен,

Бу уенда син дә җаең ал.

Күңел күзе керфек какты, үзен

Онытты да үпте һәм кочты,

Әйтмәсә дә аңлыйм хәзер сүзен,

Җан газабы булып ут төште!

Күңел күзе керфек какты, җавап

Сорар иде микән, юктыр ла!

Ул үзе дә мине, сүзсез аңлап,

Кочагына коштай чакыра.




Июнь-июль, 1999.
  КЕМЕ ИКӘНЕҢНЕ БЕЛМӘДЕМ

Сүздә генә яхшы атлы булып,

Эшкә, дисәм, аксый аягың,

Баш күтәрсәм, телең яшен орып,

Суга башлый фәрман таягың.

Сүзләр сүздә калыр чаклармыни,

Гамәлләрдән узды таптанып...

Ходаның син кеме икән, мине

Кыйный алгач изеп-мактанып?





Март-апрель, 1999.

ТӘКЪДИР ИЛӘГЕНДӘ

Бәндәнең күңел түрендә

Кылыч тотса дошманы,

Бу тормыш — бәхет җирендә

Аш булалмас тапканы.

Юкны бар күреп югалткан

Азмы гафил сан тота?

Син саналып та, шукланган

Тәкъдир аты җан йота.

Кемдә — кимлек, кемдә — артык,

Бармы җанга тиң дәлил?

Алдыбызда зур булалдык

Китсә дә көн, кулдан ил.

Хан баласы — нәсел каны,

Көн дә тәхет теләде,

Бар да киткән, юк тапканы,

Тәкъдирдә җан иләнде.




Апрель, 1999.

БЕР ТӨШТЕР БУ

Бер төш кенә тоелыр бу яшәеш,

Бер төш кенә...

Яхшы һәм начары,

Иңне-буйны ялгыш үлчәмәгез,

Иңем-буем бире һәм ары!..

“Һәркемнең дә үз аршыны!”— 

Беләм!

Ничек тели, шулай үлчәсен…

Кемгә — елыйм кебек, кемгә — көләм,

Чират җитәр, син дә кичәрсең!

Бер төш кенә...

Кемгә татлысыдыр!

Ачысы да баллы тоелыр…

Кичем иңә, бәлки тәүгеседер,

Калган хәтер ул көн җыелыр!

Төн булмаса, таңнар атмас иде,

Ялгыз калыр иде кояшың,

Андый җирләр дә бар, дөнья үзе

Күкне дәшә, ачып кочагын.

Бер төш кенә булыр бу яшәеш,

Бары-югы бергә йөриләр,

Уянырбыз, сүнәр шунда ул төш,

Саташулар бер дә кермиләр.





Декабрь, 1998.


КҮКЛӘРЕҢДӘ ТУРГАЙ

Сиңа гына шулай тоелам мин —

Матур булып, күкнең кояшыдай,

Хисләр болытыңа күмеләмен,

Бүтәннәрдән ник көнләштең болай?

Матур булып, күкнең кояшыдай

Сиңа гына килеп керәм шулай,

Бөтен дөньяң яна башлый уттай,

Күкләреңә күтәрелә тургай.

Хисләр болытыңа күмеләм мин,

Пәрәнҗәле самим күңелемнән

Шикләнәсең, ахры, түгеләсең

Яңгыр булып чиксез күкләремнән.

Бүтәннәрдән ник көнләштең болай?

Очрашсак та туры килеп шулай,

Күзләремә чалынмыйлар бугай,

Синең генә күкләреңдә тургай!





         24.12.98.

СИХЕРЛӘНҮ

Күзеңдә чакма чагылып,

Ташы күкрәккә тиде,

Һавалы сараен ватып,

Җанымны меңгә телде.

Нәфсең — шайтан, сихерләде,

Гөнаһ камчысы шартлап,

Сыртка орды, куалады

Ачык күземне каплап.

Син — хуҗам булдың, яманың

Яхшыдан яхшы килеп,

Һәр ялгышың һәм ялганың

Мең дөрес, хакыйк кебек.

Ничәмә ел шушы хәлдә

Тоткын идем, айныдым,

Тик агуың калды җанда —

Сихереңдә татыдым.




Февраль, 1998.


КОРЪӘН ШИГЫРЕ


(Коръәннән тәрҗемә)

Әйтмәгез, бер кеше үлде дә

Бетте эше, дип,

Ни ахмак сүз...

Намаз һәм ураза —

Изгеләр гамәле,

Әмма игелексез

Болар бар да кирәксез.

Коткарыр, димә,

Намаз һәм уразаң,

Әгәр гомерең үткәрсәң

Явыз гамәлдә.

Яхшылык кыл,

Дөнья китмәктәдер,

Озатма әрәмгә...

Аллаһ, димә, Аллаһыга

Карарлык йөзең юкта,

Оялып тәүбә кылучылар,

Күр:

Уңыңда һәм сул якта!

Өстенлек — көч түгел,

Гыйбрәт ул,

Барыбызның хакы бер —

Гамәл юкта.

Үзең онытсаң да

Аллаһ ташламас,

Белеп тора һәммәне

Барда һәм юкта.




10.09.96.

ХӘЛ ТӘКЪДИРЕ

Каен учындагы көзге яфрак

Кебек кенә тыныч халәтем,

Күк йөзендә казлар кыйгак-кыйгак,

Һич талпынмый күңел канатым.

Кышны көтәм...

Кара көзләр бетеп,

Агарыплар киткәч бу дөнья,

Үземә дә шунда тәкъдир җитеп,

Өзелепләр төшәрмен дә




              анда —

Онытылыр шушы кече тормыш,

Олысында каен булырмын,

Ә бәлки дә


    онытылыр сагыш,

Чиксезлеккә очып барырмын...

Каен учында мин — көзге яфрак,

Елак җилдә күзе яшьләнгән!
Бер гомерем — көне көннән таррак,

Иртәләргә чыгам кичләрдән.






1998-99.

ВАКЫТ... ВАКЫТ...

“Вакыт” дигән хакыйкатьнең һаман

Үз йөреше, боргаланып тормый,

Һәр бәндәдә хыял гына калган,

Изге хыял — күңелләрне тырный.

Гадәт — башка, йөрү аштан-ашка

Күптән инде — көлке,




    оят сыман,

Кемнең кемдә эше бардыр, башка —

Яманнар да, яхшы да ятсынган...

Вакыт — бара,

Без туктауга карап

Тормый гына ага да ага,

Вакыт бара,

Бетеп булмый ярап,

Чордашлар да күптән апа-ага.

Тигез генә, җиңел генә яшәп

Ятуларның юк һич хикмәте...

Ватык вакыт, айгыр кебек кешнәп,

Азмы икән безгә типмәде.


ДӘШҮ

Тау-тау гыйбрәт,

Җил — сызгырып йөри,

Ил эчендә кара тут гайбәт —

Йөрәкләргә үтеп ут көйри.

Ишелә таулар,

Җир күченә кайчак,

Яңаралар дала һәм кырлар…
Текә юллар һаман да тайгак!
Күз төбендә — диңгез,

Корытмакчы

Чайкап-чайкап җилләр, зур кояш...

Гыйбрәтләре — хикмәт,

Иләп-иләп

Җанны ала, калып ялгыз баш.

Җил чакырып сыбызгысын тарткан

Малайлармы идек элгәре?

Тау-тау гыйбрәт,

Һәр кеше дә тоткан

Кулларында гомер элмәге.





  Июнь, 1999.

ТОРМЫШКА МӘДХИЯ

Шулай булды инде безнең тормыш,

Дөньялар да бетте буталып,

Тәкъдирләрдән юк икән ул узмыш...

Узу кая — калдык тукталып!
Бүген генә шулай, ә иртәгә

Каршы алыр, диеп, бәхетләр,

Ышандык та,

Никтер гел хәтәргә

Керә бардык, бетеп сихәтләр.

Көч тә китте, дәрт тә, көннәр шавын

Алыштырды тынлык хөкеме!

Әллә ниләр кылыр төсле үзең,

Алды дөнья барлык хакыны.

Яшәгәнең өчен һәм булганың —
Булмаганың өчен түләтеп,

Тәкъдирләрдән узмыш тапканнарның

Мин-миннәрен хәтта елатып!





30.12.98.

ТОРМЫШКА ЗАР

Сөендерер җайларың бар иде,

Матур килде язың, җәйләрең,

Хаталандым, ахры, күңел иле

Өнәмәде гомер җәйләвен.

Сөендерер җайларың бар иде!
Әмма нәфсе, тоттың муеннан,

Бу йөрәкнең күзгә төште көле,

Ямем китте тормыш туеннан.

Сөендерер җайларың бар иде,

Назлы иде һәрбер якты таң,

Ышанычлар, өмет юкка чыкты,

Күшегепләр калдым яңгырдан.





08.06.99.
    САГЫНЫПЛАР ЗАРЫККАЧ

Сине генә сагынып елыйм һаман,

Сине генә көтә күңелем!
Күкләр һаман яңгыр китерәләр,

Кар буранын...

Мин дә түгелдем —

Кайнар яшьләр булып күзләремнән,

Шигырь белән сөйләп телләрем,

Әгәр мине диванага санап

Көлә калсаң...

— Әйе, тилердем!

Таһир кебек аштым чиксезлеккә,

Мәҗнүн кебек йөрдем саташып…
Кайтачаксың әле мәңгелеккә,

Дөньялыктан киткәч адашып!
Ни диярсең минем зарны тыңлап,

Көләрсеңме элек көлгәнчә?

Әллә инде бу көн аңларсыңмы

Тәкъдиремнән хәбәр килгәнчә?

Иренеңнән бит очыңа узып,

Бер булса да үбеп куансам,

Ни куаныч иде бу җаныма,

Хәлләремне генә аңласаң?

Җаның сукыр, дисәм, үпкәләмә,

Ник сизмисең минем хәлемне?

Әллә инде акыл төшенерлек

Түгел икән адәм күңеле?

Дөнья — фани, әмма бакыйлыкка

Тоткасы бар, әйе, мәхәббәт!

Сөя белеп сөя алган — сирәк,

Хисләрендә табып бәрәкәт.

Ә мин һаман казаланып яшим,

Киләчәккә тотып ышаныч!

Бу язмышым бүләк итәр микән

Насыйбыма бер-бер юаныч?

Хәер, миңа өйрәнәсе түгел
Януларга — мең кат терелеп…

Сине генә Ходай саклый күрсен,

Китә күрмә, берүк, өзелеп!





16-17.12.98.

ГАҖИЗМЕН

Мин рәссам түгел, сурәтеңне

Шәмаилдәй язып куярга,

Йөрәгемдә булган хисләремне

Кыя ташларына уярга.


Мин рәссам түгел, яңгыр булып


Явып уздым бары болыныңа,


Җилләр булып ашам күкләреңә,


Шигырь булып иңәм йөрәгеңә!

Моңнарыңның миндер сәбәпчесе,

Бүтәндер дип һич тә әйтәлмим!

Нигә инде алай елап алдың?

Җаным сыктый, яшен сөртәлмим.






16-17.12.98.


ӨМЕТ



Поэма
Ватылды җан, өзгәләнде күңел…

Бу кышларның миңа ни яме?

Әйдә, түгел, күзем яше түгел,

Кадерең юк, синдә кем гаме?!.

Салкын карда уйнаса да кояш,

Купса да бу алмаз бөртекләр,

Миңа инде ис китәрлек ни эш?

Бөтенәя алмас китекләр.

Ватык җаным сөйрәлде заманның

Тиен торыр аһы-ваһына,

Тик нигәдер — төзәлмәс ярамның

Сыңар өмет кошы кагына.

Сез сорарсыз: минем өмет кошым

Кай якларда йөри адашып?..

Сез сорарсыз сүздән сүзгә күчеп,

Күзләремнән үтеп, җанга төшеп.

Әйтми калыр өчен бармы көчем?
Мөмкинме соң сүздә алдашып?

Шагыйрьләрең ялган сөйли, диеп

Заманадан гаеп табарлар,

Хакыйкатькә һаман башны иеп,

Чын шагыйрьләр үзен ягарлар:
Бәгырьләрен ертып яралар.

Көн авышып, кунак өстәленә

Җыелгандай дуслар килделәр,

Заман йөген алып үзләренә,

Җәеп-тезеп табын өсләренә

Затлы сүзне, бәхәс кордылар.

“Акмулланың арбасы”ннан төшеп

Калган шагыйрь нәрсә сөйләмәс,

“Урыс кышын озату”чы өшеп,

Колак куярга да теләмәс,

“Яшел алма” эчтән кызылланып,

Кызып китәр — аның гадәте...

“Тегермән таш” “тарткач” юмартланып,

Сүзнең китәр шунда хикмәте...

Тел — сөяксез, сые бетмәде!

Тел — сөяксез, ә хакыйкать барын

Искә алсаң, сүзләр ташкыны

Кинәт туктый... Кышның салкыннарын

Төн, китереп, тәрәз шакыды.



        4

Мин эзләдем сине табармын дип,

Өмет җилкәннәрен күтәреп,

Тормыш дәрьясында иң-буй йөреп,

Ярларына кабат-кабат килеп...
Шаулы дулкыннарын кубарып

Әй чайкады диңгез, әй шашынды,

Аның саен йөрәк талпынды…
Өмет җилкәннәрем ертылдылар,

Бәргәләнде язмыш корабы,

Шобагада өлеш алдырдылар,

Миңа чыкты насыйп, корбаны

Ясадылар, суга ташладылар,

Мин идемме адәм яманы?



        5

Безгә язмыш бүләк иткән Ходай

Каршысында бигрәкләр дә оят!

Көндез — кояш, кичен юлдаш — зур ай,

Бу кайсы җир, монсы кайсы як?
Мин эзләрмен гомер буе шулай,

Тарафларны гына бутар чак...

Тараф кынамы соң, Кыйбланы да

Бу өметем оныттырачак.

Ярга мине төкерде бу дәрьям,

Тәмам изеп, сөякләремне

Җыя алмый болганыпмы ятам —
Бирде генә кирәкләремне!
Бирде генә аласым юк җирдән!

Бирде генә — кимме идем кемнән?

Сукырайтып маңгай күзләремне,

Тагын сагыш китергәнен көтәм:
Өмет кисеп күтәрелдем тездән,

Чыгып китмим әле көнегездән!..

Исеңә дә төшәчәкмен, беләм,

Төнеңә мин тулган айдай керәм,

Тәрәзәңнән ятагыңа төшеп,

Иренеңнән, ак җилкәңнән үбәм!
Юлларыңда каршы җилдәй исеп,

Күз яшеңне, ул мин, бәгырь, сөртәм...

Оныткандыр инде, димә, күптән,

Күпме гомер, ничә еллар үткән!

Йолдыз булып атылганда күктән,

Ходай безгә бәхет бүләк иткән.



        7

Өмет җилкәннәре көннәремнән

Көннәремә йөртә ашкынып,

Яшьне ала җилләр күзләремнән,

Җаным сыктый әйткән сүзләреңнән,

Күтәреләм кабат тезләремнән,

Алларыңа гына баш куеп...

Бәгырь? Хәлең ничек? Юк хәбәрең,

Юкмы әллә әйтер сүзләрең?

Көннәремә кояш булып кереп,

Төшләремдә гөлбакчада йөреп,

Минем тормышымны бизәдең,

Савыктырып йөрәк бизгәген.

Ышанырга белмим, ышанмаска,

Бәхет булып килгәч тормышка,

Киләчәктән үткәнемә киттем,

Төзәтмәләр кертеп язмышка.
Ә син анда, чатта кемне көттең?

Җил-салкында ялгыз туңып беттең,

Исең китеп минем барышка...

Үткәнемнән сине табалмадым,

Килер көнгә синсез баралмадым,

Мин үземә үзем ярамадым,

Очрамадың шунда ялгыш та!

Чатка җитеп бары хәбәр алдым:

Әле яңа, диләр, китеп бардың!

Карлар ява, 


    эзләреңне күмә,

Киң урамнар калды тараеп!
Элек үзем язың кебек идем,

Кышлар булып кына килеп кердем...

Шаян күзең — яшел төймә, 

Карыйсыңдыр сыман яратып!
Ә мин калам артларыңнан

Шаяртып, карлар атып,

Ә мин калам яратудан

Йөрәкләр уттай янып.

Карлар ява чәчәкләргә төреп

Дөньялыкны, саташтырган кебек...

Мин күптәннән бу бәхеттә йөреп,

Шундый-шундый инде,

Шундый егет —

Сиңа гашыйк:

Ләйләм диеп белеп!

Югалтмадым сине, онытмадым,

Өмет булдың һаман күңелдә,

Нигә шулай борчыласың, димә,

Кайгы тулы башкаеңны имә:
Килмәде бу тормыш җиңелгә!

Ни мин монда әллә нишли алмыйм,

Ни син анда бигрәк чарасыз...
Сүзләр — энә, төртеп-төртеп ала,

Өмет — ямау, йөрәгемне ямыйм,

Каты әйтмә алай чамасыз!
Иске бишмәт кебек җаным, кара,

Ертыла да китә, яра-яра...

Безнең яраларны зар ера.

Ә ул көлә кояш балкып бүген —

Кәефләре камил булган чак,

Энә кебек төртә һәрбер сүзен,

Бөтенәеп ертык сул-уң як.

Ә ул — көлә! Бүтән нишли ала?

Чарасы — бер: 



онытылып кала

Йөрәгендә булган яралар,

Ерагаеп якын аралар...

Аңа һич тә җиңел түгел, беләм,

Күңел күзе елаганын күрәм,

Тарафларны кояш биләп торган,

Ә шулай да күз нурлары сүрән:
Кайгысы бар, кемнәр аралар?!.

Ябылалмас инде яралар...

Кыштан кышка, яздан язга керәм,

Урын ала барам һаман түрдән,

Син әле дә язмышыңа күндәм,

Ә югыйсә күзең яшьләр төргән!

Синдер анда гөлдән-гөлгә кунып,

Нурдан гына күчеп нурларга,

Йөрисеңдер очып кына, кочып —

Чәчләреңә хисләр урала...
Шундый чакта сине урларга,

Эһ, егетләр, ничек теләдем!

Уйлар кордым, үреп хыялның

Җәтмәләрен яшьлек көннәремдә,

Ят сукмаклар буйлап юл алдың да
Чит якларга китеп югалдың.

Синдер анда көннән-көнгә сынып,

Киңлекләрдән кереп тарларга,

Йөрисеңдер җылыга да туңып…

Барып кына алыйм кайларга?

Ничек кенә сиңа ярарга?

Күпмеләрне саташтырдың, шигырь,

Акылларын алып, сафлыгын,

Кем кемлеге тумышыннан булыр...

Нигә әле болай лаф ордым?

Бу иртәдә сүзсез калдырдың...

Шигырь сөйләп сиңа ялвармадым,

Диеп кенә әйтә аламмы?

Ник кызарттың әле бит алмаңны?

Каралдыңмы?

Ә мин — агардым!

Агардым да тәмам югалдым,

Юклыгымнан әгәр иңрәсәң һәм

Үткәннәргә кайтып эзләсәң,

Табалмассың, инде күптәннән

Котылдым да буш сүз сөйләүдән,

Киләчәгең булдым, теләсәң,

Син дә арын миңа үпкәңнән —

Җиңел, диләр, зарыгып көткәннән.

Син еларсың сабырсызга чыгып,

Акылсызга калып, ярсынып,

Сагынулар шулай авыр инде,

Кыен инде, 
Хәтер калдырып

Исә җилләр, шаша ак бураннар,

Авыл урамыңны көрт басып!
Юкка булды, юкка сагынулар,

Юкка булды йөрү саташып.

Мәңгелекнең изге чакыруымы

Бу мәхәббәт? Килдең соңарып,

Җанымның да юкка сыкравымы —

Алмагачлар кебек яңарып

Язда чәчәк атар идем мин дә,

Булмый икән, булмый кайтарып.

Үткәннәрем минем — килер көндә,

Килер көнем — үткәннәремдә,

Үпкәләмә алай миңа, берүк,

Исең китеп көлгәннәремә...

Син үзгәрмә генә, 



    үзәгемдә

Өзелепләр елый яшьлегем,

Тик син генә идең, тик син генә

Бу галәмдә ялгыз бер тиңем!
Көзләр коя күзем керфеген...

Көзләр көя урман-болын булып,

Көзләр көя офыкларга менеп,

Көзләр көя, ә мин яңарамын

Кемлегемне генә шунда белеп,

Язларымнан үтеп, язга кереп.

Белми, димә, беләм, сизәм, күрәм:

Каршылыйсың килә мине һәркөн

Алларыма кояш булып чыгып,

Елмаеп һәм көлеп, дөнья күркен

Тәннәреңә, йөзләреңә җыеп,

Йөрәгемне алларыңа егып,

Каршылыйсың килә кочак ачып...

Гомер буе шулай озатачак

Хисләреңнең бусы иң татлысы,

Әмма тәкъдиреңнән сиңа язмыш

Бүлеп биргәннәре — иң ачысы!

Кайдан белдең, димә, мине дә ул

Кискәләде кара кайчысы...

Куа килә, этен өсә-өсеп,

Тормыш буйлап язык аучысы,

Ялгышкандыр, белмим, кайсысы:

Тудыручы, әллә табучы?

Сагынасың, диләр... Белмим, нигә

Шулай өзгәләнә күңелең?

Мин үзем дә тулып кына киттем,

Чайкалыплар гына түгелдем.

Көннәрем дә болыт тоткынында,

Төннәрем дә айсыз-йолдызсыз,

Элек миңа алар сердәш иде,

Сөртә кебек иде күз яшемне

Искән җилләр — 



җылы, салкыны да —

Яннарымда йөреп сабырсыз.

Сагынасың, диләр, 



   бетеренеп,

Сагынасың, диләр...
Ник алай

      килмисеңдер икән 



           күтәренеп,

Ярылганчы анда урталай?

Үпкәләү һәм ачулану синең

Гадәтеңдә иде электән,

Әле тагын сызгандың да җиңең,

Гаҗиз булып шушы кимлектән,

Биштәреңә бар дөньяңны салдың,

Кулларыңа йөрәгеңне алдың,

Юлга чыгып, юлдан яза бардың,

Соңардың шул инде, соңардың...

Без беренче тапкыр очрашканбыз...

Кичә генә булган хәлләрдән

Менә бүген җыр чыгарган авыл —

Колак шештерерлек сүзләрдән.

Дөньяларда купты әллә давыл,

Әллә инде без дә шашканбыз?

Ышанмыйча торам, 



          хәбәрләрдән:

“Без икебез бердәй янабыз!”

Учакларның иң эссесе бездә!
Төтеннәре күкне биләгән!

Кичә кояш иде якты йөздә,

Бүген әле бер дә көлмәгән,

Бүген әле бер дә елмаймаган,

Эчне-тышны сагыш биләгән!

Булмас хәлне булды диеп белгән

Авызларда авыл иләгән...

Без беренче тапкыр очрашканбыз!
Ник сүндердең?

Утларыңны кабыз!

Өметемә ияреп чыктым юлга,

Күз дә салмый уң һәм сулыма,

Син дәшкәндәй идең мине алга

Шулчак кулың сузып кулыма...

Алдагансың, димим, 



          соңарганмын

Хыялымнан төшеп калырга,

Ә син ерак китеп югалгансың…

Белмим, кая эзләп барырга?

Кайдан гына сине табарга?

Бер киселгән һич ялгана алмый,

Бер өзелгән өзә үзәкне,

Акыл белән ярыша минем җаным,

Инде күптән дөрләп яна каным...

Белмиммени синең кирәкне?

Тик бүтәннәр мине аңламый,

Өмет кенә һаман алдалый.

Юлым — ерак, үткәнемдә калган

Көннәремне эзләп килешем,

Гүя алар киләчәккә үткән,

Каршы алыр кебек, өметем

Һаман дәшә, алдый көннән-көнгә,

Йөртә-йөртә мине илдән-илгә...

Гомер тарау булды инде шулай…
Күмер идем, әверелдем көлгә!
Киләчәккә китеп барган җирдән

Кереп киттем телгә...

Тормыш шаулар кайнар диңгез кебек,

Көлләремне җилләр, җыеп килеп,

Дулкын өсләренә сибәрләр,

Алары да безне сөйләрләр.




 Казан, дек., 1997 — март 1998.
“РУХИ МЕТАФИЗИКА” ДӘФТӘРЕННӘН

РУХ МЕТАФИЗИКАСЫ

Бу күңелнең сергә чумган чагы

Аз булмады, яшәү яменә

Хыял чиктем, акыл ашъяулыгы

Табын корды мәҗлес җаена.

Сөйләштерде бәхәс кора-кора,

Шигырь әйтеп, кырып тамакны,

Бу дәртемә минем бар да сыя —

Юккамы Хак безне яратты?

Бу күңелнең сергә чумган чагы,

Бу тормышның ак һәм карасы —

Барчасы да мәгърур тәкъдир хакы,

Тик әрнетә икән ярасы.





      Февраль, 2000.

БОЗДАН АРЧЫЛУ

Аңсыз калу – җансыз калу түгел,

Сансыз калу түгел бер мәлгә;

Йөз фәрештә яннан үтте,

Күңел —

Өзелде дә төште, шул хәлдә

Айный алмый шашынудан хәтта

Буталдылар кояш, ай, йолдыз!
Дөньялыкның болай саташырга

Әллә хакы юкмы?
Мин мәнсез

Мәнгә килдем,

Дәрттә күз ачылды,

Ямен күрдем яшәү, бәхетнең…

Фәрештәдән җылы сәлам калды —
Бозы китте салкын үгетнең!

БЕЗ ТӨРЛЕЧӘ ЯНДЫК

Гомер озынлыгын еллар белән

Үлчәсәк тә, Тукай яшеннән

Бик кыскага чыга, хәлем — күндәм,

Хәтер узды бүген каршымнан.

Бу дөньяны бөек максат белән

Үтүләре әллә җиңелме?

Олы-кече бездә инде күптән

Тормыш арбасына җигелде.

Үз җаена тәгәридер кебек,

Бара кебек һаман да алга,

Ә кайвакыт тормыш үзе үтеп

Китә безне, йөзләр карала.

Гомер кыскалыгы еллар белән

Үлчәнсә дә, йөзне яшәүнең

Мәгънәләре булмый калмас, беләм:

Төтене күп чыга кисәүнең.


ТӨСМЕРЛӘҮДӘ

Артык ышануның гаебе юк,

Була калса мәгәр хатасы,

Заман үзе шунда, кулга тотып,

Адашканга юлны ярасы.

Вакыт үзе җайга кертә бара,

Оныттыра, эзләп таптыра,

Без мең тапкыр адашканнар, 

Соңга

Калыныла, алдан чаптыра.

Ышаныла — гайрәт җитмәсә дә,

Дәрт кайнары бутый көннәрне,

Мин бу төндә — сагыш җәтмәсендә,

Хәтер барлый күптән күргәнне.



ЮГАЛУ

Илдә яшәп — илдән ерагайдым,

Көндә яшәп — төннән чыгалмыйм!
Син ни өчен мине араладың

Ишләремнән, заман? 
Югалдым!..

Югалдым бу гомер уртасында,

Югалдым бу шаулы елларда,

Юксынырлык кешем арагызда

Юктыр инде, әмма шулай да
Үзем сезне эзлим, күк зәңгәрен

Алыштырып йолдыз чигелә,

Адашканмын, ахры, вак эзләрем

Тарих тузанына күмелә.


   САН АЛУ СЕРЕ

Хакның азы һәм киме бар бәядә...

Әмма саның нинди, диләр, галәмдә?

Гыйбрәт өчен игътибар ит бөҗәккә,

Башаклардан коела бөртек, кибәк тә.

Хаксыз кала кайчак алтын бөртек тә,

Мең бәягә менә кайчак кибәк тә!
Әмма бөртек насыйбы юк кибәккә,

Язмышлары аерыла иләктә.

Вакыт — иләк,

Иләми калдырмады,

Кибәк-бөртек һәрвакыт аермалы,

Башакта бергә булса да икесе,

Бөртекләр кибәктән коелмалы!
Бәяңне беләм, дисәң, кадерең күр,

Санга карап кемгә — ишек, кемгә — түр,

Түрдән урын бирсәң мәгәр кибәккә,

Ишәк белән сарык инде үзең бер.

    КҮРМИСЕҢДЕР, ИШЕТМИСЕҢДЕР

Ишетәсеңме, буран елый ятып

Тәрәз төпләреңә, тупсаңа?

Күрмәдеңме, ялгыз йолдыз, калкып,

Егылып төшәр булды каршыңа?

Ишетмәгәнсең дә күрмәгәнсең,

Сүтелмәгән уйлар йомгагың;

Бу туйлардан ничек туймагансың,

Сүндермичә күзләр уйнагын!

Ишетәсеңме?..

Юктыр инде, юктыр,

Чүптер сиңа дөнья барышы;

Күрмәдеңме —

Күңелем синдә калыр,

Нигә урау икән кайтышы?

    РУХ ФИЗИКАСЫ

Кар тугыланды,

Болытларның сүрүен

Яз башында алыштырды

Бу җиһан...

Көн уянды —

Йолдызларның йөрүен

Күрсәтмичә йөз яшерде

Үземнән.

Гүя кабат кояшка

Илһам керде,

Ак тун кигән бу кышка

Җылы иңде.

Чишенергә иртә әле,

Ашыкма,

Сөю җиле тимәде

Мин гашыйкка.

... Муртайган агачка җан керде,

Төренмәгәе чәчәк һәм яфракка!


  КӨЧЕК ХӘЛЕ

Без әллә кем, гүя бу дөньяның

Дилбегәсен тотып кулларда,

Ничек кирәк шулай язмышларның

Аргамагын куып юлларда,

Киләчәккә алып баралырлык

Көч һәм куәт — бездә, имештер!

Бездә генә, бездә генә хаклык,

Безгә генә кемлек килешер!

... Шулай булса иде мәгәр чыннан,

Сөенепләр туймас идем мин,

Тарихымның черек сөягеннән

Ерак китәлмәгән көчекмен.


КИСЕК КОЕРЫКЛАР ХАКЫНДА




*“Урманнарда бүре сирәгәйсә,




Урамнарда этләр күбәя...” (Н.Акмал)
Эт койрыгын кисәр туры сүзле

Ир-егетләр сирәк дөньяда,

Комсыз күзле һәм дә ертык йөзле

Этләр йөри шыңшып урамда.

Бугазына сөяк тыгыласын

Белми алар, чөеп коерык

Өргән була карап уң һәм сулын,

Егетләр юк котын алырлык!

Урманнарга гына бар ышаныч,

Бүреләре аваз салыр да,

Урамнарда этләр шунда тавыш

Бирми генә куркып калыр да

Калтыранып посар ояларга,

Нигез асларына — җай эзләп…

Көн кыскарды әле соңгы ара,

Буран улый юктан моңсулап.

  МӘҢГЕЛЕККӘ КҮЧҮ МӘГЪНӘСЕ



* Гариф ага Ахунов истәлегенә
Эз югалтты хыял, көн җаена

Кереп китеп, гомер уңаена —

Мәдхияләр укып, салмак кына

Без агабыз еллар каймагында.

Ил хәтере иркә бала сыман

Аваз сала халык кочагында,

Имезлектән үсә алмый һаман,

Ачу килә аңа кайчагында.

Таза гомер ныклык җуя-җуя
Киләчәккә бара — көнне узып…
Һәлакәттә заман һәйкәл куя,

Йә ишелә бар дәүләтең тузып!

Эз югалтты хыял, көн өзелде

Кызылланып кояш баешында,

Риваятьләр тагын мең төзелде

Һәм сүтелде көнгә ярасынга.

        


            Июнь, 2000.



ГОМЕР

Җәйдән көзгә кергән көннәрдә

Гомер узганын сизәм —

Нишләргә?

Ничек туктатып булсын: вакытның

Йөгергән чагы, сагыш — күзләрдә!
Минем күңелнең кыя ташына

Язылган синең исем!
Каршыма

Сурәтең килеп басса, нишләрмен?

Йөрәктәге ут капты башыма!

Югалткан идем язга кергәндә,

Саташты дөньям якты көннәрдә,

Инде ни гомер язга ашкынам,

Көтәсең кебек мине юлларда.

Язга дип кергән көнем көз инде,

Уң һәм сулыма сагышлар иңде!
Кышларга ялгыз кереп нишләрмен?

Ерак юлларны калын кар күмде.



  

        Март, 2000.

    БАКЧАЛЫК

Минем тормыш шау чәчәкле бакча

Булып көн дә көтте кояшны,

Күк болытлап, салкын җилләр иссә,

Сөртә идем күздән кайнар яшьне.

Җимешләнер вакытлары була

Бакчаларның —

Нигъмәт насыйбы,

Күтәрәлми бар да сыгылып тора…
Ходай үзе бирә, диләр, сыйны!

Бу кыш артык кырыс булды бугай,

Хәтта тәрәзәләр чатнады,

Мәңге бакый күктә йөргән ул ай

Егылыплар төште, төнем ауды.

Яз — күтәрер,

Яз ул — әрсез инде,

Ялындырган булыр әүвәле,

Мин чәчәккә төренәчәк инде,

Бакчаларның язда шушы хәле!

  КЕМГӘ ДӘ КАДЕРЛЕ БУ ГОМЕР

Һәр гомернең мең кадере була,

Югалтуы, табыш, барлыгы…
Кадерләрне белик,

Гомер — уза:
Кичә — сагыш, 
Бүген — шатлыгы!
Без һәрвакыт үзебезне генә

Алдан йөртеп, кертеп саннарга,

Бүтәннәрнең хәтта кемлегенә

Исләр китми, аны юкларга

Чыксын өчен азмы көчәнмичә,

Күпме булдык адәм актыгы…

Без үзебез намус шушы кичә,

Бәгырьләрдә — иман аклыгы!

Һәр гомернең үз кадере була,

Югалтуы, табыш, зарлыгы,

Минем гомер елгаларга тула —

Тула акты...

Шулдыр барлыгы!

  КҮРГӘННӘРНЕ КЕМ ДӘ 




КҮРМӘС ИНДЕ

Күңел күзең сукыр булса әгәр,

Маңгай күзенең дә хикмәте

Юк, диләр шул —

Моңа дәлилләр бар,

Акыл сатып бәхет икмәле!

Кемнәрнең соң ким бәхетле хәлдә

Яшиселәр килә дөньяда?

Күңел күзеңне ач,

Шушы мәлдә

Оя корды хыял кыяда...

Кыеп бактым...

Дөнья шундый кече,

Шундый гүзәл —

Карап туймаслык;

Ераккарак бакты күңел күзе —

Маңгаема күзне уймаслык!


     КАДЕР ТАБУ

Дөньялыкның сере чайкаганда

Күңелемнең юк-бар серләрен,

Багып торам офык артларына,

Ачылып китеп күңел серләрем.

Ачылып китә…
Үзем ачылып китәм,

Канатланып шунда иңнәрем,

Ил күгеннән бер әйләнеп үтәм,

Сау бул, туган,

Сау бул, сөйгәнем!

Һәм дә китәм...

Очкан саен ерак,

Якыная дус һәм кардәшем,

Бу сагыну —

Сөю дигән учак,

Бу юксыну —
Ялгыз сердәшем.

“Минем кадәр кем дә яратмады”,—

Дия калсам, 

Мәҗнүн үпкәләр!
Кемнәр җирдә сөеп карамады,

Яшәп карамыйча үттеләр.

Серләренә үттем дөньялыкның,

Алар бары гади, бер көнлек,

Мизгелләре бөек мәңгелекнең

Хакыйкате булды —

Изгелек!

Сер чайкады керсез күңелемне,

Канат җыеп көттем,

Тормышның

Кадерләрен белсәң, 



кадереңне

Санлый икән,

Санлый язмышның!


ШУЛАЙ БЕР ЧАК

Бу могҗиза хәбәреннән

Язның җиле
Тын алды, исеп куйды...

Кузгалудан

Кар җепшерде,

Көн кузгалды озынаеп...

Җан җилкенде, канат какты,

Оялудан

Чыгып китте карт агачның

Мин кемлеге!
Карга кунган ботагының селкенүе

Аңа әллә хәбәр иде!
Ак кар сеңде...

Кузгалды боз, кайта башлап

Сайрар кошлар —
Туй ясады

Зәңгәр күктә эленгәләп,

Минем генә күңел куйды

Өзелгәләп,

Өзелгәләп...


СҮЗ ГӘҮҺӘРЕ

Сүз гәүһәрен тезеп булса икән,

Кадерләрен белеп холкының...

Кешеләрне сүзе кеше иткән,

Кешелеген алган күркенең!

Әллә нинди олы санга җитә,

Дәрәҗәләр ала кешеләр,

Әмма беркөн сүзе харап итә…
Тарихларны сүзләр иштеләр!
Сүз гәүһәре — кеше горурлыгы,

Аңлыларга илдә — мәртәбә!

Кешеләрнең бетсә кешелеге,

Сүзләр кертә аны тәртәгә.

Сүз ул шундый,

Акыллыдан чыга,

Ахмакныкы булмый хикмәтле,

Сүзең булсын кара көндә — чыра,

Якты көндә — җанның рәхмәте!


СЕРГӘ ТӨШҮЧЕЛӘР

Сергә төшенүләр юлы төрле

Һәм дә төрле аның бизәкләре,

Җаннарыбыз төрле-төрле төсле,

Бердәй өзелә әмма үзәкләре.

Сергә җиткән кешеләрне күрсәң,

Сергә төшкәннәрен сорамассың,

Андыйларның эче-тышы, белсәң,

Бер үк төсле,


     
тимә, яраларсың!

Дөнья чәчәк сипте юлларыма,

Әллә күктән энҗе койдылармы?!.

Сергә төшкән адәм улларына

Нигә туры килә юлның тары?


   МАРТ ИРТӘСЕ

Усаллыкның кайнар учагыдай

Көйдергәндә тәмуг уты кебек,

Ил күзеннән күз яшьләре шулай

Тулып акты, бәгырьләре көеп.

Март иртәсе... Шәрә агачларның —
Көмеш бәскә тәмам төренеп —
Наз оялчан чагы,

Суыкларның

Китәр чагы җитә чишенеп.

Кошмы дәшә?

Әллә кайткан инде,

Көтәләр, дип, илгә ашкынып?

Март томаны сукмакларга иңде

Үз хәленнән үзе ятсынып.

Усаллыкның кайнар учагында

Уч җылытты кайнар иртәләр…
Су кузгалды кичкә урамымда,

Ил күзеннән яшьләр кибәләр!

ҮЗ-ҮЗЕМНЕ БАРЛАУ

Хәтер тузды санны барлый-барлый —

Җаен бозган заман аймагында,

Сездә барган дөнья — безгә бармый!
Ни хикмәт бу?

Гомер кайда гына

Иде кичә,

Бүген кисә-кисә

Ертык хәтеремнең итәкләрен,

Төзәтенәм,

Шуннан үзгәрмичә

Калмам кебек —

Җитеп теләкләрем.

Калмам кебек

Бүген үзгәрмичә,

Заман, диләр, миннән шуны көтә,

Үзгәрерлек булсак,

Инде кичә

Булыр идек без дә кешеләрчә,

Бу буталу булмас иде бит, ә?


СӘЛАМ АЛДЫМ ӘЛЕ

Сәламегез нинди, җавабым да

Шундый инде, 

Шулай йоласы —

Мин дөньяга мең кат буйсындым да,

Кабат башны чөйдем, анысы!

Аңа һаман үз коллары кирәк,

Хәйләли дә алдый һәм бутый,

Кичә солтан идем, бүген — кибәк,

Көеп кенә яна җан уты.

Сәлам алдым,

Юллап сәлам салдым,

Күтәрепләр алдың,



         рәхмәтем

Уң-сулыңа булсын кәеф шәмең,

Ауру җанга кайтсын сихәтем!


    ИС КЕРҮ

Син сөюнең нинди икәнлеген

Аңлатканда, күзең яшеннән

Күктә болыт яньчеп утлы угын,

Таләп итте җавап үземнән.

“Сөям!”— дидем,

Нинди икәнлеген

Белми идем әле; купшыдан —

Хуш исләргә чумып, икмәк исен

Алып килде җилләр басудан.

Мин сөйләндем:

— Кырда, сизәсеңме,

Арыш уңган, тәмам өлгергән?

Җавап бирдең:

— Эһ бу күлмәгемне,

Изүләре тагын чишелгән!


БАЛА ГАЗИЗЛЕГЕ

Бала — газиз, утка-суга кертә…
Каз каңгылдый буа уртасында,
Тилгән килгән,

Бер юлпычлык бәбкә —

Шашынганнар куркып барчасы да!

Тилгән килгән —

Тырнак батырачак,

Тере килеш алып һәм чинатып,

Моңа кадәр булган һәм булачак

Һәр мәхлукка ашы —

Хактан насыйп!

Бала — газиз!

Судан күтәрелеп,

Каз җилпенде тилгән күкрәгенә,

Бәбкәләре бетте таралышып,

Кан түгелде ярның итәгенә.

  ТАРИХЫМНАН КАЙТЫП КИЛЕШЕМ

Кара төннәрдә дә, авыр көннәрдә дә

Күңел шәмен яктым, инде нишлим?

Сүнә икән, бетә икән мае —

Күзләремә бакты төннең ае!

Тик бирешмә генә!

Кабат кабын син дә,

Йөрәк,

Тарихымнан кайтып килешем.

... Булган икән!

Булган икән хәлләр —

Күрсәткәннәр

Адәм күрмәгәнне!..

Бу халкымның шагыйрьләре өчен

Мин күтәрәм әле бу догамны!

Кара көннәрдә дә, авыр көннәрдә дә

Якты биреп илгә — янганнар!

Шушы дәртле хисләр ялкыныннан

Һәркайсыбыз очкын алганнар!

Булган хәлләр...

Иртәгә ни көтә,

Сүнеп калса әгәр хәтерләр?

Бу догамны күтәрәмен

Сезгә —

Ил лачыны булган зат ирләр!

Беләк көче тимер сыга ала,

Йөрәктәге кирәк,
Йөрәктәге!

Багышладым,

Сезгә шушы дога —

Ышанычым, халкым терәкләре!

Көн яктысы һич тә сүнмәячәк,

Сүрелмәсә яшәү дәртегез!

Шушы догам сезгә ирешәчәк —

Бумы сезнең җирдә хакыгыз?

Күтәрәсез илне иңнәрдә,
Хезмәт халкы!

Сезнең өчен диеп

Бу догамны атыйм,

Илләрдә
Һәркайсыбыз үз бәхетен татып

Яшәү насыйп итсен, йа Ходай!

“Амин!”— диям,

Бу догамны ябып

Һәм кабатлыйм көн дә шушылай!


ИРЕК ТӨШЕНЧӘСЕ

Гүя дөньям дүрт ягымнан

Тараеп килде, сүзең

Йолып алды да ялкыннан,

Суларга салдың-куйдың.

Бу тарлыкка сыялырлык

Дисеңме әллә җанны?

Үрләргә менеп, иркенлек

Һич таба алмаганны,

Ничек түзим ди,

Дөньямны

Тарайтып, 


үз иркеңне

Уйлыйсың әллә тапканны,

Югалды —

Сизмисеңме?

Дүрт ягы иркен булса да

Иреккә туялмаган

Күңелем кошы кагына...

Аңарга нәрсә булган?


ЕРАККАРАК КИТТЕК

Без — барабыз, якын юлга түгел,

Ерагына чыктык, анысы,

Ирешәсе максат —



табышлардай җиңел,

Югалтудай авыр, ахрысы!

Без — барабыз, сынатасы килми,

Әмма тагын язган сыналу,

Безнең хәлне үзебез дә белми,

Сөйләнүләр бары!..

Сөйләнүләр бары — кылану!

Без — барабыз!

Тормыш барсын өчен,

Качар өчен бүген — кичәдән,

Адашырбыз —



бу да тормыш өчен…
Уң һәм сулым мең кат үлчәнгән!

      НӘТИҖӘ

Бар да сәбәп, бар да теләк кенә,

Нәтиҗәсе түгел, асылы —

Бу тормышның ничәнче кат

Менә

Ачылды да йөзе,

Ватылды.

Бөеклекне дәгъва кылды һаман

Олы-кече —

Бар да әллә кем!

Әллә кемнең


   әллә кеме булган

Әллә кемдәй бигрәк әллә кем!

Бар да теләк,

Бар да сәбәп кенә,—

Нәтиҗәсе түгел, анысы!

Даһи алларына кояш иңә,

Сәҗдә итә ае-йолдызы!

БЕЗНЕҢ ЯШӘЕШ

Яшәгәнбез без дә...

Эһ, егетләр,

Исе тәмле шушы чишмәнең!

Челтер-челтер генә сөйләште дә,

Келтерәтеп алып киткәнен

Тамашада 

Утырам ярларында,

Ерак микән бара, якынмы?

Безнең гомер —



яшел ярларында

Истирахәт кылып таралды.

Яшәгәнбез икән...

Яшәгәнбез

Һәм яшәрбез кебек мең еллар!..

Чишмәләрдән моңга күмелгән без,

Чишмәләрдән безнең бу җырлар.

    БҮЛЕШҮ

*“... Шагыйрьләр — үз заманының кайтавазы” (Вольтер. “Җан хакында”.)

Мин — кайтаваз гына,

Кешеләрнең,

Үз чорымның, таныш-белешнең...

Сез аңлагыз,

Бу сүз дә —

Кайтаваз

Безнең күңелләрнең, хисләрнең,

Үткәннәрнең, тиздән килешнең.

Килгән — киткән,

Бүгенгедә — үткән,

Үзем түгел,

Каләм язып әйткән

Бу сүзләрем бар да —

Кайтаваз...

Алар — сезнеке,

Тик бу җаным,

Аңа күлмәк тәнем —



        үземнеке,

Алар — тик минеке!


БЕР ТӘБРИК УҢАЕННАН

Гомер дигән шаулы бу диңгезнең

Юл адашмас мәгърур корабыдай,

Көтеп тормый җилләр уңайлыгын,

Кыйтгалардан кыйтгаларга шулай

Җитә барып,

Алга ашкынасыз,

Узып китеп хәтта замананы,

Дулкыннардан үтеп сез ашасыз,

Шаулы диңгезләрнең уйнаганы

Гүя сезгә берни түгел кебек,

Ак җилкәннәр киереп барасыз...

Соклансыннар сезгә — илләр күреп,

Без — бәхетле, 



   күптән сокланабыз!

Бу замана ничә тапкыр килде,

Көн алмашкан кебек алышынды,

Гомер дигән олы диңгез шавы

Бер үзгәрде, аннан тагын тынды.

Юл адашмас мәгърур кораб кебек

Максат кыйбласына турылап

Сез — барыгыз



    алга таба үтеп,

Ил һәм милләт сезгә горурланып

Сөенешик, 


   имин булсын һәрчак

Җилкәнегез,

Җилләр тетмәсеннәр,

Гомер юлыгызны 



      бүлеп шулчак

Кайгы кыялары кисмәсеннәр!

Якты булсын һәр көнегез һәм дә

Балкып торсын нурлы йөзегез,

Гомер дигән шаулы бу диңгездә

Бәла-казаларсыз булыгыз!

            ТАҢДА УЯНУ

Хәлең кыйты булса, кешесе дә

Гел төрттереп тора,

Авырткан җир

Сизми калмый, хәтта сыйпаса да

Авырттыра, хәтер чайкала гел.

Сак булганның сагы бозыла шул,

Арыганның кача йокылары...

Бу җанымны сыйпап бер җылы кул —

Ачылып китте 



күңел бакчалары!

Кош сайрады —

Әллә килгән инде,

Язга иртә кебек,



    кар китмәгән...

Минем хәлем туңган күлдәй иде,

Килеп керде кояш



        саф иртәдән.

     ЮГАЛТЫЛГАН ГОМЕР

Бәхеткәем каерылып калган —

Бәргәләндем, гүя әнкәсе

Китеп баргач, елап ярә барган

Бала кебек хәлем,

Ярасы
Йөрәгемнең чәрдәкләнеп китте,

Өзгәләнеп Хода бәндәсе,

Намазында җанын фида итте,

Сөзеп алды шайтан җәтмәсе!

Күз яшемне

Инде кемнәр сөртер,

Кемнәр сөяр инде аркамнан?

Ил халкында тимер хисләр шаулар,

Каннар тамар минем йөрәктән.

Бу болытлар җанны аулап йөзә,

Бу яшеннәр эзли чәнчелеп…

Мин исән-сау бары күрер күзгә…

Ни мәгънә бирер төчелек?


      АҢЛАНУ

Уңмады бу теләк иткәннәрем,

Максатымда алда көткәннәрем —

Офыкларда!

Барып җитәлмәдем,

Тик югалту — минем тапканнарым!

Булдырырлык егет төсле идем,

Буем җитә иде болытларга,

Кулым сузсам — йолдыз җыярлыгым

Юк идеме минем ул чакларда?!.

Булмады бу,

Шуып кына төштем,

Биек таулар шундый да текәләр!

Алда — елга,

Ә мин ярда калдым,

Атла да чык...

Шуны көтәләр.


ИНДЕ МИН ДӘ БЕЛӘМ

Синең хәлең ничек икән инде?

Нинди уйлар белән яшисең?

Урамнарга җылы язлар иңде…
Тәгәрәттем күзнең яшьлесен.

Кар эреде, кошлар коенганын

Карап тордым, әгәр искәрсәң,

Әйтә иде картлар моның серен:

Яраларга дәва ул — сипсәң!

Яраларга — дәва,

Хактыр диеп

Бозлысына чумдым,

Ут алды...

Синең хәлең ничек икән — белеп,

Миндә бары бизгәк-ут калды.

ДӨНЬЯ БЕЛӘН КУЫШУ

Бәхет, дидем, сөенечкә чумып,

Шатлык белән күзләп көнеңне...

Сагышландым, башларыңны чөеп,

Яннарымнан үтеп киттеңме?

Дөнья — назлы,

Бәхет ярата ул,

Бәхетсезне бер дә өнәми,

Инде менә хәзер ничәнче ел

Дөнья куам уң-сул карамый.

Дөнья куам —

Элек үзе арттан

Йөри иде кебек кул сузып,

Инде күрәм:

Бүтәннәргә күптән

Ияреп киткән икән ул — 
      узып.


АҢЛАШЫЛДЫ ХӘЛЕҢ

Бу дөньяның бүген юашлыгы

Кичәге хәл өчен гафуы

Иде микән, әллә кыйгач кашы

Белән сикерткәләп алуы?

Иркә кебек кенә — җай югалтса,

Усаллыгы чыга — карышсаң,

Мәгәрем ки дәртне ул болгатса,

Хатын булып үтә каршыңнан.

Дөнья — уйный,

Ничә ирләр көлке

Хәлгә калды үзе уйнашып,

Дөнья бүген куеныма керде,

Аннан чыгып китте талашып.

Яңгыр сибә, күкләр, болытланып,

Пыскып кына елый,

Апрель —

Кышкы тунын салып, шәрә калып,

Күлмәк кияр, кием алышыр.


ХӘЛ КАДЕРЕ КИТҮ

Яратмаганымны сизәсеңдер,

Уйлыйсыңдыр әле сәбәбен,

Бу көннәрең шуңа кара төндер —

Җилләр йөртте юк сүз хәбәрен.

Җилләр йөртте,

Минем өчен бу хәл

Яңа түгел күптән, гайбәтнең

Хакын беләм —



холкым бигрәк усал,

Татыган юк шуңа хөрмәтең.

Ул ярату хисе



минем җанны

Мәхрүм иткән, ахры, бәхеттән...

Сүз әйтүең кайнарлады канны,

Горурлыгым качты тәхеттән.


ХӘТЕРНЕ БАРЛАУ

“Уйланылган бар да,




уйдан узган,

Чатан хәтта юлга салынасы,

Бу замана китмәс кулыбыздан,

Килер чорлар безгә тагыласы!”—

Шулай диеп күкрәкләнгән дәвер

Бар иде ул, мин кем иде алар,

Нәтиҗәсе һәммәсенең дә бер —

Хәтер күгендәге шау каргалар!

Каркылдыйлар искә төшерергә

Догаларда ялгыз исемнәрен...

Тарих ләгънәтенә ирешергә

Кем теләсен?

Бетә кадерләрең!

Кемлек белән ерак китеп булмый,

Гамәлеңне кара, кылганыңны!

Бу дөньяда падишаһ та калмый,

Пәйгамбәр дә каплый юрганыны.


ЙӨЗЕҢ — КӨЗНЕҢ...

Җенең сөймәү гөнаһ түгел, хәер,

Мәхәббәт ул — йөрәк җимеше;

Минем бакчам шау чәчәкләр чөяр,

Язга китте көнем йөреше.

Яздан — язга, көзне күрми генә,

Белми генә җимеш тәмнәрен

Яшәүчеләр булса —




алар миңа

Сөйләмәсен нәфес гамьнәрен!

Язга таба көнем ашкынганда

Бураннарга алып керәсең,

Тормыш — саран,



һәркем анда санда,

Ник тәрзәңә пәрдә корасың?


ӨНЕМ ЮРАЛЫШЫ

Берәүләр — гөл,

Берәүләр шул гөлнең

Яннарында очкан күбәләк;

Ә мин инде яңгыр болытының

Күзендәге тамчы кебегрәк!

Мәгърур булды тормыш,

Чыга торды —

Бүгенгегә кичеп үткәннән,

Киләчәккә максат дәшә барды,

Артта калып үзе күптәннән.

Берәүләр — гөл,

Аның туфрагына

Тамчы булып килә тамасым:
Алда мине бәхет көткәненә

Дәлилем бу, сынап карарсың!


СӘМАГ ХАЛӘТЕ

Күңелемә тынгы биреп, дөнья

Үз җаена китеп барды, гүя

Мәңгелектән бәхет иңде миңа,

Түшәм — идән хәзер, идән — түбә!

Бу халәттән һич чыгасы килми,

Гел ашасы килә биеккәрәк,

Җан шатлыгын дөнья аңлый белми,

Идән — түшәм хәзер, ул — күктәрәк.

Ашу өчен бәдән кирәк түгел,

Халәт кирәк, сафлык тулган җанның

Үзәгенә тамган булса тимгел,

Тарала да китә бөтен саның.

    АЙ КҮРДЕ ҺӘМ АЛДЫ КОЯШ

“Ай күрде дә кояш алды”,— диеп

Борчылганда сынып күңелең,

Йолдызларның күктән башын иеп,

Әнкәй, төшләреңә керүем —

Яхшылыкка юра, бу дөньяның

Очтым канатына тагылып,

Шушы булды барым һәм дә югым,

Ил күзенә кердем агылып.

Җан язылды,

Хәтер җыйнагында

Хыял аты чөйде тоягын,

Дөньялыкның чуар сандыгында 

Кыйбла югалтмады зар җаным.

Туган туфрак, телем, йола-гореф —

Җир йөзендә бәндә терәге,

Ачуланма, әнкәй, язмыш биреп,

Или һаман тормыш иләге.

    БӨЕК ИҖАТ ҖИМЕШЕ

Бу дөньялык бөек хикмәтенә

Буйсындырып барча җаннарны,

Куя бара һаман үз җаена,

Югалттыра хәтта аңнарны.

Бу дөньялык —

Галәм акылының

Бер иҗаты,


    үзе могҗиза,

Аны инкарь итеп баш тартуың

Үзе гөнаһ хәтта гаҗиздә!

Галәм акылының бөеклеген

Иҗатыннан даим аңласаң,

Төшенерсең кемнең кем икәнен

Һәм үзеңне —

 

     денең санласаң!


   КЕШЕЛЕК

Җиһан бәйгесендә дөньялык

Үзе өчен бәя сорады,

Аның хакы тузан кадәрлек,

Гомер кебек аның каравы.

Кешелекнең кайчан кимлеге

Булганы бар — үзе мәңгелек,

Кешелекнең бетми кемлеге,

Мәңгелекнең хакы — кешелек!

Дөньялыкны коткарачак көч —

Кешелектә генә, кешелек;

Кешелектән чыкса кеше, һич

Тузан кадәр калмас бәялек.

Кешелекнең асыл бәясе —

Кеше булу, хәтта инкарьга
Төшкән чагында да көясе —

Кешелектән кеше чыкканга!

ИРЛӘР ИЛӘСЛЕГЕ

Ил эчендә төрле хәлләр була,

Көйле була көнең,

Көе китә…
Мәңге бакый бәхет атлап узса —
Авыр килә, хәтта җайсыз итә.

Илгә карап, диләр, көнең хакын…
Илләр китәр, туфрак чит итмәсен,
Ана сөтен хәтер югалтмасын,

Дәрткә тагылышып хуш китмәсен!
Ил эчендә төрле хәлләр була:
Аңларлыгы, акыл җитмәслеге...

Илдә үсеп, илдән киткән кызга:

“Хәерле юл!”— диләр китмәслеге.


ХӘТЕР ТӨЕННӘРЕ

Хәтер — саклый, хәтер төен кебек,

Мең төйнәлеп беткән ак һәм кара,

Үлгәннәр дә бетми онытылып,

Якыная кичә ерак ара.

Хәтер сандыгында булса икән

Бу дөньяның энҗе һәм алмазы;

Кешелеккә төрле хәлләр килгән,

Чират көтә тагын өр-яңасы.

Без чиратны уздырганбыз сыман,

Ә ул килә өер булып һаман,

Гасыр ахырында тәкать сынган,

Яхшылыкка юрыйм,

Ә ул — яман!

Хәтер төеннәрен чишәр кебек

Ташкын булып килгән көннәр яме,

Минем баштан ничә гасыр үтеп
Һәм башланды яңалары тагы.


САН БӘЯСЕ

Үзебезгә карап кешеләрне

Бәялибез,


    алар яманы —

Без үзебез!

Мәгәр төякләрне

Безнең хәтер санга алмады.

Вакланмады,

Бәлки кирәк булган

Сан өченгә санга алырга...

Хәтер сандыкларым шыплап тулган —
Миңамы соң онтып калырга?

Үзебезгә карап бәялибез,

Үзебезне искә алмыйча,

Олы саннар күреп ник шөллибез,

Саныбызны өстен күрмичә?


СУРӘТ САТАШУЫ




*Абрек Абзгильдинга
Күңелеңнең хисләр чүлмәгеннән

Чумырып ал тоем пумаласын,

Авыр тамчыларны сыйпавыңнан

Сурәт чыга, сылулана һәр сын.

Ил эчендә сукыры күп, күзнең

Тәкате аз, сүздән дә өлгер ул,

Күз сыйпаган эзләр буйлап кулның

Үтми калган чагы аз булырдыр...

Шул эзләрне кабат яңартырга

Теләгәндәй, күчереп сурәтләүгә,

Чумдың әллә гасыр иҗатына?

Йөрәк мае тама, көйрәп ләүхә.

Хис чүлмәгең эреп, пумалаңның

Эз югалткан чагы аз булмады,
Мәгәр тупсасында ишегеңнең

Төймә төртеп дөнья һәм уйнады.

ЯРЫШУ

Миңа җиткәч, бар да кыяланып,

Җебеп төшкән дөнья турая,

Безнең атлар кешни йөрәк чәнчеп,

Тибенгәләп сөяк бурага.

Миңа җиткәч кенә ишелә дөнья,

Аңы белән санын югалтып,

Безнең сүзләр кургаш кыя коя,

Болытларны күктә болгатып.

Йолдыз атты, күкрәк тимеренең

Шаулы чагы, илләр — адашкан,

Оядагы парлы күгәрченнең

Күзләреннән төшеп таң аткан.

Миңа җиткәч, димим,

Миннән үткәч

Ныгып калалмаса дөньялык,

Мәгънә кими, уйлар — киртләч-киртләч,

Тезләреңә башны куярлык!






Май, 2000.

УЙДА ГЫНА КАЛЫП БАРА

Уйландыра, уйдан үтеп көннәр,

Тәлинкәсен тота калтырап,

Күз яңгыры явып, ага керләр,

Урын эзли заман аптырап.

Уйлар шундый — якты кояш сыман,

Килеп керә дөньяң үзгәртеп,

Бетергәннәр иде болыт җыйган

Бу сагышлар җанны күгәртеп...

Төрлечәрәк була, кайчагында

Адашкандай әрни күңелем,

Синең хакта дәртле уйларымда

Киләчәгем кебек күрендең.

Татлы уйларымда тәннән китеп,

Канатында очам җанымның,

Син киләсең уйларымнан үтеп…
Дөньяларым бетеп сагындым!


  ИЗГЕ БАР ДА

Бар да изге, бар да бөеклекнең

Энҗе бөртегенә бәрабәр,

Берегез дә тәмуг өметенең

Ялкынында янмый, бөрәдар!

Җәннәт кирәк анда



             һәм монда да…
Бу тормышлар җанны ашады!
Бәндәлегем, белмим, нинди санда —
Безнең халык затлы яшәде!
Бар да изге, тик нигәдер һаман

Кеше хурлап мактау эзлибез,

Хода рәхмәтенә җиткән сыман

Кемлек мәртәбәсен күзлибез.

Бар да изге, әмма изге барда

Йөзгә бәреп чыга каралык,

Якынайды ерагайган ара…

Гафу сорап безме карарлык?




    Май-июнь, 2000 ел.

     ҮРГӘЧӘ

Насыйп өлешемнән ятимлектә

Сукбай итеп йөрткәч замана,

Иңләшкәннән тиңләшергә итә,

Ярык ярлыкауны казана.

Өлеш — кала,

Аңа кулы җитми

Әрсезлектә чәпчеп беткәннең,

Күз яшесез хәтта икмәк үтми

Үз иленнән чыгып киткәннең.

Ә көн — кала,

Көнне күрәсе бар,

Көнне үрәсе бар үргәчә...

Инде тагын заманалар бик тар,

Үрдә сынып калды үрәчә!




               Июнь, 2000.

ҮЗГӘРЕШКӘ ИШ

Әле генә илдә яңгыр иде,

Әле генә кояш, 

Яктырып

Киткән күңелемә дәрте иңде,

Йөрәгемне нурдан чактырып.

Тантанасы булып килеп кердем

Якты көнгә, чыгып уйлардан,

Бәхет булу гүя бөтен эшем,

Илләр елда бигрәк соңарган.

Яшәргә дә өлгермичә калдык,

Тагын айкый



озын үзгәреш,

Идеягә корбан булып халык,

Күбәләкләр куа иргә иш.


БЕЗ ТОРЫРБЫЗ ӘЛЕ

Исәнлекнең истән чыккан чагы,

Кисәкләндек бугай син дә мин,

Ачык кебек иде ил кочагы,

Бирми генә үтте сәламен.

Сынауларга сынмый йөрдек, әмма

Чын ирләр дә кайчак ялгышты;

Дөнья шул бу, йөрәк мае яна,

Хис атлары чөелеп чабышты.

Исәнлекнең истән чыккан чагы,

Кисәк-кисәк җанны телгәләп,

Намус йөрде тормыш кырындагы

Вөҗдан газапларын төрткәләп.

Без — торырбыз, сабырлыкны җуеп —
Таңда кайчан ятып калынган?

Йөрәгемне телеп алды, уеп —

Хисләремнән хисләр кабынган!


САГЫНУ ХӘЛЛӘРЕ

Илем — ерак, сагыну пәрдәләрен

Күтәрергә тели якты хыял;

Җил какканга ачып тәрәзләрен,

Зар аналар көнгә битен куяр...

Ата хәлен уйлап кем сорар?

Уй йөгерә, инеш ярларында

Үскән талларына моң уралып,

Җилләр назы белән куенында

Кала гомер, кала уй уйланып,

Кичкә керәм тагын моң алып,

Йөрәккәем куя сызланып.

Илем — ерак, 



  ачып пәрдәләрне,

Тәрәзәдән йөрим тәрәзгә...

Күренми шул... 

Ходай, әнкәйләрне

Сагышларга салма бу мәлләрдә!

Нигә болай җанын өзәргә?

Аңа авыр булыр сөйләргә,

Нурлар тулсын иде өйләргә!


БӘХЕТЕМӘ ӨЛЕШ ТИГӘНЕ

Бу сагыну беренчесе түгел,

Гомер буе озата килгәне,
Җанны өзеп, бәгыремне түгеп,

Таулар өеп елап йөргәне.

Бу сагыну һичбер уза белми,

Онытылмый, һаман яңаруда,

Аңа яз юк, көз килгәнен күрми,

Күңел кошы канат кагынуда.

Уем белән,

Хәтер белән күптән

Урамнарын мең кат әйләнәмен,

Безгә дигән гомер инде үткән —

Юлга сибеп чәчәк бәйләмнәрен!
Бу сагыну соңгысы да түгел,

Тыныч кына озата килгәне,
Бәхет булып күздән яшьне түгеп,

Сукыр йөрәгемне телгәне.


МИҢА ТИГӘН ӨЛЕШ

Син — гомернең моңлы агышлары,

Озатып йөргән олы сагышлары,

Әле чайкап дулкын атулары...

Бар да тынар, калыр дәрте-зары!

Бу — гомернең үтеп барышлары!

Кояш белән яшәп төнгә керәм,

Әле елыйм сыман, әле көләм,

Хәтеремдә сүнә көннәр сүрән,

Ничәнче кат сине эзләп киләм,

Сукмагымда борын төртми үлән.

Бу — гомернең моңлы агышлары,

Табышлардан калган югалтуы,

Ишетелә хәтер тавышлары,

Кавышуда таптым сагынуы...

Шушы булыр гомер агышлары,

Өлешемә калыр сагышлары.

    ӘЛЛӘ КЕМ БУЛДЫК ӘЛЕ

Гадәтемне үтеп, егетлекнең

Укаларын койды замана,

Кырын яткан бүрек турылыкның

Җаен табып ирлек казана.

Казлар куып үскән кызлар күптән

Килен булды, озын итәккә

Күчеп бетте, онытылып үпкән,

Кочканнарым —



очкан исәптә...

“Сәлам, кордаш!”—

Исәнлекне барлап,

Картлык хәлен сорый белешләр,

Кыска итәк, егетлекне хурлап
Аяклардан төшә кәвешләр.

   ТУГАН ТУФРАКНЫ САГЫНУ

Сагышларга сардым, сагынулар

Бөтереп алып кына үземне,

Язлар булып илгә ул кайтулар

Иңләп тора хыял күгемне.

Сары чәчәк сарды бәбкәләрнең

Үлән чәмчеп йөргән болынын,
Юк-барларга ялгыш үпкәләүнең

Онытылган чагы,

Борынын

Чөеп уза авыл малайлары —

Бәрәңге баш, катык бүсерләр...

Сагындырган барсы,

Барчалары

Канатланып монда үсәләр.


   ИРЛӘР ИЛЕ

Ил эчендә чыпчык үлми, диләр,

Ә лачыннар очты ераккарак,

Күкне-җирне тоташтырып ирләр

Сүзен әйтсә, үтә йөрәк буйлап.

Ил эчендә азмы сүзләр йөри,

Шаяны да, хәтта ялганнары,

Синең-минем хакта дуслар юри

Сөйләмиләр, 


        сөйли булганнарны!

Бу дөньяны кулда камыр кебек

Азмы издек?

Гайрәт — тимер бөгә!

Ил эчендә чыпчык үлми, күрдек!
Ә лачыннар китә бара нигә?


СӨЮ БӘХЕТЕ

Сагынудан җаның кошы елап

Күшегәдер хәтер урамында?

Хәлләремне аңласаңчы шулчак:

Дөньялыкта булдым, булмадым да!
Дәртең белән яндым, бу учакның

Гөлбакчага әверелүен көтеп,

Минем әле булыр-булмас чакның

Үткәне юк, хыялларым китеп.

Минем яшәү —

Барлык һәм юклык ул,

Мәхәббәтнең хәле шушы икән...

Син — югалма, берүк, каршымда бул,

Тәкъдир мине сиңа парың иткән.

Сагынулар бары дәва булсын,

Гөл бакчасы — сөю учаклары,

Барым — булсын, югым һәм югалсын,

Мине бүген бәхет кочаклады.


   ХОЗЕР ЮЛЫ

Урманда — юл, каен арасыннан,

Авыл арбасына төянеп,

Кая китеп бара? Бу татардан

Гаилә дә калмый, ияреп

Килә алар, гүя атның йөге —

Заман үзе,

Өскә киярлек

Итеп тукый нурын алтын кояш;

Күзләрдәнме тама күгәрек?..

Чык бөртеге кебек сабыйда яшь,

Өлкәннәрнең уе — йөзендә,

Килә арба, килә,

Адәмнең баш

Ни күрмәде,

Заман үзе дә

Хозер юлы буйлап килә сыман,

Очрамасмы бөек әүлия?

Безнең сурәт — шушы,

Бара һаман —

Каен урманына сер иңә.




          Июнь, 2000.


ТАБЫЛУ

Минем әле хәтта үземне дә

Сүзем белән бергә югалтып,

Табалмыйча калган хәлем менә,

Йөрүләрем бәхет соңартып.

Бәхет кенә бик көттереп килә,

Баштан сыйпап үтеп китмәсен,

Тәрәзәмне чиртеп тынлык иңә,

Өскә сарып йокы җәтмәсен.

Бу бәхеттән туючылар булыр,

Оран салып, төннең карасын

Ачып ташлау хыялымда калыр,

Көт, сабырым, таңың атасын!
Җан — ашкына,

Тән йокыны сорый,

Бүгенге таң бигрәк соңарды,

Ни күргәнне озын хәтер барлый,

Адымнарны тынлык санады.


   ЯЛ СӘГАТЕ

Дөнья язы җәйдә адашты да
Хакыйкатькә хыял кушылды,

Минем гомер көннәр агышында

Гөл чәчәге булып ачылды.

Наз үзе дә сагыш кебек иде,

Кояш кебек иде шатлыгым,

Килгән болыт хәтта башын иде,

Өмет итеп яшәү хаклыгын.

Сыгылды көн, ерганаклар булып,

Кайнарланып акты яңгыры,

Минем хәтер ак көймәләр куып,

Диңгезләрдә җилкән каерды.

Җан, ялгышып, язга кайту өчен

Юл эзләде, вакыт чылбыры

Өзелергә теләмичә, тагын

Үткәннәрдә калды сабыры.




            Июль, 2000.

ФӘРЕШТӘЛЕК

Гомер язы чәчәк койган мәлдә

Җимешләнгәч нәсел агачы,

Туфрагыма хәтер сеңә, бар да

Ил намусы, тәме буласы.

Гореф-гадәт — юл маягы хәзер,

Җавап хисе сыга җилкәне,

Ил эчендә була тора җәбер,

Сөйләп булмый барча белгәнне.

Зат — кадерсез,



    бәхет эзли дөнья,

Киләчәктән кайтып үткәнгә,

Нигъмәт гүя — күктән явым коя

Юлларыма чыгып киткәнгә.

Гомер көзе язын дәшә сыман,

Сагынуларны узып булмый шул,

Бу озын юл минем бәхет булган,

Авыл-шәһәр минем уңым-сул.

    КӨН ДӘ КӨНГӘ КЕРЕШ

Күзләреңә күлләр тулып, күкләр

Ишелердәй булды дөньялыкка!
Кеше хәлен кеше белми, күпләр

Гаҗәпсенми шушы һәм барлыкка.

Сөенәсе иде кояш булып

Көн дә балкып, сүнә белмәгәндәй,

Болытларны киптерәсе сыгып,

Туфрагыма дымы җитмәгәндәй.

Күзләремә күлләр тулды, күкләр

Ишелдеме — тезләр сыгылдылар,

Кемнәр кояш булып балкып яшәр,

Кемнәр болыт булып куылдылар.





                01.08.00.


И ГАЗИЗ

Гаҗизләнмә, газиз чакларың бу!
Күңелеңдә тонык хисләрнең

Яшьлек белән бергә сүнгәне ду

Килеп кабат, бозып,

Төсләрнең

Ак-карасын бутый,

Кызыл-сары

Янган учак күчеп тәнеңә…
Бу ни бәла сине урап алды?

Керсәм иде, килеп, хәлеңә!

Гаҗиз газиз,

Газиз көннәреңнең

Саны ничә иде? Гаҗизлек

Белән көнең үткән өчен кемнең

Җаны анда табар явызлык?

Тәмуг уты ягар бар караны,

Калыр бары аклык, и гаҗиз,

Сөекледән сөеклерәк чагы,
Хатирәң дә синең мең газиз!




                22.08.00.

    ХӘЕРЛЕГӘ

Яшьлек язда самим гөлчәчәктән

Балмы тамып мин исергән идем,

Айный алмый шул хисләрдә күптән

Гомер үткән, югалган көн, илем.

Яшьлек язда самим ул чәчәкнең

Назы үткән йөрәк түремәчә,

Айнымадым, мәгърур таулар, сезнең

Күкрәкләргә ятып үксегәнчә.

Гомер үткән сәер саташуда

Гел очканмын ансы — болыткача...

Көнем кая әмма, илем кайда?

Кайта калсам, кемем капка ача?

Үтә икән, сүнә икән көн дә,

Уңа икән төсләр — хәерлегә!

Ә шулай да бер яшәдем мин дә,

Килешә ул, диләр, бездәй иргә!





              24.08.00.

ДИМӘК ШУЛАЙ КИРӘК

Балачактан сеңгән бу бөеклек!

Күренүгә әткәй кайтканы,

Капка ачып каршы ала идек

Уңын-сулын урап һәм аны.

Зур мәртәбә иде безнең өчен,

Зур сөенеч — керсә төшләргә,

Әткәй сүзе сөеп уятуын

Рәхәт хәтта алу исләргә!

Инде болар бер хатирә генә —

Сагынганда искә төшкәненнән,

Яхшылыклар җанга-канга сеңә,

Киләчәккә күчә үткәнемнән.

Яшәгәнне искәрүче булыр,

Онытсалар — димәк, шулай кирәк!

Әткәй күптән кайтмый…
Вакыт җиткән…
Торыйк!..
Эндәшмәве сәер бигрәк.





Август, 2000.
    ЕЛЛАР — АЛГАННАН КАЛГАН

Яратмаган кеше — яратмый ул,

Айга менеп йөзең куйсаң да;

Мин киек каз булып ничәмә ел

Очтым ялгыз, төштем, кусаң да
Тоттырмас бу көзге яфрак тулган

Тормыш күле, чайкап дулкынын…

Син үзең дә бүген ауга чыккан

Түгел бугай, күзең очкынын

Еллар алган...

Кемең уйлыйсыңдыр?
Яратмаган кеше — яратмый!

Ә ул исән микән?

Беләсеңдер —

Ишегеңә килгән,

Кем шакый?


ХӘТЕР ДӘФТӘРЕМДӘГЕ 





ШИГЫРЬДӘН

Сине яратканым сиздермичә,

Әрсезләнеп керми күзләреңә
Мин яшәдем, 


һичбер югалтмыйча

Изге хисне, шушы сүзләремә

Ышан, димим…
Кая инде алай

Әллә кемнәр булу мин мескенгә?

Шаһитым бар:

Зөһрә йолдыз һәм Ай —

Җаным синең җанга ирешсенгә!

Онытылыр бу көндәлек эшләр,

Ага торыр вакыт инеше дә...

Меңгә берме

Сине күреп күзләр —

Җиденче кат күккә ирешелә.




                 25.08.00.

   ФӘРҺАД ХӘЛЕ

Мәхәббәт ул — әллә богау, әллә

Ике канат яшьлек иңендә?

Ә мин әле күккә менә-менә,

Ашып-ашып очкан идем дә...

Инде дөньям — сагыш,

Мәхәббәтнең

Богаулары буды күңелне;

Үзем әле озын бу гомернең

Юл башында гына түгелме?

Туфрак исе, камыл исе булып

Сүзең килә —

Икмәк тәмедәй!
Сыгылып төшә Фәрһад кадәр алып,

Көннәре һәм булгач төнедәй!
Мин нишләргә тиеш идем икән —

Өсләремә таулар аудардың!

Канатларың һаман киң җәелгән,

Мине богавыңда калдырдың!




                    27.08.00.

   ШАГЫЙРЬ СҮЗЕ

Шагыйрь сүзе — үткер хәнҗәр кебек,

Шагыйрь үзе — мәгърур кыяташ

Булмый мөмкин түгел,

Җирне үбеп,

Кочагына күкне сыйдыргач.

Һаман кояш торса җир йөзендә,

Кибәр иде хәтта диңгезләр,

Болыты да, яңгыры да илдә

Кирәк шул ул —

Көнне тигезләр!..

Сак күңелнең хәнҗәренә тиеп

Китте кулы — кайсыгызныкы?..

Тынып калды дөнья,

Бер мизгелдә

Хәтта сәрхүшләре айныды!



             05.09.00.


АЛЛАНУ

Миннән башка кереп, ул җәннәттә

Күңеллеме булыр ялгызыңа?

Соңарылып, күкләр белән хәтта

Отыш уйный күңел сабыр гына.

Отыласы килми, оттырмаска

Итә язмыш, уйлар карасына

Манчылып һәм хыял каләме дә

Сүз тамыза кәгазь ярасына.

Төзәтмәкче,

Халәт төзәлмәкче,

Узылганның эзе дә калмаган,

Күрмәкчедән булып һәм чүлмәкче,

Җәннәтләрнең күге дә алланган.






11.09.00.

ӨМЕТ КАЛДЫГЫ

* ”Балдак хакиме” мәсьәләсе

Коймагы уңмаса да

Киленнән уңу насыйп

Булсын, дигән мордвада

Кунакта булып, кайтып


Килгән чакта, дөнья бетеп,

Ясалып ята, имеш,


Гүя сөт һәм кесәл тулып


Елгалар ага, инеш.

Сөйлиләр телне күчереп

Телләрнең яхшысына,
Сорыйлар юкны төпченеп,

Кызыгып барчасына.


Коймагын әле уңдырыр,


Килене уңган булсын,


Безне дә кунак алдырыр —


Өметкә кала торсын!







Сент.-окт., 2000.
    СИН ҖӘННӘТКӘ КЕРГӘЧ

Син җәннәткә кергәч, миңа дамы

Шунда кертүләрен үтенү

Кирәк булыр?

Никтер уйланмады

Бер җыелгач кабат сүтелү.

Җавабымда ничек аңлатырмын?

Сорамыйча гына хөкемне

Чыгармасын беләм,

Җай табармын

Кебек иде — йолып үземне.

Син җәннәткә кергәч,

Мине анда

Онытырсың микән? 
Монда да

Исең китми иде

Сөйгәнемдә,

Утларыңа көеп янганда.


БЕЛМӘССЕҢ

Син белмәссең хәтта бу шигырьләр

Язылганын үзең турында,

Син белмәссең, хәтта уйламассың:

Үткән көннәр — 



килер көнемдә

Идең, бәгырь!

Идең дәртле җанаш!

Мин кочагы идем


дөньяның!..

Күзләреңдә, абау, бу нинди яшь,

Әллә хисләреңдә уйнадым?

Мин белмәдем, гафу,

Сүз дөресе —

Хакыйкатьнең бары бер ягы;

Эндәшмәвем —

Мең хакыйкать ансы, 

Киләчәгем, гомер аръягы!


  ТЕРЕКЛЕК

Өзелүләр — өзгәләнү түгел!
Өзелүләр азмы булгандыр?

Дөнья гаме күкрәкләрдә тимер

Кыздырды да төйде,
Уй авыр

Чүкеч булып сукты,

Өметемнән

Мең ягыма очты йолдызлар,

Төшеп калдым язмыш хөрмәтеннән;

Ә көннәрем — 



китеп бардылар!
Өзелүләр — 



өзгәләнү түгел…
Бөтен булсаң — кискән төзәлә,

Уй — тарала,

Гамьнән чыга күңел,

Көн — кояшлы,

Янда — күләгә!


СОРЫ КӨННӘР

Сагынуның үзем генә беләм

Ничек итеп җанны телгәнен,

Күптән инде яшь аралаш көләм, 

Өзгәләнеп сынык йөрәгем.

Шушы кадәр уйлар диңгезендә

Ничек батып харап булмыйча

Яшим икән?

Хисләр көймәсендә

Өзек-ватык дәртем, югыйсә!

Сагынуның үзем генә беләм

Һәр көненең биргән бәласен,

Шушы кадәр уйлар кисеп телгән

Максат җилкәнемнең парәсен.

Зая гомер чая хакыйкатьнең

Һәр бирмешен алып тарайды,

Кулдан киткән чагы бәрәкәтнең,

Сагынудан көннәр саргайды.


   БЕЛМИМ, НИЧЕК

Син ничектер, белмим, минем язмыш

Чәчәк кебек кенә, гөл сыман…

Өсләремнән җил сыдырып узмыш,

Өзгәләнгән чак бар, сыгылган.

Син ничектер, белмим, гомер язы

Сагындыра микән елатып?

Көзләр узып бара, яфрак явы

Сукмакларда ауный, соң вакыт

Син ничектер, белмим...

Хәбәр бирсәң,

Ишетерлек хәлдә булмасам,

Ачуланма, көннәреңә кергән

Кояш булып балкып тормасам.

Син ничектер, белмим...

Белдермисең,

Белә калсам, бәлки дөньяны

Өр-яңача итеп корыр идем,

Булдырып һәм булмаганнарны!







24.10.00.

ХАКЫЙКЫЙ ТӨШ

Төшкә керсәң, изгелеккә юрыйм,

Хакым да юк, димим, гел шулай

Усаллыкта яхшылыклар эзлим,

Усаллыкта яман юк бугай!

Яхшылыклар усаллыктан булса,

Ә минеке — бары яхшыдан,

Хакимнәрнең сүзе дөрес чыкса,

Мин дә азат, димәк, кайгыдан.

Хис сандыгы ачыла да китә,

Дәрт энҗесе күзгә чагылып,

Төшкә керсәң, әллә ниләр көтә

Бу күңелем, өмет табылып.

Яхшылыклар гына килер сыман,

Көзләр каралыгы туйдырган,

Өмет кенә булып калдың, һаман

Төшкә кереп —



өндә уй булган!




      Октябрь, 2000.

КҮРГӘН КЕШЕМЕНИ?

Минем бәхет күргәнем бармыни,

Югалтырмын диеп әйтерлек?

Көнем — көнгә, җаем — җайга килми,

Үтеп бара моңсу тереклек.

Яшим, имеш,

Көнем — ертыкларны

Ямап үтә, ансы гынамы,
Монда җанның

Ап-пакь сүрүләре

Теткәләнгән, мең кат ямаулы.

Ул бәхетне күргән кеше булсам,

Яшерерме идем дөньядан?

Сынау арты сыналулар узган

Кешеләр йөз чөйми булганнан!





      27.10.00.


КЕМ КЕМЛЕГЕ




*Айдар Хәлимгә
Язылганга шөкер итә белми,

Язылмаганнарга өметнең

Кул сузылган,

Ни булса да күрми

Калганы юк безнең кебекнең.

Адәм, дибез,

Адәм булуы — аз,

Бәндәлекнең саны олырак!
Кеше булып яшәп,

Кешегә баз


       казуыңмы?

Миңа — саерак!

Тирәнгәрәк чокы,

Тирәнлектә 

Һәм киңлектә кеше кемлеге!

Язганына шөкер...

Шүрлегенә

Менеп иштең ничә кешене?



                18.11.00.

ЯШӘЕШ САТАШУЫ

Бу яшәеш күптән саташылган

Бер төш сыман тагын кабатланып —
Онытыла бара, хәтер калган

Тарихлары тузан капланып.

Картлык булып килеп керә таңы,

Көздән җәйгә кайту өметендә

Канат кага хисләр,

Насыйп таҗы —

Йолдызларны нурлый өстендә.

Кич — югала,



көч югалган кебек,

Хис борынлый тагын килер көнгә,

Мин бит әле калмаганмын үлеп —

Саташылган яшәү өченгә!




                18.11.00.

ҮЗГӘРСӘМ ИДЕ

Тормыш һаман шулай барыр микән,

Үзгәрмичә дөнья йөреше?

Бу кешелек мең бәлаләр кичкән,

Кешеләрдә — кеше өлеше.

Онытылыр — күргән, барып чыкмас,

Эш артында калыр көлкесе,

Арада бер тулы кеше булмас,

Фикерле һәм акыл өлгесе!

Саташумы түгел үз-үзеңне

Хәсрәт итү, җаның каезлау?

Ничек бар һәм ничек буласыңны

Мөмкин түгелмени фаразлау?

Тормыш һаман шулай барыр инде,

Безгә килеп шулай ирешкән...

Әмма бүген мин үзгәрсә идем,

Киләчәккә барыр килештән!





     19.11.00.
    САГЫНУ ХАСТАЛЫГЫ

Сагышларның чиге кавышумы?

Кавышуның чиге — югалту!
Гомер буе назлы тавышыңны

Саклый күңел... Бумы ярату?

Бәлки юктыр, бары саташудыр,

Адашудыр хисләр эчендә?

Мең югалту аша бер табылыр

Кебек үзем дөнья йөзендә.

Мин беркемнең түгел,

Ул үз кемең

Йөрәк түрләреңдә гомергә,

Үтеп китеп сагышларның чиген,

Минем хыял калды күмергә.




                   20.11.00.

АҢЛАП БЕТЕРГЕСЕЗ

Аларны, чүп, димә, гадәтендә
Басып китү кырлар-басуларны,

Йолкый-йолкый куллар ямьшегәндә

Яралары калган, җан сызлавы.

Аларны, чүп, димә, кодрәтендә —

Уңышыңны каплап гел уңалар,

Саташылып мәгәр чүп җыйганда,

Күзгә төшеп, җанга кадалалар.

Аларны, чүп, димә,

Чүп икәнен

Бер син генә әллә беләсеңме?

Бу дөньяңның хәтта изеп үзен,

Күп китерде илгә бәласене!

Аларны, чүп, димә, гадәтендә
Басып китү, чүпләп бетергесез,

Менә шунда аның хикмәте дә,

Хакыйкатьне аңлап җиткергесез!





      Ноябрь, 2000.
   ИСЕМЕҢНЕ ӘЙТЕП ЕЛАДЫМ

Көтмисеңдер инде мине бер дә,

Сөйләмисең искә төшереп...

“Ул бар иде дөнья йөзләрендә!”—

Дисәң иде,


җаның күшегеп

Калырыннан әллә куркасыңмы?

Куркасыңмы күзең яшеннән?

Бу бит каһәр һәм дә үпкәмени?

Бу бит бәхет тама күзеңнән!

Ә бәлки дә ялгышамдыр әле?

Ә бәлки дә чыгып үзеңнән,

Йөрәгеңә урын тапмас хәлне

Кичрүеңдер шушы кичеңнән?

Көтмисеңдер димим, үзем көткәч,

Син дә шулай диеп уйладым...

Ә бәлки дә —



яшьлек искә төшкәч,

Исемеңне әйтеп еладым?





     28.11.00.


      ЯШӘҮ КӨЧЕ

Бу бер хата, бу бер ялгыш булган!
Хакыйкатькә килгән чагында
Адашусыз мөмкин түгел икән

Һәм шул булган яшәү — чынында.





                 29.11.00.



ИЗГЕ ЕЛ

Сихри тынлык кочып һәр тарафын —

Кыш йоклады, мәгърур наратлар

Саф-саф басып, сакта торып;

Җаен

Эзләп кояш янып һәм атлар.

Беркем сизмәс аның җылылыгын…

Кар энҗесе уйнап күзләрдә,
Беренче кат кышны сагынуым, 

Тәүге тапкыр хисләр үзгәрә.

Рәхәт кебек, бәлки бу суыкның

Сафлыгыдыр йөзне кызарта?

Беренче кат булыр — мин савыктым,

Беренче кат җанда наз ята.

Сихри тынлык тыныч кына барлый

Уйларымның кая җитмәсен…
Кар кызымы — өзеп кенә җырлый,

Тиберәтеп дөнья сиртмәсен!





            29-30.11.00.
   ФӘРЕШТӘНЕҢ СЫКРАВЫ

Сер яшермә, нәрсә уйлаганың —

Якын дусларыңның телендә,

Ай-кояшың ничек тотылганын

Күреп калдым күзең күлендә.

Дөресен дә әйтмә, инкарь итеп

Үзгәрерме икән халәтем?

Тыныч кына яный, җырга күчеп,

Аңламыйча бәхет хикмәтен.

Ә көн — калыр,

Тормыш барышына

Хәйран итеп йөрәк сулкылдар...

Сер яшермә, белеп, барчасына

Тик уй өчен генә урын тар.

Дөресе юк — хисләр алдый икән,

Хакыйкать тә, димәк, буталган,

Бүген миңа җиде кат күк иңгән,

Җиде кат җир һәм дә уралган.





          30.11.00.

КИТӘ БАРА

Үзебезгә кагылганчы гына

Аңламыйча йөреп дөньяны,

Җаебызны сипләп җайларына,

Югалтабыз тапкан-булганны.

Ә аннары үпкәлибез, гүя

Ул бәхетсез итеп яраткан!

“Яхшылыкка гел яманын бирә,

Ташлар чәйнәп авыз — кара кан!”
Зарланабыз...

Югалтуы җиңел —

Бәхетләр ул шулай үзгәрә,

Әмма бер дә югалтасы түгел

Идек кайчан! Инде түзәргә

Теләмибез, барлык һәм юклыкка

Хәйран итеп адәм баласы

Гомер сөрә, җитми шөкерлеккә,

Тапканың да юкка каласы!




               Декабрь, 2000.

СҮЗ АРТЫГЫ

Ник сөйләргә —



сүзнең барлыгыннан

Юклыгы бик хәтәр, беләсең,

Шушы кадәр күңел тарлыгыннан

Чыккан сүздән түргә керәсең!
Ник сөйләргә —



юкны бар кылучы

Кеше кулы барны юк итми,

Күккә җитә мәгәр телнең көче,

Аның аша бер дә аз үтми.

Ник сөйләргә —



телнең хикмәте бар,

Таш та чыга аннан, балы да...

Бәндәнең дә күңел сандыгы тар,

Кызылы да анда, алы да.

Ник сөйләргә —



кайчан азы тора

Күпләрдән дә шактый күберәк,

Ә кайвакыт хәтта күбе миңа

Аз булгандыр сыман кебегрәк.





            03.12.00.
   СОҢАРГАН ХИС ТӨЕРЕ

Очрашулар — беренчесе түгел

Һәм соңгысы түгел —

Өметләнәм;

Ул сөйләгән бар да шундый сүздер,

Хак дөрестер!

Синдер бәхет кенәм!

Онытылган инде, онытылган:

Күрәселәр булган —

Күрелгән шул!

Күтәрелдем үргә —



       кылган-кылган,

Җил йөгергән,

Чәчең үргән ул!

Очрашуның соңгысына җитеп

Соңарылыр, килеп җитә алмам...

Ни димәкчең, шәфәкъ, иңеп-иңеп,

Хисләр уңып —



кызыл битем-алмам?





          Февраль, 2001.
   Ә ИРТӘЛӘР ҮТЕП КИТӘЛӘР

Бәлки әле син дә кичләреңдә

Йолдызларга озак текәлеп

Торгансыңдыр,

Алып исләреңә,

Хисләреңә хисләр буалып?..

Бәлки әле якты иртәләрең

Бәхетеңне бүләк итәрен

Ышандыргандыр да...

Бу күтәрәм

Белән сиңа ничек җитәрем?

Гомер дигән кием тузып бара,

Сан гынасы һаман азаеп,

Якынаеп ерагайган ара,

Югалтуны-юкны казанып.

Бәлки әле син дә кичләреңдә

Бәгырь уты тамып күзеңнән,

Иртәләрне каршы алганыңда

Язга кайтасыңдыр көзеңнән?..

Бәлки әле көнең үтә алмый

Адашадыр хәтер чатында?

Ә бу өмет —

Фәрештәдәй алдый,

Тәхет тотып күңел катында!




          Февраль, 2001.

   ҺӘР ТУАР КӨН, 



ЯКТЫ ИРТӘЛӘР

Күкләр исе сеңгән якты таңнар

Агылып килеп кырлар өстеннән,

Үзәнлеккә поскан ак томаннар

Белән ташып, дөнья буеннан

Атлап бара, авылларны уза,

Шәһәрләргә җитә, илләргә;

Киләчәк көн сөенечкә таба

Күтәрелә бара иңнәрдә.

Ул куаныч сиңа-миңа булыр,

Хисләр белән тулы яшәеш

Һәр таңнарда бу дөньяга тулыр,

Гомер буе калыр безгә иш.

Һәр үтелгән һаман алга килә,

Ашыктыра төнне иртәләр,

Якты таңда күкләр исе сеңә

Һәм күңелләр балкып китәләр.





        04.12.00.


   ТҮЗЕМ СЕРЕ

Наз җыйнады дөнья, җай уянды,

Кадерләрен белеп яшәүнең,

Җәй сөенде халык, кыш куанды —

Соңгы очкыныдай кисәүнең.

Җан сыктады, тән эзләде назны,

Бәхет кошы, җәйрәп, дөньяга

Күз текәде, сагайттырып азны,

Тайпылдырмый уң һәм сулайга.

Хәерлегә,

Хәтта болары да

Үзгәрешнең булмас соңгысы,

Нәзек хисләремнең билләрендә

Чорлар бәйгесенең сөлгесе.

Күтәр, диләр, азмы күтәрелде

Бил бирмәскә иткән дөньяны,

Менә шулай гомер үтәр инде,

Җилкә аша чөйде, болгады!




         Декабрь, 2000.

    ӘҮВӘЛЕ СҮЗ БУЛГАН

Соңгы сүзең иде әллә?

Җанны

Телеп кенә алды,



алды уеп;

Ике дөнья бергә калды, аны,
Моны уйлаган юк алга куеп.

Сүзнең көчен үлеләр дә белә,

Исәннәрнең хәле хәтәрлерәк,

Ил хәленнән сабый бала көлә,

Акыллы да кебек —

Юләрерәк...

Барган бар да,

Ничек ишелмәгән,

Аумый калган?

Хәлләр хәтәрлерәк!

Ярый әле илдә сүзе булган,

Сүз булуы аның хәерлерәк!





    12.12.00.

    ҮЗГӘРЕШ

Онытылыр, бу кадәрне адәм

Саклый алмас, күктә язылса да;

Хисләр ялкынында бар да күндәм,

Әмма сүнә, чатнап кабынса да.

Онытылыр, шуңа таба бара,

Узып китеп булмый картлыкны,

Һәммәбез дә искәрмичә кала,

Аңламыйча хәтер тарлыкны.

Искә алсаң,

Синең хәтереңдә

Калганмындыр хәтер калдырып,

Синең хәтта утлы хәтәрең дә

Ягымлы шул, ала яндырып.

Искә алса, минем онытылыр

Хәлләрем бар, булсын хәерле,

Күзне тоткан томан да таралыр,

Ил читендә шәфәкъ ярылды.





     15.12.00.

  ВАКЧЫЛЛЫК

Чайкалды көн, ачкыч тишегеннән

Агып кереп чорлар бүлмәсенә;

Даһиларны көтте, ишегеннән

Түрләренә атлап үтәсенә.

Туа торды
Вагы һәм эресе,

Кешесенә чоры ярасынга,

Саташыпмы һаман ул йөрисе

Буталышып агы-карасына?

Китә торды,

“Хуш, сау!”— диеп калды,

Озата барды тәганәсе дә;

Чайкалды көн,

Чорлар урын алды

Мескен тарих мәгарәсендә.




     Декабрь, 2000.

  КИТАП СЕРЕ

Язылгандыр — язган укылудан

Әрнеп киткән саен яралар,

Киләчәккә көннәр омтылудан

Сәхифәләр таркау калалар.

Язылгандыр — һөнәр галәмәте,

Күңел кушылмыйча калмаган,

Һәммәсендә аның сүз хикмәте

Хакыйкатькә килеп ялганган.

Язылгандыр —

Яра язылудан,

Сызланудан хәтта күп вакыт;

Бу китаплар — язмыш укылудан

Туа булыр — күңел кузгатып.


        ВАТАН

Күңел елый хәтер бакчасының

Түрләренә качып дөньядан,

Минем әле өмет тулган җанның

Кайтып килгән чагы хыялдан.

Юкка булган шушы очынулар,

Кояш балкып тору таңнарда,

Илем диеп илне югалтулар

Ничәнче кат...

Оят санарга!

Булганбызмы,

Әллә булынмаган

Шушы гаҗиз дөнья йөзендә?

Күңел елый — чыгып җайларыннан,

Шундый хәлдә гүя без генә.

   АХЫРЫНА, ГОМЕР АХЫРЫНА

Санда көннәр, бармак бөккән саен

Арта йөгем, юлым азая,

Ничәнчедер кабат башлап, тагын

Акырынлап бар да югала.

Күңелемнең уты китә, дәрте,

Тәкъва арта, җаным сагаеп,

Сүнә бара дөньялык сурәте,

Якты көннәр тәмам каралып.

Санлы көннәр

Кадер эзли илдә,

Кадерсезгә калып хыяллар…

Бу дөньяны тотмадыммы кулда?

Ишмәдемме әллә кыялар?

Инде дөнья үзе тотар микән?

Әллә инде ишеп төшерер?

Санлы көннәр күтәрделәр җилкән,

Ахырына гомер йөгерер.

   КЫШ КЫШЛАНГАН СОҢДА

Бездә язлар сагындырып килә,

Үзәк өзеп, дөнья яңарып,

Гүя бәхет күзгә карап көлә,

Шифалары белән сугарып.

Кыш кышланган язга чыга, алда —

Җәйләре бар, тагын кышлары,

Күңел күрке булыр гөл дә, ал да,

Болыннары, сайрар кошлары.

Яз сагышы күңелләрне били,

Кояш белән тулы иртәләр —

Кочып алыр җанаш булып юри —

Түрләремнән түргә үтәләр.

Бездә язлар сагындырып кына,

Көттерепләр йөри, соңарып,

Җете кызыл хисләр кабат сүнә,

Тулып пешкән җирдән яңарып.


  ТАРТАРСТАН

Бу чыннан да Татарстанмыни?

Татармыни аның халкы да?

Монда күзләр усал икән нинди!

Хәнҗәр яный һәркем холкында!
Башың ими генә үтеп кара,

Кыеп кына ала — татар бу,

Күзләренең очкынында яна

Дөнья үзе, кая котылу!

“Сәлам!”— диде,

Ничек алмыйм, диген,

Татар сүзен аста калдырып?

Кызганмыйча хәйлә һәм мәкерен —
Үтте йөрәгемдә яндырып.

Татар барда хәтәр барын тоеп,

Шикләнүдән җаннар өшиләр...

Бу чыннан да “Татарстан” диеп,

Халкын “татар” диләр кешеләр.


   БӘРӘКӘТ

Берсеннән-берсе әллә кем генә,

Берсеннән-берсе узып җилкенә,

Күңелдән җанга үтеп төртенә,

Алып китәргә сүзләр иркенә.

Берсеннән-берсе — үскәннән-үсте,

Мин буйлыны да күптәннән үтте,

Асыл егетләр инде ир генә,

Кулдан-кулларга замана  китте.

Бәхет — аздыра, азга калдыра,

Гомер үтте дә,



китеп баруга —

Күңел айный да җиргә сөрлегә,

Без дә, олгаеп, чыгар аруга.

    ФӘН МАГЕЛЛАННАРЫ

Онытылган серле утрауларны

Магелланнар кебек ачучы

Голамәләр, айкап дөньяларны,

Хакыйкатьнең үзен табучы

Булып яши,

Гыйлем генә ача
Ала торган серләр киңлеген

Галәмнәргә ашып-ашып эзли,

Югалтмаска теләп кемлеген.

Китапларга гына сыеп бетә

Алмый икән



тәмам хакыйкать,

Иң санлысы — күңелдәге китә,

Бәясезгә кала шактый зат.

Онытылган серле утрауларны,

Магелланы булып, ачарга

Голамәләр, танып дөньяларны,

Галәмнәргә китеп югала.


СҮЗ СӨЙЛӘШҮ

Сүз сөйләнде, тигез чагы иде

Үлчәүләрнең, күңел сафлыгы

Дөньялыкка канатларын җәйде,

Бу сафлыгы иде — хаклыгы!

Сүз — сөйләнде,

Кемнең шушы кадәр

Ишеткәне булды мең яшәп?

Чәчәк атты тынып йөзгән камәр,

Бер үлчәүдә иде мең исәп.

Сүз сөйләнде синнән миңа күчеп,

Миннән сиңа —



сергә төренеп,

Йолдызлар да безнең янга төшеп,

Килер көндә тарих күренеп.


КҮҢЕЛ БОЗМАСЫ

Оялтмыйча, күңелеңне бозмый

Ничек әйтим икән серемне?

Минем бәхет — минем көннән узмый,

Диеп уйлый алмыйм үземне.

Уза икән, көннәр ташлап китә,

Оныткандай җирдә барлыкны,

Серләр — серне,



уйлар уйны үтә,

Оныттырып күңел тарлыкны.

Замананы ачуланган булма,

Үзеңне бел…

      Үзем кем идем?

Оялмаучы, күңелеңне бозма,
Мин бит синең ялгыз бер серең!

   ХЫЯЛ ҺӘМ ХАКЫЙКАТЬ

Ут читендә — хыял, көн чигендә

Төнгә керер өчен бергәләп
Оя кора, дога чигә-чигә,

Урын сайлый-сайлый түрдәрәк.

Уй чигенә, хыял канатында
Күк белән җир тәмам тоташып,

Киләчәккә дәртем ашкынында

Мин очамын ашып һәм ашып.

Көнем кала, илем һәм дә еллар,

Яшисе дә идем, яшисе!

Мине сагынып бу болытлар елар,

Карлар эреп, сулар ташыйсы!

Мин тапканны һичкем таба алмас,

Югалтканым кайтмас яңадан,

Һәркемнең дә үзенеке алмаз,

Үз гәүһәре гәүһәр һәм дә сан!



БӘЙРӘМ

Онытылып, дөнья мәшәкатен

Читкә салып бәйрәм итә халык,

Шушы туйлар күңел җәрәхәтен

Савыктыра, хисләрдән дәрт саркып...

Онытылам, бераз тынып калам…

Кая бара иде шушы яшәү?

Өметемнән киселәм дә янам,

Ялгана да китә унга бишәү.

Дөнья үзе, йолдызлары белән

Бәйрәм итә, бии алларымда,

Үткән бәхет гүя кайтып килгән,

Вакыт яткан кабат чалканында.

Онытылып хәтта хәтер качкан,

Буласылар күптән булган, имеш,

Сөенечкә ишекләрен ачкан,

Безнең әле җырлап килеп кереш.

Бу бәйрәмнәр соңгылары түгел,

Беренчесе — әүвәлгесе кебек,

Онытылып бәйрәм итә бүген,

Бии халык, фәрештәләр иңеп.




     Дек., 2000 — янв., 2001.

      СЕР

Син яратмадың бугай —

Ул үз итмәгән кебек...

Сагышларым тугай-тугай,

Очасым килә көлеп.

Күзләрдә чыкның энҗесе,

Көзләрдән кайтам кебек,

Күңелем — дөнья кечесе,

Түшәмем — күккә тиек.

Югыйсә бәхет өченгә

Уңым һәм сулым тулык,

Нигәдер көннәр эчендә

Күңелем сулык-сулык.

Син дә яратмадың бугай…
Аны ник сөйләп торыйм,

Күгеңдә йөзгән тулган ай

Булып хәлеңне сорыйм!
Күздәге чыкның энҗесе

Керфек тә чылатмады,

Миндә тик хисләр кечесе

Соңарып кабатланды.



      Январь, 2001.
    УЛ БЕЛМӘСЕН, БЕРҮК

Аңа әйтмә, берүк, ул белмәсен —

Мин янганны!

Өзелеп китмәсен,

Элеккечә көлсен, шат яшәсен,

Бәгыренә сагыш кермәсен!

Сөйләмәгез юк-бар сүзегезнең

Кадеренә мине элгәләп,

Ул ишетсә, сезнең үзегезнең

Бәгырьләрне өзәр үпкәләп.

Ул белмәсен, аның яратуы —

Януларның кайнар мисалы,

Азмы аның йөрәк авыртуы,

Күрәселәр килеп сусавы.

Иң ягымлы булган сүзләрегез —
Хәтта санап кына әйтелсен —
Аңа тоелмасын бигрәк шыксыз, 

Сөйләмәгез аңа һичберсен!

Әгәр аның кебек сөя алсам,

Көя алсам иде, үзем дә

Аның белән булыр идем бер сан

Һәм, әлбәттә, ялкын күзендә.

      КАЗАНГАН КАЗАН

Бу Казанның казналары булып 

Риваятьләр хәтер сандыгында —

Тылсым кебек, ялтырыйлар тулып,

Шушы безнең барлык, юклыгым да.

Риваятьләр тарих сандыгында —

Заманалар үткән кулдан кичеп,

Бар юклыклар шушы барлыгымда,

Без йөрибез һаман күчеп-күчеп.

Заманалар күчә бездән кичеп,

Тантанада татыйм бар хыялны,

Елдан-елга, чордан-чорга җитеп,

Хәтерләрдә өмет мең куанды.

Ничәнче кат булыр — кан уянды,

Җан очынды өмет утларында,

Ялган белән дөнья мең буянды,

Гүя безләр бәхет сукмагында.

Бу Казанның назы йокмады да —
Хәтеремә күчте, иртәләде…

Риваятьләр булып сөйләнде дә

Өметләрне генә иркәләде!

     КИЛӘЧӘККӘ СӘЛАМ

Сәлам әле, сәлам әлегәчә,

Илдәгенең хәле — илдәгечә,

Бүген барлык һаман кичәгечә,

Иртәгәсе бәлки сездәгечә,

Бәлки калыр кебек элеккечә,

Сәлам әле, сәлам әүвәлгечә.

Сезнең заман нинди булыр икән?

Кояшлыдыр!

Бәхет өмет итәм!

Җимермәгез мәгәр төзер җирдән,

Сак булыгыз әмма ишелүдән!

Бу — нәсыйхәт булыр сезгә бездән,

Богавыгыз күптән чишенелгән.

Сәлам әле, ераккарак китеп,

Якындарак булсаң — дан үтеп,

Мин калырмын замананы көтеп,

Син алырсың каршы кояш көлеп...
Сәлам әле, сәламнәре килеп,

Сезгә ирешсәче — барып җитеп!

    ҖАННЫҢ ҮЗӘНЛЕГЕ

Җанның үзәнендә хәтфә үлән,

Болыннары шаулы чәчәкле,

Сүздән язып йөрим, язам телдән,

Тилеләндем бугай шулчаклы.

Син шундый да язым кебек инде!
Җитмәс кебек әле көзләрем,

Гомер буе озата килә мине

Ялгызлыкка чумган күзләрең.

Бәлки сердер бу карашың, бәлки

Уендыр бу язмыш дигәнем!
Мин үземне белмиммени? Көлке —

Мәхәббәт дип уйлап йөргәнем.

Гомер акты сине-мине алып,

Ярдан-ярга салып хисләрне,

Уйнак күзләр киселгәләп калып,

Көннәремә илтеп кичләрне.

Җанның үзәнендә сары үлән,

Кыравында уйный соңгы нур,

Бар идеме минем кадәр күндәм,

Юк идеме минем кадәр зур?


БАРДЫР КАБЫНАСЫ

Көн шаярды, кичләр ерак качты,

Төннәремне тагын кысынкылап,

Бу арада бәхет кочак ачты,

Сүзне җыймый хәтта кыска колак.

Көн шаярды, илләр ертыгыннан

Күреп була иде җан шәрәсен,

Хисләрнең дә кайчак артуыннан

Без эзлибез санга кан шәрәфен.

Без эзлибез һәм эзлебез кебек,

Ә юл — тайгак — тарих шәһәрендә,

Безгә килгән бездән киткән күчеп,

Очкын пыскый хәтер шәмнәрендә.

Еламабыз, уйламабыз көнне,

Хәлләребез артык җиңел сыман,

Ничәнче кат алар төзәлгәнне,

Меңенче кат ә мин шартлап сынам.

Телемә суд ясап, милләтемне

Дарга илтә тагын заманасы,

Белмиләрдер әле хикмәтемне,

Сүнмәгәндер, бардыр кабынасы.





         Февраль, 2001.
   ӘДӘБИЯТНЫҢ ЗУР АФӘТЕ




            *Дустыма җавап

Дусмы, дошман?..

Хакыйкатьме, ялган?..

Яньчеп кенә алды чүкече!
Бу йолдызлар күздәнме коелган,

Әллә балкып яңа чыгышы?

Изеп алды сүзләр чүкече!

Әдәбиятның зур афәте булып

Яшәгәнмен икән, бичара,

Куенымда таң шәфәгы кунып,

Чарачамда — мескен бичура!

Дус бар, дошман...

Ә мин ялгышмадым

Дустым күреп синдәй намусны,

Мин афәтне тагын яхшыладың,

Киеп алып ертык кәвешне.

Сыктады җан, 

Сүзең дөрес, әмма

Ышанасы килми тартышам,

Кергәнем юк иде әле санга,

Синең янда афәт булу — сан!

    МИН НИШЛӘРГӘ ТИЕШ?

Күк катыннан төшкән чакта иңеп,

Киткән чакта күңел өзелеп,

Чарасыздан җаным да шашынып
Китәм бугай, китәм киселеп.

Син яратма, ансы синең эшең,

Минем өчен җавап бирмәссең!

Тәмугларга салып яндырганның

Кемлеген дә яхшы беләсең!

Онытылыр!

Безгә кадәр яшәп,

Азлармы соң килеп киттеләр?

Әллә алар яна белми гөжләп,

Тәннәрен көл-туфрак иттеләр?

Күк катына кабат кайтарырмы,

Әллә юкмы?

Нидер насыйбы?

Гомерлек бу йөрәк кайнарымны

Әллә дәрьяларда басыйммы?


ГОМЕР БӘЙРӘМЕ

Кайгырма, җан,

Кече, димә, бу сан,

Олыны да иште замана,

Еллар узды, кайнап алды тик кан,

Без тапканны ятлар казана.

Уй ярагы еллар артынача

Барып җитеп, эзли югалып,

Тапканнары киләчәккә кача,

Аны эзлим җанны актарып.

Кайнарлыгы данның көйдерәчәк,

Чөйдерәчәк борын шәрифен,

Бездән киткән — безнең дә киләчәк,

Безгә килгән — безнең зар өчен.

Ел аймагы көн атларын йөртә

Җәйләвенең фасыл зарында,

Безгә килгән бездән китә-китә,

Кайтыр кебек соңгы аһымда.

     ЧИГЕШ ЧИГӘ ЯЗЫМ

Хәсрәт түгел, өметенә чумып

Чигеш чигә язым — чибәрем!

Кояшның да калган чагы уңып,

Узалмаган чагы хисләрен.

Һәр көн саен ул иртәрәк чыга,

Соңга калып байый кызарып!

Бу кадәр дә йөрәк ничек яна,

Нигә яна шулай кузгалып?

Чигеш чигә язым,

Балкып китә

Әле болын, әле бакчалар…
Түрләремнән түрләремә үтә

Бу чәчәкләр, җанга ашалар!
Мондый язлар  ел да була торсын,

Китә торсын кабат килергә!

Ә шагыйрьләр шигырь итә барсын,

Яшәешкә өмет бирергә!

        БИК БИЛГЕЛЕ БАР ДА

Белмибезме тормыш мәртәбәсен,

Тоймыйбызмы кемнең кемлеген?

Ярар, диеп күңел пәрәнҗәсен

Киябез дә, авыз ерыгын

Чыгарабыз алга —

Тынычлансын,

Ул да, дибез, белсен зурлыгын,

Түбән йөрткән башын бер күтәрсен,

Онытмасын җирдә барлыгын!

Ә ул шундый-шундый үсеп китә,

Болытларга кадәр ирешеп,

Башаякка әйләндергән итә

Дөньялыкны, данга бирешеп.

Тормыш шундый — безнең бөтен барлык

Юклык белән яши янәшә,

Кичәге сан бүген түбән алып

Китмәгәе, хәтта төпкәчә.


    ГАФУ ИТ!

Ничекләр икән күңелең?

Кайнармы? 

Суык?

Мин әле тагын түгелдем,

Хисләрдән тулып!

Мин әле аштым күкләргә,

Төштем күлләргә,

Хәлемне сөйләп кемнәргә,

Ятып үләргә

Калган аз булды, дисеңме,

Ышанмыйсыңмы?

Онталмыйм синең төсеңне,

Буең, сыныңны!

Ничекләр икән яшәвең

Бу айлы кичтә?

Бәгырьне телеп кискәнең

Һаман да истә!

Тагын да җаным тетелеп,

Хискә күмеләм,

Адашам — сиңа дип килеп,

Янам, сүреләм!

Сүзләрем, әгәр ирешеп,

Сине борчыса,

Гафу ит, хәлем белешеп,

Җаның бар исә!

   ХӘТЕРЕМ — БӘРӘКӘТЕМ

Кулдан киткән — хәерлегә булсын,

Кулга кергән — бирсен бәрәкәт,

Гомер бакый шулай яшәү алсын

Җанны биләп, шушы — хәрәкәт!

Бу — яшәеш сере, 



         бөтенесен

Колачлаудан Аллаһ сакласын,

Миңа гына түгел, сезгә калсын,

Йөрәк маен нәфсе якмасын.

Бу яшәеш безнең белән китмәс,

Бездән калыр затлар дөньясы,

Үзәнлектән чыгам, 



       киртләч-киртләч

Күтәрелә таулар тезмәсе!

Кем идек тә кемнәр булдык хәзер

Диеп йөртә сүзне җил-җилкән,

Мин бит әле йолдызларга әзер

Күтәрелергә дә бу иптән!

ДӨНЬЯ ХАЛИ КЕБЕК

Дөнья — хали һәм уйлата юкны,

Мәңгелекне инкарь итә үзе…

Без болай да инде барлы-юклы,

Әллә илдән чыгып китәбезме?

Җитәбезме әллә гаршеләргә,

Хәсрәтсез ул хыял киңлегенә?

Минем түзгән чагым җәбер-әргә,

Без буй идек, хәзер иңле, менә!

Дөнья — хали, хәлне даулый-даулый,

Ниләр кылмак икән яшәр көндә?

Минем бәхет бүре булып улый,

Күтәреләм җиргә төшәремдә!

Гарше калды, алда нәрсә көтә?

Коелып кына бара хәтер гаме…
Безнекедер алар, түрдән үтә —

Миңа әллә кире кайтыргамы?


   УЛ СИН ИДЕҢ

Син  шундый да язым була алдың —

Кояш тантанасы дөньяда,

Кошлар туе, сайрар сандугачың

Чык суыннан сәрхүш — таңнарда!
Илем шундый гүя, көнем шундый:
Җиткән язлар китми,

Көз килми,

Кубыз тартып биеп, уйный-уйный

Җил серләшә, күзгә киселми.

Яңгыры да кара төндә ява,

Сеңеп кенә, туфрак җылысы

Белән тула йомшак тыгыз һава,

Ә без гүя — көмән баласы.

Һәм яшисе, мең яшисе идек,

Сөенечкә тулып һәр тамыр…

Җиткән язлар бер дә китмәс кебек,

Килмәс сыман көзге болгавыр!

  СИН БЕР ҮЗЕҢ АЕМ



ҺӘМ ЙОЛДЫЗЛАР

Өметемне сындырмасаң иде,

Кышны гына чыгам, югыйсә,

Язларыма ничек килеп керде

Ай һәм йолдыз белән бу кичә?

Бу хисләрең сагыну гына түгел,

Бу — кичләрем, түгел иртәләр,

Төнең-көнең мине эзләп килер,

Минекеләр ары китәрләр!

Хәтер сыныгында ялгыз яфрак

Булып ачар күзен өметем,

Минем хәлем күптән санак-сыйрак,

Мин бит күптән тәмам түгелдем.

Бишек җыры тынгысында йоклар

Кайнар хистән арган киләчәк,

Син бер үзең аем һәм йолдызлар

Белән язга алып керәчәк!

   ОЧРАШУ БУЛЫР КЕБЕК

Синең һаман да күзләрең

Эзлиме аралардан

Бер булса да күренүен,

Чыгуын каралардан?

Кояшы, ае, йолдызы

Барсы бар, барсы якты,

Әмма ул берәү, ялгызы

Белән таңнарың атты!

Уеңда иде, көнеңдә…

Уң-сулың куе томан,

Ул түгел, хәтта үзең дә

Аны танымас сыман.

Чәчләре инде ак микән?

Синең буяулы һаман,

Урамнар урамны кискән,

Ул килмәс микән шуннан?





23.02.01.

  СӨЙКЕМСЕЗДЕР БӘЛКИ СӨЯГЕМ

Алар сөймәс хәтта үзләрен дә,

Көнчелеккә яреп йөрерләр,

Хыял аты бәйле тезгенендә,

Албастылар ялын үрерләр.

Алар сөймәс диеп белми идем,

Юк, ахыры, сөйкем сөягем?

Ә югыйсә, мин күкләрдән иңдем,

Шул ук утлар иде көйгәнем.

Мәхәббәткә лаек булалмаган

Икәнемне беләм электән!
Шөкәтсез бу “үрдәк баласы”ннан

Аккош булалмадым нилектән?

Кешеләргә артык ышандыммы,

Нигә алар диеп яшимен?

Эһ син, дөнья, барлык ялганыңны

Күтәрергә мәҗбүр кеше мин.


КҮЗ СӨРМӘСЕ

Ай сулкылдап тәрәзәңә килер,

Йолдызлары белән ялынып,

Синең күңел кояш көтеп алыр,

Нурлы таңнар белән ал булып.

Ул сукмагың бары аның өчен

Чишмәләргә йөреп салынган,

Юлларына каршы чыгып, үзең

Көянтәләреңә тагылган.

Бәлки хәйран итмәгәндер, димә,

Санагандыр әле сабыйга,

Хәтереңә саташулар иңә,

Юлларыңа ваклар абына.

Кипшермәгән хәтта акыллары,

Ныгымаган килеш хисләрдә —

Нигә икән сине аулаулары,

Көннән куркып, калып кичләргә?

Онытылыр әле, онытылыр —

Яши-яши кеше үзгәрә...

Шулай гына булса иде, бәгырь!

Сөрмә тарттым әле күзләргә.

   ЯЛГЫЗ АККОШ САГЫШЫ

Синең хисләр төнбоеклы күлдә

Ялгыз йөзгән аккош хәледәй,

Җиле дә юк көннең,

Шушы кичтә

Ватылыр кебек күкләр бәллүрдәй.

Онытылма,

Аның күңелендә

Давылларның кунды хәтәре,

Синең кичләр күчеп иртәләргә,

Гомереңне һаман үртәде.

Ә яшисе кемнең килми икән,

Бәхетенә чумып язмышның?

Ул тагын да киергәндер җилкән —

Сагышларга килеп кавыштың!

Үз җаенда көннәр ага-ага,

Гомерләрне бара кыскартып;

Кичләрендә салкындыр ла аңа,

Күлдә елый аккош өн тартып.


КОЯШКА КУШЫЛУ

Нинди бәхет? 

Урамнардан килә

Кояш тулып, дөнья яктырып,

Моңлы чагың әле синең генә,

Түрләреңә төшкән ак болыт.

Җырларыңда очрашасың сыман

Үзе белән җанга җан килеп,

Кызыллана бакчаларда балан…

Торадырмы һаман ул көлеп?

Әллә инде тәмам сүнде микән

Йөзенең ул якты нурлары?

Аның анда хәле мөшкел дигән

Сүз сөйләде адәм юк-бары!

Бу кадәрле моңланмас та идең,

Сагынгандыр, сәбәп шундадыр!

Урамнардан бәхет тула килдең…

Кояшларга кояш кушылыр.

   АНЫҢ БҮГЕН 



БИГРӘК ЯЛГЫЗ ЧАГЫ

Ул бит шундый —

Чәчәкләргә мохтаҗ

Булмаса да якты тормышта,

Болыннарга чыга, бәхетле таҗ

Такыяларын үрә язмышка.

Аны атап юрый, ромашкалар

“Ярата” дип әйтә шикелле,

Аркылыга төшәме башкалар —
Көн түренә сагыш сибелде…

Ни дип килер икән илдән сүзләр?
Исәндер лә, 


       дуслар түрендә

Бәйрәм итеп, чибәрләрне күзләр,

Оныта барып хәтта үзен дә.

Кайнар хисен утлы хәтер йотар,

Үпкәләүдән үтә алмас ул,

Кулларыннан, килеп, язмыш тотар,

Эзләп чыкса, таба алмас юл.

    БӘЛКИ ДӘ ӨМЕТ КЕНӘ

Сине анда ни көтәдер

Кадерең хөрмәтенә?

Бәлки әле ул килгәндер?

Кигәнең — күлмәк кенә!

Кышкы бураннарга чыгып

Йөгермә яланаяк!

Сабыр ит, болай ук кубып

Ашкынма уңың-сул як.

Кичәгең бүгенге көнгә

Чакырып кайтыр микән?

Ни булды бу йөрәгеңә,

Хисләрең чиккә җиткән?

Сине анда көтә-көтә

Зарыккан диеп кенә

Җөп булса иде бу көндә

Теләгең өметенә!


КӘБИСӘ ЕЛ




*Узган ел хакында
Бар да шартлы,

Хәтта хакыйкать тә,

Ай чыгуы, кояш яктысы...

Яшәеш тә күчә әкияткә,

Бөтен хәтта өлеш яртысы.

Еллар башы һәм дә бер шарт кына,

Хисап өчен исәп җае ул,

Ә кемнеңдер кылы һәм тартыла,

Бүтәнгә бу — хиснең сае шул!

Ел исәбен каян башласак та,

Арттырсак, йә дә киметсәк,

Сан үзгәрә бары булачакта,

Шарт асылы туа имешләп.

Фаразларда хакыйкатьне танып,

Хыяллардан өмет көтәбез,

Кәбисә ел, бары көнгә артып,

Шартны дөресләгән итәбез!




             Февраль, 2001.


ҮТЕНҮ

Гафу, берүк,

Сүзнең барчасы да

Зурлык эзләү эшнең кечесеннән;

Хакны күреп,

Теләк басмасында

Тирбәләбез,

Алдан килешенгән

Өчен генә дуслар ышанычлы!
Ә күңелнең хәтәр чагы азмы?

Безгә холык җәтмә ташламакчы,

Шунда күзләр акыл күзен ачты...

Гафу, берүк,

Гафу!
Акланмаган

Килеш кенә калмас өченгәдер

Тәүбә итте, димә!

Минем сүзем

Һаман шул ук,

Һаман көчедә бер!

Дус та алдар,

Дусның — дуслары бар,

Ышанычым — тойгы һәм хисләрем,

Дөнья һаман әйләнер дә зар-зар…
Сындырмаслар микән күчәрен?





            04.03.01.

БӘЙРӘМ ТҮРЕНӘ

Өмет кошым сайрап, хыялымның

Күкләрендә корды оялар,

Синең бәхет,

Синең уйларыңның

Түрләрендә алар оялар!

Син көләрсең,

Элеккечә шулай

Тибрәп куяр күкләр бәллүре,

Сүземнән дә көнләп, тулгый-тулгый,

Бәдән буйлап йөрер хис нуры.

Һәр әйткәнең йөрәгемә тамсын

Иде шунда бал һәм май булып,

Арадагы төнне кояш алсын —

Күңелләргә кереп яктырып!

Өмет кошым сайрый,

Аңа хыял

Бакча икән күңел илендә;

Миңа гына түгел,

Сиңа бу хәл

Насыйп булсын бәйрәм түрендә!





              03-09.03.01.
   КИЛЕР КӨНГӘ ХӘТЕР ЯҢАРТУ

Хәтер җиле күңел тугаеның

Камышларын капшап узды да,

Болытына сарып чиксез күкнең,

Юл тузанын куып тузгыда —

Сиңа китте...
Нигә җәберләвең —

Санамыйча илдә булдыга?

Исән икән,

Әллә кайчан килер,

Күрер иде, дисең, бер генә!

Аның дәрте чакрымнарны йөрер,

Озын шәүләләре күренә

Кебек иде...
Хыял кайтып керер

Шыксыз көннәреңнең түренә!

Хәтер җиле — хәтәр,

Җанны тетәр

Һәм дә үртәр синнән үзсенеп,

Көннән китәр, хәтта илдән үтәр,

Югалачак гүя ул сүнеп...
Килер көндә безне нәрсә көтәр,

Каршы алган булып көрсенеп.





      Март, 2001.

ҮКЕНҮ СЕРЕ

Сагышларыңа уралып

Көннәргә чыгадыр ул,

Чатларда карап тукталып,

Көтепләр торадыр шул.

Торадыр юлыңны теләп,

Шушыннан үтсен, диеп,

Коядыр яңгырлар елап,

Явадыр кары ишеп.

Күкләрдә тынычлык юкта —

Җирләрдә ничек булсын?

Бу сабырлык бары юкка,

Йөрәкләр кайнап торсын!



     Март, 2001.

ЯШӘЕШ БУЙЛАП

Дөресме бу көнең, хәерсезме,

Хакыйкатьтән читкә тайпылып,

Бәхетеңне эзләп киләсеңме,

Күз томалып, акыл ашкынып —

Бөтенесе синең үзеңнеке,
Өметең ул, нишли аласың?!.

Ихтыярың — сынык күңелнеке,

Төн дәвалый җанның ярасын!

Көн — тәкъдирнең салкын алачыгы,

Авыр сандалында чүкеде…

Күзләреңдә якты таңнар чыгы,

Хәтереңдә еллар үкседе.

Дөресме бу шулай, хәерсезме,

Ул кадәрен яшәп беләлмәм,

Ничек әле миндәй шөкәтсезне

Кочкан кеше идең, багалмам?

Көн — йөгерер, болыннарга чыгып…
Куа килер хәтер — каралып…

Китә барыр шулай гомер агып,

Хис — суынып,

Өмет — яңарып!




       Март, 2001


ӘҮЛИЯ


 
  Поэма

Омтылды көн, минем-синең барлык

Онытылды, хәерлегә булсын!

Тыкрыкларга кереп китте тарлык,

Безнең белән киңлекләре барсын!
Бу дөньяның кысан урамнары

Безнең арттан калса киңәеп,

Яшәдек, дип әйткән чакларымны

Искә алыр халкым кинәнеп.

Дөнья — җаһил, шушы наданлыкның

Гыйлем табып кайчан куану

Хисе белән янган чагын күрдең?

Гүя яшәү үзе — чуалу...

Хакыйкатьне аңлагандай йөри

Галимнәр дә юкка саташып,

Инандырып, белгән булып сөйли,

Сөйли заманага ярашып.

Онытылып барлык, 



        юклык чыгып

Тора һаман безнең каршыда,

Башны идем — әүлиягә барып:
Яшәешем боздан арчырга...

Әүлия дип килдем, ак сакаллы,

Олы кыяфәтле кешегә,

Исерек икән, чыккан саф акылы,

Күз акайтты мине күрүгә.

Сабый төчкереге ишетелде

Дөньялыкның аргы читендә,

Әүлия дип килдем, көн ишелде,

Яктылыгы бетеп йөзендә.

Мин кояшны эзлим, дөньялыкның

Яктыруын теләп, кешелек

Шул өметтә яшәп, бу барлыкның

Бәхетенә чумсын мәңгелек.

Фани дөнья кулга кергәндә дә

Чыгып китәргә дип талпына,

Бу көннәрнең назы итәгендә

Дуамал җил ни дип алҗыта?

Азмы хөрлек? Әллә бер саташу

Булды микән шушы омтылыш?

Бар нәрсәдән өстен бу ярату,

Бар нәрсәдән түбән бу торыш.

Ничек шулай була икән инде?

Нигә тар бу кеше күңеле?

Минем уйга фәрештәләр иңде,

Хыялларның килде җиңеле.

Сөйләнде сүз, телләр бәйнә-бәйнә —

Барчасына ничек сүз таба?

Без — сау килеш, адашканбыз әллә,

Көнгә китеп хәтер кузгала.

Кешеләрне кеше яратырга,

Яратмаска мөмкин — җан эше,

Якты көннәр яктылыкны тарта,

Кара җаннан килә кан исе.

Һәммә кеше игелекне уйлап,

Туры юлда йөрү уенда,

Әмма берәү төзекләрне болгап,

Хакыйкатьне бозу ягында.

Ул берәүнең шайтан булуына

Мең дәлилләр сөйли китаплар,

Бәддогалар аңа юлланыла,

Меңнәр аны мең кат кабатлар.

Әмма шушы берәү үзе диеп

Уйламады нигә һич кеше?

Курку төште күңелләргә иңеп,

Көннәремнән көнгә кичмеше!

Шушы берәү әгәр үзем булсам,

Кайдан табар җаным яклауны?

Сыендырып, сыенусыз калсам,

Ачып ташлап уң-сул якларны?

Шушы берәү әгәр үзең булсаң,

Нәрсә дияр идең? Дәшмисең?

Намазың — юк, уразаң — юк, чыксаң

Хаҗга диеп, хаҗны белмисең!

Тыштан дөрес бар да, 




        ә эчендә

Мин беләмлек һәм дә сафсата,

Шушы кадәр гауга бер кешедә,

Шушы кадәр хаклык һәм хата.

Ил эчендә төрле кеше булыр,

Кече җанлы һәм дә әллә кем,

Хакыйкатькә хата тәңгәл килер,

Артыгына һәм дә килер ким.

Холык, диләр хәтта холыксызны,

Холыклылар сансыз булалмый,

Зур күрәбез хәтта яраксызны,

Юк-бар икәненә карамый.

Бик гаугалы чагы күңелемнең,

Әйттермәкче уйда булганны,

Белми калсаң санын син үзеңнең,

Беләчәксең җаның сынганны.

Шушы кадәр иркә бер җан булып

Яшәгәндә дөнья йөзендә,

Бәлаләрне-казаларны күреп

Белерсең, дип мәгәр үзең дә

Уйлагансың, көткәнсеңдер әле,

Тими үтте заман җиле дә...

Көн бозылды, илнең китте хәле,

Чәчәкләре җилгә сибелә.

Язлар үтеп, җәйләр җәйләнгәннәр,

Саташылган юк-бар уйларда,

Хәерлегә булсын, күрмәгәннәр

Күргәннәрдән гайре — туйларда.

Һәр кешенең үз җаена килгән

Минуты бар, хәтта иптәше,

Сары сагыш таллар башын игән,

Яфрак сибә, килгән — китәсе.

Киелгән дә туза, уза-уза

Хәтер йөри алдан онтылып,

Кураларда уйнап җанын сыза

Көзге җилләр уң-сул атылып.

Без — кайтырбыз, килгән китә икән,

Киткәннәр дә кайтмый калмыйдыр!

Без кайтканда йолдыз явар күктән,

Сагыш утларында янмый тор.

Без кайтканда җырлар яңарырлар,

Онытылган хисләр кузгалып,

Тантанада җаннар яңгырарлар,

Бар да сөйләр шунда сүз алып.

Без кайтканда илдә язмы булыр,

Кышмы, көзме, 



    инде ансына

Хәйран итмәс идек, күңел айныр,

Хис таралып көннәр җаена.

Без сөйләштек сүзгә керә-керә,

Чыга-чыга һәм дә түгелеп, 

Элеккедән бирге килә-килә,

Чәчелеп һәм кабат игелеп.

Без сөйләштек, гүя дөнья яме

Элеккедә иде бу көндә,

Бу сөйләшү безгә бәхеткәме —

Сөенечкә яреп килгәндә?

Куанулар һич тә ялгыз йөрми,

Очрашулар соңы — хушлашу,

Сагышларга төшәселәр килми,

Дошманыма килми дуслашу.

Сүз кайрагы уеп кына ала,

Йөзен бозып хәтта дәүләрнең,

Сүз җәүһәре җанга өмет сала —

Кайгыларда калган меңнәрнең.

Бәлки хактыр, әллә бер саташу,

Дин дигәннәр бәлки — кылану?

Безгәме соң инде күккә ашу,

Безгәме соң кабат уяну?..

Дөньялыкның күзе яшькә тулган

Чагындамы җаннар сак калып,

Бәндәлекнең дәртен белеп алган,

Әүлиягә шунда саналып.

Киләчәкне юрыйм, ә ул килеп,

Инде үтеп бара икәнен

Аңламый да калып, башны иеп

Ачып укыйм Тормыш китабын.

Милләтенә карап кешесе һәм,

Милләтенә карап фалы да,

Урыс арасында үзсүзледән

Булуларың — булу тагы да.

Татар арасында катгый кирәк

Һәм хәйләкәр, юкса бетәсең,

Җисемең булып, юкса, синең — көрәк,

Сәнәк булып яшәп китәсең.

Катгый белән хәйләкәрлек — авыр,

Бер күңелгә сыймый бу кадәр,

Булдырмасны булдырганнан аер,

Булдырганнан булдыр була бар.

Хәтер — сандык, чорлар — һәм карагы,

Энҗе-мәрҗәннәрне урлады…

Миңа чүбе, тузанмы каласы?

Күңел юкны-барны уйлады.

Хәтер гәүһәренең бәясенә

Мең югалтып, меңне табасым

Бардыр алда, түргә керәсенә,

Киләсенә ышана барасың.

Булыр сыман, югалтуны үтеп,

Табыласы шушы барлыгы,

Ничә кабат назлы җанны тетеп

Салды шушы заман зарлыгы.

Хәтер — сандык, тәмам актарылып

Ташланылган, сынып келәсе,

Заманамы алды бер тузынып,

Килгәннең дә булыр китәсе.

Кешеләрне сазга батырганда

Үзең юынырга онытма!
Бу — хакыйкать, мәгълүм дөньялыкта!

Азмы янган идем ул утта?

Заман — яман, чөнки үзем анда

Яхшылардан була алмадым,

Йөресә дә бәндә олы санда,
Кечелеген онтып калмасын!

Фәрештәнең күләгәсе әллә

Төште микән синең йөзеңә?

Мин бары тик ялгыз кеше генә,

Кеше генә синең үзең дә.

Без үтәрбез шәһәрләрне урап,

Туктый-туктый бар да юл бирер,

Без үтәрбез, хискә тулып дулап

Шашынучы җилләр тын торыр.

Без үтәрбез авылларны урап,

Ашыгырга синең һәм минем

Сәбәп тә юк, болар бар да соңлап

Килгән бәхет кебек дип белдем.

Инде узган, инде булган, хәзер

Кулдан киткән киләселәре…
Син — фәрештә, ә мин — синең җәбер,

Үпкәләвең, ачу сүзләре!

Юк кына бер шаярудан, дисең,

Аңламыйча күңел серләрен,

Борылдың да киттең, синең исем,

Синең хискә тулды йөрәгем.

Шулайдыр да, әмма ул китүдән

Бу җитүгә кадәр ничә ел

Гомер узган, күздә яшь кибүдән

Кабат яңгыр булыйм әллә гел?

Күзләремә карап уза көннәр

Әле — туннан, әле — чишенеп,

Мин бит аның яңгырын да көнләр

Хәлгә калганым күп — үчегеп.

Хәтер сандыгында искесе бар,

Яңасы бар якты хисләрнең…
Бу Казанның урамнары бик тар

Булсалар да — азмы кичмәдем?
Яшьлек эзләремнән килә-килә

Күп йөрелер әле,

Оныткан

Ул юкәләр, өрәңгеләр әнә
Яшь парларны инде үз иткән!
Сер сөйләшә алар кочагында

Йөрәк дәртен тоеп һәрберсе,

Ялкынланган ирен кочагында

Ачылып килә бәхет бөресе.

Гомер киңлекләре шактый ерак

Тоела ул, һич тә тараймас

Кебек аның чиге, көннәр буйлап
Төннәр килә-килә офтанмас,

Зарыкмабыз кебек, арымабыз —

Арырак юл мәгәр китсәк тә,

Әмма тарлык булып бу арабыз

Уңышлары белән кисәтә!
Хәере бар көннең, хәерсезлек

Аз тормады басып бавырга!
Каян килә безнең бу үзсүзлек —

Җиңел карау барча авырга?

Бу дөньяның хәйләсезен һаман

Файдасызга санап йөредек,

Хәлләребез этнекеннән яман,

Ил кышына кердек төренеп.

Ил хәтерен саклау өчен һич тә

Әүлияләр көнгә кирәкми,

Хакыйкать ул гүя һаман истә,

Йөрәкләрне хыял көйрәтми.

Бу ил китәр, санга алырлык та

Калмас сынык һәм дә ватыгы,

Сүз тетелер, җанга авырлыкта

Тигезләшер киме-артыгы.

Юләрлек аз булмас, замананың

Кайнарлыгы сүнәр күзләрдә,

Яшәеше бөек тантананың

Аз тоелмас әле кемгә дә.

Ялгышулар чыгар дөреслеккә,

Хакыйкатьне барлап яңадан,

Дөньялыкны кабат хөкеменә

Алыр бар да хистә янудан.

Кешелекнең яшәеше һаман

Үткәннәрдә күрер булырны,

Бу дөньялык искелектән калган,

Ә хыяллар — заман узгыны.

Бәхет бит ул әллә кайда түгел,

Үзеңнеке бары үзеңнән,

Үз холкыңнан затлылыкка сөрел

Һәм кире кайт аңа яңадан!
Заманадан алда ашыгучы

Юләр булып һәрчак тоелыр,

Алга узып артка да калучы

Санга керүчедән табылыр.

Бүген миндә ай һәм кояш бергә

Очраштылар, хәтер түрендә

Аңлаштылар, үткән — килеремә

Күчеп барган кебек күренә.

Син кызганма, заман, кызыгудан

Узылган бу хәтер ялгышу,

Саклый алмас һични ялгышудан,

Ялгышудан барча авышу.

Сөймәделәр, димә, үзең ничек

Сөймәгәннәреңне хәтерлә,

Һәммә җан да олы була, кечек,

Һич ашыкма сүзең әйтергә.

Сабыйның да әле үсәсе бар,

Авыртканның — кала хәтердә,

Туңган күңелләрдән эресә кар,

Хәйран булыр күргән җәбергә.

Азмы мине кимсетмәде икән

Адәмнәрнең төрле-төрлесе,

Онытылмый, елдан-елга килгән,

Бересеннән түбән бересе.

Алар инде ишан булсалар да

Әүлиялек итә алмаслар,

Һәммәсен дә барыр бусагада

Колач җәеп каршы алмаслар.

Үпкән-кочкан гына җилгә оча,

Суккан-сынган әмма онтылмый,

Минем хәтер яраларны ача,

Күкләр-җирләр генә ярылмый.

Инде күптән гафу иттем юкса
Дошманнарның хәтта ялгышын,

Бүген әгәр алар җиргә упса,

Әйтә күрмим сүзнең ачысын!

Яшәү өчен көрәш баргангадыр

Берәүләргә дошман берләре,

Йә тәгаен өстен булгангадыр
Каралана тәмам йөзләре.

Начар уйлар, яман теләкләрең

Алып китәр тәнең сихәтен,

Яхшылыкны сөеп сөйләүләрең

Китерәчәк сиңа бәхетең.

Начар итеп әйтә торсалар да,

Алсалар да мәгәр хәтерең,

Бүген сине юкка чыгарса да

Иртәгә көн салма җәберең.

Бу — юләрлек түгел, пешмәгәнлек,

Акылсызлык түгел, ахмаклык,

Бәрәкәтсезлектә яшәгәнлек —

Менә шунда булыр яманлык.

Хәтер сеңеп калыр елларыңда,

Кайтмас булып агар үткәнгә,

Яшәгәнсең икән язларыңда,

Хәйран итмә язлар килгәнгә.

Хәерлегә булсын, хәерлегә,

Син күргәнне кем дә күралмас,

Сәлам бирсәң бүген җәберлегә,

Иртәгә көн җәбер ярамас.

Үзеңне уз — үзең булып калып,

Үзеңә кайт һәм үзеңне табып,

Гомер үтәр көннәреңне алып,

Кире кайтмас бер дә офтанып.

Үпкәләгән чагым аз булмады

Дошманга да, хәтта дуска да,

Гафу өнен алар һич алмады,

Боерганым хәтта булса да.

Үчләнүне кабул итәлмәдем,

Бер бәхетем минем шуңарда,

Барыбызның теләк — һәрбер адым

Мактау сүзен генә тыңларга!

Назлар эзләп дөнья саташачак,

Төннән чыга барып көннәргә,

Хәтта яхшы-яман алмашачак,

Төшләреңнән күчеп өннәргә.

Һәр акыл да үзен өстенлерәк

Итеп тояр ялгыз чагында,

Йөрәкләргә хисләр була терәк,

Тамырларда тойгы агыла.

Ничә җаннар язмыш уйнагында

Югалдылар уң-сул саташып,

Килеп чыксаң дөнья тугаена,

Юлларыңны беркөн адашып,

Кемлегеңне җуя күрмә, йөзнең

Һәр чалымы сатар үзеңне!
Нигә генә үзәкләрең өздең,

Потка табындырып үзеңне?

Саташмаска бу күңелгә һәрчак

Кыйбла кирәк, кирәк таяныч,

Каннарыңа тулып янсын учак,

Хис ялкыны сүнү — аяныч.

Хис һәм тойгы адәм акылының

Таянычы булып яралган,

Хисләреңә ышан, тойгыларың

Бәхетеңә була кайнаган.

Хистән качу — акылдан баш тарту

Белән бер ул адәм затына,
Кая ди ул бәхет тәмен тату —

Салкыннардан бәхет ятсына.

Көн узышы хәтер сандыгының

Бушатты да куйды байлыгын,

Белгәнемә бәхет ни икәнен —
Гомер юлларымда ашкындым!
Төн елады йокы эзләп күздә,

Көн йөгерде керфек ачтырып,

Хис ялкыны төште йөрәгемә,

Тойгыларны тагын арттырып.

Синең сөю минем акылыма

Сыя алмый моңга әйләнде,

Түзеп булмый аның ялкынына,

Йөрәкләргә йөрәк бәйләнде.

Аның уты чыгып йөзләремнән,

Көннәремнең карын эретсә,

Елгаларым ашып ярларыннан,

Тауларны да күмәр күренсә,

Нәрсә дияр идең икән? Бәлки

Китмәс иде хәтта исең дә,

Бәндәсенә язмыш буен үлчи,

Бәхетләрем кимдер дисәң дә.

Мин бит инде күптән беркем түгел,

Синең алда санга керерлек,

Байлыгым да, гамәлем дә җиңел —

Төенчеккә алып йөрерлек!
Гомер җиле минем урамнардан

Яфрак куып очып узды да,

Карап калдым бары артларыннан,

Хәйран булып шушы тузгуга.

Инде менә онытылды барың,

Онытылды, хәерлегә булсын,
Тыкрыкларга кереп китте тарлык,

Безнең белән киңлекләре барсын!

Хәвеф тойгысыннан качты күпләр,

Дәһрилекне кулга таяк итте,

Бертуктамый сөйләштеләр күкләр,

Әүлияләр хакны әйтеп китте.

Ишетмәде күңел тарлыгында

Адашучы заман



      сүз дөресен,

Безгә — яшәү шушы барлыгында,

Кемлегеңне бәлки бер белерсең!

Соңгы булып өмет сүнә,

Чаткы

Тын бушлыкка ничек йотылса,

Кояш елмайганда дөнья якты…

Ни күрербез тәмам тотылса?





14.06.00 — 27.02.01.

“БӘХЕТ ДӘФТӘРЕ”ННӘН (1999-2002)

    КЫШКА КЕРЕП БАРГАНДА

Быел бу кар бер дә ялындырыр

Кебек түгел, әрсез кылана...

Чиксез күкләр мамык кага, авыр

Салкын иңә, тәнне куыра.

Озакламас, таулар өеп йөрер,
Килеп җитеп котып бураны…
Чана тартып сеңлем дә йөгерер,

Чия булып бите очлары.

Чүлмәк куеп әнкәй кече мичкә —

Аш пешерер, исе дөньяның

Борынына кереп, дәшәр өйгә,

Көттермичә әткәй кайтканын.

Ул арада ут эленер, көннең

Яктылыгы китеп, кич җитеп,

Авыз ерып кергән әткәбезнең

Йөзкәеннән йортка нур иңеп.

Быел бу кар бер дә ялындырмый

Төште җиргә, кинәт туңдырып, 

Болай бик тиз килер диеп көтми

Иде күңел, алды куырып...

Сеңлем инде ире кочагында

Ул-кызына яши сөенеп,

Инде мин дә ата, үз өемдә

Бәхет белән яшим туенып.

Бер ялгызы әнкәй нишли икән?

Көн буена абый эштәдер!

Тормышына вакыт табалмаган

Чакларында ни сүз әйтәдер?..

Быел бу кар бер дә ялындырыр

Кебек түгел, усал кылана,

Урамнарда яка күтәрелер…
Олы мичтә учак шатлана!



       Октябрь, 1999.

КИТЕР ШӘРАБ

Кил, җанашым, китер дәрт шәрабың,

Чөкердәшеп эчик күтәреп,

Җәннәт — ерак, төкәнмәс дәрманың,

Хисләр белән ирен күгәреп.

Кил, җанашым, шушы бакчаларның

Күлмәкләрен салган вакыты,

Коеналар — тынмас яңгырларым

Тешләренә тешен шакыды.

Кил, җанашым, синең иренеңнән

Кайнарырак шәраб тапмадым,

Айныт мине сөю махмырыннан —

Табип эзләп, дару капмадым.






Декабрь, 1999.
    ГОМЕРГӘ ШУЛАЙ БУЛДЫ

Нигә болай үчекләндем, белмим,

Онытылып китеп, адашып?

Куптарды да котып салкын җилен,

Гөлбакчама керде саташып.

Салкын иңде, авыр карлар ятты

Май аеның алып өннәрен,

Алмагачлар кичә чәчәк атты,

Бүген җиргә койды ямьнәрен.

Бу — язмышым минем,

Илдә яшәп,

Илдән читтә узды гомерем...

Карлар ява болытларны иләп,

Очкынлатып сагыш күмерен.






01.05.00.
    ШУЛАЙРАК БУЛГАН ИКӘН

Ничек кирәксә, шулай һәм

Уйнадым, үз язмышым!

Хәтта тарихны сындырган

Адәммен, юк ялгышым.

Патшалар дөнья бүлделәр,

Уң-сулым дан эзләде,

Максатка җитә иделәр,

Тик калмады эзләре.

Тарихны алдым кулыма...

Кемнең бирәсе килсен?

Патшалар тәхет алыша,

Ник миннән сорап килсен!


    АППАГЫМ

Хәлем сорап нәрсә сөйләвең бу,
Ул гайбәтне таптың кемнәрдән?

Юллар буйлап җилләр уйнады ду,
Чыгып барган чагым көннәрдән!

Элек мине таба ала иде

Дус һәм дошман, төнгә кермичә,

Буйга китте хакыйкатьнең иңе,

Үтте заман сәлам бирмичә.

Начардырмын, вакыт табалмыйча

Үпкәләтеп читтә йөрелде,

Тәнемдә — җөй, җанда — яра ничә,

Мең үленде һәм дә терелде!

Хәлең ничек?

Бәхет күлмәгеңне

Киеп йөргән чагың онталмыйм!
Ни диясең?.. Күргән-белгәнеңне

Соңрак сөйләр идең, аппагым!






Октябрь, 2000.
    ЯЗМЫШ ДӘФТӘРЕН УКУ

Дөньялыкның сүрән яктысында

Өмет таҗы, нурга чагылмый,

Тыныч кына сүнә, якынында

Көйдерәчәк әрнү — җан сызлый.

Соңарылды, көнем сүнеп бара…
Яшәүдәме өлгер булмадым?

Төнем белән кыска калып ара,

Гомер урамымны урадым.

Җырлар идем, уң һәм сулым — бушлык,

Ялгызлыкта көйнең дәрте юк,

Туфрак кочып яшәп күккә аштык,

Күкрәгемә килеп төртте ук.





    25.05.00.

  ИЛ БӘХЕТЕ

Көтү куа авыл, көтеп алып…

Соңга калып килгән шикелле,

Ихаталар тәмам һәм бушанып,

Болыннарга маллар сибелде.

Көн кайнары салкын болытларны

Эретә барды, күкләр зәңгәре

Менә тамам, дигән чакларыны

Дөньялыкка искә төшерде.

Сөтне туя эчкән бер түгәрәм

Балаларның урман юлына

Җиләккәме кузгалуы бердәм? —

Илем бәхетенә күмелә!




          Май, 2000.
   Ә КҮРШЕДӘ — КИЯҮ ЕГЕТЕ

Ясмык тарта — мамык кулын изеп

Күрше кызы, күзе бүселеп;

Бүген кияү төшә килен итеп 

Яшьтәш кызын, китәр үссенеп.

Бергә уйнап, бергә сабак укып,

Тән кайнарда итәк кыскартып,

Егет аулагында җан очынып

Йөределәр мең хис кузгатып.

Ясмык тартты, күңел йомшагының

Бозы китте күз яшь агызып,

Дәртен көнләшүдән күршесенең,

Хәтерләре калды абынып.




                  Май, 2000.

  ҮЛЧӘНЕЛЕШ

Сагыш идең, инде шатлык булып

Назландырсаң иде хәтеремне,

Син — киләчәк көнем, җырга күмеп

Тутыручым дәртле күңелемне.

Хатирәләр, күзгә керә-керә,

Китермәкче өнгә, телә-телә,

Һич ни җитми иде безнең сергә,

Булган-булмаганны кем дә белә.

Бүгенгесе берни түгел сыман,

Бүгенгесе инде — китеп барыш,

Хәтерләрне барлый-барлый заман

Үткәннәрне үлчи карыш-карыш.


СҮЗ СӨРЕМЕ

Син сөйлисең,

Синең сүзләреңдә

Хакыйкать бар,

Җанны өзәсең дә,

Ялгамакчы булып бу кичәдә

Гел көләсең

Дәшеп күңелеңә.

Әйтәсе зар,

Хәтта кисәгем дә

Бөтен була,

Сүзләр бәйрәмендә

Бөтенәя көнем!

Ни сөйләвең,

Хәтер бәйләмендә

Хыял атларымны әйдәдем!

Чыбыркының үткер очлыгында

Күкләр пыяласы чатнады,

Синең үткен сүзләр бәйрәмендә

Минем өметләрем шартлады.





               2001 ел.


    КОЯШЫМ

Синең кояш күңелләрне биләп,

Уятып наз хисләр чәчәген,

Уч төбендә саклыгымны иләп,

Үткәнем дә булды,

Булды киләчәгем!

Синең кояш шигырьләрем иде,

Җырга күчте, илнең телендә

Гайбәте дә була алмам инде...

Ә кояшым яна,

Балкый күкләремдә!

Син сүрелсәң, җаным өши башлый,

Йөрәк туңа, хәтер яктысын

Караңгылык чолгый, яшьни-яшьни

Чакма чагам —

Кояш…
Кояш балкып чыксын!




        Май, 2001.
     ДӨНЬЯЛЫКНЫ ТАНУ

Шаяртмакчы үз җаена алып,

Кызыктырып алы барына,

Бәхетсезне бәхетләргә салып,

Кавыштырып ярны ярына.

Ә чынлыкта бар да төш боларның,

Әкият һәм хыял дөньясы,

Чын хакыйкать — бөек тынлыкларның

Тынлыгында тынлык оясы.

Яшәү барда гел үзгәреш булыр,

Кичәгегә бүген охшамас,

Тынлык хөкеменә чумып торыр

Мизгелем бу — дус та аңламас.




                    Май, 2001.

СЕР ҺӘМ СҮЗЛӘР

Минем серем синең керфекләрдән

Хис шәрабы булып тамганда,

Язым чыкты аңкып бакчалардан,

Акылыма кайттым, санга да.

Минем хисем ашкын җилләр белән

Тумаган да иде, югыйсә,

Чыгалмамын инде күңелемнән,

Хәтеремне авыр хис кисә.

Синең сүзең — әллә шаяртыпмы,

Әллә чынлап шулай әйткәнсең,

Каплап куйды, күңел-акылымны

Боеклатып, каплап ятьмәсен.

Синең сүзең калаларны түгел,

Гайбәт салаларын алганнар,

Йөрәгемдә, юлларыңда түгел,

Серем саклап эзләр калганнар.




                  Июль, 2001.
      ДӨНЬЯЛЫК БӘХЕТЕ

Ул дөньяны шундый сөя, диләр,

Сөеп-көеп туймас гүяки,

Бәхетләре иңне-буйны иңләр,

Бетмәс кебек янып-көймәке.

Тормыш диңгезенең дәртләрендә

Очып кына йөзә — кош кебек,

Мин бит, җаным, синең бәхетеңә

Яшәдем лә бугай көч биреп.

Әллә кемнәре бар — дөнья булгач,

Тигезләшми агы-карасы,

Безгә әле шушы диңгез буйлач

Барасы да әле барасы.

Син сөйгәнгә генә хәйран итәм

Дөньялыкка, могҗизасын танып,

Ә югыйсә әллә кайчан — күптән

Китәр идем Илаһыга ашып!





      Июль, 2001.


      АВГУСТ

Уйларымның шундый авыр чагы!
Кайсын гына алга куярга?..

Җаем китеп, сак йөрәгем чыңы

Чакырмакчы ерак юлларга.

Анда кемдер бик ашыга булыр,

Йә соңарган, ялгыш адашып,

Күңеленә бераз сагыш тулыр...

Җырлап алмасынмы саташып?

Уйларымны җыйдым, уйланмаган

Түгел иде гамәл-тормышым,

Чакма чагып арыш камчылаган

Аҗаганга кереп барышым.





           2000 ел.
     СЫГЫЛЫП САГЫШЛАНУ

Күңелемнең өзелде бер кылы,

Өзгәләнеп төштем, күзләрем

Яшь агызды, качты төн йокысы —

Саташулы инде сүзләрем.

Бар тәртибе бетте гамәлемнең,

Ишелделәр күкләр өстемә,

Яктылыгы сулды ал йөземнең,

Сызлануга сагыш өстәлә.

Күңелемнең өзелде бер кылы,

Киселде дәрт, күкләр яшьнәде,

Үткән көннәр гамәл даны булды,

Бүгенгесе искә төшмәде.






Апрель, 2000.

      ҮКСҮ

Нигә кирәк иде шушы сөю,

Күңел утын мәгәр сүндергәч?
“Кешесенә күрә — пары!”— дию,

Күңелеңдә бүтән йөрегәч?
Нигә кирәк иде ул сүзләрнең

Дәрте белән күзнең явымы?

Язлар, диеп салкын бу көзләрең —

Саташтырыр хисләр сагызы?

Нигә кирәк иде? Бәлки син дә

Белмисеңдер, җавап — сүз генә...

Яшәү үзе, юкса, син дә, мин дә,

Дус-дошманның хәтта теле дә!





           2000-01.

    ДӘРТ КОЛЫНА ӘВЕРЕЛҮ

Йөрәгемдә бу нинди дәрт —

Өтеп алды бәгыремне,

Җилекләргә үтеп, үләт

Итмәкчеме гомеремне?

Минем дәртне кем аңласын —

Һәр кешедә үз хәсрәте,

Ничек телем әйтә алсын —

Яндырыр сүз бәрәкәте.

Мәгәр көннәр төнгә күчте,

Үзгәрде ел хәрәкәте,

Тәкъдир көзе сагыш эчте,

Ачылды җан җәрәхәте.

Яфрак коям — сары-сары,

Көйгәннәрнең хәле — шушы,

Тик дәрт һаман җанда бары,

Җилекләрдә кайный уты.




            Сентябрь, 2001.

КИРӘК ТҮГЕЛ

Нишлисең син, күңел,

Шушы кадәр ташып

Чыга калсаң, җиңел

Булырмы соң — ашып
Китә барсам?

Сүрел!

Төзәтәлмәс яраларны хәтта

Табипларның зәһәр бар даруы,

Минем йөрәк илгә түгелеп ята,

Таптап үтә бар да һәм берьюлы.

Олы хисләр тормыш диңгезендә

Бетәсенә өмет юк та иде,

Онытылыр дигән өметем дә

Күптән инде миңа борын чөйде.

Көн хәтере аяк чылата да

Бәгыремне генә таптап үтә,

Изгелекнең һаман инкарында

Йөргәннәр дә игелеккә җитә.

Нишлисең син, күңел,

Чоңгылларың — хәтәр,

Вакыт инде, сүрел

Бу дәртеңдә, җитәр...

Янып бетү инде

Кирәк түгел!




Сентябрь, 2001.

ДӨНЬЯ ЫШАНЫЧЫ

Ышандыра дөнья, ышанычын

Аклар өчен гомер сөрәбез,

Уң һәм сулы аның ялган һәм чын,

Елар чакларда да көләбез.

Көн гаделе безнең сафсатада

Хәтерләргә күчә югалып,

Һәр туар таң өмет мәгънәсендә

Сак йөзләрдә тора елмаеп.

Ашкынабыз, бу ашыгу гүя

Ирештерер кебек бәхеткә,

Хөкеменә бәндә башын ия —

Ирешкәндәй шулай насыйпка.

Таянычын таба алмый гаҗиз

Калганда да дөнья көненең,

Киләчәккә өмет тотучыбыз

Кодрәтенме бирә үзенең?!.
Ышандыра дөнья, өметемне

Киссәм, Шайтан салыр коткысын,

Дип һаман да куам бәхетемне,

Онытып ялны, төннең йокысын.





Сентябрь, октябрь, 2001.

   НАЗГА ИРЕШҮ

Минем назны күргәнем бармыни,

Ни икәнен аның әйтергә?
Кояш чыккан, бар дөньяны ямьли,

Үтеп кермәк булып хәтергә.

Еларсыңмы, әллә инде көлеп,

Коярсыңмы таңның чыкларын?

Икмәк исе сеңгән бәхет килеп

Керер кебек миңа шул чагын!

Адашканмы, әллә гомер зары

Куркытканмы, алып өрәген?

Миңа булды сыйда уйлар җае,

Ник еларга тотып йөрәгем?

Бу кышымның ап-ак чәчәкләре

Булып яуган купшы шау карлар

Хәтеремнең сагыш сүрәләре

Сыйфатында җанга яталар.

Хикмәт өчен тормыш җайлары бар,

Аны гына кем бар күрмәгән,

Кайчагында киң кочагы бик тар

Тоела шул назның тикмәдән!

Назның нәрсә икәнлеген күптән

Оныттырды тормыш ыргымы,

Заман үзен әллә үтеп киткән,

Әллә җитми калган ымсымы?




         Декабрь, 2001.
     УЕНЫ-ЧЫНЫ БЕРГӘ

Кулдан тотып түргә үтмәкчеме,

Имгә кертмәкчеме замана?

Бездән калмас, аның һәр үлчәме

Туры килгәне бар берара.

Ихтыярның аты ни җилкенде,

Ни ярсыды, яшьлек шулай ул,

Ничә генә тапкыр җайга килде,

Ничә генә ачты кулай юл.

Чибәр кызга батыр егет насыйп,

Ил эчендә күпме хак ансы,

Булмый һаман үз җаеңда калып,

Заман тәкъдир белән уенчы.

Уйный, гүя кулдан тотып бара,

Бала кебек яреп киләсең,

Такылдауга кереп җан югала,

Онытылып кибәк саласың.

Айнытмый да, аек акыллыга

Шәрабы бар — алга куелган!

Нигә инде тәмам очынырга,
Чынга чыга барып уеннан?




            2001-02.

  ИРЕН БАЛЫ

Харап күңел, харап хыяллары,

Харап итеп киткәч замана,

Адәмнең дә бардыр булганнары,

Хәлләремә генә карама!

Яз уянып, җәйгә чыкканымда,

Чәчәкләнеп алма бакчасы,

Иреннәрдән күчеп, иреннәрдә

Умарталар балын җыясы.

Бу яшәеш үзе бәхет икән,

Кадерләрен белсәң тормышның,

Ахирәткә күчү — сәгадәттән

Өлеш алу, йоту сагышың.

Харап күңел, шәраб сөремендә

Носарилар изге юл тапкан,

Аларгамы яреп йөргәнемдә

Рухыл-Әмин эзләп адашкан?

Очраштырды — очкын күзләремдә,

Күңел бушлыгында җан елый,

Чакырыплар мине үзләреңә —

Ирен кәрәзендә бал кайный.





      Апрель, 2002.

ХАНЫМ ӘФӘНДЕ


Болар бар да кирәк нәрсә түгел

Диеп белеп тормыш ваклыгын,

Таң чыклары белән сихри күңел

Энҗеләнде, белеп сафлыгын!

Күбәләкләр яртеп уянганда,

Күченгәндә гөлдән гөлләргә,

Рәхәтләнеп бәхет чыңнарында

Яшәлгәндер сабый көннәрдә.

Бөркет булып күтәрелгән чакта

Хәтта мәгърур таулар иңделәр,

Хакимнәрне тормыш белгән хакта —

Ирне заманага тиңлиләр?

Үрли көннәр, кояш яктысының

Йота барып бөтен җылысын,

Болыт ашый яшен камчысының

Татый барып бөтен ачысын.

Уянырбыз бакча түрләрендә

Күбәләк тә, бөркет булып җан,

Чалынмассың шунда күзләремә,

Атмагандай булыр якты таң!




                   Апрель, 2002.

ХӘЛЛӘРНЕҢ ХӘЛЕ

Тынгысызлык хөкемендә ашый

Әрсезләнеп җанны замана,

Яшәешне һәрчак намус башлый,

Гамәлләрне хыял башкара.

Без башкача була алмабыз шул,

Яңарса да иске барлыгың,

Өмет белән сузылганында кул,

Төшеп китә күңел авырым...

Сагыш сыкысында җан сыкырап,

Тәүбә итеп, гадәт ябыша,

Нишләмәкчең мәгәр кан калтырап —
Гадәтеңә хәлең кавыша.

Тынычсызны хәтта, йокы биреп,

Заман сала җайга, назларын,

Үзеңне дә онтып, күпме күреп,

Син сизмисең килгән язларым.

Таш та эрер кебек, күләгәдә

Сыенмакчы мескен каты боз,

Бер ни түгел хәлләр — сөйләгәндә,

Бер бөтенгә ике ярты без!





   Апрель, 2002.

   БӘЙРӘМ

Күңелләрдә — шаулы бәйрәм,

Яңарганда бу дөнья, ямь

Тулган барлык табигатькә,

Бәйрәм, диләр, бәйрәм, бәйрәм!

Сандугачлар моңга сарган

Толым-толым тирәк моңнан

Тибрәнә дә, бар тарафка

Бәйрәм шавы агыла, дан!

Офыклардан офыкларга

Күк гөмбәзе якты нурга

Чигелгән дә, кояш — җырда,

Бәйрәм бүген, бәйрәм бездә!

Алмагачлар шау чәчәктә,

Галәмнәрнең киңлегендә

Бәйрәм җыры ишетелә,

Бәйрәм бездә, җырлыйк бергә!





      Май, 2002.

“КҮҢЕЛ ДӘФТӘРЕМ”НӘН

    “КҮҢЕЛ ДӘФТӘРЕМ”  ХӘЛЛӘРЕ

Язылмас та кебек иде кабат,

Хикмәтенә төшеп дөньялыкның,

“Күңел дәфтәрем”не кояш айкап,

Шигырь чәчәкләрен уятуың

Күз яшьләрен сөртте,

Гүя яңгыр

Үткән булган көнне тугылатып...

Бәгыремә, сагыш, бик сак кагыл,

Давыл узды мине ерак алып!

Язылмас та кебек иде кабат,

Тынар сыман шигырь чишмәсе дә,

Әмма мине, тагын бала санап,

Тирбәтмәкче назлар сиртмәсендә.

Артыгына өмет кисек иде,

Барлыгым да югым — шигырь генә!..

Миңа кабат җиде күкләр иңде,

Җиде кат җир басты бәгыремә.





             25.08.03.

ХЫЯЛ УРАМНАРЫ

Хыял урамында күптән инде,

Тузаннары тәмам утырып,

Дәртем булган якты көннәремне

Алыштырды кичләр үз күреп.

Син сөйләрсең, ә мин ишетмәмен,

Ишекләрем бикләп төннәрдә...

Һаман шулай сылу зат күлмәгең

Өстеңдәдер, бәгырь, ямьнәрдә!

Хәзер хәтта үпкәләрлегем дә,

Сөенерлегем дә калмады,

Догам — синең исәнлекләреңә,

Яшьлегемнең энҗе калфагы!

Йә хуш инде, хыял урамында

Туй атлары узды ашкынып,

Минем сәлам — кыңгырауларында,

Күз яшьләрем калды җыр тулып...






27.08.03.

   МӘХӘББӘТ АВЫНДА

Юри сөйли, хәйләсенә кереп,

Синең сүзләр булмас хәлләрне,

Казан урамнарын мең кат йөреп,

Төйнәгәнсең мескен хәйләңне.

Күрмәгәнең күргәнеңдәй инде,

Белмәгәнең хәтта калмаган,

Казан тыкрыклары кеше җыйды —

Безнең хакта гайбәт алдаган.

Хаклыгына башын салып сөйләр

Ирләр чоры түгел замана,

Һәр сүзлеләр үле җанын көйләр,

Тел төпләрен бераз чамала!

Яшьлек булып килеп кергән идем

Казаныма ерак авылдан,

Юри сөйлә, мин җәтмәңдә калдым,

Чыга алмый сөю авыннан.

     ТАТАРСТАНЫМ

Еракларга киткән чакта син дә

Илем булып, Татарстаным,

Сагындырып искә төшәсең дә —

Кузгалалар изге хисләрем.

Кузгалалар, кайнар яшьләр тулып

Агып чыга җырлар, йөрәгем

Кайнар учак булып, дәрттә балкып,

Канатланып ачам кочагым.

Бишектәге сабый бала сыман

Син йоклыйсың кышкы биләүдә,

Җәйләреңдә җырлы тугайлардан

Ишетелә моңлы “Зиләүлә”.

Кайтам сиңа, хәтта кайтмамын да

Диеп китсәм дә мең үпкәләп,

Назлы кәләш кебек каршы ала

Казаным да кочып, иркәләп.

     ДӨНЬЯГА КИЛМЕШЕМ

Сәлам әле, хушлаштым да киттем

Һәм югалдым, диеп уйлама...

Кемнең әле качканы бар?

Хикмәтен

Азмы күрсәтте безгә Ходая?

Була алам дөньяның сәләмә әһеле,

Була алам суфи — суган сыкмалы...

Минеме ялганга алып сөйләсеннәр —

Сүзләремдә гайбәт җыйлып ятмады!

Кагынды көн, җилкәсен чөя-чөя,

Бәгырьгә кадалып замана көя,

Хушлаштым да киттем, имеш, аһыңнан

Агачлар, елашып, яфрагын коя!

Иренеп су алды иренем, инешең

Ут булып калудан кибешең...

Минем хата — гафу сорап җыймалы,

Адашкан юлымнан дөньяга килешем.

   

УҢЫШ

Мин җәйләдем җырлы тургай булып,

Туган ягым, синең кочагыңда...

Чишмәләрең күзләремнән тулып

Аккан кебек иде ул чагында.

Үләннәрең чалгы кайравымнан

Егылдылар калын тезмәләргә,

Йөрәгемне кайнар дәртләреннән

Тыйды көннәр — басып тезгеннәргә.

Хушлашмакчы идем, шигырь кабат

Кайнап кайткач заман домнасында,

Элекләр дә җырлар чыгаргалап

Йөрүчедән генә булмасам да...

Җәй җәйләдем, ишелеп уңдым быел,

Күтәрмәслек йөкче машиналар,

Әле минем “Уңыш бәйрәм” булыр,

Гомерләрем көзгә ашыгалар.

    УЛ СЕР САКЛЫЙ ӘЛЕ

Ул яшерә әле яратканын,

Хисләр белән төреп йөрәген,

Очрашканда каушап куя, җаны

Сизми кала утта көйрәвен.

Күзләренә карарга да хәтта

Ояла ул — сабый баладай,

Сөя, диеп сүз дә аның хакта

Сөйләмиләр, белә бер Ходай.

Ул сер саклый... Ничек итеп әйтсен

Өметләнеп аннан аңлашу?

Бары насыйп: ялгыз гына янсын!

Әллә башкачамы ярату?

Яшерергә тели, күзләренә

Сала да ул серен, баш иеп

Исәнләшү белән үтеп китә,

Сагышына тәмам күмелеп.

   НИШЛИСЕҢ СИН, КҮҢЕЛ?

Нишлисең син, күңел, ник аулыйсың

Хәтер дәфтәремнән сагышларын?

Ил эчендә ирдән саналмыйсың —

Көздән кабат язга кайтышларым.

Моңсу каеннарым яфрак коймый

Яңарталар яшел күлмәкләрен,

Алмагачлар туйга кием сайлый,

Бал тутырган дәртем чүлмәкләрен.

Болын өсләрендә флүрәләр

Умартаны аулый сибелешеп,

Бәхетемә серләр бүлешәләр

Ак шомыртлар чак-чак иелешеп.

Әле белмим нинди җырлар белән

Килеп керер дуслар, иптәшләрем...

Нишлисең син, күңел, шигырь тулган

Бүлмәләрең, сагыш киштәләрең.

    КАЛДЫМ ИНДЕ НИНДИ ХӘЛЛӘРГӘ

Йөк артыгы булып йөрәгемә

Сагышымны өеп, җимерек

Хәрәбәдәй калдырдың да менә

Уйлар ашый җанны кимереп.

Мин җил идем, җитез ак аргамак,

Җырлы чишмә, чиксез киң болын,

Ерак ашкан серле борма сукмак...

Инде ватык минем күңелем!

Син сөйләдең, бәлки серең булам

Дигән идеңме соң ул вакыт —

Йолдызларың күккә атылган гамь,

Зиһен аламасын чуалтып?!.

Миңамы соң кирәк иде дөнья

Миңамы соң һәм ул галәм дә?

Сагыш йөгең салкын йөрәгемдә,

Үзем хәрәбәдәй хәлләрдә!





29.08.– 11.09.03.

ХӨРМӘТ МӘСЬӘЛӘСЕ

Сезнең анда йөрәк кайнарлыгы

Ат уйната акыл сараенда,

Мин кушылып биемәкче, тагын

Эремәкче җырлар саймагында.

Киселүем — кисәк, өзелүем

Сузылып килә гомер буйларына,

Сагышларның мине үз итүен

Кертә алмый йөрдем уйларыма.

Сер егылды, дуслар аймагында

Туйлы вакыт, меңдер галәмәтләр,

Син — кагындың, ә мин — талпынуда,

Өстәл тулы җырлы җәмәгатьләр.

Таралырбыз, тагын җыелырга

Сүз куешу гына берни түгел,

Сезнең йөрәк дуслык кайнарында,

Сагынуда яна безнең күңел.





03.09.03.

        ГЫЙСЬЯНЧЫЛАР

Ходай анда күпме китап язган,

Теркәп куйган барча язмышларны,

Мин алардан шигырь укып төшәм,

Шуңа күңел моңда ялгышмады.

Бөек тарих йөген йөрткән милләт

Чайкалыплар киткәч беркөн кинәт,

Кемнәр аңа өйрәттеләр хикмәт?

Дан булдылар хәтта күпме кибәк!

Тәкъдирләре язылганын күрәм...

Рәхмәтләре кая? Ник ишетмим?..

Ничәнче кат шигырь укып төшәм,

Шуңадыр ул ераккарак киттем!

Җиргә яткан куе томаннары

Күтәрелде хакыйкатьне ачып,

Язмыш дигән бөек китаплары

Кешеләрнең китеп бара очып.

            ХАКНЫ СОРАУ

Мең хакыйкать кебек кенә шул без,

Яшерелгән уйлар аланына,

Язмышыбыз уйный безгә кубыз,

Биетә ул хәтта аюны да.

Кемнәр биек үсә, күккә тиеп,

Ә кемнәргә җитә карышы да,

Киселмәгән җирдән башлар иеп

Егылып кала хәтта арышы да.

Артыгы бар, киме дөньялыкның,

Җитем өчен даим сәбәп кирәк,

Китабыңны күптән утка яктың,

Язмыш, диеп сөйләү гаҗәплерәк.

Хата — хафа, ә хакыйкать — кала,

Кеше китә хата югалгандай,

Ә мин кабат китабымны кулда

Тотып торам, хакка юлыккандай.

      ГЕЛ ТАБЫЛА ТОРСЫН

“Тырышкан — табар!..” Ничек кенә әле

Тырышылды, ә югала барды...

Гади аның — насыйпсызның хәле,

Сүтелепләр киттем бире-ары.

Һәркемнең дә хакы булган кебек,

Минекеме түбән иде илдә?

Сандугачлар кунды, очып килеп,

Бакчаларга тулып сайрый көн дә.

Гөлләр арасында адашылган,

Бәхетемә иде ул юраулар,

Калкып чыкты йөрәк тамырыннан,

Караш җитмәс биегәеп таулар.

Бөркет кенә идеңме соң? Калкын!

Кыяларда — лачын оялары!

Югалмасын, гел табыла барсын

Татар баласының хыяллары!

     ХӘТЕР ХӘСТӘРЕ

Нигә алай язылган сүз, диләр,

Өнәлмичә башка милләтләрне?..

Сәламен дә бирә белмәүчеләр

Нигә әле безгә үпкәләде?

Кемлек — хәтәр,

Кимлек гөнаһ түгел!

Исәпләсәк, саннар бар ул безнең,

Тарих арбасына кабат җигел,

Тәкъдире шул инде барчабызның.

Кояш булып тәгәрәшеп төштек

Әбиләрнең көмеш чуагына,

Мода кергән, диләр, дәрте җитеп,

Татарның да Казан чүәгенә.

Киенелгән, ясанылган дөнья

Тагын уза минем көннәремә...

Йә кайсыгыз бәхет иде миңа —

Утлы күз яшь кара көзләремә?!.


ДӨНЬЯЛЫК БАР

Мин кем түгел, кимлек галәмәте

Белән йөрим сагыш бистәсендә,

Бәхеткә дип чиккән наз халәте

Дәрт булырлык көннәр киштәсендә.

Сөйлә, йөрәк, каләм елагыннан

Эз калдырып кәгазь йөзләрендә,

Булганнары артык — буласыннан,

Сер югалтып дөнья күзләрендә.

Бәлки соңдыр?

Ә миңарга — иртә,

Гомер таңы кебек бу халәтем,

Кыска еллар озын-озын киртә,

Җан уйната бию галәмәтен.

Аңламаслар, димим, бүгенгеләр

Сер төшенер хәлдә булмадылар,

Көтә әле алда килер көннәр,

Дөньялыкның үлеп туасы бар!

       

БАШ ИЯМ

Күз тияр дип туры карый алмый,

Оялтасы итми яр сөйгән

Күпмеләрне дөнья һич кызганмый

Алып чыгып киткән үзеннән.

Таш ярылган, диңгезе дә күчкән,

Шахталарда күмер чабылган,

Кем икәнен танып була икән

Татарны да “Шахта көе”ннән!

Минме соң ул — таулар еладылар,

Егылып төшеп болыт түшәме...

Юлларгамы ауды карурманнар?

Хәтеремә еллар түшәлде.

Биш гасырда инде ничә буын

Горурлыкка туймый үттеләр,

Мәңгелеккә иде яратуым,

Хәтеремә гөлләр сиптеләр.


ШУШЫНДЫЙ ЧАК

Онытылган ялгыз утрау сыман

Мохит диңгезенең уртасында,

Магилланның килгәненме көтәм —

Үтә барган көннәр кайгысында?

Кем кирәге кемдә булмый калмас,

Хәтерләр дә һаман яңаручан,

Насыйп икән, читләп үтә алмас,

Буш хафа ул — көндә соңарудан!

Һич чайкалмый торган чагы булмый

Мохит диңгезенең, тынганы да,

Корабларны әйләндереп дулый

Күп вакытта үлем тырнагында!

Майда йөзгәннәр дә суга төшә...

Төптән чыккан ирме югалачак?

Мохит диңгезенең уртасында

Бүген ялгыз утрау булганым чак!


НИЧЕК ШУЛАЙ?

Ялган белән тулган кебек булып

Тоелды да барсы дөньялыкта,

Оятымнан курка калдым — айнып,

Шушы, диләр, канун бу барлыкта.

Баш саклауның башка чарасымы

Юк шушында?

Ничек болай бар да?

Агарталмый йөзе карасыны

Бу кешелек кая таба бара?

Хакыйкатькә ничек таянасың —

Кадере юк кеше арасында!

Хакны сөйгәч ничек булачагын

Белеп торам тормыш карасында.

Әллә уен инде? Юри шулай

Сынамакчы дөнья үз җаенда!

Ялган белән яшәү ничек кулай

Була алсын тормыш уңаенда?


   СОҢАРАСЫҢ

Син алай ук өмет кайнарлыгын

Йөрәгеңдә йөртмә, соңардың,

Тыңлап калдык киек казлар аһын,

Кышлар тегә мамык юрганын.

Ә ашыккан идек яшәргә дип,

Язда чәчәк кебек балкыдык,

Яшьлек болыннарын җырга күмеп,

Кояш белән көнгә ачылдык.

Җилләр аударса да күтәрелдек,

Таптап узучылар булгандыр,

Бу дөньяда әле без бар идек

Юллар киткәндә дә болгавыр.

Ә син анда өмет кайнарлыгын

Йөрәгеңдә йөртеп, шуңарга

Соңарасың, ахры,

Казлар тагын

Кайтачаклар дәртле язларда.


КЕШЕ ДИГӘН ИСЕМ

Кеше дигән бөек исемеңне

Чайкалдырып килер көн җиле,

Баса калса авыр тормыш иңне

Һәм ватсалар шунда күңелне, 

Яшәрлек тә калмый,

Мәгънәсе дә

Югала бу гомер итүнең...

Ничә кабат шушы халәтендә

Изелде җан...

Кем дә үзенең

Югалтмасын икән дәрт ныклыгын,

Яшәү дигән бөек гамәлгә

Таянсын ул, 

Тормыш

авырлыгын

Сала тора инде бәндәгә!

Кеше дигән бөек исемем бар...

Дошманың да, хайван булса да,

Шул ук кеше!

Адәм — адәмгә пар,

Хәтта үлем басса тупсага!


ДИВАНА БУЛДЫМ, ДИВАНА

Хәйран иттем, гадәтемдә

Юк иде андый гамәл,

Чибәрне төштә күрсәм дә

Оялып шунда, ни хәл,

Йөземә пәрдә тартылып,

Пәрәнҗә каплый иде,

Нишлим соң, тәкъдирме килеп,

Йөрәккә угы тиде!

Ходаем, язмыш бирүчем,

Салып бу газапларга,

Гөнаһка мине кертүчем

Диеп әйтер чакларга

Җиткердең,

Дәвасы барлык

Билгесез, хәлем — харап,

Син миңа ничекләр итеп

Торырсың икән карап?

Дивана булдым, дивана,

Дәртем утларда яна!


       УНАЛТЫДА

Язда туган самим гөлләр сыман

Кояш эзләп күкнең йөзеннән,

Синең күзләреңә карап багам,

Калмый атлап йөрим эзеңнән.

Миңа әле уналты яшь кенә,

Мин бөредә әле, чәчәкләр

Ачылырлар, якты көннәремә

Самим хисләр китерәчәкләр.

Аңламасам аңламыймдыр бәлки,

Төшенмимдер серен дөньяның,

Әмма уналтыда кем дә көлке

Хәлгә төшкәндер ул, мөгаен.

Җаныма үз хәтта сагышланып

Калган таллар, әрем болыны,

Мин үземне илгә багышлармын,

Туры тотып алда юлымны.


МӘКТӘП ЮЛЛАРЫ

Мәктәп юлларында очрашабыз,

Ерактан ук карап киләсең,

Шунда дәртле уттай кабынабыз,

Гүя кочагыма керәсең!

Чиксез зәңгәр күккә төбәләләр

Синең шомырт кара күзләрең,

Ә мин әле яңа гына күкләр

Айкап төштем, сине эзләдем.

Без әлегә хәтта яратам дип

Уйларга да кыймый торганнар,

Әмма сине югалтырмын диеп

Сагышланып тора күз аллар.

Мәктәп юлларында очрашабыз,

Икебез дә төрле сыйныфта,

Тәнәфескә кадәр айрылабыз,

Тик йөрәкләр калмый тынычта.


НИ ДИСӘМ ДӘ ЯРЫЙ ХӘЗЕР

Безне яраткан ярлар да

Ялгыз башы калдылар

Диеп әйтерлегем дә

Юк минем, юк андыйлар!


Ул дөньяны сөеп туймый


Яшәде, дип әйтерләр...


Ышаныгыз, дөнья — уйный,


Кала бара хәтерләр.

Безнең яраткан ярлар да

Җырга күчтеләр инде...

Ул вакытларым кайларда?

Хәтерем якты иде!


Дөнья мине сөймәгәнен


Белә идем, хәергә


Булсын барсы, үз дигәнен


Кылу насыйп һәр иргә!


      КЕШЕ БӘХЕТЕ

Җанга мәхәббәт, гыйлемнәр кирәк,

Тәнгә кием һәм ризыгы терәк,

Һәммәсе бергә — олы сәгадәт,

Туры килгән чак була бик сирәк.

Акылым — зәгыйфь, күңелем — шаулы,

Миңамы инде сәгадәт тавы?

Хәтер сандыгым чөеп капладым,

Өстемә ауды чорларның зары.

Киемнәр — затлы, ризыгым — татлы

Диеп әйтергә бәндәнең хакы!

Миңа нишләргә?

Җайларым кая?

Юкса минем дә көннәрем якты.

Кеше булуның күрке — сәгадәт,

Һәрдаим тоту монда канәгать!

Рәхмәттән өстен нинди сүзем бар?

Тәнемә — суык, җанда — җәрәхәт!


ЙӨРӘК ШОМЫ

“Сөям!”— диеп әйттең...

Уналтыда

Аңлашыла торган сүзме ул?

Әйләнде дә китте шунда дөнья,

Капка баганасы сузды кул.

Мин тотынып калдым...

Шом йөгерде...

Күренергә кеше күзенә

Моннан ары оят булыр инде,

Урамнарда — гайбәт сүз генә!

Мин әлегә бала-чага идем,

Үсмере бер сукыр авылның...

“Сөям!”— дидең, чыкты сау йөрәгем,

Кичке күктән йолдыз яудырдың!

Август ае кош очырыр тиздән,

Балалары үсеп җиткәннәр,

Шуңа алар сайрамыйлар күптән,

Ояларын ташлап киткәннәр...

МӘХӘББӘТ ТУЕ

Сөелдем, ничек сөелми

Кала аласың —

Син күңел диварын ватып,

Басып алгансың!

Яки дә тәмам җимереп,

Колың итәрсең,

Йә инде туйларың ясап

Түргә үтәрсең!

Язмышым синең кулыңда,

Теләсәң нишлә,

Хараплар иттең үземне

Бу яшәештә.

Мәхәббәт — Аллаһ бүләге,

Бәндәгә насыйп,

Миңа да аның туйларын

Дөньяда ясыйк!


    ИР-ЕГЕТЛЕК

Таяндырган дусларым бар иде,

Ышанычта тимер буыннары,

Дөнья белән алыш-биреш уе

Булмаган да иде ул чакларны.

Егет идек! Елак кызларның да

Күңелендә булдык, хәтерендә...

Ил күтәрдек, кайнар кулларыңда

Эресен икән көннең хәтәре дә!

Ирләр булдык, безнең җилкәләрдә —

Тормыш авырлыгы, сыгылдырып

Сынамакчы!..

Җилле җилкәннәрдә

Үтсен икән гомер эз калдырып!

Таяндылар!

Ышанычлы терәк

Була алу үзе олы гамәл!

Дөнья белән алыш-биреш кирәк —

Ир-егеткә кемлек үзе хәләл!

     ЕРАККА КИТЕП БАРЫШЫМ

Ераккарак китеп барышым бу,

Кайтасымны истән чыгарып...

Югалтканмын, ахры, табылырмы

Эзләнелгән бәхет елмаеп?

Гөнаһлардан түгел, дошман күзе

Куркыткандыр, дисәм, сәгадәт

Аннан гына баш чөермәс иде,

Йөрәгемдә бардыр җәрәхәт.

Кеше хакын хаклап күп йөрелде,

Үз көнемә җаем югалтып,

Килер көндә безләр кемдер инде —

Җилләр йөри җанны юатып!

Сызланма син, йөрәк,

Һай моңланма,

Гүзәлләргә генә тиң идең!..

Ераккарак китеп барышымда

Кайтасымны искә төшердең!


   ШУШЫ БАРЫШ

Мин һаман да хисләр яктысында,

Истәлекләр белән сөенеп,

Өметемдә яшим... 

Яралдым да

Көннәремә калдым күмелеп.

Онытмаган булса идем икән,

Күзләреңнең төсен сагынам,

Синең кебек җанны назлый белгән

Кемнәр әле минем ярымнан?

Озаккарак булды бу китешем,

Озынгарак көннәр сузылды,

Йөрәк кайнарлыгы якты көзнең

Яфраклары булып тузгыды.

Кыш керәсен беләм, әле бер дә

Килми калганнары булмады,

Йөресәм дә хисләр яктысында,

Истәлекләр җанны тырнады.


    БӘХИЛЛЕК

Ай дип әйтсәм — йөзең бар,

Кояш дисәм — күзләрең!

Сагыш томаннарың — зар,

Яктырсын күңелләрең!

Бу соңгы моң тамды йөрәгемнән,

Соңгы хисләр, тәмам җилкенеп,

Шашындырыр хәлгә җиткерүдән

Айга, кояшларга сикертеп!

Сау бул, шигырь, яшьлек канатларым,

Күтәрдегез мине киңлеккә,

Ничәнче кат җиргә кайтуларым,

Сыя алмый шушы йөрәккә.

Бәхетем дә идең, хәсрәтем дә...

Бармы синең җирдә кирәгең?

Хәерлегә булсын, хәерлегә —

Ай һәм кояш булып йөргәнең!

